
Sizi Gri ubé dinzutne

1  1 Ndi ꞌudustlꞌus ꞌukꞌeguz-un ꞌet dutni, ꞌi be Sizi Gri ꞌen ubé dinzutne 
ꞌuhíntꞌoh, ꞌi Sizi David tsꞌu hainzut-un ꞌuntꞌoh. David ꞌen Abraham 

tsꞌu hainzut-un ꞌuntꞌoh.
2  Abraham ꞌen Isaac oobá ꞌuntꞌoh.

Isaac ꞌen Jacob oobá ꞌuntꞌoh.
Jacob ꞌen Judah ꞌinkꞌez bulhutsinke bubá ꞌuntꞌoh.
3  Judah ꞌen nyoon tsꞌeke Tamar ꞌen be Perez ꞌinkꞌez Zerah bubá 

ꞌuntꞌoh.
Perez Hezron oobá ꞌinkꞌez Hezron Ram oobá ꞌuntꞌoh.
4 Ram ꞌen Amminadab oobá.
Amminadab Nashon oobá,
ꞌinkꞌez Nashon Salmon oobá ꞌuntꞌoh.
5 Salmon ooꞌat Rahab ꞌen be Boaz oobá. Boaz Ruth ꞌen be Obed oobá.
ꞌInkꞌez Obed Jesse oobá ꞌuntꞌoh.
6  Jesse lerwe David oobá.

ꞌEt lerwe David, mbe la Uriah ooꞌat inleꞌ-un, ꞌen be Solomon oobá ꞌuntꞌoh.
7 Solomon Rehoboam oobá.
Rehoboam Abijah oobá,
ꞌinkꞌez Abijah Asa oobá ꞌuntꞌoh.
8  Asa Jehoshaphat oobá.
Jehoshaphat Joram oobá,
ꞌinkꞌez Joram Uzziah oobá ꞌuntꞌoh.
9 Uzziah Jotham oobá.
Jotham Ahaz oobá,
ꞌinkꞌez Ahaz Hezekiah oobá ꞌuntꞌoh.
10 Hezekiah Manasseh oobá.
Manasseh Amon oobá,
ꞌinkꞌez Amon Josiah oobá ꞌuntꞌoh.

Yakꞌusda Ooghuni Unzoo-i 
Matthew ꞌUkꞌunéyuzguz-i

 

The New Testament in Central Carrier of Canada, 2nd ed. © 2011, Wycliffe Bible Translators, Inc.



2

11 ꞌOh daꞌ ꞌoh whuya whudizulh whe tsꞌiyanne dune keyoh whuti 
Babylon tsꞌe whebuhanla, ꞌet Josiah ꞌen Jeconiah ꞌinkꞌez 
bulhutsinke ꞌenne bubá ꞌuntꞌoh.

12  Keyoh whuti Babylon whuz whebuhanla hukwꞌelhꞌaz ꞌet Jaconiah 
Shealtiel oobá ꞌuntꞌoh.

Shealtiel Zurubbabel oobá ꞌuntꞌoh.
13  Zerubbabel Abiud oobá.
Abiud Eliakim oobá,
ꞌinkꞌez Eliakim Azor oobá ꞌuntꞌoh.
14 Azor Zadok oobá.
Zadok Achim oobá,
ꞌinkꞌez Achim Eliud oobá ꞌuntꞌoh.
15 Eliud Eleazor oobá.
Eleazor Matthan oobá,
ꞌinkꞌez Matthan Jacob oobá ꞌuntꞌoh.
16  Jacob Joseph oobá ꞌuntꞌoh.
ꞌEn Mary ooki ꞌinkꞌez Mary ꞌen be Sizi whuzdli. ꞌEn Christ huyulhni.

17 Inka Abraham David whutsꞌun, ꞌenne tsꞌiyawh whunizyat ꞌon ꞌat dit-
un bubé dindene ꞌuhintꞌoh. ꞌInkꞌez David ꞌoh daꞌ whudizulh whe tsꞌiyanne 
keyoh whutꞌenne Babylon tsꞌe whebuhanla whutsꞌun, ꞌenne tsꞌiyawh 
whunizyat ꞌon ꞌat dit-un bubé dindene hinli. ꞌInkꞌez ꞌoh daꞌ whudizulh 
whe tsꞌiyanne keyoh Babylon tsꞌe whebuhanla ꞌet hukwꞌelhꞌuz dichꞌoh 
dukeyoh yun kꞌut Judah, whuz whenáhidil, Christ ꞌet whutsꞌun, ꞌenne 
tsꞌiyawh whunizyat ꞌon ꞌat dit-un bubé dindene hinli whe hintꞌoh.

Sizi Gri whuzdli-un
18  ꞌEt ꞌawet Sizi Gri whuzdli-un, ndiz unꞌa ꞌuhooja. Ooloo Mary ꞌen 

Joseph ꞌen yughu tidalh ha lhahódinla, ꞌinkꞌez yughu tidalh whutso whe 
ꞌet nahoonꞌai ꞌudaꞌ tsꞌoodun ba ꞌuntꞌoh. Ndoni, ꞌi be ꞌuja.

19 ꞌEt ndun Joseph ꞌen tsꞌihꞌun dune unli, ꞌet huwa lhgho tikelh 
tsꞌiyanne toh yooya yoolhtselh whuchꞌa dudeni lhaidinla. ꞌInkꞌez whuꞌiz 
yuchꞌa natidalh hukwaꞌ ninzun.

20 ꞌEt howu nuni nuzut whe ꞌet huwu nusúti whe neMoodihti oolizas ꞌen 
yulhni, “Joseph David ootsꞌu hainzut-un inli wheꞌ ꞌintꞌoh. Wheniljut iloh 
whe Mary nꞌat tileh. Ndun tsꞌoodun Ndoni be chainya whe ꞌuntꞌoh.

21 ꞌEt ꞌawet ooyaz, duneyaz tileh. Nyunchꞌoh booziꞌ oogha ídonꞌalh. Sizi 
dóniꞌ. ꞌEn ꞌutinelh tsꞌiyanne lubeshi chꞌa ubutilhyih.”

22  ꞌEt ndiz unꞌa ꞌuhooja, neMoodihti nyoon nus hooꞌen-un, ꞌen be daja ni la, 
whunilhchoh ꞌoh túneꞌwhustꞌen. ꞌEt nyoon nus hooꞌen-un ndiz unꞌa nja dutni,

23  “Soo zulhtsꞌai ndun tsꞌeke ꞌaw dune tꞌenuszun-un ꞌet hoontsꞌi khunsul 
tsꞌoodun ba ꞌuja, ꞌinkꞌez ooyaz dune tileh, booziꞌ Emmanuel hidutánelh, 
Yakꞌusda nebulh ꞌúntꞌoh, ni whe utni.”

Matthew 1

24 Inka Joseph tsꞌenanzut whe neMoodihti oolizas daja yulhni la, ꞌoh 
tuneꞌ ꞌustꞌen ꞌinkꞌez ꞌawet Mary yilhchoot ooꞌat yutáleh ha.

25 ꞌUdechoo ooyaz whutileh tꞌeoonanzin ꞌet whutsꞌun ꞌaw yutꞌálhasnai. 
ꞌEt ꞌawet ooyeꞌ whuzdli, ꞌet ꞌandit za soo yughusda. Inka booziꞌ yugha 
ídinꞌai Sizi yulhni.

Dune whunihne, Majine hubuwhútnine, ꞌenne Jerusalem tsꞌe hoozdil

2  1 ꞌEt ꞌawet yun kꞌut Judea, keyoh Bethlehem whuzꞌai-un, ꞌet Sizi 
whuzdli. ꞌOh daꞌ whuz unꞌa Herod lerwe unli whe ꞌet ꞌuhooja. ꞌEt 

ꞌawet whuzdli hukwꞌelhꞌaz khunsul ndaꞌ whutꞌenne

keyoh Jerusalem tsꞌe hoozdil. ꞌEnne whunihne Majine hubuhútnine, ꞌenne 
ꞌuhintꞌoh.

2  ꞌInkꞌez dune hoodulhkut, “Lizwifne bulerwe ꞌandit whuzdli-un, ꞌen 
ntsꞌe whuzdli? ꞌEt ndi sum cho tsꞌanꞌen, ꞌi gha lhutsꞌúzdil. ꞌEt huwa ndaz 
de ndun tsꞌoodun ꞌen ootsꞌun teniꞌ tsꞌuntilhdzilh ha whusatsꞌándilh.”

3  ꞌEt hoontsꞌi lerwe Herod whulh udantsꞌo whe ooba dzoh ꞌuhutni. 
Jerusalem whutꞌenne, ꞌenne cha whuz unꞌa za buba dzoh ꞌuhutni.

4 ꞌInkꞌez tsꞌiyanne ba lubret bumoodihne ꞌinkꞌez Moses be ꞌudustlꞌus 
ꞌukꞌununáguzne cha, ꞌenne tsꞌiyawh Herod ꞌanih ubudaniꞌ. ꞌEt ꞌenne 
butsꞌun nahootáꞌalh Christ ndet whutileh.

5 ꞌInkꞌez huyulhni, “Yun kꞌut Judea, keyoh Bethlehem whuzꞌai-un, ꞌet 
whutileh. Ndet la nus hooꞌen-un ꞌet ꞌukꞌehónguz-un, ꞌet whuz unꞌa nja 
dutni,
 6 ‘Yun kꞌut Judea tsꞌe keyoh Bethlehem whutꞌenne,

ꞌet nohkeyoh hoontsool-unyaz hoonli,
ꞌet hoontsꞌi tube whudiztiꞌ tileh.

ꞌAlha nohkeyoh ꞌet whutsꞌun ꞌilhoghun moodih ncha-un, ꞌet 
whusatiyalh. ꞌInkꞌez sduneꞌne,
Israel ootsꞌu haindene,
ꞌenne ꞌusbai ghunline kꞌunꞌa bughu tileh.’ ”

7 ꞌEt Herod whuꞌiz whe ndunne whunihne ꞌanih ubudániꞌ. ꞌEnne butsꞌun 
nahootáꞌalh ha ꞌet soo ndet dzin ntsꞌoya hoozulh whe ndi sum be hóodiltsai.

8  ꞌEt hukwꞌelhꞌaz keyoh Bethlehem tsꞌe whebalhꞌaꞌ ꞌinkꞌez ndúbulhni, 
“Ahdulh ꞌinkꞌez howa ꞌóohli whe tsꞌoodun nalhtih. ꞌEt nawhahꞌai de, 
ntsꞌe ꞌuntꞌoh ꞌet stsꞌótlꞌa khuni oohꞌalh. Si cha whuz tisyalh ootsꞌu teniꞌ 
ntisdzilh ha.”

9 ꞌEt lerwe ꞌet ndúbulhni whe ꞌaho whehándil. ꞌoh whuya hidulh whe 
khunsul ndai la ndi sum ndaz tsꞌe hinalhꞌen-i, ꞌi hitilhꞌen ꞌinkꞌez ꞌantsꞌi 
butso ultsꞌulh. ꞌEt ntsꞌe la tsꞌoodun usda-un ꞌon do, ꞌet lhghá neltsꞌut.

10 ꞌEt ndet la sum hinalhꞌen daꞌ ꞌukꞌenus huhóontꞌiꞌ kꞌet ꞌaw ꞌuhootꞌeꞌ 
aitꞌoh.

Matthew 1 ,  2

11 ꞌEt ꞌinkꞌez yoh dahunindil whe ndun tsꞌoodun hitilhꞌen. Ooloo 
Mary ꞌen cha ꞌet usda. Hibut nachánilya ꞌinkꞌez hitsꞌun teniꞌ nalhdzun. 
Unzoo-i huye ꞌúzdla-i hidah lhchꞌaz hiyilhchoot whe ndai la unzoo-i 
hiyé hahúyanla ꞌinkꞌez hitsꞌu hítilhdil. Gold, yoo sooltsun-i frankencense 
huyulhni, ꞌinkꞌez yoo Myrrh huyulhni cha, ꞌi tsꞌiyawh hitsꞌu hítilhdil.

12  ꞌInkꞌez Yakꞌusda bubul be bugha dániꞌ ꞌet ꞌaw Herod ꞌen 
ookwꞌunaoohdilh junih budániꞌ ꞌEt huwa ꞌutsꞌo whuya dukeyoh tsꞌe 
whenáhidilh.

Joseph, Mary te, ꞌinkꞌez Sizi bulh yun kꞌut 
Egypt tsꞌuwhútni, whuz whehándil

13  ꞌEt ꞌawet whunáhidil hukwꞌelhꞌaz neMoodihti oolizas Joseph nute 
whe benghun whe hóodiltsai. ꞌEt ꞌuyulhni, “Dudinyaih, ndun tsꞌoodun 
ooloo bulh ubilhchoot ꞌinkꞌez yun kꞌut Egypt ꞌa cho whuz ubalhtelh! ꞌEt 
nohdutásnelh ꞌet whutsꞌun ꞌet dólhtsꞌiꞌ! ꞌEt ꞌawet ꞌáho Herod tsꞌoodun 
yuka itꞌáꞌelh yutuzilhghelh ha!”

14 Inka ꞌulhdzis dunadija ꞌinkꞌez tsꞌoodun ooloo bulh ubilhchoot ꞌinkꞌez 
yun kꞌut Egypt tsꞌoutni whuz whehándil.

15 ꞌEt Herod datitsah whutsꞌun ꞌet ꞌudutáltsꞌilh. ꞌEt ndúhutꞌen whe 
neMoodihti nyoon nus hooꞌen-un, ꞌen be daja ni la ꞌet whunilhchoh ꞌoh 
tuneꞌ whustꞌen whe nja dutni, “Syeꞌ ꞌanih dasniꞌ yun kꞌut Egypt whuchꞌa 
naoojaꞌ ha.”

Lerwe Herod lhuganne ubulhni, “Keyoh Bethlehem tsꞌe duneyaz 
nat yus kꞌut be suliꞌne, ꞌenne tsꞌiyawh huboohghan”

16  ꞌEt ꞌawet Herod tꞌeoonanzin ndunne whunihne, Majine huyulhni, 
nahinanꞌa, ꞌet huwa tube hunilchꞌe. Inka ntsꞌoya hoozulh Majine hidániꞌ 
whe whulohne lhuganne keyoh Bethlehem tsꞌe whebalhꞌaꞌ. ꞌEt ꞌubulhni, 
ꞌet keyoh whutꞌenne tsꞌiyawh ꞌinkꞌez whunat whutꞌenne cha mbene la 
duneyaz nat yus kꞌut be suliꞌne ꞌinkꞌez whutsꞌun whudilhdzulhne cha, 
ꞌenne tsꞌiyawh huboohghan.

17 ꞌEt whuz unꞌa nyoon nus hooꞌen-un Jeremiah huyulhni, daja ni la ꞌet 
tsꞌiyawh whunilhchoh ꞌoh tuneꞌ whustꞌen whe nja dutni,
 18 “ꞌEt keyoh Ramah buyiz dahtsꞌo daꞌ tso yahalhduk

ꞌinkꞌez duduzkeh kꞌehúnintai.
Rachel tsꞌoodunne bukꞌetso yahalhduk.

ꞌAw budzi do naꞌotneh aitꞌoh,
bubuzkehke gak huzdliꞌ ꞌet huwa.”

Joseph, Mary, Sizi cha, keyoh Nazareth huwhútni hudutáltsꞌilh
19 ꞌAwet Herod dazsai wheꞌ hoontꞌoh. ꞌEt ꞌawet Egypt yun kꞌut tsꞌe 

neMoodihti oolizas Joseph huwunute whe benghun néwhultsꞌut.

Matthew 2

20 ꞌEt ndúyulhni, “Dudinyaih! Tsꞌoodun duloo bulh nabilhchoot. Israel 
yun kꞌut whuz nahdulh. ꞌEt whutso daꞌ mbene la tsꞌoodun yukúniztaine 
hituzilhghelh ha, tsꞌiyawh yahadla.”

21 Inka dudinya. Tsꞌoodun duloo bulh nabílhchoot ꞌinkꞌez Israel yun kꞌut 
tsꞌe whenáhidil.

22  ꞌEt hoontsꞌi Joseph whulh udantsꞌo Herod ooyeꞌ Archelaus huyulhni, 
ꞌen dubá kꞌedanya ꞌinkꞌez ꞌandit Judea yun kꞌut whulerwe unli. ꞌEt whuz 
tiyalh whe nuljut whe howu nusúti ꞌet Yakꞌusda yugha dániꞌ. ꞌEt huwa 
Galilee yun kꞌut tsꞌe whuz whehándil.

23  Whuz hoozdil whe keyoh Nazareth huwhútni, ꞌet hudutáltsꞌilh. ꞌEt 
whuz unꞌa nus hooꞌenne daja hutni la, ꞌoh túneꞌwhustꞌen whe nja duhútni, 
“ꞌEn Nazareth whutꞌen-un hidutánelh.”

John dune too be ꞌulhꞌen-un tsꞌiyanne ubulhni, “Mbe la Yakꞌuz 
kꞌuneꞌ whulꞌen-un, ꞌawet nilhdukw netoh ꞌutitꞌelh”

3  1 ꞌEt ꞌoh whuya hoozulh whe John dune too be ꞌulhꞌen-un Judea yun 
kꞌut dune lhuhootꞌi tsꞌe, whuz whinya ꞌinkꞌez dune bulh yalhduk.

2  ꞌEt ꞌubulhni, “Noheni náhandunoohleh. Mbe la yakꞌuz kꞌuneꞌ whulꞌen-
un nohtoh ꞌutitꞌelh-un, ꞌawet nilhdukw.”

3  Ndun ꞌen nus hooꞌen-un Isaiah yughu yalhduk whe nja dutni,
“Dune lhuhootꞌih tsꞌe dune yiz dustsꞌai whe ꞌultus-un huyih whe nja 

dutni,
‘NeMoodihti ooti lhaoodahleh!

Ooti soo lhtsꞌeoodizꞌa ooba whulhtsi.’ ”
4 ꞌInkꞌez John dichꞌoh khuna-i gha, camel huyulhni, ꞌi ye dune unli 

ꞌinkꞌez ꞌuzus se be tsꞌudilhꞌoo. Tulkꞌus cho ꞌinkꞌez tsꞌihnatlꞌuz ꞌohwhi yaꞌalh.
5 ꞌEt ꞌoh daꞌ dunene tsꞌiyawh ndunne Jerusalem whutꞌenne cha, Judea 

yun kꞌut whutꞌenne cha, ꞌinkꞌez dunene ꞌet ꞌukoh Jordan whutꞌenne, ꞌenne 
tsꞌiyawh John gho nindil.

6  ꞌInkꞌez dulubeshi ghun hunahuhoolnuk whe ꞌet nyo ꞌet ꞌukoh Jordan 
John ꞌen too beꞌ balhꞌen.

7 ꞌEt hoontsꞌi lhane Phariseene ꞌinkꞌez Sadduceene cha, ꞌenne too 
beꞌ hutilnelh ha highu nindil. ꞌEt hubunilhꞌen whe ndúbulhni, “Nohni 
lubezo tlꞌughus buzkehke leꞌáhtꞌoh! Yakꞌusda lubeshi ꞌulhꞌenne bubulh 
huntalchꞌoh-un, ꞌet whuz de hóoltsꞌulh, mbe ꞌunohulhni whuchꞌa úlhwus?

8  Whute lubeshi chꞌa noheni nahandunoohleh de, ndahtꞌen-un tsꞌiyanne 
tꞌehonózin ndahtꞌoh la.

9 ꞌInkꞌez khun lhtsꞌun njan dudoohtniꞌ junih, wheni Abraham ootsꞌu 
haindene ꞌutsꞌintꞌoh. ꞌAlha tsꞌihꞌun unꞌa nohdusni Yakꞌusda soo ꞌultus whe 
ꞌuntꞌoh, ndi tse ꞌi hoontsꞌi ꞌi be Abraham ootsꞌu haindene ubutilhtselh.

10 Njan soo cho whunulhꞌen, nohni duchun léꞌahtꞌoh. ꞌAwet tsetselh 
be lhadíntꞌoh-un. ꞌEt nohni whulohne duchun oomaiꞌ hooloh-i, ꞌet 

Matthew 2 ,  3

The New Testament in Central Carrier of Canada, 2nd ed. © 2011, Wycliffe Bible Translators, Inc.



6

ndahtꞌoh. ꞌAndit hoontsꞌi ndai la oomaiꞌ hooloh-i, tsetselh ooghih tubulh 
tsuhídantsel ꞌinkꞌez hidutálhkꞌun.

11 Noheni nahunduníhla ꞌet huwa too za-i be too beꞌ nohúsdla. ꞌEt whuz 
unꞌa za ꞌunohusꞌen. ꞌEt hoontsꞌi ꞌilhoghun skꞌelhꞌaz whusatiyalh-un, ꞌen 
sanus diztiꞌ whe ꞌuntꞌoh. ꞌAw ookegon ꞌi hoontsꞌi ooba nétisdlelh huba soo 
lheꞌusdzooꞌ. Ndun ꞌen Ndoni ꞌinkꞌez kwun bulh ꞌi be too beꞌ nohtilhꞌelh.

12  Lufoos tlꞌo maiꞌ be tahawhúltsꞌih-i, ꞌi ꞌahoolhyiz nuyútun. ꞌInkꞌez ndi 
tlꞌo maiꞌ yutahawhúlhtsꞌih-i, ꞌinkꞌez yukꞌut ꞌutꞌen-i cha yukꞌut lhadútꞌih 
de, ꞌinkꞌez yunaꞌulhdoh. ꞌInkꞌez ndi mai ndai la lhaduja-i, ꞌi tsꞌiyawh 
deínudzih ꞌinkꞌez mai bayoh tsꞌe wheyúli. ꞌEt hoontsꞌi ndai la ndi kwun 
ꞌaw nalhnusne, ndi ootꞌooz, ꞌi be dutákꞌun,” ubulhni.

John, Sizi too be ꞌulya
13  ꞌEt ꞌawet Sizi Galilee yun kꞌut huwhutni tsꞌe hainya. ꞌEt Jordan koh 

tsꞌoozya John too beꞌ yutilelh ha.
14 ꞌEt hoontsꞌi John dah yúlhni. “Nyun too beꞌ sonleh hubaꞌ hoontꞌoh. 

ꞌInkꞌez di ha si stsꞌú tinya too beꞌ nyoosdleh ha?”
15 ꞌEt hoontsꞌi Sizi ꞌuyulhni, “Whute soo cho nilhꞌen, be tsꞌihꞌun 

ꞌuhoontꞌoh-i, ꞌet tsꞌiyawh lhaoodutanelh wheꞌ hoontꞌoh.” ꞌEt ꞌawet whute 
ꞌet dúyinla.

16  Sizi too beꞌ yinla whe tooz hanája ibulh ꞌet ꞌaho ꞌen ba ꞌaho yakꞌuz 
dahaꞌ dankez ꞌinkꞌez Yakꞌusda Ooyughi yunilhꞌen whe ndus de dutꞌai, ꞌi 
dove huyúlhni, ꞌi kꞌunꞌa Sizi ookwꞌédinde.

17 Khunsul ndus de ꞌuwhutni, “Ndun ꞌen sYeꞌ ookꞌesiꞌ ꞌen ꞌuntꞌoh, ꞌinkꞌez 
tube ꞌen bulh hoonústꞌiꞌ,” ni.

Netsudule Sizi tankꞌus yúnoolhtꞌi hukwaꞌ yulhꞌen

4  1 ꞌAwet Sizi ntsꞌe la dune lhuhootꞌih tsꞌe Ndoni ꞌonilha Sizi whuz 
wheyálhꞌaꞌ netsudule yootálhdzih ha.

2  Dit whunizyat dzin sóo honih, ꞌet hukwꞌelhꞌaz ꞌawet ooyeꞌíltsꞌul.
3  ꞌEt yóolhdzih-un, ꞌen yughu ninya ꞌinkꞌez ꞌuyúlhni, “ꞌAlha Yakꞌusda 

ooYeꞌ inli de, ndi tse lhes ooleꞌ dini.”
4 ꞌEt hoontsꞌi Sizi yulhni, “Ndiz unꞌa Yakꞌusda ooghuni kꞌut ꞌukꞌusgus 

whe nja dutni, ‘ꞌAw lhes za iloh dune yukꞌukhuna, ꞌet khuni tsꞌiyawh 
Yakꞌusda daja ni, ꞌi cha hikꞌukhuna.’ ”

5 ꞌEt netsudule keyoh whudiztiꞌ tsꞌe yulh whinꞌaz, ꞌinkꞌez njan lugliz 
whucho ꞌudedo hukwꞌut, ꞌet soo whuban nenilhya.

6  ꞌInkꞌez ꞌuyulhni, “ꞌAlha Yakꞌusda ooYeꞌ inli de, njan whengheꞌ 
dudintneh! ꞌAlha ꞌukꞌehooguz whe nja dutni,

‘Yakꞌusda oolizas butlꞌahonꞌai whe ꞌenne nyun nka huwuhinli,
ꞌinkꞌez dula be do nyuhóotatun,

ꞌet huwa ꞌaw nke tse tꞌaoonalh aitꞌoh.’ ”

7 ꞌEt Sizi nduyulhni, “Cha za njan ꞌukꞌehooguz whe nja dutni, ‘Khun te 
Moodihti nYakꞌusda ꞌen nantanꞌah hukwa ólhdzih junih!’ ”

8  ꞌEt doo cha za netsudule ndi dzulh ꞌudedo hadítꞌai tsꞌe whuz yulh 
whinꞌaz. ꞌEt ndi yun kꞌut ndulcho whe whenulhtun lerwene bube ꞌutꞌen 
kꞌoh ꞌinkꞌez huyé diztiꞌ-i, ꞌi cha.

9 ꞌInkꞌez ꞌuyulhni, “Ngwutsi be neninya ꞌinkꞌez stsꞌu téniꞌ nilhdzun de, 
ꞌet de ndi tsꞌiyawh, nchꞌeꞌ tileh!”

10 ꞌInkꞌez Sizi yulhni, “Satan naindalh! ꞌEt ꞌukꞌehooguz whe nja dutni, 
‘Moodihti nYakꞌusda, ꞌaw ꞌen za oobut negwutsi be netsꞌiyaih, ꞌinkꞌez 
ootsꞌu téniꞌ uznilhdzun, ꞌinkꞌez ꞌen za ba néꞌtsꞌutꞌen.’ ”

11 ꞌEt ꞌawet netsudule whenaja ꞌinkꞌez khunsul lizasne whusahándil 
ꞌinkꞌez hiba neꞌutꞌen.

Sizi dune bubulh yawhénilhduk
12  ꞌAwet Sizi whulhúdantsꞌo John ꞌahuyanꞌai. ꞌEt huwa Galilee yun kꞌut 

tsꞌu whinya.
13  ꞌEt keyoh Nazareth whuchꞌa séya ꞌinkꞌez keyoh Capernaum whuz 

oozya ꞌinkꞌez ꞌet tidalh. Njan keyoh ꞌet taba whuzꞌai. ꞌEt lhendun yun kꞌut 
Zebulun ꞌinkꞌez Naphtali lhodinꞌai.

14 ꞌEt Isaiah nus hoonꞌen-un, ꞌet howu yailhduk-un lhaóodotneh whe nja 
dutni,
 15 “Yun kꞌut Zebulun ꞌinkꞌez yun kꞌut Naphtali,

ya tooꞌ kꞌuz wheti ꞌet whuzꞌai.
ꞌEt njan Galilee yun kꞌut,

ꞌi ꞌudun yun kꞌut whutꞌenne,
ꞌenne buba ꞌuhoontꞌoh.

 16 Mbene la tsalhgus yo dilhtsꞌine,
ꞌenne kwun uncha-i hitilhꞌen.

Ntsꞌe la yun kꞌut sa whusꞌih whuzꞌai-un,
ndi sa whusꞌih, ꞌi be daztitsah-i, ꞌi ꞌuntꞌoh.

Mbene la ꞌet whutꞌenne, ꞌenne be hóotꞌen unli-i,
ꞌi be buba yulhkai leꞌhintꞌoh.”

17 ꞌEt whutsꞌun Sizi dune bubulh yawhénilhduk whe ubúlhni, “Noheni 
náhandunoohleh! Yakꞌuz kꞌuneꞌ whulꞌen-un ꞌawet nilhdukw suliꞌ.”

Dine lho ha ꞌutꞌenne Sizi, “ꞌAnih,” ubúlhni
18  ꞌAwet bunghun Galilee taba Sizi ꞌoh whuya uyalh ꞌet nane dune 

lhulhutsinke ubutilhꞌen. ꞌIlhoghun ꞌen Simon cha huyulhni Peter cha 
huyulhni, ꞌet ꞌilhoghun bulhutsin ꞌen Andrew huyulhni. ꞌEnne lhembilh 
tahúyalhdil lho ha ꞌutꞌenne hinli.

19 ꞌInkꞌez ꞌubulhni, “Nanúlhtꞌoh sunihꞌus. Dune ha ꞌutꞌenne nohtiselh.”
20 ꞌEt ꞌaho dulembil hiladitni ꞌinkꞌez hikꞌoh tsꞌe ootꞌen ha huyuntizꞌaz.

21 ꞌEt ꞌon ꞌun hidulh ꞌet doo cha za nane dune tilhꞌen. ꞌEnne cha 
lhulhutsinke Zebedee ooyeꞌke. ꞌIlhoghun James huyulhni ꞌinkꞌez 
ꞌilhoghun John huyulhni. Dubá te tsꞌi cho be húdilhtsꞌi ꞌinkꞌez dulembil 
nahuyutlꞌoo. ꞌEt Sizi bukahizya.

22  ꞌEt ꞌaho dubá bughu déhainꞌaz ꞌawet ye usda whe ꞌinkꞌez Sizi hikꞌoh 
tsꞌe ootꞌen ha hiyuntizꞌaz.

Sizi lhane dune undudáne soo náꞌbulhꞌen
23  ꞌEt ꞌawet Galilee yun kꞌut Sizi ndulcho nuya whe Lizwifne bulugliz ꞌet 

dune bubulh yálhduk. Mbe la yakꞌuz kꞌuneꞌ whulꞌen-un, ꞌen ghun khuni 
unzoo-i be bubulh yálhduk. Dune toh mbe la ndudane ꞌinkꞌez ooyustꞌe 
tétsunne, ꞌenne cha tsꞌiyawh soo naꞌbulhꞌen.

24 ꞌEt Syria yun kꞌut whutꞌenne, ꞌenne cha tsꞌiyawh hiyulh úditsꞌo. ꞌEt 
huwa mbene la lhenyoo dada bé undudane, ꞌinkꞌez mbe la ꞌon nus bulh 
ꞌúltsꞌulhne cha, mbe la ntsiꞌ-i nudúde ooyudindane cha, whusnine cha 
ꞌinkꞌez ookaootuzukne ꞌinkꞌez delh dusnine cha, ꞌenne tsꞌiyawh Sizi tsꞌu 
buhoozdla whe tsꞌiyawh soo náꞌbinla.

25 ꞌInkꞌez Galilee yun kꞌut whutꞌenne, Decapolis yun kꞌut whutꞌenne 
cha, ꞌinkꞌez keyoh Jerusalem whutꞌenne, Judea yun kꞌut whutꞌenne cha, 
ꞌinkꞌez Jordan koh ꞌon yah whéya whutꞌenne cha, ꞌenne tsꞌiyawh ꞌet 
huldlai kꞌet ꞌaw ꞌuzdooniꞌ aitꞌoh. ꞌEt ꞌultsukne ꞌilhunaoosdil ꞌenne tsꞌiyawh 
hiyuntizdil.

Sizi ubulhni, “Dawhuldzooꞌ-un ꞌet bughá whultsꞌut”

5  1 ꞌAwet Sizi ꞌilhunaoosdilne ubunilhꞌen whe ndo dzulh enun tsꞌe 
ndo whinya ꞌinkꞌez ꞌet nátlꞌadidaꞌ. Mbene yugha hódulꞌehne, ꞌenne 

hitsꞌoozdil.
2  ꞌEt ꞌawet whuwhebondunilhꞌeꞌ, ꞌet nja dúbulhni,

 3 “Mbene la ndunne lubeshi ꞌulhꞌenne, ꞌenne bugha budzi telꞌen unline,
ꞌenne yakꞌuz kꞌuneꞌ whulꞌen-un oochꞌeꞌ huzdliꞌ,
ꞌet huwa ꞌukꞌenus hoonzoo-un bugha whultsꞌut.

 4 Mbene la dulubeshi ghu ni unline, ꞌenne ꞌukꞌenus kꞌenánitꞌane 
hutileh.
ꞌEnne ꞌuhuja ꞌukꞌenus hoonzoo-un bugha whultsꞌut.

 5 Mbene la yo údudildzunne,
ꞌenne ndi yun kꞌut buchꞌeꞌ whutale ꞌet huwa ꞌenne ꞌukꞌenus 

hoonzoo-un bugha whultsꞌut.
 6 Mbe la Yakꞌusda ye tsꞌihꞌun ꞌuntꞌoh-i tube yukaꞌ ninzunne, ꞌenne 

ndet hukwaꞌ whuninzun-un, ꞌet bugha óotaltsꞌulh.
ꞌEt huwa ꞌenne ꞌukꞌenus hoonzoo-un bughá whultsꞌut.

 7 Mbe la ꞌuyoonne gha teꞌninzunne, ꞌenne Yakꞌusda cha bugha 
teꞌuntazeh,

Matthew 4 ,  5

The New Testament in Central Carrier of Canada, 2nd ed. © 2011, Wycliffe Bible Translators, Inc.



9

ꞌet huwa ꞌenne ꞌukenus hoonzoo-un bughá whultsꞌut.
 8 Mbene la oodzi dutsun lhilohne,

ꞌenne kꞌat le Yakꞌusda hutiꞌelh ꞌet huwa ꞌenne ꞌukꞌenus hoonzoo-un 
bughá whultsꞌut.

 9 Mbe la tsꞌihꞌun lhtsꞌun ꞌuhootꞌeꞌne, ꞌenne Yakꞌusda buzkeh 
ubodutánelh.
ꞌEt huwa ꞌukꞌenus hoonzoo-un bughá whultsꞌut.

 10 Mbene la tsꞌihꞌun ꞌuhintꞌoh huwa dzoh nubuhulhdehne, ꞌenne yakꞌuz 
kꞌuneꞌ whulꞌen-un, ꞌet buchꞌeꞌ hinli.
ꞌEt huwa ꞌukꞌenus hoonzoo-un bughá whultsꞌut.

11 Nkede suba dune nohchꞌaz yahutilhduk ꞌinkꞌez dzoh nunohotilhdzut, 
ꞌinkꞌez tsꞌiyaitsuk whutsꞌit khuni dutsun-i be nohchꞌa ꞌutsꞌun unꞌa 
yahutilhduk, ꞌet si sgha whuz unꞌa dune dzoh nunohulhdzut de, ꞌet 
ꞌukꞌenus hoonzoo-un nohghá whultsꞌut.

12  ꞌEt ꞌandit whutsꞌun kꞌudada whunúlhni ꞌinkꞌez ꞌukꞌenus hoonáhtꞌiꞌ! 
ꞌAlha yakꞌuz hooncha whe nohba kꞌelha whutaleh. Soo cho whunulhꞌen, 
njan mbe la nohtso nus hooꞌen inleꞌne, ꞌenne cha whuz unꞌa za bube 
huzula inleꞌ.

Ndi yun kꞌut lubeshi ꞌulhꞌenne buba be hootꞌen-i ꞌinkꞌez lisel cha léahtꞌoh
13  Nohni ndi yun kꞌut lubeshi ꞌulhꞌenne buba lisel leahtꞌoh. ꞌEt hoontsꞌi 

lisel ꞌaw nalhuwhúlhnih ꞌulhih te, ntsꞌenꞌa suba doo cha lisel oonawhúlniꞌ 
naoodleꞌ? ꞌEt whuz unꞌa ꞌaw hoonli ba lheꞌízooꞌ whe ꞌuntꞌoh. ꞌI ꞌantsꞌi 
dune tehúyulhkuk ꞌinkꞌez hikꞌunúdilh wheꞌ hoontꞌoh.

14 Ndi yun kꞌut dunene buba be hootꞌen-i leꞌahtꞌoh. ꞌAw keyoh whuti 
dzulh kꞌewhahꞌai de, ꞌaw whuntoolhꞌih aitꞌoh.

15 ꞌEt whuz unꞌa za dune ndi too dizkꞌun naidulhkꞌan ꞌinkꞌez ꞌaw 
chalhyal yunedóoꞌalh aitꞌoh. ꞌEt kꞌus lutab
kꞌeyítaꞌalh ꞌinkꞌez kwun ꞌi gha tsꞌiyanne huwhuntilhꞌelh.

16  ꞌEt whuz unꞌa za ntsꞌenꞌa la dune ba be hootꞌen-i unli,ꞌet whuz unꞌa 
nohni cha nohedútadi. ꞌI be noheꞌutꞌen unzoo-i daldzooꞌ la, ꞌet whuz unꞌa 
dune yuntilhꞌelh ꞌinkꞌez nohBá yakꞌuz usda-un, ꞌen ꞌukꞌenus hidutálhtiꞌ.”

Sizi ubulhni, “Moses be ꞌudustlꞌus ꞌinkꞌez nus hooꞌenne 
bubeꞌ ꞌudustlꞌus tsꞌiyawh lhadútisdleh”

17 “Moses be ꞌudustlꞌus ꞌinkꞌez nus hooꞌenne bubeꞌ ꞌudustlꞌus ꞌi gak 
natiselh ꞌet hukwa whusásya noohzin junih. ꞌI tsꞌiyawh lhadútisdleh ꞌet 
hukwa whusásya.

18  ꞌAlhaꞌ dusni whe nohdusni, Moses be ꞌudustlꞌus Hebrew bughuni 
kꞌunꞌa hoontꞌum-unyaz whe ꞌukꞌeguz-un ꞌinkꞌez hoontꞌum-unyaz usgus-
un, ndet ꞌuwhulhni, ꞌet tsꞌiyawh ꞌet ndúhooja de, ꞌet whutsꞌun ꞌaw ndi yun 
ꞌinkꞌez yakꞌuz cha ꞌetsul ꞌuhóneh aitꞌoh.

19 Ndai khuni neghaltsꞌut-i, ꞌi kꞌuneꞌ tsꞌootꞌen hubaꞌ hoontꞌoh, ꞌaw 
hoontsool-unyaz hoontsꞌi dune kꞌuhinínyuz de, ꞌinkꞌez ꞌuyoonne cha 
whuz unꞌa za whubodutilhꞌeh, dune ndutꞌen de, ꞌet ntsꞌe la yakꞌuz kꞌúneꞌ 
whulꞌen-un, ꞌen ꞌaw hoonli lhiloh-un hidutánelh. ꞌEt hoontsꞌi ndi khuni 
netlꞌadiltsꞌut-i, dune tsꞌiyawh hikꞌuneꞌ ꞌutꞌen de, ꞌinkꞌez ꞌuyoonne cha 
whuz unꞌa ꞌaz whubodutilhꞌeh, dune ndutꞌen de, ꞌet ntsꞌe la yakꞌuz kꞌúneꞌ 
whulꞌen-un, ꞌet ꞌi be ncha-un ꞌuntꞌoh hidutánelh.

20 Tsꞌihꞌun nohdusni ndunne Moses be ꞌudustlꞌus ꞌukꞌununáguzne 
ꞌinkꞌez Phariseene cha, ꞌenne hiye tsꞌihꞌun unꞌa ꞌuntꞌoh-i ꞌinkꞌez nohni be 
tsꞌihꞌun unꞌa ahtꞌoh-i, ꞌi buba nus ahzoo de, ꞌet de za ntsꞌe la yakꞌuz kꞌuneꞌ 
whulꞌen-un tsꞌe tsꞌu tíhdulh.

Nyulh dune hoonli-unyaz whe nchꞌaz ditni tꞌewhunínzun 
de, ooghu ninya ꞌinkꞌez kꞌeke naooltselh

21 “ꞌEt whutso daꞌ whulh udahtsꞌo ntsꞌenꞌa dune daja hutni whe nja 
duhutni, ‘Dune solhghelh junih,’ ꞌinkꞌez mbe la dune silhghi-un, ꞌet 
hukwꞌunꞌa buba nahutiyeh wheꞌ hoontꞌoh.

22  ꞌEt hoontsꞌi sichꞌoh ꞌunohdusni, mbene la ꞌantsꞌet dulh dune bulh 
hunilchꞌe de, ꞌenne tsꞌiyawh buba nahutideh wheꞌ hoontꞌoh. ꞌEt mbe la 
dudulh dunene ‘Racaꞌꞌulhníne de, ꞌet ndi khuni dakelh kꞌunꞌa ‘ntsiꞌꞌ ni 
whe ꞌutni, ꞌi gha nahiyilh-un but hutiyin. ꞌInkꞌez cha za mbe la dune, 
‘Whuzini dune inli whe ꞌintꞌoh!’ yulhni de, mbe la ndutnine, ꞌenne tube 
whewhúnujut-un kwuncho yo tsꞌu buhutinoh.

23  ꞌEt huwa hoonliyaz loodel kꞌut howaꞌ tánꞌalh-i, ꞌinkꞌez nyulh dune 
hoonli-unyaz whe nchꞌaz ditni tꞌeoonínzun de,

24 ꞌet whutso nyulh dune bulh kꞌeke nalhoolhtselh. ꞌEt hukwꞌelhꞌaz ꞌet 
ꞌandit za ndai la loodel kꞌut huwaꞌ tanꞌalh-i, ꞌet huwa óonꞌalh.

25 ꞌEt khun dune hoonli-unyaz whe nchꞌaz ditni de, ꞌaho ootsꞌun 
tsꞌihꞌun naꞌhonleh. ꞌEt nahiyilh-un but nényutalhtelh ꞌet whutso ndóneh. 
ꞌEt ꞌaw ndúlhinel de, ꞌen mbe la nchꞌaz ditni-un, ꞌen nahiyilh-un but 
nényutalhtelh. ꞌEt nahiyilh-un, ꞌen neilhchuk-un tlꞌanyutilhtelh ꞌinkꞌez 
nchꞌaz dánaꞌdutaꞌalh.

26  Tsꞌihꞌun unꞌa nohdusni, ndai la tsꞌiyaitsuk ookꞌelha whutilhtselh ꞌet 
whutsꞌun, ntsꞌenꞌa suba whuchꞌa naoohjaꞌ? ꞌAw oohneh aitꞌoh!

Mbe la tsꞌeke yunilhꞌen whe dudzi yo whe njan duninzun, “Bulh níntaꞌ 
tistꞌelh hukwaꞌ nuszun,” ꞌet ꞌudaꞌ yulh nintaꞌ ꞌantꞌen whe ꞌuntꞌoh

27 “ꞌEt whutso daꞌ whulh udahtsꞌo ntsꞌenꞌa dune daja hutni whe nja 
dúhutni, ‘ꞌUyoon tsꞌeke bulh nintaꞌ ontꞌen junih.’

28  ꞌEt hoontsꞌi sichꞌoh ꞌunohdusni mbe la tsꞌeke yunilhꞌen whe dudzi 
yo whe nja duninzun, ‘Bulh níntaꞌ tistꞌelh hukwaꞌ nuszun,’ ꞌet ꞌudaꞌ yulh 
nintaꞌ antꞌen whe ꞌuntꞌoh.

29 ꞌEt nailhni tsꞌe nyuna ꞌi be lubeshi inla de, hanónꞌalh ꞌinkꞌez ꞌun 
ntolhꞌis. ꞌEt ꞌon nus sooꞌ hoontꞌoh nohyustꞌe ndulcho dutágun-un whanus 
sooꞌ hoontꞌoh wheꞌ hoontꞌoh.

30 ꞌInkꞌez nailhni tsꞌe nla be níntaꞌ nintꞌen de, kꞌontꞌas ꞌinkꞌez ꞌun tolhꞌis. 
ꞌEt ꞌon nus sooꞌ hoontꞌoh nohyustꞌe ndulcho dutágun-un whanus sooꞌ 
hoontꞌoh.

Dune tsꞌeke bulh lhgho dilhtsꞌi-un, ꞌet ꞌilhiz wheni ꞌotátꞌelh
31 “ꞌInkꞌez ꞌet cha ndutni ‘Mbe la duꞌat ꞌetsul ꞌutilelh-un, ꞌet duꞌat 

ꞌudustlꞌus ye ꞌetsul itilelh-i yutlꞌayóolhchoos hubaꞌ hoontꞌoh.’
32  ꞌEt hoontsꞌi sichꞌoh ꞌunohdusni ooꞌat ꞌuyoon dune bulh nintaꞌ 

ꞌantꞌen hukwꞌelhꞌaz ꞌet huwa za ndi ꞌudustlꞌus dai la ye ꞌetsul itilelh-i 
yutlꞌayóolhchoos hubaꞌ hoontꞌoh. ꞌEt whuz unꞌa ndúlhinel whe duꞌat ꞌetsul 
ꞌuyinla de, ꞌet de dichꞌoh duꞌat nintaꞌ ꞌantꞌen-un yulhtsih. ꞌInkꞌez ndun 
tsꞌeke ꞌuyoon dune ghu nasda de, ꞌet ndun dune ꞌen cha nintaꞌ utꞌih-un 
unli whe ꞌuntꞌoh.

Khun nyunchꞌoh nghuni kꞌónyis junih
33  “ꞌEt doo cha za niz de whudizulh daꞌ tsꞌiyawh tꞌeoonáhzun ꞌudaꞌ dune 

daja hutni whe nja duhutni, ‘Khun nyunchꞌoh nghuni kꞌónyis junih. ꞌEt 
kꞌus neMoodihti whe ootsꞌu nahizinya ꞌet whunilhchoh hukwꞌunꞌa ꞌontꞌen 
hubaꞌ hoontꞌoh.’

34 ꞌEt hoontsꞌi sichꞌoh ꞌunohdusni, khun whuz unꞌa te ndudóohni junih. 
Khun ‘Yakꞌuz whunalh ꞌudusni,’ doohtniꞌ junih. ꞌAlha yakꞌuz tsꞌe Yakꞌusda 
kwꞌutsꞌuzda cho diztiꞌ-i, ꞌi ꞌet usꞌai.

35 Kꞌus ‘Ndi yun kꞌut whunalh dusni,’ doohtniꞌ junih. Yakꞌusda duke 
yukꞌudílhꞌez-i, ꞌi ꞌuntꞌoh ꞌet huwa. Kꞌus khun te ‘Keyoh Jerusalem 
whunalh ꞌudusni,’ doohtniꞌ junih. Lerwe kꞌus diztiꞌ-un ookeyoh whucho 
ꞌuhoontꞌoh ꞌet huwa.

36  Kꞌus khun te ‘Whe khusna-un whenahoosyeh,’ junih. ꞌAw ꞌilhudzin 
hoontsꞌi ꞌaw huwa naoodoohꞌah aitꞌoh ꞌet huwa.

37 ꞌEt kꞌus ndiz unꞌa nja dúdoohtni, ꞌet ꞌawet ‘A,’ dahni, ‘A,’ ꞌuntꞌoh. 
ꞌInkꞌez ‘ꞌAwúndooh,’ dahni de cha, ‘ꞌAwúndooh,’ ꞌuhoontꞌoh. ꞌEt ꞌutsꞌun 
unꞌa ꞌudutihnelh de, ꞌet de ntsiꞌ-un tsꞌu hadutídoh whe ꞌuntꞌoh.

Dune ntsiꞌ-un, ꞌen oochꞌaz nóntꞌi
38  “ꞌEt whutso daꞌ whulh udahtsꞌo ntsꞌenꞌa dune daja hutni inleꞌ whe 

nja duhutni, ‘Dune oona hoosꞌ̱en silhtsi de, nyunchꞌoh nyúna be hoosꞌ̱en 
tanleh. ꞌI be kwꞌelha whutalhtselh. ꞌEt ooghu dádilhchus de, nyunchꞌoh 
nghoo be kwꞌelha whutalhtselh,’ hutni inleꞌ.

39 ꞌEt hoontsꞌi sichꞌoh ꞌunohdusni, dune ntsiꞌ-un kꞌólꞌen junih. ꞌEt kꞌus 
mbe la nailhni tsꞌe nohnizkuk de, ꞌet ꞌintlꞌus tsꞌe ootsꞌun nándunontꞌah.

40 Khun mbe la ntsꞌootꞌan nahiyilh-un but ntsꞌu yuka ꞌutni de, ndzoot ꞌi 
cha ooghá yolhchoos.

41 ꞌEt mbe la dune dawhuldzoh la ha tányalh nyulhni de, ꞌet nat ꞌet 
ꞌuwhuldzoh tsꞌe bulh haóonyaꞌ.

42  ꞌEt mbe la hoonliyaz ntsꞌu háꞌ ꞌutni de, ꞌi ooghá yonꞌalh. Hoonliyaz 
dughu sinla-un yulhni de, khun oochꞌaz naoolꞌah junih.

Nohchꞌaz ditnine bukꞌeoohtsiꞌ
43  “Njan cha whulh údahtsꞌo ntsꞌenꞌa dune daja hutni whe ꞌet nduhutni, 

‘Nyenghoh whutꞌi-un ookꞌeoontsiꞌ ꞌinkꞌez nchꞌaz ditni-un, ꞌen ootsꞌu doniꞌ.’
44 ꞌEt hoontsꞌi sichꞌoh ꞌunohdusni, nohchꞌaz ditnine hoontsꞌi 

bukꞌeoohtsiꞌ. Mbene la denóhdulene, ꞌenne khuni unzoo-i be bubulh 
yaóolhduk. Mbene la nohtsꞌu dutnine, ꞌenne butsꞌun oohzooꞌ. ꞌEt mbene 
la hoontsiꞌ-un nohtsꞌun neꞌhutꞌen ꞌinkꞌez dzoh nunohulhdzutne, ꞌenne cha 
buba tenadoohdli hubaꞌ hoontꞌoh.

45 ꞌEt whuz unꞌa tsꞌiyanne whunúlhtun nohBá yakꞌuz usda-un, ꞌen 
buzkeh ahli whe ꞌahtꞌoh. ꞌAlha Yakꞌusda ndi sa ntsiꞌne ꞌinkꞌez unzoone 
lhgha ndi sa bukꞌidindi. ꞌInkꞌez tsꞌihꞌun ꞌuntꞌohne ꞌinkꞌez tsꞌihꞌun 
lheꞌitꞌohne, ꞌenne cha lhgha bukꞌut nawhúlhtih.

46  Ndiz unꞌa nja duhoontꞌoh, mbene nohkꞌentsiꞌne, ꞌenne za bukꞌehtsiꞌ 
de, di suba nohgha óokat? Gak! Ndunne sooneya nalhdzoohne, ꞌenne cha 
whuz unꞌa za nduhutꞌen.

47 ꞌInkꞌez nohulhutsinke, ꞌenne za hadih budahni de, ꞌet ꞌuyoonne anus 
ahzoo naꞌdunáhzun eh? Gak! Ndunne sooneya nalhdzoohne, ꞌenne cha 
whuz unꞌa za nduhutꞌen.

48  Ndiz unꞌa nja dútihtꞌelh, nohBá yakꞌuz usda-un, ꞌen dantꞌoh whe 
tsꞌihꞌun ꞌuntꞌoh, ꞌet nohni cha whuz unꞌa za ꞌoohtꞌeꞌ hubaꞌ hoontꞌoh.

ꞌUtꞌen unzoo-i ꞌulhꞌen de, khun tsꞌiyanne nalh 
tube cho wheꞌ ꞌududolhtiꞌ junih

6  1 “Soo cho huwahli! Khun telꞌenne ghaꞌ tihꞌalh de, tsꞌet whucho 
ndóhtꞌen junih. ꞌEt whuz unꞌa ndahtꞌen de, nohBá yakꞌuz usda-un, 

ꞌen ꞌaw nohba kꞌelha hoolhtselh aitꞌoh.
2  ꞌEt huwa telꞌenne ghaꞌ tihꞌalh de, khun tsꞌiyanne nalh tube cho wheꞌ 

ꞌududolhtiꞌ junih. Ndunne duba naꞌudzooꞌne, ꞌenne ꞌet whuz unꞌa ꞌet 
duhútꞌen. Lizwif bulugliz kꞌus ti whulheguz-un ꞌet tsꞌiyanne ubunoolhꞌen 
ha, ꞌet nduhutꞌen. ꞌAlhaꞌ dusni, mbene la ba kꞌelha whutalehne, ꞌudaꞌ buba 
kꞌelha whuzdliꞌ wheꞌ hoontꞌoh.

3  ꞌEt hoontsꞌi telꞌenne ghaꞌ tihꞌalh de, mbene la ꞌukꞌenus nohtsꞌun 
unzoone, ꞌenne hoontsꞌi bunanto ꞌoohneh.

4 ꞌEt whuz unꞌa ꞌuyoonne tꞌehonúszun ꞌet dahtꞌen whe telꞌenne gha 
ꞌáhꞌaih. ꞌInkꞌez nohBá yakꞌuz usda-un, ꞌen dahoontꞌoh huwa ꞌet ndahtꞌen-

un, ꞌet tsꞌiyawh nohnilhꞌen whe ꞌuntꞌoh. ꞌEt huwa dichꞌoh tsꞌiyanne but 
hoonzoo whe nohba kꞌelha whutilhtselh.

Ndiz unꞌa tenadoohdli hubaꞌ hoontꞌoh
5 “ꞌEt tenadahdli de, khun duba naꞌudzooꞌne kꞌoh tsꞌe tenadoohdli junih. 

ꞌEnne whuz unꞌa lizwif bulugliz cha nódilhya, kꞌus ti whulhetoh cha, 
ꞌantsꞌi huhóontꞌiꞌ whe whuz unꞌa tenahududli tsꞌiyanne ubunoolhꞌen ha. 
ꞌAlhaꞌ whe nohdúsni, mbe la ndutꞌenne buba kꞌelha yutáleh, ꞌi ꞌudaꞌ buba 
kꞌelha yuzdliꞌ wheꞌ hoontꞌoh.

6  ꞌEt nohni tenadutihdli de, nohnichꞌoh whahtꞌi-un, ꞌet danaoohdilh 
ꞌinkꞌez dánaꞌdihtan whe tenadoohdli. ꞌEt ndahtꞌen de ꞌet la nohBá lhistꞌen-
un, ꞌen ꞌuntꞌoh, ꞌet ntsꞌenꞌa la ꞌet ndahtꞌen de, tsꞌiyawh nohnilhꞌen. ꞌEt 
huwa dichꞌoh tsꞌiyanne nalh nohba kꞌelha whutilhtselh.

7 ꞌEt tenadahdli de, lhat cho ꞌoh lhunahoohdeh junih. Whuz unꞌa 
lhendun keyoh whutꞌenne kꞌunꞌa tenahududli. ꞌEnne lhai khuni be 
tenahududli de, ꞌi be Yakꞌusda budutátsꞌo huninzun ꞌet huwa.

8  Khun te ꞌenne bukꞌunꞌa ꞌudoohtniꞌ junih. NohBá ndet hukwa 
oodutalhkut-un, nohtso daꞌ tꞌewhunínzun whe ꞌuntꞌoh.

9 Inka ndiz unꞌa tenadoohdli,
‘NeBá yakꞌuz sinda.
Nyooziꞌ dótiꞌ.

 10 Dahoontꞌoh whe lerwe inli,
ꞌet cha netsꞌó tooltsꞌit.

Ntsꞌenꞌa la hukwaꞌ ninzun, ꞌet ndo honeh.
ꞌInkꞌez ndet la yakꞌuz tsꞌe hukwaꞌ ninzun dahooja la, ndi yun kꞌut 

cha,
ꞌet whuz unꞌa za ꞌet dúhoneh.

 11 Ndai ꞌandit dzin uztiꞌulh-i,
negha nínꞌaih.

 12 ꞌInkꞌez ꞌuyoonne bulh dulhyoh tsꞌuwhulhꞌai de, buba whunatsꞌo 
doolnoh.
ꞌEt whuz unꞌa za nelubeshi neba oonaoodolnoh.
ꞌInkꞌez ntsiꞌ-un, ꞌen chꞌa néghinli.
Ndai la ꞌutsꞌun unꞌa nchꞌa ꞌutsꞌinla-i,
ntsꞌun ꞌet dutsꞌootꞌen huba lheꞌhootꞌoh,
ꞌi cha neba whunaoodutalnoh hubaꞌ hoontꞌoh.

 13 ꞌInkꞌez ntsiꞌ-un, ꞌen chꞌa neghinli.
ꞌEt yakꞌuz kꞌuneꞌ ꞌintꞌen-un ꞌintꞌoh, ꞌinkꞌez be ilhtus-i cha,

ꞌinkꞌez bé dintiꞌ-i cha, ꞌi ꞌilhiz wheni ꞌi tsꞌiyawh nchꞌeꞌ ꞌuntꞌoh.
ꞌEt ndo honeh.’

14 ꞌEt dune nohdulhyoh néꞌhutꞌen de, ꞌinkꞌez buba whunaoodúlhnoh de, 
ꞌet de nohBá yakꞌuz usda-un, ꞌen cha nohba whunaoodutilnoh.

15 ꞌEt hoontsꞌi dune nohdulhyoh néꞌhutꞌen de, ꞌinkꞌez buba 
whunalhoduzulhnoh de, ꞌaw nohBá yakꞌuz usda-un, ꞌen cha nohba 
whunaoodoolnoh aitꞌoh.

Soo hootahni de, ꞌet ꞌonghohne buchꞌa nonahꞌiꞌ
16  “ꞌEt ndet soo hóotahnih de, mbe la duba naꞌudzooꞌne, ꞌenne bukꞌunꞌa 

ꞌoohtꞌeꞌ junih. ꞌEt dutꞌenne, ꞌenne dudzi yo ꞌuhilhdzun naꞌhududilꞌi wheꞌ 
hintꞌoh. ꞌInkꞌez dunin be teꞌhududilꞌen ꞌinkꞌez dzoh nuhuzut naꞌhududilꞌi. 
ꞌEt whuz unꞌa ꞌuyoonne whúbonulhtun ntsꞌenꞌa la soo huhooni hukwꞌunꞌa. 
ꞌAlhaꞌ whe nohdusni, mbe la ndutꞌenne buba kꞌelha yutaleh-i, ꞌudaꞌ buba 
kꞌelha whuzdliꞌ wheꞌ hintꞌoh.

17 ꞌEt hoontsꞌi nohni soo hóotahni de, soo cho nenaꞌnoolhdeh ꞌinkꞌez 
nohtsegha cha naoolhtlo.

18  ꞌEt whuz unꞌa soo hóotahni de, ꞌet ꞌonghohne buchꞌa nonahꞌiꞌ. ꞌEt 
hoontsꞌi nohBá lhuhoostꞌen tsꞌe hoontsꞌi whunilhꞌen, ꞌen tsꞌiyanne nalh 
nohba kꞌelha whutilhtselh wheꞌ hoontꞌoh.

Ndai la yakꞌuz be hoonzooꞌ hoontꞌoh-i,  
ꞌi yakꞌuz tsꞌe ꞌet whuz ꞌilhoozóhlelh

19 “Ndi yun kꞌut oonáhtꞌiꞌ-i ꞌilhoozáhle iloh. Ndulhꞌen de, ꞌantsꞌi 
kꞌenaditsih ꞌinkꞌez musdziyaz cha gak yutilhtselh. ꞌUndunutꞌihne, ꞌenne 
cha nohghu dáꞌhutiyus ꞌinkꞌez hiduntitꞌih.

20 ꞌEt kꞌus ndai la yakꞌuz be hoonzooꞌ hoontꞌoh-i, ꞌi yakꞌuz tsꞌe ꞌet whuz 
ꞌilhoozáhla. ꞌEt whuz unꞌa ꞌaw kꞌenádotsih aitꞌoh. ꞌInkꞌez musdziyaz cha 
ꞌaw gak yoolhtselh aitꞌoh. ꞌInkꞌez ꞌaw nohghu daꞌhooyis ꞌinkꞌez nohgheꞌ 
hundunootꞌih aitꞌoh.

21 ꞌEt huwa ndet la oonáhtꞌiꞌ-i ꞌilhoozáhla, ndet ꞌusdla-un, nohdzi cha ꞌet 
za dutáꞌalh.

Dune na ꞌantsꞌi too dizkꞌun leꞌuntꞌoh
22  “ꞌEt nena ꞌantsꞌi neyustꞌe ba too dizkꞌun leꞌuntꞌoh. ꞌEt nohna soo 

ꞌuntꞌoh de, ꞌet nohyustꞌe be hootꞌen-i dizbun.
23  ꞌEt hoontsꞌi dune na lubeshi be untsiꞌ de, ꞌet ooyustꞌe ndulcho 

whe tsalhgus be dutabun. ꞌEt huwa ndi be hootꞌen nohbulh ꞌuntꞌoh 
tsalhgus kꞌunꞌa be hoodatꞌen de, ꞌet dáhoolcho-i be suba tsahólhgus 
ooleꞌ?

Yakꞌusda ookꞌuneꞌ ꞌintꞌen de, ꞌaw sooneya cha kꞌuneꞌ ꞌontꞌen aitꞌoh
24 “ꞌAw ꞌilhoghun dune nane moodih ba ꞌootꞌen aitꞌoh. ꞌEt ꞌilhoghun ꞌen 

yutsꞌu dutitni ꞌinkꞌez ꞌilhoghun yukꞌetitsiꞌ. Kꞌus ꞌilhoghun yukꞌúneꞌ titꞌen 
ꞌinkꞌez ꞌilhoghun yuchꞌaz dútatni. ꞌAw Yakꞌusda cha kꞌuneꞌ ꞌintꞌen ꞌinkꞌez 
sooneya cha kꞌuneꞌ ꞌontꞌen aitꞌoh.

Yinka dúlhtsꞌi-un huwu ni oohleꞌ junih
25 “ꞌEt huwa njan dunóhdusni, yinka dúlhtsꞌi-un huwu ni oohleꞌ junih. 

Ndai la tihꞌulh-i ꞌinkꞌez ndai la tihnelh-i cha, ꞌinkꞌez nohyustꞌe soo 
naidutihleh, ꞌi cha, ꞌi tsꞌiyawh khun ooghu ni oohleꞌ junih. Ndi tihꞌulh-i 
be kháhna-i anus diztiꞌ nahzun eh? Kꞌus naih ꞌi nohuyustꞌe anus diztiꞌ 
nahzun eh?

26  Ndo dutꞌai núdilh-i nulhꞌen! ꞌAw ꞌalheꞌ nusdloh ꞌinkꞌez ꞌaw khit huba 
ilheꞌosdle iloh. ꞌEt hoontsꞌi nohBá yakꞌuz usda-un, ꞌen bugha ꞌáꞌaih. ꞌI iloh 
lakw buba nus dáhtiꞌ?

27 Nohni nohtoh mbe ꞌuntꞌoh dalcho tileh howu ni unli? ꞌAw ꞌet huwa 
ꞌon nus ꞌulyiz ooleꞌ aitꞌoh!

28  ꞌEt huwa di ha be dune tihleh wuni ahli? ꞌIndaiyaz ntsꞌenꞌa haniyeh, 
ꞌet howu nuni nahzut. ꞌAw lheꞌhustꞌen ꞌinkꞌez ꞌaw naih cha lheꞌhulhꞌen 
hiye dune tileh ha.

29 ꞌEt nohdusni Solomon ꞌen hoontsꞌi soo nadutꞌih te, ꞌaw ꞌindaiyaz anus 
lheꞌildzooꞌ.

30 ꞌEt Yakꞌusda tlꞌo unzoo-i yilhꞌi. ꞌI ꞌandit dzin tlꞌo kꞌut haniyeh ꞌinkꞌez 
bunde ꞌi tsehidutilhkut ꞌinkꞌez dutákꞌun. ꞌEt dáhoolcho-i be nohni ꞌon nus 
soo nanohdutileh? Nohni ꞌaw soo cho ooba ꞌalha lheꞌhootꞌohne ꞌunohdúsni!

31 ꞌEt huwa khun lhoodolhkut junih, di suba tsꞌooꞌalh, kꞌus di suba 
tsꞌootnaiꞌ, kꞌus di suba be dune tsꞌooleꞌ, noohzin junih.

32  ꞌAlha ꞌudun yun kꞌut whutꞌenne ꞌet za hukwa hitísꞌen. ꞌInkꞌez ꞌalha ꞌi 
be nohBá yakꞌuz usda-un, ndai hoonliyaz be tsꞌuwhulhdoh-i, ꞌet tsꞌiyawh 
tꞌeooninzun.

33  ꞌEt hoontsꞌi ntsꞌenꞌa Yakꞌusda nohba lerwe tileh ꞌinkꞌez be tsꞌihꞌun 
unꞌa ꞌuhoontꞌoh-i nohchꞌeꞌ tileh cha, ꞌet za hukwaꞌ nahzun de, ꞌet de ꞌon 
ꞌun-i cha njan tsꞌiyawh nohgha tíkulh wheꞌ hoontꞌoh.

34 ꞌEt huwa bunde dawhútanelh, ꞌet howu ni oohleꞌ junih. Bunde 
whusahooltsꞌut de, ꞌet de la howu ni oohleꞌ. Dzin totsuk sooꞌ hoolcho 
hoontsiꞌ-un whutihꞌelh ꞌet huwa.

ꞌUyoonne ba nahoohyeh junih

7  1 “ꞌUyoonne ba nahoohyeh junih. Doo ka si nohba nahoodeh.
2  Ntsꞌenꞌa ꞌuyoonne ba nahahyeh, ꞌet soo whuz unꞌa nohba 

nahutideh. ꞌInkꞌez ntsꞌenꞌa ꞌuyoonne ghu nuni nahdzut, whuz unꞌa za 
nohghu nuní huntizut.

3  ꞌEt di ha nyulhutsin lhusyaz oona kꞌet diztan, ꞌi nilhꞌen, ꞌet hoontsꞌi 
ꞌaw tꞌeoonuzinzun nyunchꞌoh duchun cho nyuna kꞌet diztan?

4 Ntsꞌenꞌa nyulhutsin ꞌudutánelh, ‘Nyuna kꞌeltsꞌut-i nyuna 
kꞌehanaóosꞌalh,’ ꞌinkꞌez nyunchꞌoh lhelcho-i nyuna kꞌet ꞌusꞌai-i ꞌaw 
lhnílhꞌen?

5  Nyunchꞌoh duba naꞌindzooꞌ! ꞌUdechoo lhelcho-i nyuna kꞌéltsꞌut-i, ꞌi 
cho nyuna kꞌéhanainꞌaih. ꞌEt de la soo whunilhꞌen whe oona kꞌéltsꞌut-i 
oona kꞌehanáyonꞌalh.

6  Yakꞌusda ooghuni lubeshi ooghu hooloh-un, khun te lhike dultꞌohne 
gha óohꞌalh junih. Kꞌus Yakꞌusda ye whúneodulhꞌeh-i, ꞌi kwꞌusul diztiꞌ-i, 
pearl huyulhni ꞌet dultꞌoh-i, khun gugoos dultꞌohne butso naóolhdilh 
junih. ꞌEt ndahja de, dulcho hikꞌunutílhꞌus ꞌinkꞌez ꞌaho nohtsꞌu náhulhya 
ꞌinkꞌez yanohodutálhchꞌulh.

Yakꞌusda nohtsꞌo hukwaꞌ ninzun-un, ꞌet Yakꞌusda 
hukwa ꞌoodolhkut ꞌinkꞌez nohgha whútaꞌalh

7 “ꞌEt nohdusni Yakꞌusda ndai la ookayoodulhkut-i nohgha ítaꞌalh. 
Ookunáhta ꞌinkꞌez nahootáhꞌalh. Dati dunulhkwꞌuz ꞌinkꞌez nohba 
dáhaꞌdutikwus.

8  ꞌEt ꞌoodulhkutne, ꞌenne Yakꞌusda bugha whútaꞌalh. Mbene la 
hoonliyaz hukunútane, ꞌenne nahahootáꞌalh. ꞌInkꞌez mbene la dati 
dunulkwꞌuzne, ꞌenne Yakꞌusda buba dáhaꞌ dutitꞌelh.

9 Mbene nohbáke nohtoh, ooyeꞌ lhes yutsꞌu ha ꞌutni de, ꞌaw tse yughá 
ndunoꞌalh aitꞌoh.

10 Kꞌus lho yutsꞌu ha ꞌutni de, ꞌaw ꞌi kꞌet tlꞌughus yugha óotꞌelh aitꞌoh.
11 ꞌEt ndiz unꞌa nja duhoontꞌoh, nohni lubeshi ꞌulhꞌenne ahli, ꞌet hoontsꞌi 

tꞌeoonahzun ntsꞌenꞌa unzoo-i nohuzke gha tíhꞌalh. ꞌEt dáwhulcho-i be ꞌon 
nus ndo yakꞌuz nohBá, mbene la yoodulhkutne, unzoo-i bugha tiꞌalh.

12  ꞌEt huwa ntsꞌenꞌa hukwaꞌ nahzun dune danohotilhꞌelh-un, ꞌet whuz 
unꞌa za nohni cha ꞌet ndúboolhꞌen. ꞌAlha Moses be ꞌudustlꞌus cha ꞌinkꞌez 
nus hooꞌenne bubeꞌ ꞌudustlꞌus cha, ꞌet náhooltꞌoh ꞌet duwhútni.

Datí-un hoondat-un
13  “Njan datí-un hoondat-un ꞌet hukohdilh hubaꞌ hoontꞌoh. ꞌEt datí-un 

ꞌinkꞌez ti hoontel-un, ꞌet kwuncho yo tsꞌu ti ꞌuhoontꞌoh ꞌinkꞌez lhane whuz 
whedilh.

14 Njan ꞌet huwa ꞌet nduhutꞌen, njan datí-un hoondat ꞌinkꞌez njan ti 
ꞌilhiz be tsꞌukhuna-un ꞌet howa whulnaꞌ wheꞌ hoontꞌoh. ꞌAw lhane iloh 
nahuhóoꞌaih.

Dune dahútꞌen-un, ꞌet ꞌi be dahintꞌoh la tꞌebuntihzeh
15  “Mbene la whutsꞌit be nus hooꞌenne naꞌdudilꞌi, ꞌenne buka huwahli! 

ꞌUsbai zuz be soo dintꞌohne, ꞌenne buyo tsꞌe yus soo ꞌukꞌenus ntsiꞌ-i ꞌenne 
léꞌhintꞌoh.

16  ꞌEt huwa dahútꞌen-un, ꞌet ꞌi be tꞌebuntihzeh. ꞌEt duje isdloo whus 
chun gha huyoonuyin eh? Kꞌus ndi mai, figs huyulhni, chuntoh 
whudutsꞌul-un whutoh huyoonuyin eh? ꞌAwúndooh!

17 ꞌEt whuz unꞌa za duchun unzoo-i, ꞌi mai unzoo-i ooghu haniyeh.
18  ꞌInkꞌez duchun dalhjut-i, ꞌaw mai unzoo-i ooghu hanóoyeh aitꞌoh.
19 Tsꞌiya-i duchun ꞌaw mai unzoo-i ooghu hanooyeh aitꞌoh, ꞌi 

nánuhidutselh ꞌinkꞌez hidilhkꞌun.
20 ꞌEt huwa dune cha whuz unꞌa duhintꞌoh. ꞌEt huwa la tꞌebunohzin.

Yakꞌusda kꞌúnulheꞌustꞌenne, ꞌenne Sizi Gri oochꞌeꞌne lhuhiloh
21 “ꞌAw tsꞌiyanne, ‘SMoodihti, sMoodihti,’ sulhnine, ꞌaw ntsꞌe la yakꞌuz 

kꞌuneꞌ tsꞌuwhulꞌen-un whuz hutooyaꞌ aitꞌoh. Mbene la ꞌuBá butsꞌo hukwaꞌ 
ninzun tuneꞌ ꞌutꞌenne, ꞌaw ꞌenne za yakꞌuz tsꞌe hutidulh.

22  ꞌEt mbene la njan dzin whusahooltsꞌut de, ‘SMoodihti sMoodihti, 
ꞌalha iloh lakw nyooziꞌ be nus tsꞌúhooꞌen? Nyooziꞌ be ntsiꞌ-i nududeh-i 
ꞌuyoonne bughu whe nátsꞌinanyoot! ꞌInkꞌez nyooziꞌ ꞌi be huwa ꞌítꞌen tuneꞌ 
tsꞌutꞌen.’

23  ꞌEt nduntꞌohne dune tsꞌiyawh budutásnelh, ‘ꞌAw tꞌenohnuzúszun. 
Schꞌa nasahdilh! Nohni ꞌaw ꞌukꞌunulheꞌustꞌenne ahtꞌoh!’

Sizi Gri ooghuni soo cho whulh tsꞌooyin
24 “ꞌEt huwa mbene la sghuni yoozilhtsꞌaine, ꞌinkꞌez daja dusni-un 

hukwꞌuneꞌ hutꞌen, mbe la dune whunih-un duyoh tse kꞌut neooninꞌai, ꞌen 
kꞌunꞌa ꞌuhintꞌoh.

25  ꞌEt ꞌawet náhoonilhtan ꞌinkꞌez too ꞌawet ulhtus suliꞌ, ꞌi njan yoh 
whutꞌaiznai. Nilhtsi ulhtus-i cha whudilhtsꞌuk. ꞌEt hoontsꞌi njan yoh ꞌaw 
dalhúhoonel. Njan yoh tse kꞌut whuzꞌai ꞌet huwa.

26  ꞌEt hoontsꞌi mbene la sghuni yuditsꞌone ꞌinkꞌez ꞌaw hikꞌunulheꞌustꞌen 
de, mbe la dune whusni-un, ꞌen yoh ꞌantsꞌi sai kꞌut neooninꞌaih, ꞌen 
duhúltꞌoh.

27 ꞌEt ꞌawet náhoonilhtan ꞌinkꞌez too ꞌawet ulhtus suliꞌ, ꞌi njan 
yoh whutꞌaiznai. Nilhtsi ulhtus-i cha whudilhtsꞌuk. ꞌInkꞌez njan yoh 
nahóoltsꞌut. ꞌInkꞌez wheóonujut whe nahóoltsꞌut.”

28  ꞌEt Sizi ndi khuni ye bubulh yailhduk, ꞌi lhaduja whe ꞌilhunaoosdilne 
tube buba hooncha.

29 Tꞌeoonínzun daja ni whe whubodalhꞌeꞌ. Nyoonne mbe la Moses be 
ꞌudustlꞌus kꞌut ꞌukꞌununáguzne, ꞌaw whuz unꞌa hubulhodílhꞌel.

Dune ooka whulhjut-un Sizi soo naꞌyinla

8  1 ꞌEt ꞌawet Sizi ndus de shus kꞌuz hanaja whe lhane dune yunantisdil,
2  whe dune ooka whulhjut-un, ꞌi leprosy huyúlhni, ꞌen yududizya 

ꞌinkꞌez yubut nachaniti ꞌinkꞌez ꞌuyulhni, “SMoodihti nyun hukwaꞌ ninzun 
de, ndi ndai la be ilhtus-i ꞌintꞌi-i, ꞌi be sunaꞌilhdeh.”

3  ꞌEt Sizi dula be yutꞌaiznai ꞌinkꞌez, “A, hukwaꞌ nuszun. Nyunaꞌisdeh!” 
yúlhni. ꞌEt ooka whulhjut-un, ꞌet ꞌaho soo naꞌuja.

4 ꞌEt Sizi ꞌuyulhni, “Khun te ꞌuyoonne doniꞌ junih! ꞌEt kꞌus lubret 
ootsꞌinyalh ꞌinkꞌez tsꞌihꞌun unꞌa díni nyustꞌe ntsꞌenꞌa whe soo naꞌuja 
ꞌinkꞌez nyunoolhꞌen. ꞌEt la Moses be ꞌudustlꞌus yukꞌuyaoolhduk. ꞌI gha 
la ndai huwa tanꞌalh-i nyudóniꞌ. ꞌEt whuz unꞌa tsꞌiyanne whubuntalhtun 
dainja whe soo naꞌinja-un.”

ꞌIlhoghun Rome whutꞌenne saldanne bumoodih, ꞌen ooyeꞌ Sizi soo naꞌyinla
5 ꞌAwet Sizi keyoh Capernaum tsꞌu whutni-un tsꞌoozya whe ꞌilhoghun 

Rome whutꞌenne saldanne bumoodih, ꞌen yududizya whe yutsꞌu tedudli,
6  “SMoodihti seꞌustlen kꞌus unsool-un, ꞌen njan yoh yun sulhti ꞌaw 

delhdusni whe tube dzoh nuzut.”
7 ꞌEt Sizi yulhni, “Ootsꞌu tisyalh ꞌinkꞌez soo naꞌtisdlelh.”
8  ꞌEt hoontsꞌi ndun saldanne bumoodih yulhni, “SMoodihti syoh tsꞌu 

tanyalh huba ꞌaw soo lheꞌuzdzooꞌ. ꞌAntsꞌi nghuni be ꞌet ndúdinja de, ꞌet 
hoontsꞌi seꞌustlen-un kꞌus unsool-un soo naꞌootnelh la.

9 ꞌAlha si cha ꞌonghohne sando ꞌuhintꞌoh whe hukwaꞌ huninzun tuneꞌ 
suhulhꞌen. ꞌEt si cha whuz unꞌa za saldanne buba ndo ꞌustꞌoh. ꞌEt ꞌilhoghun, 
‘Inyalh!’ dusni de, ꞌet ꞌaho whe yaih. ꞌEt ꞌuyoon ‘ꞌAnih,’ dúsni de, ꞌet ꞌaho sghu 
yaih. ꞌEt seꞌulhna-un, ‘Nja dineh!’ dúsni de, ꞌet ꞌaho ꞌet ndútꞌih.”

10 Sizi ndun dune ndet ꞌuwhúlhni whulhúdantsꞌo whe tube ba hooncha. 
ꞌEt huwa ndunne yunidulhne ubúlhni, “Israel ndulcho whe keyoh, ꞌaw 
ndun dune whuz unꞌa ooba ꞌalhaꞌ hoontꞌoh-un nalhizústi.

11 ꞌEt nohdusni ndaz de ꞌinkꞌez nooz de lhane whusatidulh whe yakꞌuz 
kꞌuneꞌ whulꞌen-un tsꞌe ꞌet Abraham cha, Isaac cha, ꞌinkꞌez Jacob cha, 
ꞌenne ꞌalhgoh lhla náꞌhutitꞌulh.

12  ꞌEt hoontsꞌi mbene la yakꞌuz kꞌuneꞌ hoolꞌen huba ꞌuntꞌoh inleꞌne, ꞌenne ꞌaz 
tsahólhgus tsꞌe hubotilhdulh. ꞌEt tsꞌiyawh hutso ꞌinkꞌez dughoo lhehídutikꞌus.”

13  ꞌEt Sizi ndun saldanne bumoodih ꞌen ꞌuyulhni, “ꞌAwet inyalh! ꞌEt 
ntsꞌe whula mba ꞌalhaꞌ ꞌustꞌoh, whuz unꞌa za mba whutánelh.” ꞌEt soo ꞌoh 
whuya ꞌuwhunitꞌo whe beꞌ ustlen kꞌus untsool-un soo naꞌuja.

Peter ooꞌat ooloo, ꞌen cha Sizi soo naꞌyinla
14 ꞌEt Sizi Peter ooyoh daninya whe ooꞌat ooloo yunilhꞌen. ꞌEt lili kꞌut 

sulhti dada nulwus-i be nduda.
15 Yuzih neninya ꞌinkꞌez yula tꞌaiznai. ꞌEt ꞌaho nulwus nduda ootsꞌu 

hanaidide. ꞌEt ꞌaho dunadija ꞌinkꞌez bugha náꞌuntꞌai.

Lhane ntsiꞌ-i nududeh ooyudúltsꞌine,  
Sizi dughuni be butsꞌa hábunanyoot

16  ꞌEt ꞌawet sa yo tizꞌai whe lhane ntsiꞌ-i nududeh ooyudúltsꞌine, ꞌenne 
Sizi highu bunínla. Dughuni be ntsiꞌ-i nududeh-i buyáhanainanyoot. ꞌEt 
tsꞌiyawh mbe la ndudane, ꞌenne tsꞌiyawh soo naꞌbinla.

17 ꞌEt whuz unꞌa Isaiah nus honꞌen whe ndutni, ꞌet tsꞌiyawh ꞌet ndúhooja. 
ꞌEt huwa njan nja dutni,

“Ndai la tetsun neilhꞌi-i, ꞌi tsꞌiyawh neghu nayílhchoot.
ꞌInkꞌez nedadaꞌ cha ꞌet tsꞌiyawh netsꞌu hanáhonla.”

Mbe la Sizi Gri ba neꞌtitꞌen-un hukwaꞌ ninzun de, ꞌet de ndai la ndi 
yun kꞌut hukwꞌentsiꞌ-un, ꞌet tsꞌiyawh whuladootni hubaꞌ hoontꞌoh

18  ꞌEt ꞌilhunaoosdilne tsꞌiyawh hinasguz. ꞌEt Sizi whunalhꞌen whe ꞌet 
mbene la yulh ꞌutꞌenne, ꞌenne tsꞌiyawh ubulhni, “Nyan uztookeꞌ.”

19 ꞌEt ꞌilhoghun Moses be ꞌudustlꞌus ꞌukꞌununáguz-un, ꞌen yughu ninya 
whe ꞌuyulhni, “Nehodulhꞌeh-un ntsꞌoh tula nutányalh, ꞌet dulcho nyunún 
tisyalh hukwaꞌ nuszun.”

20 ꞌEt Sizi ꞌuyulhni, “Soo cho howu nuní ninzut! Nanguz ꞌenne cha ꞌan 
whutꞌi wheꞌ ꞌuntꞌoh ꞌinkꞌez dutꞌaiyaz cha tꞌo utꞌi. ꞌEt hoontsꞌi yinka dune 
yeꞌ, ꞌaw hukwꞌut tsén talꞌalh-un ꞌet hoontsꞌi lhuhóotꞌiꞌ.”

21 ꞌEt ꞌuyoon yugha hodulꞌeh-un, ꞌen ꞌuyulhni, “SMoodihti sba silhꞌi. 
ꞌUdechoo ꞌubá ꞌaoostelh.”

22  ꞌEt hoontsꞌi Sizi ꞌuyulhni, “Kꞌat whute, sunanyalh. Dudulh yaidlanne 
didutchꞌoh ꞌanalhuhoolyelh.”

Nilhtsi ꞌinkꞌez tatsi bulh ꞌi hoontsꞌi Sizi hikꞌuneꞌ ꞌutꞌen
23  ꞌEt ꞌawet tsꞌi beinya ꞌinkꞌez yugha hodulꞌehne, ꞌenne tsꞌiyawh hiyulh 

ꞌúja.
24 Nus huzki ibulh bubulh taoodiltsꞌut ꞌinkꞌez ꞌawet tsꞌi be 

tawhendunitih, ꞌet hoontsꞌi Sizi ꞌen nanisti.
25 ꞌInkꞌez yugha hodulꞌehne, ꞌenne hitsꞌu whindil tsꞌenahuyulhtsꞌit. 

“NeMoodihti netalhyis! ꞌAwet too netighan!”
26  ꞌEt ꞌubulhni, “Di ha whénulhjut? ꞌAw bé ꞌalhaꞌ whutꞌen-i soo ꞌúltus-i 

lhahtꞌiꞌ wheꞌ dahni.” Dudinya whe khuniti be hukwaꞌ yudániꞌ too ꞌinkꞌez 
nilhtsi bulh yatilhduk, ꞌinkꞌez ꞌawet dinghel.

27 ꞌEt nyoonne dune buba hooncha whe ꞌulhodutni, “Ndun dantꞌoh-un 
dune suba ꞌuntꞌoh? Nilhtsi ꞌinkꞌez tatsi bulh ꞌi hoontsꞌi hikꞌuneꞌ ꞌutꞌen.”

Nane dune ntsiꞌ-i nududeh-i buyudindane,  
ꞌenne Sizi ntsiꞌ-i nududeh-i butsꞌa hanábunanyoot

28  ꞌEt ꞌawet nyan hoozki whe ndunne Gergesene buyun kꞌut huwhutni, 
whuz hoozdil. ꞌEt nane dune highu ninꞌaz. ꞌEnne ntsiꞌ-i nududeh-i 
buyudinda. Ndet la nezi ꞌahule-un, ꞌet whuz de hahánꞌaz. Soo tsꞌihꞌun 
ꞌuhuninzun kꞌet ꞌaw dune buzih noyaꞌ aitꞌoh.

29 ꞌEt khunsul tube cho ꞌuhutni, “Sizi nyun Yakꞌusda ooYeꞌ inli whe 
ꞌintꞌoh! Ndet netsꞌu hukwaꞌ ninzun? Nkede neba whusaóotiltsꞌulh-un 
whutso, dzoh nunetalhdzut ha ꞌinja whusainya?”

30 ꞌEt njan howu nilhdzaꞌ-un, gugoos huldlai ndi ndai la 
butlꞌahidantsut-i, ꞌi huyuꞌalh.

31 Inka ntsiꞌ-i nududehne, ꞌenne hitsꞌu tedudlih whe huyulhni, 
“Whusanáneuntanyulh de, ꞌet de nghuz gugoos yúzdoodilh-un 
netlꞌahónꞌalh.”

32  ꞌEt “Ahdulh!” ubulhni. ꞌEt ꞌawet ntsiꞌ-i nududeh-i ndunne dune butsꞌu 
haídande whe gugoos yudande. ꞌAho gugoos bubulh whenghu hilghaz 
ꞌinkꞌez too ubanghan.

33 ꞌEt ndunne gugoos ghunline, tsꞌiyawh ꞌaho keyoh tsꞌe whehílghaz. ꞌInkꞌez 
keyoh whutꞌenne tsꞌiyawh bubodániꞌ dahooja la. Nyoonne nane mbene la 
ntsiꞌ-i nududeh-i ooyudande inleꞌne, ꞌet dahuja la whunilhchoh hubodániꞌ.

34 ꞌAho za ꞌet keyoh whutꞌenne, tsꞌiyawh ꞌaz whehilghaz ꞌinkꞌez Sizi 
dodizdil. Hitilhꞌen ibulh njan buyun kꞌut whuchꞌa naóojaꞌ, ꞌet hukwa 
hitsꞌu tedudli.

Sizi ndun dune ꞌet dúyulhni, “Nlubeshi tsꞌiyawh mba hooloh suliꞌ”

9  1 Sizi ꞌet ꞌawet tsꞌi benya ꞌinkꞌez nyan yahúzkih ntsꞌe la dichꞌoh 
dukeyoh tsꞌe.

2  ꞌAho ꞌawet ndun delhdusni-un, ꞌen lili be whusaháyankai. Sizi ubunilhꞌen 
ꞌinkꞌez tꞌeooninzun buba ꞌalhaꞌ hoontꞌoh. ꞌEt délhdusni-un yulhni, “Hadih 
tsꞌoodun, do ꞌun duniltꞌi! Nlubeshi tsꞌiyawh mba hooloh suliꞌ!”

3  ꞌEt ꞌaho za whulohne Moses be ꞌudustlꞌus ꞌukꞌununáguzne ꞌulhodutni, 
“Ndun dune Yakꞌusda chꞌaz yalhduk whe ꞌutni!”

4 ꞌEt daja huninzun za Sizi ꞌet tsꞌiyawh tꞌeooninzun. Inka ubulhni, “Di 
ha nohdzi yo whe ntsiꞌ-i za ghu nuni nahzut?

5 Ntsꞌenꞌa suba huwa lhúhoolnaꞌ kꞌunꞌa uzdooniꞌ? ‘Lubeshi mba hooloh 
suliꞌ,’ kꞌus, ‘Dudinyaih ꞌinkꞌez inyalhꞌ?

6  ꞌEt njan tꞌeoonóhzin yinka dune yeꞌ, ꞌen ndi yun kꞌut oobaꞌ hoontꞌoh 
whe ꞌuntꞌoh lubeshi ꞌun toolhdilh hubaꞌ hoontꞌoh whe ꞌuntꞌoh,” ubúlhni. 
ꞌInkꞌez ndun delhdusni-un, “Dudinyaih ꞌinkꞌez kwꞌusinti-i nailhchoot 
ꞌinkꞌez nyoh tsꞌe naindalh!” yulhni.

7 ꞌEt ꞌaho za dunadija ꞌinkꞌez duyoh tsꞌe whenája.
8  ꞌEt ꞌilhunaoodúlhne tsꞌiyawh buba hooncha ꞌinkꞌez Yakꞌusda hudílhtiꞌ, 

dunene, ꞌenne cha butlꞌahonꞌai whe buba hótꞌeꞌ ha.

Matthew sooneya nahulhdzooh-un
9 ꞌEt hukwꞌelhꞌaz Sizi ꞌoh whuya lhuseya whe ndet la sooneya naldzooh-

un, ꞌet ꞌilhoghun dune Matthew huyulhni, ꞌet usda whe yunilhꞌen. 
“Sunanyalh,” yulhni. ꞌEt dudinya ꞌinkꞌez hikꞌoh tsꞌe ootꞌen ha yuntizya.

10 Sizi yeyoh tsꞌe daninya ꞌinkꞌez buzih usda bula naꞌutitꞌulh. Sooneya 
ꞌilhunaoosꞌaihne ꞌinkꞌez lubeshi ꞌulhꞌenne, ꞌenne cha yoh dahunindil 
ꞌinkꞌez Sizi ꞌinkꞌez yugha hodulꞌehne bubulh bulanahutꞌalh.

11 ꞌInkꞌez nyoonne Phariseene hinilhꞌen whe yugha hodulꞌehne 
bubuhoodulhkut, “Nohodulhꞌeh-un, ꞌet di ha sooneya ꞌilhunaoosꞌaihne 
ꞌinkꞌez lubeshi ꞌulhꞌenne cha bubulh naꞌutꞌalh?”

12  ꞌEt Sizi bubulh údantsꞌo daja huyulhni-un ꞌet ubúlhni, “Mbene la soo 
ꞌúntꞌohne ꞌaw yoo be duyun halheꞌhunizun. Ndudáne, ꞌenne za yoo be 
duyun haꞌ huninzun.

13  ꞌEt huwa ahdulh ndet la hodulhꞌeh-un ꞌet noheni toh neoonahle 
ꞌet ꞌukꞌuwhusguz whe nja dutni, ‘ꞌUyoonne gha teꞌntihzilh ꞌet nohtsꞌo 
hukwaꞌ nuszun. Ndai loodel kꞌut hidutalhkꞌun-i, ꞌi ooka lheꞌnúszun.’ Si 
cha whuz unꞌa za ꞌaw tsꞌihꞌun ꞌuntꞌohne, ꞌenne bubeni naháhundunooleh 
huba iloh sásya. ꞌEt lubeshi ꞌulhꞌenne, ꞌenne dulubeshi chꞌa bubeni 
naháhundunooleh ubudutásnilh ha, ꞌet huba whusásya.”

John yugha hodulꞌehne, ꞌenne hoonliyaz Sizi huyoodulhkut
14 ꞌEt ꞌawet John yugha hodulꞌehne, ꞌenne Sizi tsꞌu hoozdil whe 

huyoodulhkut, “Dáhoontꞌoh huwa wheni cha ꞌinkꞌez Phariseene, ꞌenne 
cha lhat soo tsꞌúhoni. ꞌInkꞌez nyun ngha hoodulhꞌehne, ꞌenne gak?”

15 ꞌEt Sizi ubulhni, “Mbe la ooꞌat whutaleh-un, ꞌen ookꞌekene, ꞌawhuz 
huyulh ꞌuntꞌoh, ꞌenne cha eh soo húhootanih? ꞌAwundooh! ꞌEt hoontsꞌi 
ꞌoh de de ookꞌekene buchꞌa nahuyitálhtelh, ꞌet de za soo húhootanih.

16  ꞌInkꞌez cha, ꞌaw ꞌudaꞌ-i dzoot ꞌaw ꞌandidi-i naih be naoolhkut aitꞌoh. 
ꞌEt nyoo ꞌandidi-i naih naootáltsulh ꞌinkꞌez ootsꞌu hanaitichꞌulh. ꞌEt de ꞌon 
nus hootátsiꞌ.

17 ꞌEt doo cha, ꞌaw tsꞌekoo tooꞌ ꞌandidi-i ꞌaw ꞌujut-i ꞌuzus be yóolhdzeh 
aitꞌoh. ꞌEt déyinla de, ꞌaho la bulh hóokꞌuholtalh. ꞌEt nyoo ꞌandidi-i 
tsꞌekoo tooꞌ tsꞌiyawh nadutijulh, ꞌinkꞌez ndi ꞌuzus ꞌi cha nintaꞌ titꞌelh. ꞌEt 
ꞌandidi-i tsꞌekoo tooꞌ, ꞌandidi-i ꞌuzus be húyalhdzo de, ꞌaw whe nintaꞌ 
ootꞌen-un hooloh.”

Sizi tsꞌoodun yula ilhchoot whe dunadija 
ꞌinkꞌez ꞌilhoghun tsꞌeke soo naꞌyinla

18  ꞌEt nja dahooja la ꞌawhuz howu yalhduk whe khunsul ꞌilhoghun 
moodih yughu ninya ꞌinkꞌez yubut nachániti. ꞌEt ndúyulhni, “Stseꞌ 
ꞌandit za dazsai. ꞌEt hoontsꞌi soo tilah syoh tsꞌe tónyaꞌ, ꞌinkꞌez nla be 
ookwꞌédolni, ꞌet de la nakhátnaꞌ!”

19 ꞌEt Sizi dudinya ꞌinkꞌez yuntizya. Yugha hodulꞌehne, ꞌenne cha 
tsꞌiyawh huyulh ꞌutꞌen.

20 ꞌEt ꞌoh whuya hidulh whe khunsul ꞌilhoghun tsꞌeke, ꞌen whunizyat 
ꞌon ꞌat nat yus kꞌut inleꞌ whe ꞌuskaiꞌ ꞌuyulhꞌen. Ndun tsꞌeke Sizi yutꞌa tsꞌe 
gha ninya ꞌinkꞌez nayitsꞌuz-i nyus tsꞌe yuban whutꞌaiznai.

21 ꞌEt njan ꞌet dutinelh whutsꞌo dichꞌoh naꞌdudútni, “ꞌAntsꞌi oonaih 
ootꞌaizasnai de, ꞌet de la soo náꞌtisnelh.”

22  Sizi yutsꞌu nálhꞌa ꞌinkꞌez yunilhꞌen ꞌinkꞌez ꞌuyulhni, “Stseꞌ do ꞌun 
duniltꞌi! Be ꞌalhaꞌ hoontꞌoh-i mba ꞌalhaꞌ ꞌuntꞌoh ꞌet huwa soo naꞌinja.”

23  ꞌEt ꞌawet Sizi ndun moodih ooyoh tsꞌe daninya whe ndi be tsꞌujun-i, 
flute huyulhni, ꞌi hiye ujun whe bunilhꞌen. ꞌEt ꞌonghohne tube tahúditni 
whe tso yahalhduk whe ubúlhni,

24 “ꞌAz náhdulh! Ndun tsꞌekeyaz ꞌaw dálhitsal, ꞌantsꞌi nanisti whe 
ꞌuntꞌoh.” ꞌEt highudloh.

25 ꞌEt dune tsꞌiyawh ꞌaz whenábahalhꞌaꞌ. Sizi yoh tsꞌe daninya whe 
tsꞌoodun yula ilhchoot ibulh dunadija.

26  ꞌEt dahooja la, ꞌet yun kꞌut ndulcho whe ꞌet hukwꞌu nahuwhulnuk.

Nane dune hoosꞌ̱enne, ꞌenne Sizi soo naꞌbinla
27 ꞌEt ꞌawet Sizi natisja whe nane dune hoosꞌ̱enne hiyuntizꞌaz ꞌinkꞌez 

hikazulh, “NeMoodihti David ootsꞌu hainzut-un negha teꞌninzeh!”
28  ꞌEt Sizi yoh tsꞌe daninya whe nyoonne hoosꞌ̱enne huyudáninꞌaz. ꞌEt 

Sizi ubúlhni, “Nohba ꞌalhaꞌ hoontꞌoh eh njan ꞌet dutísnelh huba?” ꞌEt 
ꞌuhuyulhni, “A, neMoodihti!”

29 Buna yutꞌaíznai ꞌinkꞌez ndúbulhni, “Ntsꞌenꞌa la nohba ꞌalhaꞌ hoontꞌoh, 
whuz unꞌa ꞌuhóneh.”

30 ꞌEt ꞌaho nahitátꞌen ꞌinkꞌez honilhꞌen. Sizi khuni ulhtus-i be 
ndúbulhni, “Khun ꞌuyoonne dóhniꞌ junih!”

31 ꞌEt hoontsꞌi tenáhuntꞌaz ꞌinkꞌez ndi ꞌoh keyoh ndulcho whe tsꞌiyanne 
hudániꞌ.

Ooba ꞌalha lheꞌhootꞌohne, ꞌenne hutni,  
“Sizi ꞌen netsudule ye ulhtus-i be ꞌutꞌen”

32  ꞌEt tenáhundil whe ꞌilhoghun dune ꞌaw yalhulhduk-un, ntsiꞌ-i 
nududeh-i ooyudinda ꞌet huwa. ꞌEn Sizi highu hinílhti.

33  ꞌEt ndun ntsiꞌ-i nududeh-i ye yáhanainanyoot. Nyoon dune ꞌaho 
yawhénilhduk. ꞌEt ꞌilhunaoosdilne ꞌulhodutni, “Israel yun kꞌut ndulcho 
whe ꞌaw ndiz unꞌa lheꞌwhusne ꞌet ꞌandit tsꞌiya ꞌet ꞌudechoo ndúhooja!”

34 ꞌEt nyoonne Phariseene nduhutni, “ꞌAntsꞌi ntsiꞌ-i nududeh-un, ꞌen 
bumoodih ye ulhtus-i, ꞌi gha ndi nududeh ntsiꞌ-i yutsꞌu hanaínanyoot!”

Sizi dune bugha teꞌninzun
35 ꞌEt ꞌawet Sizi njan keyoh whuti ꞌinkꞌez keyoh whuyaz cha 

whunilhchoh nusiya. ꞌInkꞌez lizwifne bulugliz ndi khuni unzoo-i be 
yakꞌuz kꞌúneꞌ whulꞌen-un, ꞌen ghun whubodulhꞌeh. ꞌEt dunene mbene la 
ooyustꞌe ndudane ꞌinkꞌez tetsunne, ꞌenne tsꞌiyawh soo naꞌbulhꞌen.

36  ꞌInkꞌez ꞌilhunaoodilhne ubunilhꞌen. ꞌEnne tsꞌiyawh nehunintsai 
dóhotꞌen, ꞌaw ꞌuhooneh aitꞌoh. ꞌInkꞌez tsꞌiyaitsuk laditnine dohotꞌen. 
ꞌAntsꞌi ꞌusbaiyaz lhane ꞌaw bughunli-un hooloh leꞌhintꞌoh.

37 ꞌInkꞌez yugha hodulꞌehne, ꞌenne ubulhni, “ꞌAlha ꞌawet haꞌ nukat-
un newhúninzut ꞌinkꞌez tlꞌo maiꞌ lhai suliꞌ, ꞌet hoontsꞌi ꞌutꞌenne ꞌaw soo 
lheꞌhuniltsuk.

38  Inka Yakꞌusda haꞌ nukat-un whumoodih, dichꞌoh ꞌaꞌdudinla-un, 
ꞌuyoonne ꞌutꞌenne cha whusáboolhꞌaꞌ, ꞌet huba tenadoohdli,” ubúlhni.

Whunizyane ꞌon ꞌat nane whelꞌaꞌne bubooziꞌ ꞌukꞌeítagus

10  1 ꞌEt whunizyane ꞌon ꞌat nane Sizi yugha hodulꞌehne, ꞌenne 
ꞌalhgoh ꞌanih ubudániꞌ. Ntsiꞌ-i nududeh-i ꞌenne tsꞌiyawh ndet la 

whehílhtus-un cha, ꞌinkꞌez kꞌuneꞌ boolꞌen ha, ꞌet cha, ꞌinkꞌez ndet hukwꞌe 
húndudá-un cha, ꞌet tsꞌiyawh ꞌet whuchꞌa soo naꞌbotilhꞌelh, ꞌet cha 
tsꞌiyawh butlꞌahónꞌai.

2  Njan ꞌet whunizyane ꞌon ꞌat nane whelꞌaꞌne bubooziꞌ ꞌukꞌeítagus; 
ꞌudechoo Simon, ꞌen Peter cha huyulhni; ꞌen bulhutsin ꞌen Andrew 
huyulhni; ꞌet doo cha James cha Zebedee ooyeꞌ, ꞌinkꞌez John ꞌen cha ꞌen 
bulhutsin ꞌuntꞌoh;

3  Philip ꞌinkꞌez Bartholomew; Thomas ꞌinkꞌez sooneya nalhdzooh-
un Matthew huyulhni; James ꞌen cha Alphaeus ooyeꞌ ꞌuntꞌoh, ꞌinkꞌez 
Lebbaeus ꞌen oobooziꞌ ꞌudekꞌez-un Thaddaeus huyulhni;

4 ꞌet Simon cha, ꞌen Canaanite yun kꞌut whutꞌen-un ꞌuntꞌoh, ꞌinkꞌez 
Judas Iscariot ꞌen ꞌuja Sizi be ꞌonket-un ꞌuntꞌoh.

Ndunne whunizyane ꞌon ꞌat nane, ꞌenne Sizi ubutilhꞌalh
5 ꞌEt ꞌawet ndunne whunizyane ꞌon ꞌat nane, ꞌenne ntsꞌe la ꞌuhutitꞌelh 

Sizi whuz ubutilhꞌalh. ꞌEt la khuni ulhtus-i butlꞌadanꞌai whe ndubulhni, 
“Khun ꞌudun yun kꞌut whutꞌenne buti tsꞌu te toohdilh junih. ꞌInkꞌez 
Samaritan bukeyoh tsꞌuti whuz te toohyaꞌ junih.

6  ꞌEt kꞌus Israel ootsꞌu haindene, ꞌenne ꞌantsꞌi ꞌusbai ninta nilhꞌaz-i 
léꞌhintꞌoh, ꞌenne za butsꞌun toohdilh.

7 ꞌEt ꞌawet ahdulh whe butoh lhohdilh, njan ꞌet budutáhnelh, ‘Ntsꞌenꞌa la 
yakꞌuz kꞌúneꞌ whulꞌen-un ꞌawet nilhdukw.’

8  Ndudáne ꞌinkꞌez ooka whulhjutne, leprosy huyúlhni, ꞌenne cha 
tsꞌiyawh soo naꞌboolhꞌen. Yaidlanne cha dunabudóhlelh. Ntsiꞌ-i 
nududehne, dune butsꞌa hanábunuhyukw. Ndai la ꞌantsꞌi nohgha nkat-i, ꞌi 
cha ꞌantsꞌi huwaóohle.

9 Khun te sooneya nohsooneya zus be óohdzaih junih!
10 Khun tihdulh de hoonliyaz toohlaꞌ junih. Lhookꞌez ꞌinkꞌez be kélhꞌa-i 

cha ꞌinkꞌez nanki tsꞌooztꞌan ꞌinkꞌez nohtuz. ꞌAlha ꞌutꞌen-un ntsꞌenꞌa la 
neꞌutꞌen, ꞌet whuz unꞌa za nohni cha oohꞌalh hubaꞌ hoontꞌoh.

11 Ndet la keyoh tsꞌu tihdulh ꞌet keyoh whuyaz kꞌus keyoh whuti, ꞌet 
ndunne keyoh whutꞌenne, ꞌenne hukwa boodolhkut kꞌus mbe suba dune 
oodzi unzoo, ꞌen ooyoh dólhtsꞌi.

12  ꞌEt ooghu danáhdil de, mbene la yoh dilhtsꞌine tsꞌiyawh hoonzoo-un 
nohghá holtsꞌit-un, nohba hukwaꞌ nídzun, ꞌet whuz unꞌa ꞌet dubúdohni.

13  ꞌEt ndunne yoh ꞌet dilhtsꞌine, ꞌenne huhóontꞌiꞌ whe bughu danáhdilh 
de, ꞌet nohdzi dantꞌoh la, tsꞌiyawh butsꞌú be holhnih. ꞌEt ꞌaw ꞌet 
ndulhúhitꞌoh de, daja ubudáhni-un, ꞌaw whe laꞌhootneh aitꞌoh.

14 ꞌEt mbene la ꞌaw nohghu nulhúhiyal ꞌinkꞌez lhunoh huhoozilhtsꞌai 
de, ꞌet yoh tenaoohdilh ꞌet nyoh keyoh whuti ꞌet cha whuchꞌa naoohdilh. 
ꞌInkꞌez nohke tsꞌiyawh lhez chꞌa naoohghat.

15 ꞌAlha nohdusni ndet dune ba nahidzilh-un whusahooltsꞌut de, 
ndunne Sodom whutꞌenne ꞌinkꞌez Gomorrah whutꞌenne cha, njan keyoh 
whutꞌenne mbene la nohghu núlhiyalne, ꞌenne ꞌon nus ꞌuwhultsiꞌ-un 
bugha óotaltsꞌulh.

Sizi ꞌutni, “Si sooziꞌ gha tsꞌiyanne nohtsꞌu dutitni”
16  “Soo zulhtsꞌai, ꞌantsꞌi ꞌusbai yus yugha óolhꞌaz leꞌhoontꞌoh tsꞌe whuz 

nohtisꞌaꞌ. ꞌEt huwa tlꞌughus kꞌunꞌa duwhunih áhlih ꞌinkꞌez ndi dutꞌai, dove 
huyulhni, ꞌi kꞌunꞌa nohbulh dune ndólhdaꞌ junih.

17 Whulohne dune buchꞌa kháhdli. ꞌEnne Lizwif nahiyilhne, ꞌenne bubut 
nenóhotalelh. ꞌInkꞌez Lizwif lugliz whambez tsꞌe ꞌet nohohóotalhtsus.

18  ꞌEt ꞌantsꞌi yun kꞌut whumoodihne ꞌinkꞌez lerwene cha si sgha ꞌenne 
bubut nenóhotalelh. ꞌInkꞌez si sghun whubuntilhtun. ꞌUdun yun kꞌut 
whutꞌenne, ꞌenne cha si sghun whubuntilhtun.

19 ꞌEt ꞌawet whutlꞌanohuhanla de, ntsꞌenꞌa la daja dutihnelh, ꞌet huwu 
ni oohleꞌ junih. Ntsꞌoya hoozulh whu la ndai la be yátilhduk-i, ꞌet la 
tꞌewhunoohzeh.

20 ꞌAlha ꞌaw nohnichꞌoh iloh yatilhduk. NohBá ooyughi ꞌi ꞌudutinelh.
21 ꞌEt dune dulhutsin datítsah ha whutlꞌaítilhtelh. Bubá ꞌen duduzkeh 

cha whuz ubutilelh. Bubuzkeh dudusneke cha buchꞌaz nehúdutadulh ꞌet 
whe dahutitsah-un huwá botalelh.

22  ꞌInkꞌez si sooziꞌ gha tsꞌiyanne nohtsꞌo dutitni. ꞌEt hoontsꞌi mbene la 
ꞌudekꞌez whutsꞌun ꞌet whulh núdalyaꞌne, ꞌaw ꞌenne za hudutijih.

23  ꞌEt hoontsꞌi njan keyoh ꞌenne dzoh nanóhahulhdzut de, ꞌet ꞌudun 
keyoh tsꞌe buchꞌa tóohdilh. ꞌEt keyoh whuti ꞌet cha dzoh nunohohulhdeh 
de, doo cha ꞌon ꞌun keyoh buchꞌa tóohdilh. ꞌAlhaꞌ dusni ꞌet yinka dune 
yeꞌ whusatiyalh whutso, ꞌaw njan Israel ootsꞌu haindene, ꞌenne bukeyoh 
tsꞌiyawh whutulhóhdilh aitꞌoh.

24 Dune yugha hodulꞌeh-un, ꞌaw yuba dune hodulhꞌeh-un ando lheꞌitꞌoh. 
ꞌInkꞌez be ꞌulhna-un, ꞌen cha ꞌaw dumoodih ando lheꞌitꞌoh.

25 Dune yugha hodulꞌeh-un, whuyodulhꞌeh-un kꞌunꞌa ꞌootꞌeꞌ hubaꞌ 
hoontꞌoh, ꞌinkꞌez be ꞌulhna-un, ꞌen dumoodih kꞌunꞌa ꞌootꞌeꞌ hubaꞌ 
hoontꞌoh. ꞌEt si Beelzebul suhútni de ꞌet nohni sgha hodulꞌehne, nohni 
cha whuz unꞌa za ꞌet dunohodutánelh!

26  ꞌEt huwa ꞌenne bube noolhjut junih! Tsꞌiyaitsuk lubeshi whuꞌiz ꞌuntꞌoh 
ꞌinkꞌez ntilhꞌi-i, ꞌi tsꞌiyawh tsꞌet haóotikulh ꞌinkꞌez tsꞌiyanne tꞌehuntizeh.

Yakꞌusda ꞌen za be noolhjut
27 “Njan daja nohdusni-un tsaholhgus-un tsꞌet whucho howu yaoolhduk. 

Ndet la whuꞌiz whudahtsꞌo-un, ꞌet bun kꞌut whutsꞌun khuniti be howu 
yaoolhduk.

28  Mbe la neyustꞌe hughanne ꞌet ꞌaw nezul ꞌi hizoolhghelh aitꞌoh, ꞌet 
nduntꞌohne, ꞌenne bube noolhjut junih. ꞌEt hoontsꞌi Yakꞌusda mbe la 
nohzul nohyustꞌe bulh kwuncho yo tsꞌe nohtinoh, ꞌen za bé noolhjut.

29 ꞌAlha iloh lakw ndi nanki ꞌuchas, ꞌi ꞌilho sooneya tsꞌuditiꞌ-i, ꞌet ꞌultsuk 
ꞌi be oohket? A, ꞌalhaꞌ ꞌuhoontꞌoh. ꞌEt hoontsꞌi neBá ꞌaw hukwa lheꞌnizun 
de, ꞌaw ꞌilhoghun ndi yun kꞌut naooltsꞌit aitꞌoh.

30 ꞌInkꞌez nohtsighaꞌ, ꞌi tsꞌiyawh ꞌilho whe tꞌeininzun.
31 ꞌEt huwa khun whenoolhjut junih. Nohni ꞌuchas anus dáhtiꞌ whe 

ahtꞌoh.

Dune nalh Sizi ꞌen schꞌeꞌ uzdooniꞌ
32  “ꞌEt huwa mbe la dune nalh ꞌet ndutni-un, Sizi, ꞌen si schꞌeꞌ ꞌuntꞌoh, 

mbe la ꞌet ndutnine, ꞌuBá yakꞌuz usda-un, ꞌen dutasnelh, nyoon ꞌen schꞌeꞌ 
ꞌuntꞌoh.

33  ꞌEt hoontsꞌi mbene la dune nalh stsꞌooditdlaine, si cha ꞌuBá yakꞌuz 
usda-un ndunne, ꞌenne ꞌaw schꞌeꞌ lhuhiloh dósniꞌ la.

Mbe la si sgha dichꞌoh ye khuna-i ninta inínꞌai, 
ꞌen ndai la ye khuna-i nayitáꞌalh

34 “Tsꞌiyanne lhtsꞌun tsꞌihꞌun ꞌuhootꞌeꞌ, ꞌet hukwa ndi yun kꞌut whusásya 
noohzin junih! ꞌAw lhtsꞌun tsꞌihꞌun ꞌuhootꞌeꞌ bugha ootasꞌalh hukwa iloh 
whusásya. ꞌEt ndi saluzti leꞌúntꞌoh-i, ꞌi bugha tísꞌalh ꞌet huba whusásya.
 35 Dune dubá chꞌaz nedútadalh ꞌinkꞌez ootseꞌ ꞌen duloo chꞌaz 

nedútadalh.
ꞌInkꞌez ꞌen ooyasꞌat ꞌen dubiz chꞌaz nedútadalh, ꞌet huba whusásya.

 36 Mbene la dune hiyoh whutꞌine,
ꞌenne cha hichꞌazne dutadulh.

37 Mbe la dubá kꞌus duloo, si sanus bukꞌentsiꞌ de, nduntꞌohne, ꞌenne 
ꞌaw sba soo lheꞌhildzooꞌ! ꞌInkꞌez mbe la duyeꞌ ꞌinkꞌez dutseꞌ bulh, si sanus 
bukꞌentsiꞌ de, ꞌen ꞌaw sba soo lheꞌildzooꞌ.

38  ꞌInkꞌez cha mbene la dutulalhgus lhodistel de, ꞌinkꞌez sulhonisdulh 
de, ꞌenne tsꞌiyawh sba soo lheꞌhildzooꞌ.

39 Mbe la dichꞌoh whe khuna-un, ꞌet hoolhyih hukwa ꞌutꞌen, ꞌen whe 
khuna-un tsꞌiyawh ninta ootáꞌalh whe ꞌuntꞌoh. ꞌEt hoontsꞌi mbe la si sgha 
dichꞌoh ye khuna-i ninta inínꞌai, ꞌen ndai ye khuna-i nayitáꞌalh.

Mbe la hoontꞌiꞌ whe danyunilhti-un, ꞌen si cha 
hoontꞌiꞌ whe dasúnilhti whe ꞌuntꞌoh

40 “Mbe la hoontꞌiꞌ whe danyunilhti-un, ꞌen si cha hoontꞌiꞌ whe 
dasúnilhti leꞌhoontꞌoh. Mbe la whesalhꞌaꞌ-un, ꞌen cha hoontꞌiꞌ whe 
daínilhti wheꞌ hoontꞌoh.

41 Mbe la nus hooꞌen-un, ꞌen ꞌet huwa dune hoontꞌiꞌ whe daínilhti. ꞌEt 
ntsꞌenꞌa ooba kꞌelha whutale, ꞌet ndun cha whuz unꞌa za ooba kꞌelha 
whutale. ꞌEt whuz unꞌa za mbe la tsꞌihꞌun dune-un, ꞌen ꞌet huwa dune 
hoontꞌiꞌ whe daínilhti, ꞌen ndet whe ooba kꞌelha whutale, ꞌet whuz unꞌa za 
ndun cha ba kꞌelha whutale.

42  ꞌInkꞌez mbene la si sgha hodulꞌehne, ꞌinkꞌez mbe la butoh kꞌus 
hukwꞌeꞌih ꞌuntꞌoh-un, ꞌen sgha hodulꞌeh-un ꞌuntꞌoh ꞌet huwa dune too 
sukꞌuz yubainkai de, ꞌalhaꞌ nohdusni, ꞌen hoontsꞌi ooba kꞌelha whutale 
wheꞌ hoontꞌoh.”

Nane John yugha hodulꞌehne, ꞌenne John Sizi tsꞌu whebalhꞌaꞌ

11  1 ꞌAwet Sizi whunizyane ꞌon ꞌat nane yugha hodulꞌehne, 
tsꞌiyantsuk ubudániꞌ-un ꞌetsul ꞌudija, ꞌet bughu whínya. ꞌUtsꞌun 

keyoh tsꞌe whinya dune hodutilhꞌeh ꞌinkꞌez bubulh yatilhduk wheni.
2  ꞌAwet John ꞌaltsꞌut whe ꞌet Christ be ꞌutꞌen kꞌoh whulh udantsꞌo. ꞌEt 

huwa nane yugha hodulꞌehne, ꞌenne John Sizi tsꞌu whébalhꞌaꞌ.
3  ꞌEt huyoodulhkut, “Nyun eh whusatíyalh-un inli, kꞌus ꞌuyoon tilah ha 

tsꞌitóꞌen?”
4 ꞌEt Sizi nja dúbulhni, “John ooghu nanahtꞌaz de, ndet hoohꞌen ꞌinkꞌez 

ndet whudáhtsꞌo-un, ꞌet tsꞌiyawh dóhni.
5 ꞌEt hoosꞌ̱enne cha ꞌet huhooꞌen nasdliꞌ. Dzoh nudilhne, ꞌenne soo 

nahudilh nasdliꞌ. Ooka whulhjutne cha leprosy huyúlhni, butsun hooloh 
nasdliꞌ, ꞌinkꞌez lheꞌdústsꞌone cha ꞌuhuditsꞌo nasdliꞌ. Yaidlanne cha 
dunahudidil ꞌinkꞌez telꞌenne cha khuni unzoo-i be bubulh yainduk wheꞌ 
hintꞌoh.

6  ꞌEt mbene la si sgha ꞌaw buba dzoh lhilel de, ꞌenne ꞌukꞌenus hoonzoo-
un bughá whultsꞌut.”

7 ꞌEt ndunne nane whehánꞌaz whe Sizi ndunne ꞌilhunaoosdilne, ꞌenne 
njan John ghun bubulh yawhenilhduk whe ndúbulhni, “Di tihꞌelh ha dune 
lhuhóotꞌih tsꞌe whéhdil? Tlꞌo ghazilh nonulhtsꞌi, ꞌi tilah tihꞌelh nahzun eh?

8  Ndet suba hukwa tse hoohli whutihꞌelh-un? Dune naih duchut-i be soo 
naduja, ꞌen tilah tihꞌelh nahzun eh? Soo zulhtsꞌai mbene la naih duchut-i 
be dune unline, ꞌaw ꞌenne za lerwe yoh hudilhtsꞌi.

9 ꞌEt ndet whutihꞌelh-un hukwa tse hóohli? Nus hooꞌen-un tilah? A, 
ꞌalhaꞌ hoontꞌoh. ꞌEt ꞌinkꞌez nohdusni, nus hooꞌen-un anus hoonzoo-un 
whunalhꞌen!

10 Ndun ꞌen ghun ꞌukꞌunusguz-i ꞌet ndutni,
‘Soo zulhtsꞌai ꞌuyoon khuni sba naꞌa-un, ꞌen ntso tisꞌalh.

Ntsꞌoya la lhutányalh-un mba lhaoodutileh ha.’
11 Tsꞌihꞌun unꞌa nohdusni, tsꞌiyanne whuzdline, ꞌaw John dune too 

be ꞌulhꞌen-un anus díztiꞌ-un hooloh. ꞌEt hoontsꞌi ntsꞌe la yakꞌuz kꞌúneꞌ 
whulꞌen-un, mbe la ꞌukꞌenus diztiꞌ lhiloh-un, ꞌen anus uncha whe ꞌuntꞌoh.

12  ꞌEt ꞌoh daꞌ John dune too be ꞌulhꞌen-un be wheꞌ whuditꞌen, ꞌet ꞌandit 
dzin whutsꞌun, yakꞌuz ntsꞌe la kꞌúneꞌ whulꞌen-un, ꞌet yakꞌuz huhoolhdil, 
ꞌinkꞌez huhoolhdilne, ꞌenne tsꞌiyawh yakꞌuz daꞌhudolhdis hukwaꞌ hutꞌen.

13  John whusatiyalh whutsꞌun, nus hooꞌenne bubeꞌ ꞌudustlꞌus cha, 
ꞌinkꞌez Moses be ꞌudustlꞌus cha, ndet daóotanelh ꞌet hudaniꞌ, ꞌet 
ꞌuwhulhni.

14 ꞌEt daja nohdúsni-un, soo nohba ꞌalhaꞌ whutatꞌelh de, ndun nus 
hooꞌen-un Elijah whusatiyalh-un, John ꞌen ꞌuntꞌoh, ꞌet huwa.

15 Mbe la oodzo hoonine, ꞌenne huhoozólhtsꞌaiꞌ hubaꞌ hoontꞌoh.
16  ꞌEt yukꞌedúdehne ntsꞌenꞌa suba nohba lhzih nebosdlelh? Ndiz unꞌa nja 

duhíntꞌoh whe tsꞌoodunneyaz duhúltꞌoh ꞌinkꞌez ntsꞌe la tꞌalh-i be ꞌooket-un 
ꞌet hudilhtsꞌi whe dukꞌekene butsꞌu hahuyih whe ndúbotni,
 17 ‘Nohba tsꞌujun be tsꞌujun be,

ꞌet hoontsꞌi neba lhnuzahdai.
ꞌInkꞌez nohni nohba tsꞌodi tsꞌinli,

ꞌet hoontsꞌi ꞌaw oohtso aitꞌoh!’
18  ꞌEt John dune taninya whe ꞌaw lheꞌusꞌal ꞌinkꞌez ꞌaw talhusnaiꞌ. ꞌEt 

highu yalhduk wheꞌ hutni, ‘Nududeh-i ntsiꞌ-i ooyudinda,’ dahni.
19 ꞌEt yinka dune yeꞌ, ꞌen dune butaninya whe bula whéꞌninꞌal ꞌinkꞌez 

bula tawhénitnaiꞌ, ꞌet ꞌuhutni, ‘Ndun ꞌen oocha hooncha ꞌinkꞌez tsꞌekoo 
tooꞌ cha ꞌutnai. Sooneya nalhdzoohne ꞌinkꞌez lubeshi ꞌulhꞌenne, ꞌenne 
bukꞌeke ꞌuntꞌoh,’ dáhni. ꞌEt hoontsꞌi mbene la Yakꞌusda gha whunih 
suliꞌne, ꞌenne tsꞌiyawh ndi hiye whunih-i, ꞌi be tsꞌihꞌun ꞌuhintꞌoh suliꞌ.”

Mbene la dudeni nahánundunooleh hukwa lheꞌhunízun,  
dawhultsiꞌ-un bugha óotaltsꞌulh

20 ꞌEt hukwꞌelhꞌaz ntsꞌe la keyoh whuti totsuk ꞌutꞌen ncha-i baꞌ 
yílya-i, ndutꞌenne hukwaꞌ budániꞌ. ꞌAw dubeni nahándunoolelh hukwa 
lheꞌhunízun.

21 ꞌEt huwa ꞌutni, “Nohni Chorazin whutꞌenne, ꞌinkꞌez nohni Bethsaida 
whutꞌenne, nohni cha, dawhultsiꞌ-un ꞌet nohtsꞌu hóoltsꞌulh! Soo cho soo 
zúlhtsꞌai! ꞌUdaꞌ ndet la whunilhchoh hoolhtus-un nohnat neꞌwhustꞌen-un, 
ndunne Tyre ꞌinkꞌez Sidon whutꞌenne, ꞌenne cha bunat ꞌet dúhooja de, 
ꞌudaꞌ daꞌ bubeni naháhundunooleh ooleꞌ daꞌ, ꞌet hoontsꞌi ꞌaw ndulhúhinel. 
Doso naih be húdilhtsꞌi de ꞌinkꞌez lhez kꞌehidzih, ꞌet whuz unꞌa ꞌet 
nduhóoneh uhóoneh ooleꞌ daꞌ.

22  ꞌEt hoontsꞌi nohdusni, ndet dzin nohba whusaootiltsꞌulh ntsꞌenꞌa la 
nohba nahutideh ha, ꞌet ndunne bubulh dawhutanelh la, ꞌet nohni ꞌon nus 
ꞌuwhultsi-un ꞌet nohtsꞌu hooltsꞌulh.

23  ꞌInkꞌez nohni Capernaum whutꞌenne ndo yakꞌuz huba soo áhtꞌoh 
nahzun eh? ꞌAwúndooh! ꞌEt kꞌus kwuncho yo tsꞌu nohotilhdulh! ꞌAlha 
ꞌudaꞌ ndet la hoolhtus-un nohnat neꞌwhustꞌen-un, ndunne Sodom 
whutꞌenne, ꞌenne cha bunat ꞌet dúhooja de, ꞌenne dudzi nahondunizdla 
de, ꞌawhuz daꞌ bukeyoh ꞌet whuzꞌai ooleꞌ daꞌ.

24 ꞌEt hoontsꞌi tsꞌihꞌun ꞌunohdusnih, dahoontꞌoh-un la nohba 
whusaootiltsꞌulh-un, ntsꞌenꞌa whe nohba nahutideh ha, ꞌet ndunne Sodom 
whutꞌenne bubulh dawhutanelh la, ꞌet nohni ꞌon nus ꞌuwhultsiꞌ-un ꞌet 
nohtsꞌu hooltsꞌulh.”

Sizi ubulhni, “Nohni tsꞌiyawh diz ahdulh ꞌinkꞌez 
natilhyis-un nohgha óotasꞌalh”

25 Sizi ꞌawhuz bubulh yalhduk whe ꞌet ndutni, “ꞌUBá nyun nyudústiꞌ. 
Yakꞌuz ꞌinkꞌez yun kꞌut huMoodihti inli. Whunihne ꞌinkꞌez hodulꞌehne, 
ndi ꞌi tsꞌiyawh buchꞌa whuntinꞌi. ꞌEt hoontsꞌi tsꞌoodunyaz leꞌuntꞌohne, 
ꞌenne bunalhtsꞌet hahonꞌai.

26  ꞌEt hoontsꞌi ꞌuBá ndet ꞌuhóonla-un hooníntꞌiꞌ. Ndo honeh.
27 ꞌUBá tsꞌiyawh stlꞌahónla, ꞌinkꞌez ꞌen ooYeꞌ mbe unli tsꞌiyanne 

tꞌehonúszun. OoBá ꞌaw ꞌen za tꞌeininzun. ꞌInkꞌez mbe ooBá unli, ooYeꞌ ꞌaw 
ꞌen za tꞌeininzun. ꞌInkꞌez mbe la ooYeꞌ ꞌonghohne tsꞌiyawh whubuntilhtun 
hukwaꞌ ninzun de, ꞌen za oobaꞌ hoontꞌoh.

28  Nohni tsꞌiyawh mbe la ꞌutꞌen ulhtus-i ꞌulhꞌenne ꞌinkꞌez mbe la ndaz-i 
nulene leꞌahtꞌoh, nohni tsꞌiyawh diz ahdulh ꞌinkꞌez natilhyis-un nohgha 
óotasꞌalh.

29 Ndai la seꞌ ꞌutꞌen-i, ꞌi ulhchoot ꞌinkꞌez nedúhtꞌaih leꞌahleh ꞌinkꞌez si sghun 
hodulhꞌeh. ꞌAw dune dachꞌe nulheꞌzustꞌen ꞌinkꞌez tsꞌiyanne toh teꞌduduzꞌen ꞌet 
huwa. ꞌEt whuz unꞌa la nohzul whe nátilyis-un ooba nahóhꞌalh.

30 Ndi la úlhchoot-i, ꞌaw nohba oogha lhúhoolnaꞌ tileh, ꞌinkꞌez seꞌ ꞌutꞌen 
kꞌoh cha hoondza tileh.”

Sizi ꞌen natsꞌulyis dzin hoontsꞌi huMoodihti whe ꞌuntꞌoh

12  1 ꞌEt ꞌawet ꞌilhoh dzin ꞌet la lizwifne buba nalyis dzin huhoolhꞌi. 
ꞌOh daꞌ Sizi tlꞌo kꞌut uyalh, ꞌinkꞌez yugha hodulꞌehne, ꞌenne cha 

huyulh udulh whe buyeꞌíltsꞌul. ꞌEt tlꞌo maiꞌ huyoonuyin ꞌinkꞌez huyaꞌalh.
2  ꞌEt ndunne Phariseene bubotilhꞌen ibulh Sizi huyoodulhkut, 

“Ngha hodulꞌehne dahútꞌen ubunilhꞌen eh? ꞌAndit dzin natsꞌulyis dzin 
ꞌuhoontꞌoh. ꞌAw ꞌet nduhóotꞌen huba lheꞌhootꞌoh!”

3  ꞌEt Sizi ꞌubúlhni, “ꞌEt lerwe David daja-un ꞌaw lakw hukwꞌu 
yalhuzulhduk? ꞌEt ꞌoh daꞌ David ꞌinkꞌez yulh ꞌutꞌenne buyeꞌíltsꞌul?

4 ꞌEt ꞌawet Yakꞌusda ooyoh daninya whe ndi lhes ndai la Yakꞌusda gha 
tꞌaih-i, ꞌi yuꞌalh ꞌinkꞌez yulh ꞌutꞌenne, ꞌenne cha huyanꞌal. Lubretne ꞌaw 
ꞌenne za huyooꞌalh hubaꞌ hoontꞌoh, ꞌet hoontsꞌi David ꞌinkꞌez yulh ꞌutꞌenne 
cha nduhuja.

5 Moses be ꞌudustlꞌus doꞌ, ꞌaw ookꞌuyalhuzulhduk whe eh dahni? Ndiz 
unꞌa nja dutni, lubret natsꞌulyis-un dzin lugliz whucho dahunindil ꞌinkꞌez 
ꞌet ꞌuhutꞌen. Ntsꞌenꞌa la ꞌuhuhoolhdzun-un, ꞌet kꞌuhoninyuz, ꞌet hoontsꞌi 
ꞌaw bukꞌelhúhooltsꞌulh.

6  Whuz unꞌa nohdusni njan lugliz whucho ꞌet nohtoh ꞌilhoghun whanus 
ꞌulcho-un hoonli.

7 ꞌEt ꞌukꞌuwhusguz ꞌet ndutni, ‘ꞌUyoonne gha teꞌntihzilh, ꞌet nohtsꞌo 
hukwaꞌ nuszun. Ndai loodel kꞌut hidutalhkꞌun-i, ꞌi ooka lheꞌnuszun,’ ni. ꞌEt 
ndi nja dutni-un, ꞌet tꞌeoonahzun de, ꞌet de mbe la ookwꞌelhúwhulhtsꞌitne, 
ꞌenne ꞌaw bukꞌehohꞌalh hukwa ahtꞌen iloh!

8  ꞌEt huwa yinka dune yeꞌ natsꞌulyis dzin ꞌet hoontsꞌi humoodihti whe 
ꞌuntꞌoh.”

Natsꞌulyis dzin ꞌutꞌen unzoo-i ꞌutsꞌoolhꞌen
9 ꞌEt ꞌawet hukwꞌelhꞌaz bugho whinya whe ndunne Lizwifne bulugliz 

tsꞌe daninya.
10 ꞌIlhoghun dune ꞌen ꞌet usda ꞌinkꞌez ꞌaw oola ꞌaw ye nulhéꞌustꞌen. ꞌEt 

Sizi huyoodulhkut, “ꞌEt natsꞌulyis dzin soo naꞌuztitnelh hubaꞌ hoontꞌoh 
eh?” ꞌEt whe hoonliyaz highu nahootáꞌalh hukwaꞌ hutꞌen.

11 ꞌEt ndúbulhni, “Mbe nohtoh ꞌutinelh ꞌusbaiyaz tsakꞌet ꞌáltsꞌut whe 
hanaítilhtelh natsꞌulyis-un dzin ꞌet hoontsꞌi?

12  ꞌEt dawhulcho-i be dune ꞌusbai anus diztiꞌ whe ꞌuntꞌoh? ꞌEt huwa 
netlꞌahóoltsꞌut natsꞌulyis dzin ꞌutꞌen unzoo-i ꞌutsꞌulhꞌen whuba.”

13  ꞌEt ndun dune ndúyulhni, “Nla lhtsꞌe nadíntsih!” ꞌEt ꞌawet lhtsꞌe 
naidizsi whe ookwꞌuz tsꞌe kꞌunꞌa sóo naꞌuja.

14 ꞌEt Phariseene ꞌaz whuhandil ꞌinkꞌez huwu yahalhduk ntsꞌenꞌa 
hituzilhghelh hukwa.

Sizi mbe unli-un, ꞌaw whubuntilhtun hukwa lheꞌnínzun
15 ꞌEt Sizi hituzilhghelh huwu yahalhduk, ꞌet tꞌewhunanzin ibulh bugho 

whenaja. Lhane ndudáne hiyuntizdil, ꞌet tsꞌiyawh soo náꞌbalhꞌen.
16  Khuni ulhtus-i be ubulhni, “ꞌUyoonne khun sghu yahoolhduk junih.”
17 ꞌEt whe la nus hooꞌen-un Isaiah, daja ni-un, ꞌoh te neꞌwhustꞌen. Ndi 

khuni nja dutni,
 18 “Ndun sYeꞌ seꞌustlen-un,

ꞌen ꞌutahásti-un ꞌuntꞌoh.
ꞌEn ꞌaw ꞌen za ookwꞌesiꞌ.
ꞌEn gha szul tube yé hoontꞌiꞌ.

Syughi ookwꞌédutasdoh.
ꞌEt ntsꞌenꞌa dahoontꞌoh dune ba nahisyilh,

sYeꞌ whuz unꞌa za ꞌudun yun kꞌut whutꞌenne ubódutánelh.
 19 ꞌAw dune budulhyoh ꞌudooniꞌ aitꞌoh.

ꞌAw bubúlh ꞌaooldzul aitꞌoh.
Ti nuya de, ꞌaw bubulh dóoltul aitꞌoh.

 20 ꞌAw tlꞌoghazilh nisdus-i, ꞌi hoontsꞌi kꞌidóchꞌas aitꞌoh.
ꞌAw too dizkꞌun ꞌawet nanutneh-i, ꞌi hoontsꞌi, ꞌaw nainoolhneh aitꞌoh.

ꞌEt ꞌawet Yakꞌusda lubeshi ba nahuyeh ꞌet whuchꞌaꞌ nilhde de, whuz 
unꞌa za sYeꞌ ꞌutitꞌelh.

 21 ꞌInkꞌez ꞌudun yun kꞌut whutꞌenne ndun sYeꞌ seꞌustlen-un,
ꞌen booziꞌ, ꞌi be ꞌet whutꞌaníhuntatan.”

Mbene la lhchꞌaz nedindilne, ꞌenne cha gak hutileh
22  ꞌEt ꞌilhudzin whe ꞌilhoghun ntsiꞌ-i nududeh ooyudinda-un, ꞌen hoosꞌ̱en 

ꞌinkꞌez yaoolhduk cha aitꞌoh. ꞌEn Sizi tsꞌu huyoolhti whe soo naꞌyinla. 
ꞌInkꞌez ndun hoosꞌ̱en-un ꞌinkꞌez yaoolhduk cha aitꞌoh, ꞌen ꞌaho hooꞌen 
ꞌinkꞌez yawhenilhduk.

23  ꞌEt ꞌilhunaoosdilne tsꞌiyawh tube buba hooncha ꞌinkꞌez dichꞌoh lhulh 
yáhalduk, “ꞌEn ꞌalha David ootsꞌu hainzut-un toleh ꞌuntꞌoh.”

24 ꞌEt Phariseene whulhódantsꞌo whe ꞌet ꞌuhuyulhni, “Ndun Sizi, ꞌen 
Beelzebul, ntsiꞌ-i nududehne bumoodih ꞌuntꞌoh, ꞌen be za ntsiꞌ-i nududeh-i 
dune tsꞌu hanahinuyukw,” hutni.

25 Daja huninzun-un Sizi tꞌeooninzun inka ꞌet dúbulhni, “Ntsꞌe la yakꞌuz 
kꞌuneꞌ whulꞌen-un, ꞌenne lhchꞌa nehúdindil de, ꞌenne tsꞌiyawh gak hutileh. 
ꞌInkꞌez keyohti whuduneꞌne kꞌus yoh dilhtsꞌine cha, tsꞌiyawh lhchꞌaz 
nehúdindil de, ꞌenne cha gak hutileh.

26  Whuz unꞌa za Satan didutchꞌoh dune tsꞌu hanainuyukw de, ꞌet ꞌalha 
didutchꞌoh lhchꞌaz ditni whe ꞌuntꞌoh. ꞌInkꞌez ntsꞌenꞌa la whulerwe unli-un, 
ꞌilhiz whutatꞌelh?

27 ꞌEt si Beelzebul ꞌen be ꞌustꞌen de, ꞌet de sudahni nohni nohyeꞌke, kꞌus 
mbe suba ntsiꞌ-i nududeh-i dune tsꞌu hanábonuyukw? ꞌEt huwa ꞌenne 
bugha tꞌewhuntihzeh tankꞌus údahni!

28  ꞌEt hoontsꞌi Yakꞌusda ooyughi be ntsiꞌ-i nududeh-un dune tsꞌu 
hanánusyukw de, ꞌet ꞌalhaꞌ hoontꞌoh whe ntsꞌe la Yakꞌusda whe lerwe 
unli-un, ꞌet ꞌawet nohghu whultsꞌut wheꞌ hoontꞌoh.

29 ꞌEt ntsꞌenꞌa ꞌutinelh ꞌilhoghun dune ꞌet dune ulhtus-un ooyoh daninya 
ꞌinkꞌez hoonli yughi tálhchulh? ꞌAw ooneh aitꞌoh. Ndun dune ꞌudechoo 
yulhghel de, ꞌet de za tsꞌiyaitsuk yughi tálhchulh.

30 Mbene la sulh lheꞌitꞌohne, ꞌenne schꞌaz huditni wheꞌ hintꞌoh. ꞌInkꞌez 
mbene la ꞌaw dune sla ꞌilhulhósdlene, ꞌenne tsꞌiyawh ꞌantsꞌi yahitákulh 
leꞌhutinelh.

Mbene la Ndoni chꞌaz ditni be yalhdukne, 
ꞌaw buba whunaoodootnoh aitꞌoh

31 “ꞌEt huwa ꞌunohdusni, lubeshi tsꞌiyawh ꞌinkꞌez Yakꞌusda chꞌaz 
yalhdukne, ꞌet tsꞌiyawh nohba whunaoowhudutilnoh. ꞌEt hoontsꞌi Ndoni 
chꞌaz ditni be yalhdukne, ꞌaw buba whunaoodootnoh aitꞌoh.

32  ꞌInkꞌez mbene la yinka dune yeꞌ chꞌaz yalhdukne, daja hutni-un, 
soo buba ꞌun whutilhdulh. ꞌEt hoontsꞌi mbene la Ndoni chꞌaz yalhdukne, 
ꞌaw buba ꞌun whutoolhdilh aitꞌoh. ꞌAndit dzin kꞌus nus de hoontsꞌi ꞌaw 
ꞌuhoneh aitꞌoh.

Dantꞌoh-i duchun ꞌuntꞌoh, oomaiꞌ gha tꞌenahzun
33  “Ndiz unꞌa ꞌuhoontꞌoh, mai chun unzoo-i hanálhyai de, oomaiꞌ unzoo 

tileh. ꞌEt mai chun ꞌutsiꞌ-i hanálhyai de, oomaiꞌ ntsiꞌ tileh. ꞌEt oomaiꞌ 
whuzdliꞌ de, dantꞌoh-i duchun ꞌuntꞌoh, oomaiꞌ gha tꞌentidzeh.

34 Nohni tsꞌiyawh lubezo tlꞌughus buzkeh leꞌahtꞌoh! Ntsꞌenꞌa ahtsiꞌ ꞌinkꞌez 
khuni unzoo-i be yalhduk? ꞌAlha nohdzi ndai be dizbun ꞌi be yalhduk.

35 Dune unzoo-un ndai la unzoo-i dudzi bez ꞌilhunayodle-i, ꞌaw ꞌi 
za ootsꞌu hanaídukat. ꞌEt dune untsiꞌ-un, ꞌen ndai untsiꞌ-i dudzi bez 
ꞌilhunayosdle de, yalhduk te, ꞌaw ꞌi za ootsꞌu hanaídukat.

36  ꞌEt nohdusni mbene la ꞌaw khuni lheꞌitꞌoh-i be yalhdukne, dune ba 
nahidilh-un dzin whusahóoltsꞌut de, ntsꞌenꞌa khuni ꞌi be yalhduk-un, 
whuz unꞌa buba nahutideh.

37 ꞌEt huwa nohghuni gha Yakꞌusda nalh tsꞌihꞌun dune tihleh, kꞌus 
nohghuni gha kwuncho yo tsꞌu tihdulh kꞌunꞌa, whuz unꞌa nohba 
nahutideh.”

Sizi buba ꞌalhaꞌ lheꞌítꞌohne, ꞌenne hoonliyaz hooncha 
tuneꞌ whutꞌen-un, ꞌet za hotiꞌen hukwaꞌ huninzun

38  ꞌAwet whulohne Moses be ꞌudustlꞌus ꞌukꞌununáguzne cha ꞌinkꞌez 
Phariseene, ꞌenne cha huyulhni, “Dune hodulhꞌeh-un neba huwa ꞌitꞌen 
tuneꞌ tantꞌen ntsꞌu hukwaꞌ uzninzun.”

39 ꞌEt ubulhni, “ꞌAndit whudizulhne dune hintsiꞌ, ꞌinkꞌez ꞌahoolhyiz dune 
tsꞌeke bulh nintaꞌ hutꞌih. ꞌEt hoonliyaz hooncha tuneꞌ whutꞌen-un, ꞌet 
za hukwa ihitisꞌen. ꞌI gha la tꞌehonózin. ꞌEt hoontsꞌi huhooꞌen-un bughá 
holtsꞌit aitꞌoh. ꞌEt ntsꞌenꞌa la nus hooꞌen-un Jonah bulh dahooja-un, ꞌet za 
hotiꞌelh.

40 Ndiz unꞌa nja dúhooja, tat dzin ꞌinkꞌez tat ꞌulhdzis Jonah lho cho 
chandandaꞌ. ꞌEt whuz unꞌa za yinka dune yeꞌ ꞌen tat dzin ꞌinkꞌez tat 
ꞌulhdzis yun yo tsꞌe tidalh.

41 ꞌInkꞌez ꞌoh whuya hoozulh-un dzin dune ba nahutideh de, Nineveh 
whutꞌenne nohni ꞌandit whudizulhne nohtoh do dutádulh ꞌinkꞌez nohba 

nohotiyeh. Soo cho whunulhꞌen, ꞌoh daꞌ Jonah bubulh yailhduk daꞌ, 
tsꞌiyawh dudeni nahondunizdla. ꞌEt ꞌawet soo zulhtsꞌai, ꞌilhoghun ꞌen 
Jonah anus ꞌuntꞌoh-un ꞌandit nohtoh usyin.

42  ꞌEt ꞌoh whuya hoozulh-un dzin dune ba nahutideh de, ꞌet whe nyaz de 
whulerwe tsꞌeke ꞌen nohtoh dudutáyalh ꞌet whe nohkꞌehóotaltsꞌulh. Ndi 
yun kꞌut nilhdzaz de hainya Solomon ye whunih-i yudutátsꞌo ha ꞌet huwa. 
ꞌEt hoontsꞌi ꞌilhoghun Solomon anus whunih-un ꞌandit nohtoh usyin.”

Dahooja la whe ntsiꞌ-i nududeh-i doo cha za dune buyunaidide de
43  ꞌInkꞌez ꞌubúlhni, “ꞌEt ntsiꞌ-i nududeh-un dune tsꞌu hanádide whe 

yun whudizgih-un, ꞌet whuz nududeh natilyis-un hukwu núta. ꞌEt ꞌaw 
ndoohóontꞌoh-un nalhuhooꞌal.

44 Inka dichꞌoh naꞌdudútni, ‘ꞌEt mbe la ooyudísdaꞌ-un, ꞌen ootsꞌun za 
nátoosjaꞌ,’ ni. ꞌEt whuz naoosja whe ꞌaw hoonli hooloh. ꞌEt ndun dune 
dudzi yo lhodítsun nawhulhtsi ꞌinkꞌez tsꞌihꞌun naꞌuja, ꞌet ꞌuwhulhni.

45 ꞌInkꞌez ꞌet ꞌutsꞌun whedande ꞌinkꞌez lhtakꞌantꞌine ntsiꞌ-i nududeh-i, 
ꞌenne yanus ꞌultsiꞌne, ꞌenne ꞌet dune hiyéndil ꞌinkꞌez ꞌet nehunina. ꞌEt 
ndun dune mbe la hiyudaltsꞌiꞌ-un, ꞌen ꞌet whutsodaꞌ whanus ꞌultsiꞌ suliꞌ. 
Nohni ꞌandit ndo whuya whudizulhne, nohni dune tube untsiꞌne ahtꞌoh, 
ꞌet whuz unꞌa za nohba ꞌuwhutánelh!”

Sizi ooloo ꞌinkꞌez bulhutsinke te hiyulh yatilhduk hukwaꞌ huninzun
46  Sizi ꞌawhuz ꞌilhunaoosdilne bubulh yalhduk whe ooloo ꞌinkꞌez 

bulhutsinke te, ꞌaz nódilhya ꞌet hiyulh yatilhduk hukwaꞌ huninzun.
47 ꞌEt ꞌilhoghun dune yulhni, “Nilhꞌen! Nloo ꞌinkꞌez nyulhutsin ꞌaz 

nódilhya nyulh yahutilhduk hukwaꞌ huninzun!”
48  ꞌEt mbe la ꞌet nduyulhni-un, ꞌet Sizi ꞌuyulhni, “Mbe la sloo? ꞌInkꞌez 

mbe la sulhutsinke? Mbene hinli wheꞌ dini?”
49 ꞌEt Sizi mbene la yugha hodulꞌehne, ꞌenne butuneꞌúlhga, “Nilhꞌen 

ndunne, ꞌenne sloo ꞌinkꞌez sulhutsinke ꞌuhintꞌoh.
50 ꞌEt huwa sBá ꞌen yakꞌuz usda, hikꞌuneꞌ ꞌutꞌenne, ꞌenne sulhutsin, 

ꞌinkꞌez sulhtus, ꞌinkꞌez sloo te ꞌuhintꞌoh!”

Khuni be whutsꞌodulꞌeh-i ꞌaꞌnule-un ghun

13  1 ꞌEt dzin za Sizi yoh teninya whe bun bá natlꞌadidaꞌ.
2  ꞌEt ꞌawet dune lhane higha oozdil inka tsꞌi beinya, ꞌinkꞌez tsꞌi 

bet natlꞌadidaꞌ. ꞌEt tsꞌiyawh taba ꞌet nódilhya.
3  Ndai la khuni be whutsꞌodulꞌeh-i ꞌet whe lhelhdun huwa bubulh 

yalhduk whe ndúbulhni, “Soo zulhtsꞌai, ꞌilhoghun ꞌaꞌnule-un ꞌaꞌntilelh tsꞌu 
whinya.

4 ꞌEt ꞌaꞌnule whe ooloh ti nanánkat. ꞌI dutꞌaiyaz whusahándil ꞌinkꞌez 
tsꞌiyawh hinildil.

5 ꞌEt ooloh tse toh nanánkat, ꞌet huwa ꞌi ꞌaho hánuski, ꞌankwꞌus yun 
hooloh huwa.

6  Ooghih hooloh ꞌet huwa hasainꞌai whe tsꞌiyawh yanúdizgi ꞌinkꞌez gak 
suliꞌ.

7 ꞌEt ooloh cha whus toh nanánkat. ꞌI cha whus cho whutoh bulh 
dúduninyai ꞌinkꞌez bulh lhéwhultloh.

8  ꞌEt ꞌonghoh-i yun unzoo-i kꞌut nanánkat whe soo hananyai. Oomai 
whulukhi whunizyat whunizyai (100) oomaiꞌ suliꞌ, whulukhi lhkꞌutat 
whunizyai (60) oomaiꞌ suliꞌ, ꞌinkꞌez whulukhi tat whunizyai (30) oomaiꞌ 
suliꞌ.

9 Mbene la budzo hoonline, ꞌenne soo cho huyoozólhtsꞌaiꞌ hubaꞌ 
hoontꞌoh.”

Khuni be whutsꞌodulꞌeh-i, ꞌi be za Sizi bubulh yalhduk
10 ꞌEt ꞌawet yugha hodulꞌehne highu nindil, ꞌet huyoodulhkut, ꞌinkꞌez 

ꞌuhuyúlhni, “Di ha ndi khuni be whutsꞌodulꞌeh-i be za bubulh yaílhduk?”
11 ꞌEt ndúbulhni, “Yakꞌuz be kꞌúneꞌ whulꞌen-un be whe hoontꞌoh 

hooyoh-i, daja ni-un, nohni za nohghá whuntꞌai. ꞌEt ꞌonghohne ꞌaw bugha 
lhúhooltsꞌulh. ꞌEt huwa whuz unꞌa za bubulh yasduk.

12  ꞌEt huwa ndiz unꞌa nja duhoontꞌoh, mbene la hoontsool-unyaz 
tꞌehonínzunne, ꞌenne ꞌon nus lhat-un tꞌehonínzun-un, ꞌet bugha 
whútaltsꞌulh. ꞌEt mbene la hoonli tꞌewhunúszunne, hoontsool-unyaz, 
hoditsꞌo ndai la ꞌaw ꞌí huyutꞌi-i, ꞌi hoontsꞌi bughu nayitálchulh.

13  ꞌEt huwa ndi khuni be whutsꞌodulꞌeh-i, ꞌi be za bubulh yasduk.
ꞌEt whe doo ka la honalhꞌen ꞌet hoontsꞌi ꞌaw lhuhonilhꞌen.

ꞌInkꞌez hoditsꞌo-un ꞌet hoontsꞌi ꞌaw lhuhodústsꞌo, ꞌaw tꞌehonoozeh 
cha aitꞌoh.

14 ꞌEt Isaiah nus honꞌen whe daja ni ꞌenne bughun tsꞌiyawh lhaóodulya 
ꞌoh daꞌ za. Ndiz unꞌa njan dutni,

‘ꞌAhoolhyiz whudahtsꞌo ꞌet hoontsꞌi ꞌaw tꞌelhonuzahze.
ꞌAhoolhyiz whunulhꞌen ꞌet hoontsꞌi ꞌaw tsꞌihꞌun nelhózahꞌai.

 15 Ndunne dune budzi ꞌantsꞌi bubaꞌ hoontꞌoh suliꞌne ꞌet huwa,
ꞌinkꞌez ꞌaw hoonli hodótsꞌo-un hooloh,
ꞌinkꞌez ndai la be ꞌalhaꞌ hoontꞌoh-i,
ꞌaw hinoolhꞌen hukwa lheꞌhunínzun.

ꞌEt huwa hoohoosꞌ̱en léꞌhintꞌoh.
ꞌEt whula gha tsꞌe huhooꞌen aitꞌoh,

ꞌinkꞌez dudzo be ꞌaw hodótsꞌo aitꞌoh.
ꞌInkꞌez dudzi be ꞌaw tꞌehonoozeh-un hooloh.
ꞌEt whuz unꞌa ndulhúhitꞌoh de,

ꞌudaꞌ daꞌ dulubeshi chꞌaz nahulhya ooleꞌ daꞌ,
ꞌinkꞌez daꞌ Yakꞌusda uboolhyih,’ ni Isaiah.

16  ꞌEt hoontsꞌi nohni ndai la nohna be whunulhꞌen-un, tsꞌihꞌun unꞌa 
whunulhꞌen. ꞌInkꞌez nohdzeh whe soo whúdahtsꞌo, ꞌet huwa ꞌukꞌenus 
hoonzoo-un nohghá whultsꞌut.

17 Tsꞌihꞌun ꞌunohdusni, ꞌoh daꞌ lhane nus hooꞌenne ꞌinkꞌez tsꞌihꞌun 
ꞌuntꞌohne, ndai la nulhꞌen-i, ꞌi huyuntilhꞌelh hukwaꞌ huninzun, ꞌet hoontsꞌi 
ꞌaw lhuhuyíꞌel! Ndet la whudahtsꞌo-un, ꞌet soo tsꞌihꞌun hodutatsꞌo hukwaꞌ 
huninzun, ꞌet hoontsꞌi ꞌaw lhuhodítsꞌil.

Khuni be whutsꞌodulꞌeh-i be ꞌaꞌnule-un, ꞌen ghun nja dutni whe ꞌutni
18  “ꞌEt huwa ndi khuni be whutsꞌodulꞌeh-i be ꞌaꞌnulih-un, ꞌen ghun, ndiz 

unꞌa nja dutni whe ꞌutni,
19 mbene la yakꞌuz ntsꞌenꞌa ꞌuhuhoolhdzun-un whulh ꞌúhuditsꞌo ndi 

khuni daja ni whe ꞌutni ꞌet hoontsꞌi dudeni be ꞌaw tꞌehonuszun. Ndai la 
dune dudzi bez ꞌahinanla-i, mbe la ntsiꞌ-un whusayaih ꞌinkꞌez budzi be 
hanaídanꞌai! Ndi ꞌi ꞌuntꞌoh ti ꞌanilya-i, ꞌi ꞌuntꞌoh.

20 Ndi ndai daꞌ tse toh ꞌanilya-i, ndunne ꞌi kꞌunꞌa za ꞌuhintꞌoh. Ndi khuni 
hiditsꞌo te, ꞌinkꞌez soo ꞌaho huhóontꞌiꞌ whe huyilhchuk.

21 ꞌEt hoontsꞌi didutchꞌoh ꞌaw bughih hooloh leꞌhintꞌoh. ꞌEt huwa 
ꞌatsulyaz za buba ꞌalhaꞌ hoontꞌoh. ꞌInkꞌez ndi khuni ꞌi gha dzoh nuhudeh 
ꞌinkꞌez ꞌonghohne buchꞌaz huditni. ꞌEt huwa ꞌaho whulahudutnih.

22  Ndai la whus toh ꞌanankat-i leꞌuntꞌohne, ꞌenne ndiz unꞌa ꞌuhintꞌoh. 
ꞌEnne khuni hiditsꞌo, ꞌet hoontsꞌi ndi yun kꞌut huwu ni tsꞌinli-un, ndi yun 
kꞌut hoonzooꞌ hoontꞌoh-un, ꞌet ꞌi tsꞌiyawh whus cho ꞌi be bulh lheyúllhuk 
dultꞌoh. ꞌEt huwa ꞌaw lhadúlyane hooleꞌ aitꞌoh.

23  ꞌEt hoontsꞌi ndet la yun unzoo-i kꞌéninkat-i leꞌuntꞌohne, ꞌenne ndiz 
unꞌa nja duhintꞌoh. Ndi Yakꞌusda ooghuni hiditsꞌo-i, tꞌehinuzih te daja ni 
whe ꞌutni. ꞌEt huwa bumaiꞌ lhai lhih leꞌhintꞌoh. Whulukhun whunizyat 
whunizyai (100) suliꞌ. ꞌEt doo cha whulukhun lhkꞌutat whunizyai (60) 
suliꞌ. ꞌEt doo cha whulukhun tat whunizyai (30) suliꞌ.”

ꞌUyoo khuni be whutsꞌodutilꞌeh-i,  
ꞌi ntsꞌenꞌa la yakꞌuz lerwe ꞌuhuhoolhdzun-un

24 Doo cha ꞌuyoo khuni be nawhutnuk-i be whutsꞌodulꞌeh-i, ꞌi be bubulh 
yalhduk ꞌet whe nja dúbulhni, “Ntsꞌenꞌa la yakꞌuz lerwe ꞌuhuhoolhdzun-
un, ꞌet diz unꞌa nja duhoontꞌoh. Dune ndi yun ookwꞌut ꞌaꞌnukat. ꞌUzooꞌ-i 
ꞌanukat-i ꞌananla.

25 ꞌAwhuz huztez whe dune yuchꞌaz ditni-un whusainya. ꞌEt ndi ꞌainanla-i 
ꞌuzooꞌ-i toh, ndi ꞌanukat-i, ꞌutꞌantsiꞌ tsꞌutni, ꞌi yutoh ꞌananla, ꞌinkꞌez whenaja.

26  ꞌEt tsꞌiyawh hanányai whe ndi ꞌutꞌantsiꞌ, ꞌi cha bulh hainanyai.
27 ꞌEt yoh whumoodih be ꞌulhnane highu nindil ꞌinkꞌez ꞌuhuyulhni, 

‘Hadih nemoodih di whe inla ndi unzoo-i hunuyeh ootoh ꞌainanla? Di 
whe ꞌuntꞌoh ndi ꞌutꞌantsiꞌ dultꞌoh?’

28  ꞌEt ubulhni, ‘Schꞌaz ditni-un la ꞌuja.’ ꞌEt be ꞌulhnane huyulhni, ‘Ndi 
ꞌutꞌan untsiꞌ-i ootoh hananyai-i, ꞌi hatsꞌúntilelh hukwaꞌ ninzun eh?’

29 ꞌEt ubulhni, ‘ꞌAwúndooh! Whute ꞌuntꞌoh doo ka la ndi unzoo-i cha 
bulh ꞌóohneh.

30 Whute ꞌet ndulhdzun haꞌ úntikulh whutsꞌun. ꞌEt ꞌawet haꞌ nukat-
un neooninzut de, haꞌ untilelhne, ꞌenne si budósniꞌ, ꞌudechoo ꞌutꞌantsiꞌ 
hanálhle ꞌinkꞌez ulhghel dutákꞌun huba. ꞌInkꞌez ndai la unzoo-i tsꞌiyawh 
hanáhle ꞌinkꞌez haníyeh-i ba yoh whuz danáhle.’ ”

Ntsꞌenꞌa la yakꞌuz lerwe ꞌuhuhoolhdzun-un,  
ndi mai, mustard huyulhni, ꞌi kꞌunꞌa ꞌuntꞌoh

31 Doo cha ꞌuyoo khuni be nawhutnuk-i be whutsꞌodulꞌeh-i, ꞌi be bubulh 
yalhduk ꞌet whe nja dúbulhni, “Ntsꞌenꞌa la yakꞌuz lerwe ꞌuhuhoolhdzun-
un, ꞌet ndiz unꞌa nja duhoontꞌoh. Ndi mai, mustard huyulhni, ꞌi kꞌunꞌa 
ꞌuntꞌoh. ꞌI dune yílhchoot ꞌinkꞌez duhanuyeh kꞌet ꞌainanla.

32  Ndi mai soo ꞌukꞌenus nintꞌum-i, ꞌi hanányai ꞌinkꞌez oochun ꞌukꞌenus 
dincha suliꞌ. Ndi mustard huyulhni oochun, mai chun ꞌi tsꞌiyawh ba ndo 
idilyiz suliꞌ. ꞌEt ꞌi dutꞌaiyaz ꞌi duchun dutꞌaiyaz yuzischum toh tꞌo nenínla. 
ꞌEt whuz unꞌa yakꞌuz lerwe ꞌuhuhoolhdzun-un ꞌon nus hooncha tileh.”

Ntsꞌenꞌa la yakꞌuz lerwe ꞌuhuhoolhdzun-un, ꞌet lhes ntuldoh-i dultꞌoh
33  Doo cha ꞌuyoo khuni be nawhutnuk-i be whutsꞌodulꞌeh-i, ꞌi be bubulh 

yalhduk ꞌet whe nja dúbulhni, “Ntsꞌenꞌa la yakꞌuz lerwe ꞌuhuhoolhdzun-
un, ꞌet ndiz unꞌa nja duhoontꞌoh, lhes ntuldoh-i dultꞌoh. Ndai la tsꞌeke 
yílhchoot ꞌinkꞌez lhes nudzaih-i, ꞌi ta tsetsai be úndeꞌooldzih-i dizbun. ꞌI 
ntuldoh-i bulh ꞌilho be yándzai, ꞌinkꞌez yunilhtlus. ꞌEt hukwꞌelhꞌaz ꞌudun 
neíninkai whe untílhdo. Tsꞌiyawh ntuldoh lhih.”

Khuni be nawhulnuk-i be whutsꞌodulꞌeh-i,  
ꞌet whuz unꞌa za Sizi ꞌilhunaoodulhne bubulh yailhduk

34 Ndi tsꞌiya-i khuni be nawhutnuk-i be whutsꞌodulꞌeh-i, ꞌet whuz unꞌa 
za Sizi ꞌilhunaoodulhne bubulh yailhduk. ꞌAw ꞌutsꞌun unꞌa lheꞌbudínel. ꞌEt 
diz unꞌa za budániꞌ.

35 ꞌEt whuz unꞌa nyoon nus hooꞌen-un daja daniꞌ la, ꞌet tsꞌiyawh 
lhaóoduja whe nja dutni,

“Khuni be nawhutnuk-i be whutsꞌodulꞌeh-i, ꞌi be bubulh yatisduk.
Ntsꞌoya hoozulh whe ndi yun ꞌuyinla ꞌet whutsꞌun,
ndai la buchꞌa yuntizꞌi-i, ꞌi ghun budutásnelh.”

Ndi haniyeh-i toh ꞌutꞌantsiꞌ hanányai-i whubuntilhtun daja ni
36  ꞌEt Sizi ꞌilhozdilne, ꞌenne tsꞌiyawh whenábalhꞌaꞌ ꞌinkꞌez yoh danínya. 

ꞌEt yugha hodulꞌehne highu nindil ꞌinkꞌez huyúlhni, “Ndi khuni be 

nawhutnuk-i be whutsꞌodulꞌeh-i, tsꞌihꞌun unꞌa nedini ndi haniyeh-i 
unzoo-i toh ꞌutꞌantsiꞌ hanányai-i, ꞌet daja ni whe ꞌutni?”

37 ꞌEt ndúbulhni, “Ndai unzoo-i hanányai oomaiꞌ ꞌi, mbe la ꞌainanla-un, 
ꞌen yinka dune yeꞌ ꞌen ꞌuntꞌoh.

38  Haniyeh kꞌet, ꞌet ndi yun kꞌut whunduwhultꞌoh wheꞌ hoontꞌoh. Ndi 
mai unzoo-i, ꞌi yakꞌuz whulerwe buzkehne, ꞌenne duhúltꞌoh. ꞌEt hoontsꞌi 
ndi ꞌutꞌantsiꞌ, ꞌi ntsiꞌ-un buzkeh duhúltꞌoh.

39 ꞌInkꞌez mbe la yuchꞌaz ditni-un, ndi ꞌutꞌantsiꞌ ꞌainanla-un, ꞌen 
netsudule. Haꞌnukat-un ꞌet ꞌandit ndóya whudizulh-un ꞌet whulatoh. 
Mbene la haꞌ úntilelhne, ꞌenne lizas duhultꞌoh.

40 ꞌEt huwa ntsꞌenꞌa la ndi ꞌutꞌantsiꞌ nahidulhdzooh ꞌinkꞌez hidilhkꞌun, 
whuz unꞌa za njan ꞌandit whudizulh-un whulatoh de cha, nduwhutanelh.

41 ꞌInkꞌez yinka dune yeꞌ, ꞌen oolizas whunilhchoh tsꞌe whutlꞌabutilelh. 
Ntsꞌe la whulerwe unli-un, mbene hukwaya hooni tuneꞌ ꞌústꞌenne, ꞌenne 
ꞌinkꞌez yukꞌunulheꞌustꞌenne, ꞌenne tsꞌiyawh ꞌilhunabotálelh.

42  Ntsꞌe la kwun dizkꞌun hubaꞌ hoontꞌoh-un, ꞌet whuz hubotilhdulh. 
ꞌInkꞌez tso yahutilhduk ꞌinkꞌez dughoo lhuhidutikꞌus.

43  ꞌEt dzin ntsꞌenꞌa la sa hadánat, mbene la tsꞌihꞌun unꞌa ꞌuntꞌohne, ntsꞌe 
la buBá lerwe unli-un, ꞌenne cha whuz unꞌa za sa kꞌunꞌa butsꞌu haítiduz 
wheꞌ hoontꞌoh. Mbene la budzo hoonline, ꞌenne soo cho huyoozólhtsꞌaiꞌ 
hubaꞌ hoontꞌoh.

Yakꞌuz kꞌuneꞌ whulꞌen-un, dáwhudiztiꞌ la, ꞌet ndiz unꞌa nja dúhoontꞌoh
44 “Doo cha za nohdusni, yakꞌuz kꞌúneꞌ whulꞌen-un, dáwhudiztiꞌ la ꞌet 

diz unꞌa nja dúhoontꞌoh. Ndun dune njan yun kꞌut hoonzoo-un, ꞌet ꞌoh ho 
nunúta whe hoonliyaz diztiꞌ-i, ꞌi la nayinꞌai. ꞌInkꞌez ꞌon yo nayuntilhꞌi. ꞌEt 
hoontꞌiꞌ kꞌet ndun dune ndai hoonli yutꞌi-i, ꞌi tsꞌiyawh ye ꞌónket ꞌinkꞌez ndi 
yun yukꞌut nayinꞌai-i, ꞌi yun ndulcho whe yonket.

Doo cha za yakꞌuz kꞌúneꞌ whulꞌen-un, dáwhudiztiꞌ 
la, ꞌet ndiz unꞌa nja duhoontꞌoh

45 “Doo cha za nohdusni, yakꞌuz kꞌúneꞌ whulꞌen-un, dáwhudiztiꞌ la ꞌet 
ndiz unꞌa nja duhoontꞌoh. ꞌEt doo cha ꞌuyoon dune, ꞌen hoonliyaz ꞌi tsꞌiyawh 
yooket. ꞌEt ꞌon ꞌun doo cha ye náꞌooket. ꞌEn kwꞌusul kꞌus duniztiꞌ-i, ꞌi hunúta.

46 ꞌEn ꞌilho kwꞌusul kꞌus duniztiꞌ-i, ꞌi la naininꞌai. Ndun dune ndai hoonli 
yutꞌi-i, ꞌi tsꞌiyawh ye ꞌónket whe ndi kwꞌusul kꞌus duniztiꞌ-i, ꞌi yoonanket.

Yakꞌuz kꞌuneꞌ whulꞌen-un, ꞌet lhembilh tahúyalhdil, 
ꞌet whuz unꞌa nja duhoontꞌoh

47 “ꞌEt doo cha za nohdusni, yakꞌuz kꞌúneꞌ whulꞌen-un, ꞌet ndiz unꞌa nja 
dúhoontꞌoh. Ndiz unꞌa ꞌuhutꞌen, lhembilh tahúyalhdil ꞌinkꞌez nonáhuyigus 
lhawh didowh-i huzdlooh.

48  ꞌEt nohúyigus whe tsꞌiyawh lhtahaháyule. Ndai la lho ꞌutsiꞌ-i, ꞌi 
tsꞌiyawh tanáhuyulhdilh. ꞌInkꞌez ndai la unzoo-i tsꞌiyawh ntsꞌe ꞌuhitilhꞌelh 
tsꞌú whehuyulhdilh.

49 ꞌEt ꞌawet ntsꞌoya hoozulh whe buba neóoninꞌai-un, ꞌet buba 
whusahóoltsꞌut de, ꞌet hukwꞌunꞌa za ꞌuwhutánelh. Lizas whusahutidulh, 
ꞌenne tsꞌiyawh unzoone dune ꞌinkꞌez ntsiꞌne dune lhtahábotilelh.

50 Ntsiꞌne, ꞌenne ntsꞌe la kwun dizkꞌun hubaꞌ hoontꞌoh-un, ꞌet whuz 
hubotilhdulh. ꞌInkꞌez tso yahutilhduk ꞌinkꞌez dughoo lhuhidutikꞌus.”

51 ꞌEt ꞌawet Sizi ubúlhni, “Njan ndunóhdusni-un, ꞌet tsꞌiyawh eh 
tꞌeoonáhzun?” ꞌEt ꞌuhuyulhni, “A, neMoodihti, tsꞌiyawh tꞌetsꞌoninzun.”

52  ꞌEt ꞌubulhni, “ꞌEt huwa mbe la Yakꞌusda ooghuni ꞌukꞌeguz-i ꞌinkꞌez 
yakꞌuz kꞌuneꞌ whulꞌen-un ꞌet huwun wheyodalhꞌeꞌ, ndun dune ꞌen yoh 
whumoodih-un, ꞌen dultꞌoh. ꞌInkꞌez ndai la yutꞌi-i toh tsꞌiyawh tsꞌet 
hayúle, ꞌandidi-i ꞌinkꞌez ꞌudaꞌ-i cha. ꞌEt whuz unꞌa dune hodulhꞌeh.”

Keyoh Nazareth tsꞌe mbene la Sizi ooba ꞌalha 
lheꞌhootꞌohne, ꞌenne tsꞌiyawh hitsꞌu disnih

53  ꞌEt ndi khuni be nawhutnuk-i be whutsꞌodulꞌeh-i, ꞌet ꞌawet Sizi 
tsꞌiyantsuk lhaoodinla whe nyo usda-un whuchꞌa nasja.

54 ꞌInkꞌez dichꞌoh dukeyoh tsꞌe naoosja whe Lizwif bulugliz ꞌet 
whewhúbondunilhꞌeꞌ. ꞌEt whe tsꞌiyanne buba hooncha suliꞌ, ꞌinkꞌez 
ꞌet ꞌulhodutni, “Ndun dune ntsꞌez de hahónꞌai ndi khuni whutnih-i be 
yalhduk? ꞌInkꞌez hooncha tuneꞌ ꞌutꞌen ntsꞌenꞌa datꞌen whe ꞌutꞌen?

55 ꞌAlha iloh lakw yoh ꞌuwhulhꞌen-un, ꞌen ooyeꞌ ꞌuntꞌoh? ꞌInkꞌez ꞌen iloh 
lakw ooloo Mary? Kꞌus bulhutsinke iloh lakw ꞌenne James, Joses, Simon, 
ꞌinkꞌez Judas?

56  ꞌEt bulhtuske ꞌaw lakw tsꞌiyawh nebulh lheꞌhitꞌoh? ꞌEt ndun dune ndi 
tsꞌiyawh ntsꞌez de hahónla whe ꞌutni?”

57 ꞌEt huwa tsꞌiyawh hitsꞌu disnih. ꞌEt Sizi ndúbulhni, “Mbe la nus 
hooꞌen unli-un, ꞌen tsꞌiyanne yudilhtiꞌ. ꞌEt hoontsꞌi dichꞌoh ookeyoh 
whutꞌenne ꞌinkꞌez dichꞌoh ooyoh, ꞌenne cha ꞌaw lhuhidílhtiꞌ.”

58  ꞌEt Sizi ꞌen ꞌaw buba ꞌalha lheꞌyitꞌoh. ꞌEt huwa dichꞌoh dukeyoh ꞌaw 
lhat-un hooncha tunulhéꞌitꞌel.

John dune too be ꞌulhꞌen-un, ꞌen hizilhghi

14  1 ꞌEt ꞌoh daꞌ ꞌoh whuya whudizulh whe lerwe Herod ꞌen Sizi yulh 
údantsꞌo.

2  ꞌEt Herod de ꞌustlene ꞌubulhni, “Ndun ꞌen John dune too be ꞌulhꞌen-un, 
ꞌen ꞌuntꞌoh. Yaidlanne toh nahitnaꞌ. ꞌEt huwa ꞌutꞌen hoolhtus te neꞌútꞌen.”

3  Ndiz unꞌa ꞌuhooja whe ꞌoh daꞌ Herod John huyílhchoot ꞌinkꞌez 
huyulhghel ꞌinkꞌez ꞌahúyanꞌai. Oobulhutsin Philip huyulhni, ꞌen ooꞌat 
Herodias huyulhni, ꞌen la toh tsꞌe yinla.

4 ꞌEt John Herod ndúyulhni, “ꞌAw nyun mba tsꞌihꞌun unꞌa lheꞌhootꞌoh 
whe ꞌuyoon ooꞌat oozih sinda.”

5 ꞌEt Herod yutuzilhghelh hukwaꞌ ninzun. ꞌEt hoontsꞌi dunene John ꞌen 
nus hooꞌen-un ꞌuntꞌoh huninzun, ꞌet huwa Herod whenilhjoot.

6  ꞌEt ꞌilhoh dzin ꞌet Herod whuzdli dzin ꞌuhoontꞌoh whe Herodia ootseꞌ 
ꞌen bubut nídai. Herod tube ooba hoonzoo.

7 ꞌEt ꞌaho hitsꞌu náhizya whe ꞌuyulhni, “Ndet stsꞌo hukwaꞌ ninzun-un 
stsꞌo hukwaꞌ dini.”

8  ꞌEt nyoon tsꞌeke ooloo, ꞌen, “Herod oodilhkut ꞌinkꞌez John dune too be 
ꞌulhꞌen-un ootsi lusyet be stlꞌainkaih dóniꞌ,” yulhni.

9 ꞌEt huwun lerwe oodzi únduda suliꞌ. ꞌEt tsꞌiyanne mbene la 
yuzih dilhtsꞌine, ꞌenne tsꞌiyawh hidántsꞌo, ꞌet whe tsꞌekeyaz dughuni 
yutlꞌaidanꞌai. ꞌEt huwa ꞌet whuz unꞌa ꞌuhuyooleh hubaꞌ hoontꞌoh.

10 ꞌEt ꞌawet ntsꞌe la ꞌadinꞌai tsꞌe whuz wheyálhꞌaꞌ, ꞌinkꞌez ꞌadinlane 
ghunline, John hitsi kꞌúnintsel.

11 ꞌInkꞌez lusyet be whusahúyankai, ꞌinkꞌez ndun tsꞌekeyaz tlꞌahúyankai. 
ꞌInkꞌez duloo yughi nínkai.

12  Yugha hodulꞌehne, ꞌenne whusahandil. Hizi huyilhchoot ꞌinkꞌez 
ꞌahúyalhti. ꞌEt hukwꞌelhꞌaz Sizi tsꞌu whehandil ꞌinkꞌez hidániꞌ.

5,000ne dunene Sizi huyooꞌalh-i bugha nínꞌai
13  ꞌEt Sizi whulh udantsꞌo whe buchꞌa násja ꞌinkꞌez tsꞌi be inya ꞌinkꞌez 

ntsꞌe la disoh tsꞌe whuz nehúninki. ꞌEt hoontsꞌi lhane dune tꞌehonanzin 
ibulh ntsꞌe la nehúninki tsꞌe, whuz lhelhdun keyoh whutꞌenne 
hiyuwhenándil.

14 ꞌEt Sizi tsꞌi bé hainya whe dune soo tsꞌihꞌun huldlai kꞌet ꞌaw ꞌuzdooniꞌ 
aitꞌoh, ꞌenne bunilhꞌen. ꞌEt ꞌaho bugha téꞌnanzin ꞌinkꞌez ndudane cha 
tsꞌiyawh soo naꞌbinla.

15 ꞌAndit ꞌawet hulhgha ꞌuhoontꞌoh ꞌet huwa yugha hodulꞌehne, ꞌenne 
highu nindil ꞌinkꞌez huyulhni, “Njan disoh ꞌuhoontꞌoh. ꞌAwet yoo ꞌun 
hoozulh. Ndunne tsꞌiyawh ꞌutsꞌun keyoh tsꞌe nabalhꞌalh, ꞌet whuz la 
huyaꞌalh-i hoket.”

16  ꞌEt hoontsꞌi Sizi ndubulhni, “ꞌAw nahutoodilh huba lheꞌhóotꞌoh. 
Nohnichꞌoh bugha naínuhtꞌaih.”

17 ꞌEt ꞌuhuyulhni, “ꞌAw hoonli lhtsꞌitꞌih. Lhes kwulaiꞌ ꞌinkꞌez lho nanki, 
ꞌaw ꞌi za tsꞌutꞌi.”

18  ꞌEt ndubulhni, “Diz stsꞌóhlelh!”
19 ꞌEt mbene la ꞌilhunaoosdilne, ꞌenne tsꞌiyawh tlꞌoyaz kꞌut 

natlꞌahudooltsꞌih ubúlhni. ꞌEt ndi kwulaiꞌ lhes ꞌinkꞌez nanki lho cha, 
ꞌi hitlꞌahúyanla whe ndo whúnalhꞌen whe musi ni whe tenadidli. Lhes 
taidanyuz ꞌinkꞌez lho cha ꞌet diyinla ꞌinkꞌez yugha hodulꞌehne butlꞌayánla, 
ꞌilhozdilne bugha húyoꞌalh ha.

20 ꞌEt tsꞌiyawh ꞌuhanꞌal ꞌinkꞌez ꞌuhunisdai. Ndai la chꞌutizkat-i tsꞌiyawh 
nahuyalhdzoo whe whunizyai ꞌon ꞌat nanki chalhyal dizbun.

21 ꞌEt nyoonne dunene, ꞌenne ꞌankwꞌus 5000ne ꞌuhanꞌal. ꞌEt tsꞌoodunne 
ꞌinkꞌez tsꞌekoo ꞌenne cha ꞌuhanꞌal.

Sizi too kꞌut nuya
22  ꞌEt ꞌaho Sizi yugha hodulꞌehne tsꞌi bez whenábalhꞌaꞌ whe, “Stso 

nyan ahkelh,” ubulhni. ꞌInkꞌez ꞌilhunaoosdilne, ꞌenne cha dukeyoh tsꞌe 
whenábalhꞌaꞌ.

23  ꞌEt ꞌawet ndunne tsꞌiyawh whenábalhꞌaꞌ whe didutchꞌoh ndo dzulh 
kꞌuz whinya tenadutidli ha. Dichꞌoh únli whe bé nadalhghel.

24 ꞌEt ꞌawet tsꞌi bun kꞌut taniz ꞌoh whuya ukwus nilhtsꞌi tube 
búdudiztsꞌi, ꞌantsꞌi lhentsꞌó dildus.

25 ꞌEt ꞌawet bundadaꞌ yutilhkai whe Sizi too kꞌut butsꞌu tizya.
26  ꞌEt khunsul yugha hodulꞌehne hitilhꞌen whe hunílhjoot, “Dune tsin 

ꞌutꞌen!” hutni ibulh tsoya whehúnilhduk.
27 ꞌEt ꞌaho Sizi butsꞌu yatilhduk, “Nohdzi ulhtus úlhtsi! Si ꞌustꞌen! 

Whenulhjut íloh!”
28  Peter diz unꞌa yoodulhkut, “SMoodihti ꞌalha nyun ꞌintꞌen de, too kꞌut 

ntsꞌu toosyaꞌ-un stlꞌahóonꞌaih.”
29 ꞌEt ꞌaho ꞌuyulhni, “ꞌAnih!” ꞌEt ꞌawet Peter tsꞌi be hainya ꞌinkꞌez Sizi 

too kꞌut yutsꞌu tiyalh ha.
30 ꞌEt nyo whunilhꞌen whe nilhtsi tube ulhtus ꞌinkꞌez whenilhjoot ꞌinkꞌez 

yo útizdlat whe, “SMoodihti, sla ꞌineh!” yulhni.
31 ꞌEt ꞌaho Sizi yula súgooh whe ndi yulhni, “ꞌAw soo ꞌultsuk-i be ꞌalhaꞌ 

hoontꞌoh-i lhintꞌih. ꞌEt dahoontꞌoh huwa mba nawh ꞌuhoontꞌoh?”
32  ꞌEt tsꞌi be náhitꞌaz whe ꞌaho nilhtsꞌi kꞌoh ꞌúja.
33  ꞌEt mbene la tsꞌi bet dilhtsꞌine, tsꞌiyawh hibut nachánilya ꞌinkꞌez 

ꞌuhuyulhni, “ꞌAlha nyun Yakꞌusda ooYeꞌ ꞌintꞌoh!”

Gennesaret whutꞌenne undudáne Sizi soo naꞌbulhꞌen
34 ꞌEt ꞌawet nyan Gennesaret tsꞌe yahuzki whe,
35 ꞌet keyoh whutꞌenne Sizi hitilhꞌen ibulh, nahuyóolhtsꞌit whe 

lhtunuhúnihustꞌai. ꞌInkꞌez tsꞌiyawh ndudane hitsꞌú boozdla.
36  “Ndai la nyunaih naintsꞌuz-i ꞌantsꞌi yus tsꞌe ootꞌátsꞌonalh,” huyulhni. 

Tsꞌiyawh mbene yutꞌaiznaine, ꞌenne soo tsꞌiyawh tsꞌihꞌun unꞌa soo 
náꞌhuja.

Ndai la nedzi be yatsꞌulhduk-i, ꞌi gha tsꞌintsiꞌ lhih

15  1 ꞌEt ꞌawet Jerusalem keyoh whutsꞌun ndunne Moses be ꞌudustlꞌus 
ꞌukꞌununáguzne ꞌinkꞌez Phariseene, ꞌenne cha tsꞌiyawh Sizi highu 

nindil ꞌinkꞌez ꞌuhutni,

2  “ꞌEt di ha ngha hodulꞌehne, netsodaꞌne ꞌudaꞌ neꞌwhustꞌen hukwꞌunꞌa 
ꞌaw hukwꞌunulheꞌhustꞌen? Whunilhꞌen, ndunne ngha hodulꞌehne, ꞌaw 
lanalheꞌhulhde ꞌuhutiꞌulh whutso!”

3  ꞌEt dúbulhni, “ꞌEt di ha nohnichꞌoh nohkꞌoh tsꞌe huwa Yakꞌusda 
ooghuni ookꞌunulheꞌzahtꞌen?

4 Whunulhꞌen, nohni ntsꞌenꞌa dahtꞌen! Yakꞌusda dughuni nohtlꞌaidanꞌai 
whe nja dutni, ‘Mbá ꞌinkꞌez nloo bulh hubudólhtiꞌ.’ ꞌEt doo cha ꞌudun ꞌet 
nja dutni, ‘Mbe la duloo ꞌinkꞌez dubá bulh dzoh tsꞌe bughu yatilhduk-un, 
ꞌen daootsa huba ꞌuntꞌoh.’

5 ꞌEt hoontsꞌi nohni ndiz unꞌa ꞌudahni, ‘Mbe la dubá kꞌus duloo nja 
dúbulhni-un, ndai ꞌustꞌi-i, ꞌi be daꞌ nohla ꞌoostꞌen ooleꞌ, ꞌet hoontsꞌi ꞌi 
tsꞌiyawh Yakꞌusda gha núsdla.’

6  ꞌEt whuz unꞌa noheꞌutꞌen kꞌoh be ꞌaw duloo ꞌinkꞌez dubá bulh 
lhubudílhtiꞌ. ꞌI be Yakꞌusda ooghuni nohtlꞌaidanꞌai-i, ꞌi ꞌaw hoonliyaz 
lhiloh sulhtsi!

7 Nohni duba naꞌudzooꞌne ahli! Ndun nus hooꞌen Isaiah, ꞌen ꞌudaꞌ honꞌen 
ꞌinkꞌez tsꞌihꞌun unꞌa ꞌutni nohni nohghun. Njan ꞌet nja dutni,
 8 ‘Ndunne dune dughuni be be za sodílhtiꞌ.

ꞌEt hoontsꞌi budzi, sughun nilhdzaꞌ ꞌuntꞌoh.
 9 Ndunne doo ka la ꞌantsꞌet stsꞌun teni ꞌuhunoolhdzin.

ꞌInkꞌez ndet la dune bube ꞌutꞌen kꞌoh,
ꞌi Yakꞌusda ooghuni netlꞌaidanꞌai-i ꞌi kꞌunꞌa ꞌuyoonne 

hubuhodoolhꞌeh hukwaꞌ hutꞌen.’ ”
10 ꞌEt Sizi ꞌilhunaoodulhne, “ꞌAnih! Diz áhdulh!” ubulhni, ꞌinkꞌez ꞌet 

ndúbulhni, “Soo zúlhtsꞌai ꞌinkꞌez soo cho tꞌeoonahzeh!
11 Ndai la dune buza yúkat-i, ꞌaw ꞌet whe íloh hintsiꞌ hulhih. ꞌEt hoontsꞌi 

ndai khuni ꞌaw lhizooꞌ-i dune ye yalhduk-i, ꞌi be dune hintsiꞌ lhih.”
12  ꞌEt yugha hodulꞌehne higho nindil whe ꞌuhuyulhni, “Tꞌeoonínzun 

eh ndunne Phariseene nyodantsꞌo whe daja dini-un, ꞌet ndúwhulcho whe 
buba dzoh ꞌúdinja?”

13  ꞌEt Sizi ubulhni, “ꞌUBá yakꞌuz usda, ndai la ꞌaw ꞌalhinilel-i, ꞌi ooghih 
tubulh hahitilhchꞌulh.

14 Whute! Ndunne ꞌaw butsꞌáhalhozahꞌai! ꞌEnne moodih hoosꞌ̱enne 
leꞌhintꞌoh. ꞌEt ndiz unꞌa nja duhoontꞌoh, ꞌilhoghun hoosꞌ̱en-un ꞌinkꞌez 
ꞌilhoghun hoosꞌ̱en-un ghunli de, nahúltꞌoh tsa kꞌet ꞌáhatiltsꞌulh.”

15 ꞌEt Peter yoodulhkut, “Ndi be nawhutnuk ꞌi be whutsꞌodulꞌeh-i, 
ntsꞌenꞌa daja ni, ꞌet tsꞌiyawh whunénilhtun.”

16  ꞌEt ꞌuyulhni, “ꞌAw eh noheni talhodulhtsꞌit whe eh dahni?
17 ꞌAwhuz eh tsꞌihꞌun nelhózahꞌai? Dune ndai la ooza yúkat-i, ꞌi tsꞌiyawh 

oobut za be yukat. ꞌInkꞌez ooyustꞌe tsꞌu hanáyukat.
18  ꞌEt ndai la dune khuni be yailhduk-i, ꞌi budzi tsꞌu hayúkat ꞌi ꞌuntꞌoh, 

ꞌinkꞌez ꞌi dune dilhtsiꞌ.

19 Soo cho whunulhꞌen, ndi ꞌet nduntꞌoh-i, ꞌi dune budzi bez hayúkat, be 
ne-eni untsiꞌ-i, dune hutuzilhghelh, ꞌuyoon dune ooꞌat kꞌus ꞌuyoon tsꞌeke 
ooki bulh nintaꞌ antꞌen-un, ꞌinkꞌez ꞌaw lhghulhdiltsꞌine hoontsꞌi whuz unꞌa 
za neꞌhutꞌen. ꞌUduntitꞌih-un, ꞌuyoonne ba whutsꞌit-un, ꞌinkꞌez Yakꞌusda 
chꞌaz yalhduk-un cha.

20 ꞌEt njan ꞌet dúhoontꞌoh-un, whunilhchoh whe dune hintsiꞌ lhih. ꞌEt 
ꞌaw lanalheꞌzulhde whe ꞌahꞌalh-un, ꞌaw ꞌet huwa iloh hintsiꞌ lhih.”

Ndun tsꞌeke, ꞌudun yun kꞌut whutꞌen-un, ꞌen ooba 
ꞌalhaꞌ hoontꞌoh hooncha wheꞌ hoontꞌoh

21 ꞌEt ꞌawet Sizi nyo usda-un whuchꞌa nasja whe Tyre keyoh ꞌinkꞌez 
Sidon keyoh ꞌoh ho whenghoh tsꞌu naóosja.

22  ꞌEt whutsꞌun ꞌilhoghun tsꞌeke, ꞌen Canaan whutꞌen-un ꞌuntꞌoh, ꞌen 
yughu ninya. Tso bulh yalhduk wheꞌ yulhni, “SMoodihti sgha teꞌninzeh, 
tꞌenyunúszun David ootsꞌu hainzut-un ꞌintꞌoh! Syaz tsꞌekeyaz ꞌen tube 
hoontsiꞌ hukwꞌunꞌa ntsiꞌ-i nududeh-i ooyudinda!”

23  ꞌEt ꞌaw daja lhidínel. ꞌEt yugha hodulꞌehne highu nindil ꞌinkꞌez 
ꞌuhuyulhni, “Nꞌun nailhꞌalh, ꞌet la tso bulh yalhduk-un ꞌetsul udónih.”

24 ꞌEt ꞌubulhni, “Mbene la Israel ooyoh whutꞌine, ꞌenne ꞌantsꞌi ꞌusbai 
ninta nihꞌaz-i leꞌuntꞌohne, ꞌenne za butsꞌú tizꞌaꞌ.”

25 Ndun tsꞌeke ꞌen yughu ninya whe yubut nachaniti ꞌinkꞌez, 
“SMoodihti, sla ꞌineh!” yulhni.

26  ꞌEt Sizi diz unꞌa ꞌuyulhni, “Ndai la tsꞌoodunne yuꞌalh-i lhikeyaz gha 
óohꞌalh junih.”

27 ꞌEt tsꞌeke ꞌuyulhni, “SMoodihti ꞌalhaꞌ dini. ꞌEt hoontsꞌi ndai la 
moodihti ludab kꞌut tukat-i, ꞌi lhikeyaz huyuldil.”

28  ꞌEt Sizi ꞌuyulhni, “ꞌOoh tsꞌeke hooncha whe mba ꞌalhaꞌ hoontꞌoh-un, 
ꞌet hooncha wheꞌ hoontꞌoh. ꞌEt huwa hukwaꞌ ninzun kꞌunꞌa ꞌuhoneh.” ꞌEt 
soo ꞌoh whuya hoozulh-un, ooyatsꞌe soo naꞌuja.

Lhane undudane, ꞌenne Sizi usda-un highu 
nindil ꞌinkꞌez tsꞌiyawh soo náꞌbalhꞌen

29 ꞌEt ꞌawet Sizi bughu natisja whe Galilee bun ꞌoh ho neninya. Ndo 
dzulh kꞌuz whinya, ꞌet natlꞌadidaꞌ.

30 ꞌEt khunsul lhane dune, ꞌenne highu nindil. Mbene la nulhúsdilne, 
hoosꞌ̱enne, yalhulhdukne, ooyustꞌe bodinꞌaine, ꞌinkꞌez ꞌuyoonne cha, 
ꞌenne tsꞌiyawh hitsꞌu botule. Hibut neboninla ꞌinkꞌez tsꞌiyawh soo 
náꞌbalhꞌen.

31 Yalhulhdukne cha yawhehunilhduk, ooyustꞌe bodinꞌaine, ꞌenne cha 
soo naꞌhuja. Nulhúsdilne cha nahúdilh nahusdliꞌ, hoosꞌ̱enne cha huhooꞌen 
nahusdliꞌ. Tsꞌiyanne bunalhꞌen whe tube buba hooncha ꞌinkꞌez Israel 
ooduneꞌne, ꞌenne buYakꞌusda ꞌen ꞌon nus hidálhtiꞌ.

Sizi 4,000ne gháꞌ ninꞌai
32  Sizi yugha hodulꞌehne, ꞌenne ꞌanih budániꞌ ꞌinkꞌez ndúbulhni, 

“Tsꞌiyawh ndunne dunene bugha téꞌnuszun. Tat dzin whutsꞌun nja szih 
hudilhtsꞌi ꞌinkꞌez ꞌaw huyaꞌalh-i lhuhítꞌiꞌ. ꞌEt ꞌaw lheꞌhusꞌal whe bukeyoh 
tsꞌe nabutoosꞌaꞌ aitꞌoh. ꞌEt dúbusdla de, nahidulh tsꞌe la bukaootoozit.”

33  Yugha hodulꞌehne huyulhni, “Njan keyoh ꞌaw dune hooloh-un 
ꞌuhoontꞌoh. Ntsꞌez de suba soo ꞌúltsuk-i tꞌalh-i natsꞌólelh lheꞌultsukne 
dune gháztiꞌalh-i?”

34 ꞌEt Sizi ubúlhni, “Daltsuk lhes sutꞌe ahtꞌi?” “Lhtakꞌantꞌi lhes sutꞌe 
ꞌinkꞌez lho ntꞌumiyaz bulh,” huyulhni.

35 ꞌEt ꞌilhozdilne natlꞌadulhtsꞌih ubulhni.
36  ꞌEt ndi lhes lhtakꞌantꞌi lho bulh yílhchoot ꞌinkꞌez musi ni whe 

tenadidli. Taidanyuz ꞌinkꞌez yugha hodulꞌehne butlꞌayánkai. ꞌI tsꞌiyawh 
natlꞌadiltsꞌine butahinínla.

37 Tsꞌiyawh naꞌhitꞌal ꞌinkꞌez ꞌuhunisdai. ꞌEt yugha hodulꞌehne lhtakꞌantꞌi 
chalhyal dizbun ꞌi highá ꞌozꞌal-i nahuyalhdzoo.

38  4,000ne dunene atꞌen ꞌuhanꞌal. Tsꞌoodunne ꞌinkꞌez tsꞌekoo ꞌenne cha 
ꞌuhanꞌal.

39 ꞌEt ꞌawet Sizi ꞌilhunaoosdilne bukeyoh tsꞌe whuz whenábalhꞌaꞌ whe ꞌet 
tsꞌi be naja ꞌinkꞌez yun Magdala huwhutni tsꞌe whuz whehánki.

Phariseene ꞌinkꞌez Sadduceene cha, ꞌenne huwa  
ꞌítꞌen-un bubaꞌ hooleh hukwa huyoodulhkut

16  1 ꞌAwet ndunne Phariseene ꞌinkꞌez Sadduceene cha, ꞌenne highu 
nindil ꞌinkꞌez huyóolhdzih whe huyoodulhkut, “ꞌAw yakꞌuz 

whutsꞌun hooncha tuneꞌ whutꞌen-un, whunénolhtun aitꞌoh?”
2  ꞌEt ndúbulhni, “ꞌEt hulhgha tsꞌe ndo yat whunulhꞌen. ꞌEt whudulkꞌun 

de, ꞌet dzin hoonzoo tileh dahnih.
3  ꞌEt bundadaꞌ yat kwꞌus bulh dulkꞌun suliꞌ whunulhꞌen de, ꞌawet azih 

whudutitsiꞌ dahni. Nohni duba naꞌudzooꞌne ahli! ꞌEt ndo yat dawhutꞌen 
la, ꞌet tꞌeoonáhzun. ꞌEt hoontsꞌi ndoyá whudizulh dawhutꞌen la, ꞌet ndet 
ꞌuwhulhni, ꞌaw tꞌeoonuzáhzun!

4 Njan ꞌandit whudizulhne, ꞌenne lubeshi tsꞌu nintꞌine zaꞌ ꞌuhintꞌoh. 
ꞌInkꞌez ꞌahoolhyiz dune tsꞌeke bulh nintaꞌ hutitꞌelh-un, ꞌet za 
whutsꞌónintꞌi. ꞌInkꞌez hooncha huwa ꞌítꞌen-un whuntilhꞌelh hukwaꞌ 
nahzun. ꞌEt hoontsꞌi ꞌaw hoohꞌen-un nohghá holtsꞌit aitꞌoh. ꞌEt ntsꞌenꞌa la 
Jonah bulh dáhooja inleꞌ la, ꞌet za whutihꞌelh wheꞌ hoontꞌoh!” ubúlhni, 
ꞌinkꞌez bughu whenája.

Huwohooleꞌ Phariseene ꞌinkꞌez Herod bules untuldoh-i, ꞌi chꞌa ubúlhni
5 ꞌEt ꞌawet nyan nahooski whe yugha hodulꞌehne lhes nahodilhnoh.

6  ꞌEt Sizi ndúbulhni, “ꞌAhoolhyiz wheni khahdli ndunne Phariseene 
ꞌinkꞌez Sadduceene cha, ꞌenne bules untuldoh-i chꞌa.”

7 ꞌEt ꞌaho lhulh yawhehunilhduk, “ꞌEt ꞌaw lhes lhtsꞌítꞌih ꞌet huwa ꞌutni.”
8 ꞌEt Sizi tꞌeoonanzin whe ꞌet dúbulhni, “Nohni be ꞌalhaꞌ nahzun-i unsool! 

ꞌEt huwaꞌ ꞌudahni. ꞌAw lhes sálhahꞌal, ꞌet huwa eh ꞌet howu yalhduk?
9 ꞌAwhuz eh ꞌaw tsꞌihꞌun tꞌeoonuzahzun? ꞌAw whunalhuzulhni whe kwulaiꞌ 

lhes ꞌi be 5,000ne gha náhꞌai, ꞌinkꞌez daltsuk chalhyal chꞌutizkat-i, ꞌi nalhdzoo?
10 ꞌEt doo cha lhtakꞌantꞌi lhes ꞌi be 4,000ne gha náhꞌai, ꞌet daltsuk 

chalhyal chꞌutizkat-i, ꞌi nalhdzoo?
11 ꞌEt ntsꞌenꞌa ahtꞌoh tꞌeoonuzahzun, ꞌaw lhes ghun nohbulh 

yalhuzusduk? ꞌUdaꞌ nohdasni, ndunne Phariseene ꞌinkꞌez Sadduceene cha, 
ꞌenne bules untuldoh-i huwohleꞌ, ꞌi ooghu yasduk wheꞌ dusni.”

12  ꞌEt ꞌaho tꞌehoninzun ndunne Phariseene ꞌinkꞌez Sadduceene cha, dune 
huhodulhꞌeh-un, ꞌet whuchꞌa buchꞌa huwahli, ꞌet ꞌuwhulhni. Ndi lhes bulh 
untuldoh-i, ꞌi chꞌa huwahli ni iloh whe ꞌutni.

Sizi ꞌen Christ ꞌuntꞌoh ꞌet Peter huwu yalhduk
13  ꞌEt Sizi Caesarea Philippi buyun kꞌuz whinya whe yugha hodulꞌehne, 

ꞌenne uboodulhkut, “Si yinka dune yeꞌ ꞌustꞌoh. ꞌEt hoontsꞌi nꞌawh dunene, 
mbe whe ꞌustꞌoh hutni?”

14 ꞌEt ꞌuhuyulhni, “Whulohne, ꞌenne nyun John dune too be ꞌulhꞌen-un 
ꞌintꞌoh hutni. ꞌEt whulohne cha, nyun Elijah ꞌintꞌoh hutni. ꞌEt ꞌonghohne 
cha, nyun Jeremiah ꞌintꞌoh hutni. ꞌInkꞌez whulohne nyun nus hooꞌen-un 
ꞌilhoghun ꞌintꞌoh hutni.”

15 ꞌEt ꞌubulhni, “Nohni doꞌ, mbe ꞌustꞌoh dahni?”
16  ꞌEt Simon Peter yatilhduk whe ꞌuyulhni, “Nyun Christ, Yakꞌusda 

khuna-un, ꞌen ooYeꞌ ꞌintꞌoh.”
17 ꞌEt Sizi ꞌuyulhni, “Simon Jonah ooyeꞌ, ꞌukꞌenus hoonzoo-un 

nghá whultsꞌut! Ndet sudini-un, ꞌet ꞌaw ndi yun kꞌut dune, ꞌenne iloh 
nyunalhtsꞌet hahúhonꞌai. ꞌUBá yakꞌuz usda-un, ꞌen nyunalhtsꞌet hahonꞌai.

18  ꞌInkꞌez nyun Peter ꞌintꞌoh. ꞌEt ndi tse ꞌi kꞌut slugliz neootasꞌalh. Njan 
mbe la kwuncho ulhtus-i yo tsꞌu haindilne, ꞌenne hoontsꞌi ꞌaw whuchꞌa 
hoolhdeh aitꞌoh.

19 Ntsꞌe la yakꞌuz whulerwe usda-un, whulugli ntlꞌatisꞌalh. ꞌEt ndi yun kꞌut 
ndai la whedinguz-i, ꞌet ꞌudaꞌ yakꞌuz cha whuz unꞌa za whedintꞌi. ꞌEt ndai la ndi 
yun kꞌut kꞌunainꞌuk-i, ꞌet yakꞌuz cha ꞌudaꞌ whuz unꞌa za kꞌunatitꞌuk.”

20 ꞌEt yugha hodulꞌehne khuniti be ꞌubúlhni, “Khun te ꞌuyoonne dóhniꞌ 
junih si Sizi mbe la Christ, ꞌen ꞌustꞌoh.”

Dzoh nutizut-un ꞌinkꞌez datítsah-un, ꞌet Sizi huwu yalhduk
21 ꞌEt ꞌoh whuya hoozulh whutsꞌun Sizi yugha hodulꞌehne, ꞌenne 

whubunulhtun nus daootanelh la. Ntsꞌenꞌa whe Jerusalem tsꞌu tiyalh. 

ꞌEt keyoh ndunne ꞌutso whudilhdzulhne, ꞌinkꞌez lubret bumoodihne 
cha, ꞌinkꞌez Moses be ꞌudustlꞌus ꞌukꞌununáguzne cha, ꞌenne bube lhat-
un whe dzoh nuhítilhdzut, ꞌinkꞌez hituzilhghelh. ꞌEt whulh tát dzin, ꞌet 
dunadutádalh.

22  ꞌEt Peter Sizi yílhchoot ꞌinkꞌez ꞌudun neínilhti ꞌinkꞌez hukwaꞌ yudániꞌ, 
“SMoodihti nyun Yakꞌusda ngha teꞌuntazeh! ꞌAw nyulh ꞌet dúhoneh 
aitꞌoh!”

23  Peter yutsꞌu nálhꞌa ꞌinkꞌez ꞌuyulhni, “Satan stꞌa nenínyaih! Nyun 
yooya suzilhtsꞌi! Yakꞌusda ntsꞌenꞌa la datꞌen-un, ꞌet ꞌaw howu nuni 
lhnuzinzut. Ndi yun kꞌut dune ntsꞌoh tula neꞌhutꞌen-un, ꞌet hukwꞌunꞌa za 
nuni ninzut!”

Mbe la whe khuna-un Sizi gha ninta ooninꞌai de, 
ꞌen whe khuna-un whuchꞌa ootalhdoh

24 ꞌEt Sizi yugha hodulꞌehne ndúbulhni, “Mbe la dune seꞌ ꞌutꞌen kꞌoh 
ootꞌen ha suntiyalh hukwaꞌ ninzun de, ndi yun kꞌut datsꞌíntꞌoh-un, ꞌet 
tsꞌiyawh whula dootni, ꞌinkꞌez dutulalhgus yólhchoot ꞌinkꞌez suntooyaꞌ.

25 ꞌEt huwa mbene la whe khuna-un hotilhyihne, ꞌenne ꞌet hoontsꞌi 
ninta huhútaꞌalh. ꞌEt hoontsꞌi mbe la whe khuna-un si sgha ninta ooninꞌai 
de, ꞌen whe khuna-un nahootáꞌalh.

26  ꞌEt huwa dune ndi yun ꞌi ndulcho whe oochꞌeꞌ yúzdliꞌ de, ꞌinkꞌez 
duzul ꞌi ninta inínꞌai de, ndet whe ooba whutázooꞌ? ꞌInkꞌez dichꞌoh duzul 
nayitalhchulh hukwaꞌ ninzun de, di kꞌelha suba duzul nayoket?

27 ꞌEt huwa yinka dune yeꞌ whusatiyalh, ndai la ooBá ye diztiꞌ-i ꞌinkꞌez 
oolizas, ꞌenne bubulh, ꞌet whusainya de, ntsꞌenꞌa la tsꞌiyanne dahitꞌen, 
whuz unꞌa ꞌilhone whe buba kꞌelha whutaleh.

28  Soo tsꞌihꞌun unꞌa nohdusni, whulohne njan núdilhyanne, ꞌenne 
ndet la dahutitsah-un ꞌet whutsꞌun yinka dune yeꞌ ntsꞌenꞌa la whe lerwe 
unli-un, ꞌet whuz unꞌa whuz de uyalh de, ndunne dahútitsa whutsꞌo 
huyuntilhꞌelh.”

Sizi ꞌutsꞌun otꞌen suliꞌ

17  1 ꞌEt ꞌawet whulh lhkꞌutat dzin inleꞌ whe Sizi ꞌen Peter, James cha, 
ꞌinkꞌez dulhutsin John, ꞌenne ndo dzulh kꞌuz dulh ubílya.

2  Khunsul bubut ꞌutsꞌun otꞌen suliꞌ. Oonin ꞌantsꞌi sa kꞌunꞌa ootsꞌu 
haꞌánduz, ꞌinkꞌez oonaih ꞌi cha khunsul ꞌulhyul suliꞌ, ꞌinkꞌez ꞌi cha ootsꞌu 
haꞌ ꞌánduz.

3  ꞌEt khunsul Moses ꞌinkꞌez Elijah bulh bube hóodiltsꞌai ꞌinkꞌez Sizi 
hibulh yáwhenilhduk.

4 Peter Sizi ndúyulhni, “NeMoodihti njan uzdilhtsꞌi hoonzoo. Hukwaꞌ 
ninzun de, tat-un whutꞌah uztitez-un ꞌutsꞌotilelh. ꞌIlhoghun nyun mba, ꞌet 
ꞌilhoghun Moses ba, ꞌilhoghun cha Elijah ba.”

5 Peter yalhduk whe khunsul kwꞌus be tidatꞌen whe bukꞌeinde. Kwꞌus 
toh tsꞌe khunsul ꞌuwhutni, “Ndun sYeꞌ ꞌukꞌenus ookꞌesiꞌ-un ꞌuntꞌoh. ꞌEn 
bulh hóonustꞌiꞌ. ꞌEn za ꞌoozúlhtsꞌai!”

6  Yugha hodulꞌehne hídantsꞌo whe hibut nachánildil, ꞌinkꞌez tube 
whehúnilhjoot.

7 Sizi bughu ninya ꞌinkꞌez butꞌaiznai whe ubulhni, “Dunadahdilh ꞌinkꞌez 
whénulhjut iloh!”

8  ꞌEt ndo nahítatꞌen whe ꞌaw ꞌuyoonne hooloh. Sizi didutchꞌoh za 
hiyanꞌen.

9 Ndet la dzulh kꞌut whenáhudidil whe, ꞌet yo nahidulh whe Sizi khuni 
ulhtus-i be bubulh yalhduk whe ꞌet ndúbulhni, “Yinka dune yeꞌ yaidlanne 
toh dunadutádalh whutsꞌun ndet hoohꞌen-un, khun ꞌuyoonne dóhniꞌ 
junih!”

10 ꞌEt yugha hodulꞌehne, ꞌenne huyoodulhkut, “Ndunne Moses be 
ꞌudustlꞌus ꞌukꞌununáguzne, ꞌet di haꞌ hutni, Elijah ꞌen cho whusatiyalh 
hubaꞌ hoontꞌoh hutni?”

11 ꞌEt Sizi ndúbulhni, “ꞌEt ꞌalha Elijah ꞌen cho whusatiyalh ꞌinkꞌez ndai 
hoonliyaz tsꞌiyawh lhanaidutileh.

12  ꞌEt hoontsꞌi nohdusni, Elijah ꞌudaꞌ whusainya whe ꞌuntꞌoh. ꞌInkꞌez ꞌen 
ꞌaw tꞌehinúszun. ꞌEt hukwaꞌ huninzun kꞌunꞌa ꞌuhuyinla. ꞌEt whuz unꞌa za 
ꞌenne bula be yinka dune yeꞌ dzoh nutizut.”

13  ꞌEt yugha hodulꞌehne, ꞌenne tsꞌiyawh John dune too be ꞌulhꞌen-un, 
ꞌen ghu yalhduk tꞌehonanzin.

Tsꞌoodun ntsiꞌ-i nudúdeh-i ooyudinda-un, ꞌen Sizi soo náꞌyinla
14 ꞌAwet ꞌilhozdilne butanahundil whe ꞌilhoghun dune yughu ninya 

ꞌinkꞌez yubut dugwutsi be nenínya. ꞌInkꞌez ꞌutni,
15 “SMoodihti syeꞌ ꞌen oogha teꞌninzeh! Ookaootuzuk ꞌinkꞌez tube dzoh 

nuzut. Lhat tsudúltsꞌuk ꞌinkꞌez taltsꞌuk cha ꞌutꞌi.
16 ꞌEt ngha hodulꞌehne bughi nústih hoontsꞌi ꞌaw soo naꞌhuyooleh aitꞌoh.”
17 ꞌEt Sizi ndutni, “Nohni ꞌandit whudizulhne, nohni ꞌaw be ꞌalha 

hoontꞌoh-i lhahtꞌih, ꞌinkꞌez tankꞌus zaꞌ ꞌihtꞌelh. ꞌEt dawhuldzoh nohtoh 
tisdalh? ꞌInkꞌez dawhuldzoh nohba ꞌet ndutistꞌelh? Deꞌ, nyeꞌ ꞌen sghu 
nilhtih!”

18  ꞌEt ntsiꞌ-i nududeh-i ooyudinda-un, Sizi ꞌen tsꞌun khuni ulhtus-i be 
hukwaꞌ yudániꞌ. ꞌEt whulh hulhgha za yutsꞌu hanája ꞌinkꞌez ndun tsꞌoodun 
soo naꞌuja.

19 ꞌEt Sizi yugha hodulꞌehne, ꞌenne disoh tsꞌe highu nindil whe 
ꞌuhuyulhni, “ꞌEt dahoontꞌoh huwa whe ndun tsꞌoodun ntsiꞌ-i nududeh-i 
ootsꞌu hanátsꞌinooyoot aitꞌoh?”

20 ꞌEt Sizi ndúbulhni, “ꞌAw nohba ꞌalha lheꞌhootꞌoh ꞌet huwa ꞌaw ꞌoohleh 
aitꞌoh. ꞌAlha nohdusni ndi ꞌanukat-i lheꞌniltsool-i, ꞌi mustard huyulhni, 

ꞌi kꞌunꞌa be nohba ꞌalhaꞌ hoontꞌoh-i, ꞌet ꞌulcho de, ꞌet ndiz ꞌunꞌa daꞌ 
ꞌudoohtniꞌ. Ndi dzulh njan whutsꞌun, ꞌet nguz nailtsꞌut dahni de, ꞌaho ꞌet 
dutínelh. ꞌEt whuz unꞌa tsꞌiyaitsuk whuz unꞌa ꞌudahni de, ꞌet ndutítꞌelh.

21 ꞌEt hoontsꞌi ndi ntsiꞌ-i nududeh-i, netenadudli-i, ꞌinkꞌez soo 
tsꞌúhoonih, ꞌet de za dune butsꞌu hanátsꞌiyuntiyulh wheꞌ hoontꞌoh.”

Sizi datitsah-un, ꞌet doo cha huwu yalhduk
22  ꞌEt ꞌawet Sizi ꞌinkꞌez yugha hodulꞌehne, ꞌenne Galilee yun kꞌut 

hudilhtsꞌi whe ndúbulhni, “ꞌAwet nilhdukw yinka dune yeꞌ, ꞌen ꞌuyoonne 
dune tlꞌahítilhtelh.

23  Hituzilhghelh ꞌinkꞌez whulh tat dzin inleꞌ de, dunadutádalh.” ꞌEt 
hodántsꞌo whe tsꞌiyawh tube tsꞌodi huzdliꞌ.

Sizi ꞌen cha lugliz whucho whuzooneya yukꞌelha hoolhꞌi
24 ꞌAwet keyoh Capernaum whuz hoozdil whe ꞌilhoghun 

sooneya ꞌilhunaooꞌaih-un, ꞌen Peter yughu ninya whe yoodulhkut, 
“Whunohodulhꞌeh-un ꞌen cha iloh lakw lugliz whucho whuzooneya 
yukꞌelha hoolhꞌi?”

25 ꞌEt, “A,” ni. ꞌEt Peter yoh tsꞌu whinya. ꞌEt Sizi yutso yatílhduk ꞌinkꞌez 
ꞌet dúyulhni, “Simon, daja ninzun? Ndi ndai la sooneya dune buba kꞌelha 
yutaleh-i, ndi yun kꞌut whulerwene, ꞌenne ndi sooneya ꞌilhunahosꞌaih? 
Dichꞌoh bubuzkeh tilah kꞌus nꞌawh whutꞌenne tilah?”

26  ꞌEt Peter ndúyulhni, “ꞌAw nꞌawh whutꞌenne, ꞌaw ꞌenne za.” Sizi 
ꞌuyúlhni, “ꞌEt ꞌalhaꞌ dini. Lerwene dichꞌoh bubuzkeh ꞌenne ꞌaw buba 
kꞌelha holeꞌ aitꞌoh.

27 ꞌEt hoontsꞌi ndunne Capernaum whutꞌenne, ꞌenne nebulh hónilchꞌe 
hukwꞌunꞌa ꞌubutsꞌoolhꞌen aitꞌoh. ꞌEt huwa ndi lugliz whucho whuzooneyaꞌ, 
ꞌi la buba kꞌelha tsꞌuyoolhtselh. Dugweꞌ, bun guz tsꞌinyalh ꞌinkꞌez 
oolhjas. Soo ꞌudechoo lho silhjus-i, ꞌi ooze lhchꞌaz ꞌuhoonleh. ꞌEt sooneya 
naitánꞌalh. ꞌI ilhchoot ꞌinkꞌez neba bugha íninꞌaih.”

Yakꞌuz whulerwe dilhtsꞌi-un mbe suba ꞌukꞌenus díztiꞌ?

18  1 ꞌEt ꞌoh daꞌ za Sizi yugha hodulꞌehne, ꞌenne highu nindil ꞌinkꞌez 
huyoodulhkut, “Yakꞌuz whulerwe dilhtsꞌi-un mbe suba kꞌus 

díztiꞌ?”
2  ꞌEt Sizi ndun tsꞌoodunyaz ꞌanih yulhni, ꞌinkꞌez butoh neínilhti.
3  ꞌInkꞌez ꞌet ndúbulhni, “ꞌEt soo tsꞌihꞌun unꞌa ꞌunohdusni, ꞌet ꞌaw ꞌutsꞌun 

unꞌa nalheꞌzahne de, ꞌinkꞌez tsꞌoodunneyaz kꞌoh tsꞌe ahtꞌoh nasahdliꞌ de, 
ꞌet de za ntsꞌe la yakꞌuz whulerwe unli-un whuz tihdulh.

4 ꞌEt huwa ndun tsꞌoodunyaz, mbe la yukꞌoh tsꞌe ꞌuntꞌoh-un, whuz unꞌa 
dichꞌoh teꞌdudilꞌen, ꞌet nduntꞌoh-un, ꞌen ntsꞌe la yakꞌuz kꞌuneꞌ whulꞌen-un, 
ꞌenne butoh kꞌus hidilhtiꞌ-un tileh whe ꞌuntꞌoh.

5 ꞌInkꞌez mbe la ndun tsꞌoodunyaz, mbe la yukꞌoh tsꞌe ꞌuntꞌoh-un, 
huhóontꞌiꞌ ꞌi bulh highu nuseya, si cha whuz unꞌa za ꞌusuhinla.”

Dune ntsiꞌ-un lubeshi ꞌitálhchulh-un, ꞌet whutsꞌu yúlha
6  “ꞌEt ndunne tsꞌoodunne buba ꞌalhaꞌ ꞌustꞌohne, tsꞌoodunne hoontsiꞌ tsꞌe 

ubonilhtꞌine, mbe la dune edújane, ꞌenne tse cho butsꞌilchun ehudinguz 
ꞌinkꞌez kꞌus takhulh-un ꞌet tábuhano de, ꞌet ꞌon nus hootázooꞌ.

7 Ndi yun kꞌut dilhtsꞌine, ꞌenne mbene la hukwaya hooni tuneꞌ ꞌutꞌenne, 
ꞌenne dawhultsiꞌ-un, ꞌet butsꞌu hóoltsꞌulh wheꞌ hintꞌoh. ꞌAlha njan 
hukwaya hooni tuneꞌ hutitꞌen wheꞌ hoontꞌoh. ꞌEt hoontsꞌi mbe la oogha ꞌet 
ꞌúhooja-un, ꞌenne dawhultsiꞌ-un, ꞌet hotiꞌelh wheꞌ hoontꞌoh!

8  ꞌEt nla kꞌus nke ꞌi be hukwaya hooni tuneꞌ ꞌíntꞌen de, kꞌunintꞌas ꞌinkꞌez 
ꞌun tilhꞌis! ꞌEt dzoh ninya kꞌus nyustꞌe bodinꞌai de, ꞌet whuz unꞌa ꞌilhiz 
be tsꞌukhuna-i nghaltsꞌut de, ꞌet whuz unꞌa ꞌukꞌenus mba hootázooꞌ. ꞌEt 
hoontsꞌi nke nankultꞌoh cha ꞌinkꞌez nla nankultꞌoh cha bulh ꞌíntꞌoh whe 
kwun nalhnusne-i tanyoníno de, ꞌukꞌenus mba hootátsiꞌ.

9 ꞌInkꞌez nyuna be hukwaya hooni tuneꞌ whutꞌen-un whunilhꞌen de, 
nyuna hanínꞌaih ꞌinkꞌez ꞌun ntilhꞌis! ꞌEt nyuna ꞌilho bulh za, ꞌet whuz unꞌa 
ꞌilhiz be tsꞌukhuna-i ngha nínzut de, ꞌukꞌenus mba hootazooꞌ. ꞌEt hoontsꞌi 
nyuna nankultꞌoh bulh kwun nalhnusne-i tanyoníno de, ꞌukꞌenus mba 
hootatsiꞌ.

Mbene la ninta ninkatne, ꞌenne Sizi ubutilhyih ha, ꞌet huba whusainya
10 “ꞌEt ndunne tsꞌoodunne khun buka lheꞌnuzoohzin junih! ꞌAlha lizas 

yakꞌuz dilhtsꞌine, ꞌenne bughu hinli ꞌinkꞌez ꞌuBá yakꞌuz usda-un, bulizas 
ꞌenne ꞌahoolhyiz hinalh neꞌutꞌen.

11 ꞌEt huwa mbene la ninta ninkatne, ꞌenne yinka dune yeꞌ ꞌubutilhyih 
ha, ꞌet huba whusainya.

12  Ntsꞌenꞌa daja nahzun? ꞌEt dune ꞌen whunizyat whunizyai (100) ꞌusbai 
ꞌutꞌi whe ꞌenne butoh ꞌilhoghun ninta nílhget whe yuloh ꞌet nébuninla 
ꞌinkꞌez ndun ꞌilhoghun ninta nilhget-un, ꞌen dzulh kꞌuz yukawhenántai.

13  ꞌEt nayilhti de, tsꞌihꞌun unꞌa nohdusni ndunne yuloh ꞌet nébuninlane, 
ꞌenne bugha whunilhni. ꞌEt hoontsꞌi ndun ꞌilhoghun ninta nilhget-un, 
nayilhti de, ꞌen gha dahoolcho ꞌi be suba ꞌon nus whuntálhnih!

14 ꞌEt whuz unꞌa za ndunne tsꞌoodunne, ꞌet ꞌilhoghun hoontsꞌi kwuncho 
yo tsꞌu tiyalh de, nohBá yakꞌuz usda-un, ꞌen ꞌaw hukwa lheꞌnizun.

Nyulhutsin lubeshi be ndulhyo ꞌuja de, datánlelh?
15 “ꞌEt nyulhutsin lubeshi be ndulhyo ꞌuja de, ꞌet oozih neninya ꞌinkꞌez 

daja whe ndulhyo ꞌuja-un, ꞌet dóniꞌ. ꞌEt nyun ꞌinkꞌez nyulhutsin bulh 
nohnichꞌoh lhanaóodoohle. ꞌEt nghuni yílhchoot de, nyulhutsin whuchꞌa 
nanilde wheꞌ hoontꞌoh.

16  ꞌEt ꞌaw lhunyoozílhtsꞌai de, ꞌilhoghun kꞌus nane te ilhchoot ꞌinkꞌez ꞌet 
ooyoh tsꞌu natoohdilh. Nane kꞌus tane te mba lhgha ꞌúhudija de, ꞌet whuz 
unꞌa la ꞌuhótꞌeꞌ. ꞌEt ꞌi be la daja hutni, tsꞌiya-i khuni tsꞌihꞌun unꞌa ꞌuhoneh.

17 ꞌEt hoontsꞌi ꞌet cha ꞌaw lhunoh oozílhtsꞌai de, ꞌet de Yakꞌusda ba 
ꞌilhunaoodulhne, ꞌenne cha budóhni. ꞌEt ꞌenne cha ꞌaw lhuboozílhtsꞌai de, ꞌet 
de mbe la ꞌaw ooba ꞌalha lheꞌhootꞌoh-un kꞌus mbe la sooneya ꞌilhunaoosꞌaih-
un, ꞌet ndun lubeshi be ndulhyo ꞌuja-un, ꞌen ꞌenne bukꞌunꞌa noolhꞌen.

18  ꞌAlhaꞌ dusni wheꞌ dusni, nohni ndai la ndi yun kꞌut ooladihni de, ꞌi 
ndo yakꞌuz cha oolaoodutitnih. ꞌEt ndi yun kꞌut ndai lhgha ꞌúhudija de, ꞌi 
ndo yakꞌuz cha lhgha ꞌúwhutanelh.

19 Doo cha za nohdusni, ndai la ookwa oodutalhkut-i, ꞌinkꞌez nane kꞌus 
tane ndi yun kꞌut lhgha nohba sooꞌ hoontꞌoh de, ꞌet mbe la yakꞌuz usda-
un sBá, ꞌen nohba whutilelh.

20 ꞌEt huwa ntsꞌe la sooziꞌ gha nane kꞌus tane ꞌilhunaoodilh de, ꞌet de si 
cha nohtoh ꞌustꞌoh wheꞌ hoontꞌoh.”

Lhba whunatsꞌodoolnoh-un
21 ꞌEt Peter yughu ninya whe yoodulhkut, “SMoodihti mbe la sulhutsin 

ꞌen lubeshi be sdulhyoh ꞌuja-un. Dawhultsuk sdulhyoh lubeshi ꞌutilelh 
ꞌinkꞌez ooba whunaoodutiznoh? Lhtakꞌantꞌit tilah ꞌet ꞌuwhultsuk-un?”

22  ꞌEt Sizi ndúyulhni, “ꞌAw lhtakꞌantꞌit lhduzusnih. ꞌEt lhtakꞌantꞌit 
whunizyat (70) kꞌus ꞌon ꞌun tilah ꞌet ꞌuwhultsuk dusni wheꞌ dusni.

23  ꞌEt yakꞌuz kꞌúneꞌ whulꞌen-un, ꞌet ndiz unꞌa nja duhoontꞌoh. Ilhoghun 
lerwe unli daꞌ, ꞌet be ꞌulhnane, ꞌenne daltsuk be butsꞌú whulhꞌai, ꞌi 
tsꞌiyawh ye bubúlh lhanaoodutile, ꞌet hukwaꞌ ninzun.

24 ꞌEt wheꞌ whunilhꞌen whe ꞌilhoghun be ꞌulhna-un dahinilhti. Ndai la 
ye yutsꞌú whulhꞌai-i, ꞌi 10,000 sooneya diztiꞌ-i, ꞌet ꞌultsuk.

25 Gak! Yukꞌelha yoolhtselh-i hooloh. ꞌEt ndun lerwe dughuni be ꞌet ndi 
yulhni, ꞌet ndun dune, duꞌat, duduzkeh, ꞌinkꞌez ndai yutꞌi-i cha, tsꞌiyawh 
ye ꞌóket. ꞌEt de soo sba kꞌelha whutilhtselh.

26  ꞌEt huwa ndun be ꞌulhna-un yubut nachániti ꞌinkꞌez yutsꞌun tedudli 
whe ꞌuyulhni, ‘Smoodih kꞌat, huba silhꞌi! Tsꞌiyawh mba kꞌelha whutiselh!’

27 Oomoodih tube yugha teꞌnanzin. ꞌEt ndai la ye yutsꞌu whulhꞌai-i, 
tsꞌiyawh yuba whunaoodilhnoh, ꞌinkꞌez whenayalhꞌaꞌ.

28  ꞌEn ꞌulhna za ꞌaz whinya whe doo cha ꞌilhoghun dudulh ꞌulhna-un, 
ꞌen nayilhti. ꞌEn whunizyat whunizyai (100) sooneya tsꞌuditiꞌ-i, ꞌet ꞌultsuk 
yutsꞌu whulhꞌai. Yuzool ílhchoot whe ꞌuyúlhni, ‘Ndai la bé ntsꞌo zusꞌai-i, 
sba ookꞌelha hoolhtsi!’

29 Ndun yubut dugwutsi be neninya ꞌinkꞌez yutsꞌu tedudlih whe 
ꞌuyulhni, ‘Kꞌat, huba silhꞌi. Tsꞌiyawh mba kꞌelha whutiselh!’

30 ꞌEt hoontsꞌi ꞌaw lhuyoozilhtsꞌai. ꞌEt kꞌus ꞌayanꞌai ndai la ye yutsꞌu 
whulhꞌai-i, tsꞌiyawh yuba kꞌelha whutilhtselh ꞌet whutsꞌun.

Matthew 18

The New Testament in Central Carrier of Canada, 2nd ed. © 2011, Wycliffe Bible Translators, Inc.



49

31 ꞌEt ꞌonghoh ꞌulhnane, ꞌenne tsꞌiyawh honalhꞌen ꞌet dahooja la. ꞌEt 
tsꞌiyawh howu ni huzdliꞌ. ꞌEt huwa dumoodih tsꞌu whehandil ꞌinkꞌez 
tsꞌiyawh hidaniꞌ.

32  ꞌEt mbe la ꞌet dúja-un, ꞌen oomoodih ꞌanih yudaniꞌ ꞌinkꞌez ꞌet 
ndúyulhni, ‘Nyun ꞌulhna-un kꞌus ntsiꞌ-un azih ꞌintꞌoh! Stsꞌu tedindli ha ꞌet 
huwa ndai la be stsꞌo zilhꞌai-i, tsꞌiyawh mba oonawhudizno!

33  Ntsꞌenꞌa la ngha teꞌniszin, ꞌet whuz unꞌa za ꞌoneh hubaꞌ hoontꞌoh, 
nyulh ꞌulhna-un tsꞌun!’ yulhni.

34 ꞌEt oomoodih yulh hunilchꞌe. ꞌEt mbene la dune dzoh nulhdehne, 
ꞌenne butlꞌayálhti. ꞌEt ndai la ye yutsꞌu whulhꞌai-i, ꞌi tsꞌiyawh yuba kꞌelha 
whutilhtselh whutsꞌun.

35 ꞌEt nohni cha nohulhutsinke nintaꞌ hantꞌen de, ꞌinkꞌez nohdzi 
ndulcho-i be ꞌaw buba whunalhodulhnoh de, ꞌet de sBá yakꞌuz usda-un, 
ꞌen cha whuz unꞌa za ꞌaw nohba whunaoodoolnoh aitꞌoh.”

Dune lhghu dilhtsꞌíne lhchꞌá nahusdilh, ꞌet huwun Sizi hubodulhꞌeh

19  1 ꞌEt ꞌawet ndi khuni Sizi ꞌi be bubulh yalhduk-un ꞌetsul ꞌudija whe 
njan Galilee yun kꞌut whuchꞌa nasja. ꞌEt Judea yun kꞌut Jordan 

koh ꞌon chꞌaz whuz oozya.
2  Lhane dune ꞌet whuz huyoonizdil. ꞌEt soo naꞌbalhꞌen.
3  ꞌEt ndunne Phariseene, ꞌenne cha highu nindil hiyootálhdzih ha. ꞌEt 

huyoodulhkut, “ꞌEt ndet huwa neꞌatke ꞌantsꞌi ꞌoh huwun buchꞌa naztidalh 
de, ꞌet Moses khuni netlꞌaidanꞌai-i, ꞌi ookꞌunꞌa eh ꞌuhoontꞌoh?”

4 ꞌEt Sizi ubulhni, “ꞌEt ndi ꞌudustlꞌus kꞌut ꞌukꞌeguz-i, ꞌi ꞌaw lakw 
ookꞌuyalhuzulhduk? Njan ꞌet, ꞌet ndutni, ꞌudechoo wheꞌ whuditꞌen daꞌ 
mbe dune inla-un, ꞌen dune ꞌinkꞌez tsꞌeke bulh ꞌubínla daꞌ.

5 ꞌEt ꞌinkꞌez ꞌet ndutni, ‘Nja huwa dune dubá ꞌinkꞌez duloo bulh buchꞌa 
ooyaꞌ hubaꞌ hoontꞌoh, ꞌinkꞌez duꞌat bulh lhulh za hootꞌeꞌ hubaꞌ hoontꞌoh. 
ꞌEt whuz unꞌa nahúltꞌo ꞌilho hutileh.’

6 ꞌEt whuz unꞌa ꞌaw ꞌon ꞌun nane lhihiloh, ꞌilho za hinli suliꞌ. ꞌEt huwa mbe 
la Yakꞌusda lhgha bunilhtine, ꞌaw dune lhchꞌa nabólhtelh huba lheꞌhootꞌoh.”

7 ꞌEt huyulhni, “ꞌEt di ha Moses ꞌoh daꞌ whuz unꞌa netlꞌahónꞌai ꞌinkꞌez 
ꞌudustlꞌus cha neba inla inleꞌ whe dune, ꞌi duꞌat tlꞌayóolhchoos ꞌinkꞌez 
naitoolhꞌaꞌ.”

8  ꞌEt ndúbulhni, “Nohni nohnichꞌoh nohdzi dulhtsꞌun, ꞌet huwa Moses 
nohꞌat whuchꞌa naoohja-un nohtlꞌahónꞌai. ꞌEt hoontsꞌi wheꞌwhuditꞌen 
whutsꞌun, ꞌaw ꞌet dulhúhootꞌoh.

9 Inka ꞌunohdusni, dune ooꞌat ꞌen ꞌuyoon dune bulh nintaꞌ ꞌantꞌen 
tꞌeoonanzin de, ꞌet de za ndi ꞌudustlꞌus ndai la ye ꞌetsul itilelh-i, ꞌi 
duꞌat tlꞌayóolhchoos. ꞌEt ooꞌat ꞌaw edúlhinel ꞌet hoontsꞌi ndi ꞌudustlꞌus 
yutlꞌayálhchooz de, ꞌinkꞌez ꞌuyoon tsꞌeke ghu nasda de, ꞌet de dune tsꞌeke 

bulh nintaꞌ ꞌantꞌen-un suliꞌ. ꞌInkꞌez ndun dune ooꞌat ꞌetsul ꞌuyinla-un 
ꞌinkꞌez ꞌuyoon dune ghu nasda de, ndun dune ꞌen cha dune tsꞌeke bulh 
nintaꞌ ꞌantꞌen-un tileh.”

10 ꞌEt Sizi yugha hodulꞌehne, ꞌenne ꞌuhuyulhni, “ꞌEt dune duꞌat 
bulh whuz unꞌa ꞌuhutitꞌelh de, ꞌaw lhghu lhuhíkoh de, ꞌet ꞌon nus sooꞌ 
hoontꞌoh.”

11 ꞌEt ndúbulhni, “Ndi khuni, ꞌi ꞌaw tsꞌiyanne ba lheꞌitꞌoh. Mbe la ooghá 
whuntꞌaine, ꞌaw ꞌenne za bubaꞌ hoontꞌoh.

12  ꞌEt whulohne dune ꞌaw bughez hoonuloh whe huwhuzdli. ꞌEt 
ꞌonghohne ꞌet whuz unꞌa dune ꞌubinla. ꞌInkꞌez whulohne yakꞌuz 
whulerwe-un, ꞌen ba whuz unꞌa soo whulh ꞌutitꞌelhne, ꞌenne whuz unꞌa la 
whulh ꞌúhootꞌeꞌ.”

Sizi tsꞌoodunneyaz dula be bukꞌudalni
13  ꞌEt ꞌawet tsꞌoodunneyaz highu bunínla. Khun tilah bukꞌédolnih ꞌinkꞌez 

buba tenadoodli ha. ꞌEt hoontsꞌi yugha hodulꞌehne, ꞌenne dah hubuhútni.
14 ꞌEt Sizi ndúbulhni, “Whute tsꞌoodunneyaz stsꞌó toodilh. Khun te dah 

budóhniꞌ junih! Mbene la yakꞌusda whe lerwe unli-un whuz dilhtsꞌine, 
ꞌenne ndunne tsꞌoodunneyaz ubunduhúltꞌoh wheꞌ hintꞌoh.”

15 Dula be bukꞌudalni, ꞌinkꞌez buchꞌa nasja.

Dune hoonzooꞌ ꞌuntꞌoh-un
16  ꞌEt ꞌawet ꞌilhoghun dune Sizi yughu ninya ꞌinkꞌez yoodulhkut, “Dune 

hodulhꞌeh-un unzoo-un, ntsꞌenꞌa hoonzoo kꞌunꞌa ꞌutistꞌelh whe ꞌilhiz 
khutisnalh-un whuchꞌa ootásdoh?”

17 ꞌEt Sizi ndúyulhni, “ꞌEt di ha sudini, unzoo-un sudini? ꞌAw ꞌilhoghun 
unzoo-un hooloh. Yakꞌusda ꞌaw ꞌen za unzoo whe ꞌuntꞌoh. ꞌEt hoontsꞌi 
ꞌilhiz be tsꞌotinalh-un hukwaꞌ ninzun de, ndai la Yakꞌusda khuni dune 
tlꞌaidanꞌai-i, ꞌi ookꞌuneꞌ ꞌintꞌen da.”

18  ꞌEt ꞌuyulhni, “ꞌEt kꞌus ndai wheꞌ dini?” ꞌInkꞌez Sizi ndúyulhni, “Dune 
sólhghelh junih! Tsꞌekoo bulh nintaꞌ ꞌontꞌen junih! Undunontꞌih junih! 
ꞌUyoonne ba hontsꞌit junih!

19 Mbá ꞌinkꞌez nloo bulh ubudólhtiꞌ! Ntsꞌenꞌa la nyunchꞌoh kꞌenaintsiꞌ, 
whuz unꞌa za nyulh dune bukꞌeontsiꞌ!”

20 ꞌEt ndun chilh ndúyulhni, “Usool daꞌ whutsꞌun, ndi tsꞌiyawh ookꞌuneꞌ 
zustꞌen. Ntsꞌenꞌa ꞌon ꞌun datístꞌelh?”

21 Sizi ndúyulhni, “Lhadulya-un tantꞌelh hukwaꞌ ninzun de, ndai la 
ꞌintꞌi-i, ꞌi tsꞌiyawh be ꞌoonket, ꞌinkꞌez telꞌenne butainínle. ꞌEt de la ndo 
yakꞌuz ndai ꞌilhoozanla-i, ꞌet mba tilalh. ꞌInkꞌez ꞌanih seꞌ ꞌutꞌen kꞌoh tuneꞌ 
óntꞌen ha sunanyalh.”

22  ꞌEt ndun chilh ndi khuni yudántsꞌo whe tube oodzi unduda whe 
yuchꞌa nasja. Tube hoonzooꞌ ꞌuntꞌoh-un ꞌuntꞌoh ꞌet huwa.

Dune ꞌuhuhooleh aitꞌoh-un, ꞌet hoontsꞌi Yakusda 
ba huwa lhúhoolnaꞌ wheꞌ hoontꞌoh

23  ꞌEt Sizi yugha hodulꞌehne ubúlhni, “Ndi ꞌi be soo tsꞌihꞌun unꞌa 
nohdusni, yakꞌuz tsꞌe, ntsꞌe lerwe unli-un, tube howa whulnaꞌ whe 
hoonzooꞌ ꞌuntꞌoh-un whuz tiyalh.

24 Doo cha za ꞌunohdúsni, ndi khuna ncha-i, camel huyulhni, ꞌi ooba 
howa whulnaꞌ whe ughabátsulh oola toh ookonínꞌa-un hukwa tílgwulh. 
ꞌEt hoontsꞌi whanus howa whulnaꞌ whe hoonzooꞌ ꞌuntꞌoh-un, ꞌen Yakꞌusda 
whe lerwe unli-un whuz datíyalh.”

25 ꞌEt yugha hodulꞌehne, ꞌenne hidantsꞌo whe buba hooncha ꞌinkꞌez ꞌet 
duhutni, “Mbe za dutijih haꞌ dini?”

26  Sizi ubunilhꞌen ꞌinkꞌez ndúbulhni, “Dunene, ꞌaw ndet la ꞌuhuhooleh 
aitꞌoh-un, ꞌet hoontsꞌi Yakꞌusda ba huwa lhúhoolnaꞌ wheꞌ hoontꞌoh.”

27 ꞌEt Peter yatilhduk whe Sizi nja dúyulhni, “Whunilhꞌen, ndai la 
tsꞌutꞌi-i, ꞌi tsꞌiyawh oolazditni, ꞌinkꞌez nye ꞌutꞌen kꞌoh tsꞌe tsꞌootꞌen ha 
nyutsꞌun tizdil. ꞌEt huwa ndi la negha nínkat?”

28  Sizi ndúbulhni, “Tsꞌihꞌun unꞌa nohdusni, ntsꞌoya hoozulh whe 
tsꞌiyaitsuk ꞌandidi-i natidleh, ꞌet ꞌoh whuya hoozulh whe yinka dune yeꞌ, 
yukwꞌutsꞌuzda cho diztiꞌ-i, ꞌi yukꞌetlꞌadutadalh. ꞌEt nohni suntizdil inleꞌne, 
nohni cha whunizyai ꞌon ꞌat nanki kwꞌutsꞌuzda-i dune buba nahutiyeh ha, 
ꞌet dutálhtsꞌilh. ꞌEt whe la Israel ootsꞌu haindene, ꞌenne whunizyat ꞌon ꞌat 
nane lhendoh didowhne, ꞌenne buba nahutihyeh.

29 ꞌInkꞌez mbe la si sooziꞌ gha duyoh huwu tizya de, kꞌus dulhutsinke te, 
kꞌus dulhtuske te, kꞌus dubá cha ꞌinkꞌez duloo cha te, kꞌus duꞌat te, kꞌus 
duzkehke te, kꞌus dukeyoh cha, njan si sooziꞌ gha huwu tizya de, ꞌen la 
whunizyat whunizyai (100) ꞌet ꞌuwhultsuk-un ootlꞌanaóotikulh. ꞌInkꞌez 
ꞌilhiz whe tsꞌukhuna-un, ꞌet cha oogha óotaltsꞌulh.

30 ꞌEt hoontsꞌi lhane mbene la ꞌudechoo ꞌuntꞌohne ꞌudekꞌezne 
nahutidleh. ꞌInkꞌez lhane mbene la ꞌudekꞌez unline, ꞌenne ꞌudetsone 
nahutidleh.”

Yakꞌuz whulerwe tsꞌiyawh kꞌuneꞌ whulꞌen-un

20  1 “Ndiz unꞌa yakꞌuz whulerwe tsꞌiyawh kꞌuneꞌ whulꞌen, ꞌIlhoghun 
dune ꞌen ndi yun kꞌut yun utꞌi-un. ꞌEt tsꞌekoo tooꞌ mai chun 

haniyeh kꞌet, ꞌet huba ꞌutitꞌelhne haꞌ ninzun. Bundada ꞌudaꞌ ꞌet dune 
tilhꞌalh ha whuz whinya.

2  ꞌEt ndunne ubalhꞌaꞌne ꞌilho sooneya tsꞌuditiꞌ ꞌi dzin dulyiz whe 
hikꞌelha utitꞌelh-un, huhóostꞌet. ꞌEt huwa ootsꞌekoo tooꞌ mai chun haniyeh 
kꞌez whebalhꞌaꞌ.

3  ꞌEt hukwꞌelhꞌaz 9:00 atꞌen tꞌalh-i be ꞌóoket-un daninya whe dune 
bunilhꞌen ꞌantsꞌi ꞌoh nodilhya.

4 ꞌEt nja dúbulhni, ‘Nohni cha nghuz tsꞌekoo tooꞌ mai chun haniyeh 
tsꞌe ahdulh. ꞌInkꞌez ntsꞌenꞌa la sooneya tsꞌihꞌun ꞌuntꞌoh-i, ꞌi nohba kꞌelha 
tiselh.’ ꞌInkꞌez whuz whe handil.

5 ꞌEt doo cha hukwꞌelhꞌaz tsꞌetniz atꞌen kꞌus 3:00 atꞌen cha whuz 
whinya. ꞌet whuz unꞌa za doo cha za ꞌuja.

6  Doo cha za hulhgha tsꞌe atꞌen whuz whinya ꞌinkꞌez ꞌuyoonne cha 
ꞌantsꞌi ꞌoh nodilhya whe bunilhꞌen. ꞌEnne cha ndúbulhni, ‘ꞌEt di ha dzin 
dúwhulyiz whe ꞌantsꞌi ꞌóh nudulhya?’

7 ‘ꞌEt ꞌaw dune lhuneulhꞌoh ꞌet huwa tsꞌintꞌoh,’ huyulhni. ꞌEt 
ndúbulhni, ‘Nohni cha ghuz tsꞌekoo tooꞌ mai chun haniyeh tsꞌe ahdulh. 
ꞌInkꞌez ntsꞌenꞌa la sooneya tsꞌihꞌun ꞌuntꞌoh-i, ꞌi nohba kꞌelha tiselh.’

8  ꞌEt ꞌawet hulhgha tsꞌe dune ꞌetsul utꞌih-un whe ndun tsꞌekoo tooꞌ mai 
chun ꞌutꞌi-un, ꞌen bughunli-un ꞌanih yudaniꞌ ꞌinkꞌez ꞌuyulhni, ‘ꞌItꞌenne 
tsꞌiyawh whusábinle, ꞌinkꞌez buba kꞌelha hoolhtsi. ꞌEt mbe la ꞌudekꞌez 
wheꞌditꞌen-un, ꞌen cho ooba kꞌelha hoolhtsi.’

9 Mbene la hulhgha tsꞌe atꞌen ulꞌaꞌne whusahandil whe ꞌilhone hinli 
ꞌilho sooneya tsꞌuditiꞌ-i buba kꞌelha yulhtsi.

10 ꞌEt ndunne ꞌudechoo ulꞌaꞌne, ꞌenne cha whusahandil. ꞌOn nus lhai 
duba kꞌelha tileh huninzun. ꞌEt hoontsꞌi whuz unꞌa za ꞌilhone hinli ꞌilho 
sooneya tsꞌuditiꞌ-i buba kꞌelha yulhtsi.

11 ꞌEnne tsꞌiyawh buba ꞌukꞌelha whuzdliꞌ hukwꞌelhꞌaz, ꞌet ndun yun utꞌi-
un hichꞌaz yawhenilhduk.

12  ꞌEt ꞌuhuyúlhni, ‘Ndunne ꞌudekꞌoh ubalhꞌaꞌne, ꞌenne ꞌilhoh sadzi 
hukwꞌuhoonistꞌoh-un zaꞌ hitꞌen. ꞌInkꞌez wheni dzin ndúwhulyiz whe sa 
ulhtus-i niz ꞌutsꞌitꞌen. ꞌEt hoontsꞌi ꞌenne neulh húlhgha za buba ꞌukꞌelha 
whuzílhtsi.’

13  ꞌEt yun utꞌi-un ꞌet ubúlhni, ‘Skꞌekene ꞌaw hoonliyaz whe ꞌaw tankꞌus 
unꞌa lhenohúsdli. ꞌEt tsꞌiyawh nohba sooꞌ hoontꞌoh ꞌilho sooneya tsꞌuditiꞌ-i 
kꞌelha nohisꞌaꞌ.

14 ꞌEt ꞌawet ndai la nohchꞌeꞌ ulhchoot ꞌinkꞌez nahdulh. ꞌEt mbene la 
ndunne ꞌudekꞌoh ꞌubisꞌaꞌne, ꞌenne nohni nohkꞌunꞌa za ꞌet ꞌultsuk ꞌi za buba 
kꞌelha tiselh ꞌet hukwaꞌ nuszun.

15 ꞌAlha iloh lakw ndai la ustꞌi-i ntsꞌenꞌa hukwaꞌ nuszun tuneꞌ ꞌúsꞌen? 
ꞌUszooꞌ ꞌet huwa eh sghe oolhnih?’ ubúlhni.”

16  ꞌEt ꞌawhuz Sizi njan howu yalhduk whe ubúlhni, “Mbene la ꞌudekꞌoh 
unline, ꞌenne ꞌudechoo nahutidleh. ꞌInkꞌez mbene la ꞌudechoo unline, 
ꞌenne ꞌudekꞌoh nahutidleh. ꞌEt huwa Yakꞌusda lhane ꞌanih dániꞌ, ꞌet 
hoontsꞌi ntsoolneyaz za ꞌutahaínla.”

Sizi datitsah-un whulh tat huwu yatilhduk
17 ꞌEt ꞌawet Sizi Jerusalem tsꞌu tizya. ꞌInkꞌez ndunne whunizyanne ꞌon ꞌat 

nane mbene la yugha hodulꞌehne, ꞌenne ꞌudun nebuninla ꞌinkꞌez ndúbulhni,

18  “Soo zúlhtsꞌai, Jerusalem tsꞌuztidulh ꞌinkꞌez yinka dune yeꞌ, 
ꞌen ndunne lubret moodihne, ꞌenne cha, ꞌinkꞌez Moses be ꞌudustlꞌus 
ꞌukꞌununáguzne cha, ꞌet ꞌawet butlꞌahitilhtelh, datitsah ha hiba 
nahutiyeh.

19 ꞌInkꞌez ꞌudun yun kꞌut whutꞌenne butlꞌahitilhtelh. ꞌEt butlꞌahúyalhti 
de, highu tidloh, huyootalhtsus, ꞌinkꞌez ꞌet tulalhgus kꞌehuyitalhtelh. 
ꞌInkꞌez hukwꞌelhꞌaz whulh tat dzin dunadutádalh.”

James ꞌinkꞌez John bulh ꞌenne buloo, ꞌen Sizi yoodulhkut-un
20 ꞌEt ꞌawet Zebedee buzkeh duloo te, ꞌet ꞌawet Sizi tsꞌo tizdil 

huyoodutalhkut ha. Buloo yubut nachaniti.
21 ꞌEt Sizi ndi yulhni, “Ndet stsꞌo hukwaꞌ ninzun?” ꞌEt tsꞌeke ꞌutni, “Ntsꞌe 

whulerwe inli-un, ndunne nane suzkeh, ꞌenne ꞌilhoghun nailhni tsꞌunkꞌus 
tidalh ꞌinkꞌez ꞌilhoghun intlꞌus tsꞌunkꞌus tidalh, sgha óoninꞌai.”

22  ꞌEt Sizi nja dutni, “Ndet hukwaꞌ oodulhkut-un ꞌaw tꞌeoonuzahzun. 
Ndi lubot ꞌawet beꞌ tisnelh-i, nohni cha beꞌ tihnelh nahzun eh? ꞌInkꞌez 
ndai la dune be too be ꞌulꞌen-i, ꞌi be ꞌusotilelh. Nohni cha whuz unꞌa za eh 
too beꞌ tilhnelh?” ꞌEt nduhúyulhni, “A, ꞌet la ꞌet ndutsꞌóoneh!”

23  ꞌEt ndúbulhni, “ꞌAlha slubot beꞌ tihnelh, ꞌinkꞌez be too be úzya-i, 
ꞌi be too beꞌ tilhnelh. ꞌEt ꞌaw doosniꞌ aitꞌoh mbe nailhni tsꞌe stsꞌunkꞌus 
tidalh ꞌinkꞌez mbe intlꞌus tsꞌe stsꞌunkꞌus tidalh. Mbene la ꞌuBá buba 
lhaóodinlane, ꞌaw ꞌenne za bubaꞌ hoontꞌoh.”

24 ꞌEt ꞌonghohne whunizyanne hidantsꞌo whe, ꞌawet ndunne nane 
lhulhutsinke buba dzoh ꞌuhudija.

25 ꞌEt Sizi ndunne tsꞌiyawh ꞌanih ubudaniꞌ ꞌinkꞌez ꞌubulhni, “Nohni 
tꞌeoonahzun ndunne ꞌudun yun kꞌut whutꞌenne bumoodihne, ꞌenne 
dunene kꞌuneꞌ buhulꞌen. ꞌInkꞌez mbene la nchane, ꞌenne ndunne 
bumoodihne buba ando ꞌuhintꞌoh. ꞌEt whuz unꞌa bube ꞌutꞌen kꞌoh hooni.

26  ꞌEt hoontsꞌi nohni nohtoh whuz unꞌa ꞌutihtꞌelh noohzin junih. ꞌEt mbe 
la nohtoh ncha tileh hukwaꞌ ninzun-un, ꞌen nohba neꞌútꞌen-un ooleꞌ.

27 ꞌEt mbe la nohtoh ꞌudechoo tileh hukwaꞌ ninzun-un, ꞌen noheꞌulhna-
un ooleꞌ.

28  Whuz unꞌa za yinka dune yeꞌ, ꞌaw ba neꞌwhutitꞌen hukwa 
whusálhiyal. ꞌEt kꞌus dune buba neꞌutꞌen-un tileh ꞌinkꞌez buba datitsah, ꞌet 
whuz unꞌa lhane naootakulh. ꞌEt hukwa whusainya.”

Nane hoosꞌ̱enne, ꞌenne huhooꞌen nasdliꞌ
29 ꞌEt ꞌawet hukwꞌelhꞌaz Jericho keyoh whuchꞌa náhusdil whe lhane 

dune hiyuntizdil.
30 Nane hoosꞌ̱enne ti whuzih huzkeh. ꞌEt Sizi ꞌoh whuya uyalh whe 

hiduztsꞌai. ꞌEt ꞌultus-un hika huyih, “Moodihti, David ootsꞌu haínzut-un, 
negha teꞌninzeh!”

31 ꞌEt ꞌilhunaoodilhne, “Tꞌeduzahnih!” hubuhútni. ꞌEt hoontsꞌi ꞌon nus 
ꞌuhutni, “Moodihti, David ootsꞌu haínzut-un, negha teꞌninzeh!”

32  ꞌEt Sizi lhgha neninya ꞌinkꞌez ubulhni, “Diz áhꞌus. Ndet nohba 
ꞌuwhutisdlelh hukwaꞌ nahzun?”

33  “NeMoodihti nena be tsꞌontilhꞌelh hukwaꞌ uzninzun,” huyúlhni.
34 ꞌInkꞌez Sizi bugha teꞌnanzin whe dula be buna yutꞌaíznai. ꞌEt ꞌaho 

huhooꞌen suliꞌ. ꞌEt ꞌawet huyuntizꞌaz.

Lhane huhoostꞌet whe Sizi keyoh Jerusalem tsꞌoozya

21  1 ꞌEt ꞌawet Jerusalem whenghoh hidulh whe keyoh whuyaz 
Bethphage huwhutni-un, ꞌet whuz hoozdil. ꞌI dzulh enun, Olive 

huwhutni. ꞌEt Sizi nane yugha hodulꞌehne, ꞌenne dutso whébalhꞌaꞌ
2  whe ubulhni, “Njan keyoh whuyaz nohanchꞌaz whuz ahꞌus. ꞌEt 

whuz oozahꞌaz de, ꞌet ꞌaho yeztliyaz, donkey huyulhni, ooyaz bulh 
whehudintꞌi, ꞌet la ubunoolhꞌen. kꞌunaboohꞌuk ꞌinkꞌez diz stsꞌún 
ꞌubutoolhdlooh.

3  ꞌEt dune nohoodulhkut de, ‘Di ha ꞌubulhꞌen?’ nohuwhútni de, 
‘NeMoodihti yukaꞌ ninzun,’ dóhniꞌ. ꞌEt ꞌaho stsꞌun bula dutitnih.”

4 ꞌEt whuz unꞌa ndi tsꞌiyawh ꞌoh tuneꞌ whustꞌen. ꞌI be nus honꞌen-un daja 
ni la, ꞌet ndulcho ꞌet dúhooja. Njan ꞌet nja dutni,
 5 “Zion ookeyoh whuti whutꞌenne,

whunulhꞌen! Nohlerwe teꞌdudilꞌen whe nohtsꞌu tiyalh.
Donkey ooyaz, ꞌen yukꞌusda.

ꞌEn be nohtsꞌu tiyalh.”
6  ꞌEt ndiz unꞌa nja dúhooja, Sizi yugha hodulꞌehne whuz whehanꞌaz, 

ꞌinkꞌez Sizi daja ubúlhni la, ꞌoh te néꞌhustꞌen.
7 ꞌEt whuz unꞌa Donkey ooyaz bulh hitsꞌu boolhti. Dunaih hikꞌehíyinla 

ꞌinkꞌez ꞌon dus de Sizi hikꞌetlꞌahidilhdaꞌ.
8  Lhane dune dunaih ti hiba néhinilhbal ntsꞌoya la lhutiyalh-un. 

ꞌInkꞌez ꞌonghohne, ꞌenne cha ꞌuzischum nanehidutselh ꞌinkꞌez ti hiba 
nehídinla.

9 ꞌEt ꞌawet ꞌilhunaoodilhne whulohne ootso ꞌinkꞌez whulohne ookꞌoh tsꞌe 
hidulh ꞌinkꞌez tube cho huhuyih whe hutni,

“David ootsꞌu haínzut-un ba tsꞌodilhtiꞌ!
NeMoodihti booziꞌ be whuz de úyalh.
ꞌEn ꞌukꞌenus hoonzoo-un ooba whultsꞌut.
ꞌEt soo yoodughi hidílhtiꞌ!” hutni.

10 ꞌEt ꞌawet Sizi keyoh Jerusalem whuz oozya whe ndunne keyoh 
whutꞌenne khunahuntisdil whe ꞌulhodutni, “Ndun mbe whe ꞌuntꞌoh?”

11 ꞌEt ꞌilhunaoosdilne hubuhútni, “Ndun ꞌen Sizi nus hooꞌen-un, ꞌen 
ꞌuntꞌoh. Keyoh Nazareth yun kꞌut Galilee whuzꞌai-un, whuz de hainya-un 
ꞌuntꞌoh.”

Mbene la lugliz whucho ꞌooketne ꞌinkꞌez ꞌeꞌooketne, 
ꞌenne tsꞌiyawh Sizi tenabuninyoot

12  ꞌEt ꞌawet Jerusalem bulugliz whucho whunaꞌniztlꞌoo-un daninya 
whe mbene la ꞌooketne ꞌinkꞌez ꞌeꞌóoketne, ꞌenne tsꞌiyawh tenabuninyoot. 
Sooneya lhkꞌenadulene bulutab ꞌi cha tsꞌiyawh buchꞌa yuntizꞌai. Mbene la 
dutꞌaiyaz, dove huyulhni, be ꞌóoketne, ꞌenne bukwꞌutsꞌuda ꞌi cha buchꞌa 
yuntizꞌai.

13  ꞌEt ubúlhni, “ꞌUkꞌehóoguz whe nja dutni, ‘ꞌEt njan syoh tenadudli 
ba yoh dahni,’ ꞌet hoontsꞌi ꞌet cha nja dutni, ‘ꞌUndunutꞌihne, ꞌenne buyoh 
whuzúlhtsi.’ ”

14 ꞌEt lugliz whucho ꞌet hoosꞌ̱enne ꞌinkꞌez ookechun ndudane, ꞌenne 
highu nindil, ꞌet soo naꞌbalhꞌen.

15 ꞌEt ndunne lubret bumoodihne ꞌinkꞌez Moses be ꞌudustlꞌus 
ꞌukꞌununáguzne, ꞌenne njan huwa ꞌítꞌen tuneꞌ ꞌustꞌen whe hinalhꞌen. 
ꞌInkꞌez tsꞌoodunne, ꞌenne cha lugliz whucho sulyahalhduk whe nja 
duhutni, “David ootsꞌu haínzut-un ooba tsꞌodilhtiꞌ!” ꞌEt njan tsꞌiyawh 
honalhꞌen whe hukwa honilchꞌe.

16  ꞌInkꞌez Sizi ꞌet nduhúyulhni, “Ndi daja hutni la uboozílhtsꞌai eh?” ꞌEt 
ubulhni, “A, ꞌinkꞌez dahúja-un ꞌaw hukwꞌuyalhuzusduk whe eh dahni? 
Ndiz unꞌa ꞌukꞌehonguz whe nja dutni,

‘Tsꞌoodunne ꞌinkꞌez tsꞌoodunne nulhyehne cha,
ꞌenne bughuni ꞌi beꞌ hutni, tsꞌihꞌun unꞌa sba hodilhtiꞌ ubulhtsi.’ ”

17 ꞌEt ndunne ꞌawet buchꞌa nasja ꞌinkꞌez keyoh whuti huwu whenája. 
ꞌInkꞌez keyoh whuyaz Bethany tsꞌoozya whe ꞌet usda.

Ndi duchun mai ootsꞌu haníyeh-i, ꞌi Sizi yekꞌéhanya
18  ꞌEt ꞌom bun ꞌudaꞌ ꞌet keyoh whuti whutsꞌu hídulh whe khunsul 

ooyeꞌíltsꞌul.
19 ꞌEt ti whuzih khunsul ndi mai chun, fig huyulhni, yutilhꞌen. ꞌEt 

yutsꞌoozya whe ꞌet ꞌaw oomaiꞌ ooghu hooloh. ꞌUtꞌan za ooghu hoonli whe 
ꞌuyulhni, “ꞌEt ꞌaw ꞌilhiz nyumaiꞌ hootáloh.” Ni ibulh ndi duchun uyulhni-i 
dizgi.

Ndi duchun, fig huyulhni, ꞌi be whutsꞌodutilꞌeh
20 Mbene la yugha hodulꞌehne huyanꞌen whe tube buba hooncha. ꞌEt 

ꞌuhutni, “Nyoo mai chun, fig huyulhni, daja whe ꞌuja ꞌá stla dizgi?”
21 ꞌEt Sizi ndúbulhni, “ꞌAlha nohdusi, bé ꞌalhaꞌ hoontꞌoh-i ahtꞌi de, 

ꞌinkꞌez ꞌaw nohba nawh lheꞌwhutástꞌel whe ndi mai chun cha ꞌá dizgi, 
nohni cha whuz unꞌa za ꞌet dutihnelh. ꞌInkꞌez ꞌaw ꞌet za iloh, njan shus ꞌi 
laꞌ dóhni, ‘Dudilhtsꞌih ꞌinkꞌez bunghun whucho tsꞌe tailhtsꞌih,’ dahni de, 
ꞌet whuz unꞌa ꞌet duwhútanelh.

22  ꞌEt ndai la ookaꞌ dahni tenadudli be, nohba ꞌalhaꞌ hoontꞌoh de, ꞌi 
tsꞌiyawh nohgha tíkulh.”

Sizi ndai gha dune ando ꞌuntꞌoh, ꞌet hukwa huyoodulhkut
23  ꞌEt ꞌawet lugliz whucho daninya whe ꞌet dilhtsꞌine whe 

whúbondunilhꞌeꞌ. ꞌEt ꞌudedo lubretne ꞌinkꞌez dune ꞌutso whudilhdzulhne 
cha, ꞌenne highu nindil ꞌinkꞌez ꞌuhuyúlhni, “Nedini ndai gha dune 
ando ꞌintꞌoh whe nja dintꞌen-un. Kꞌus mbe ntlꞌahonꞌai whe dune ando 
ꞌintꞌoh-un?”

24 ꞌEt Sizi ꞌubulhni, “Si cha ꞌilhoghun hukwa nohoodutaskut. ꞌEt 
sudahni de, ꞌet nohdutasnelh ndai gha dune ando ꞌustꞌoh whe nja dustꞌen.

25 Ntsꞌenꞌa John dune too be ꞌúlhꞌen? Mbe yutlꞌahonꞌai dune too 
be tilhꞌelh huba? Yakꞌuz tsꞌe tilah hahóoltsꞌut, kꞌus dune tilah tsꞌu 
hahóoltsꞌut?” Dichꞌoh lhtoh howu yahalhduk ꞌinkꞌez ꞌuhutni, “ꞌEt yakꞌuz 
tsꞌe hahóoltsꞌut tsꞌutni de, ꞌet la ꞌunedóneꞌ, ‘ꞌEt diha John nohba ꞌalhaꞌ 
lheꞌdusni?’

26  ꞌEt hoontsꞌi, ‘Dune tsꞌu hahóoltsꞌut whutilah ꞌuhoontꞌoh,’ tsꞌutni de, 
ꞌaw uzdooniꞌ aitꞌoh, dune bubeznuljut, tsꞌiyawh John ꞌen nus hooꞌen-un 
ꞌuntꞌoh huninzun ꞌet huwa.”

27 Inka Sizi nduhuyulhni, “ꞌAw ntsꞌez de hahóoltsꞌut tꞌetsꞌonuszun.” 
ꞌInkꞌez Sizi ndúbulhni, “Ndai be dune ando ꞌustꞌoh whe ndi nja 
duwhúsꞌen-un, ꞌet si cha ꞌaw nohdósniꞌ aitꞌoh.”

Ndunne nane ndet oobá buba hukwaꞌ ninzun ꞌoh te neꞌhutꞌen eh?
28  “Nja huwun daja nahzun? ꞌIlhoghun dune nane buzkeh. ꞌEnne 

ꞌudechoo-un yughu ninya ꞌinkꞌez yulhni, ‘Syeꞌ tsꞌekoo tooꞌ mai chun 
haniyeh tsꞌe whuz inyalh ꞌinkꞌez sba ꞌintꞌen.’

29 ꞌEt yuchꞌa tsédisnih inleꞌ. ꞌEt hoontsꞌi hukwꞌelhꞌaz ndunátꞌeꞌ ꞌinkꞌez 
whuz whinya.

30 ꞌEt bulh nat-un ooyeꞌ, ꞌen cha yughu ninya ꞌinkꞌez yulhni. ‘A, whuz 
toosyaꞌ ꞌinkꞌez ꞌoostꞌen la!’ yulhni. ꞌEt hoontsꞌi ꞌaw whuz lhtiyal.”

31 ꞌEt Sizi ꞌutni, “Ndunne nane kꞌus mbe ndet oobá buba hukwaꞌ 
ninzun ꞌoh te hukwꞌuneꞌ hustꞌen?” “ꞌEt ꞌudechoo-un, ꞌen za,” hutni. 
ꞌEt Sizi ndúbulhni, “Tsꞌihꞌun nohdusni ndunne sooneya nalhdzoohne 
ꞌinkꞌez tsꞌekoo ꞌulꞌenne cha, ntsꞌe la Yakꞌusda lerwe unli-un, whuz nohtso 
hutidulh.

32  Ndiz unꞌa nja duhoontꞌoh, be tsꞌihꞌun unꞌa ꞌuhoontꞌoh-i, ꞌi be John 
dune too be ꞌulhꞌen-un nohtsꞌó whusainya, ꞌinkꞌez ꞌaw nohba ꞌalha 
lheꞌhootꞌoh. ꞌEt hoontsꞌi sooneya nalhdzoohne ꞌinkꞌez tsꞌekoo ꞌulꞌenne, 
ꞌenne tsꞌiyawh buba ꞌalhaꞌ hoontꞌoh ꞌet huwa. ꞌEt nohni whunulhꞌen 
ꞌet hoontsꞌi ꞌaw noheni kꞌoh nálheꞌuhlel. Whuz unꞌa za nohba ꞌalha 
lheꞌhootꞌoh.”

Mai haníyeh kꞌet whulhꞌaíne, ꞌenne bugha whútsꞌodulꞌeh
33  “Nja ꞌuyoo be nawhutnuk-i be nohdutásnelh. Soo zólhtsꞌaiꞌ! ꞌIlhoghun 

yoh whumoodih-un, ꞌen haniyeh kꞌet ꞌuhoonla, ꞌinkꞌez mai tsꞌekoo tooꞌ 
chun ꞌananla. ꞌInkꞌez whunaꞌniztlꞌoo. ꞌEt tsakꞌet hahónkai mai tooꞌ 
ꞌutahahúlhtsus-un, ꞌet cha neóoninꞌai. ꞌInkꞌez ookꞌut yutistꞌen-i cha wheni 
ꞌuhinla. ꞌEn la njan haniyeh kꞌet ndunne haꞌ nulhyehne butlꞌahónꞌai, 
ꞌinkꞌez nilhdzaꞌ keyoh tsꞌe whinya.

34 ꞌEt ꞌawet ꞌoonujin-un neooninzut whe yoh whumoodih de ꞌulhnane, 
ꞌenne whuz whebalhꞌaꞌ ꞌinkꞌez ndunne ꞌutꞌenne, ꞌenne butsꞌun mai 
hitalhchulh ha.

35 ꞌEt ndunne haꞌ nulhyehne, ꞌenne yoh whumoodih de ꞌulhnane 
hubílhchoot. ꞌIlhoghun soo ꞌuzi ꞌunhitizno. ꞌIlhoghun cha hizilhghi. 
ꞌIlhoghun cha tse be hizilhghi.

36  ꞌEt doo cha za ꞌonghohne ꞌulhnane ꞌon nus ꞌultsukne whuz 
whebalhꞌaꞌ. ꞌEnne cha whuz unꞌa za ꞌet dúbuhinla.

37 ꞌEt ꞌudekꞌez-un duyeꞌ whuz butsꞌú wheyalhꞌaꞌ. ‘ꞌEn tilah hidólhtiꞌ,’ ni.
38  ꞌEt hoontsꞌi ndunne bughu whulhꞌaine hitilhꞌen whe ꞌet ꞌulhodutni, 

‘Ndun ꞌen nyoo haníyeh kꞌet oochꞌeꞌ-un, ꞌen ooyeꞌ ꞌútꞌen. Tsꞌuzoolhghelh! 
ꞌEt de la ndet la ootsꞌó tiltsꞌulh-un tsꞌiyawh ꞌet ndúwhulcho whe la 
tsꞌohólhchoot!’

39 Inka huyílhchoot ꞌinkꞌez njan haníyeh kꞌet tenáhinino ꞌinkꞌez 
hizilhghi.

40 ꞌEt huwa ꞌet njan mai tsꞌekoo tooꞌ chun haniyeh-un, ꞌen oochꞌeꞌ, ꞌen 
whusatiyalh. Whusainya de, ꞌet dábooleh suba?”

41 ꞌEt nduhúyulhni, “ꞌEt ndunne untsiꞌne, ꞌenne hooncha hukwꞌunꞌa 
musai ubutilhtselh ꞌinkꞌez njan haniyeh kꞌet ꞌuyoonne haꞌ úntilhyehne 
bugho tálhꞌalh. ꞌEt whuz unꞌa newhúzuk totsuk ndi mai higha hitalelh.”

42  ꞌEt Sizi ndúbulhni, “ꞌAw eh hukwꞌu yalhuzulhduk Yakꞌusda ooghuni 
daja ni inleꞌ daꞌ? ꞌEt diz ꞌukꞌehooguz,

‘Ndi tse yoh ꞌuwhulhꞌenne ꞌún hidutilhꞌuz-i,
ꞌi yoh ookꞌuwhuzꞌai-un huba soo ꞌukꞌenus tse ꞌuntꞌoh-i suliꞌ.

ꞌEt la Moodihti whuz unꞌa ꞌuhoonla.
ꞌInkꞌez wheni tube neba hooncha wheꞌ hoontꞌoh,’ ni.

43  ꞌEt huwa nohdúsni, ntsꞌe la Yakꞌusda lerwe unli-un, ꞌet tsꞌiyawh 
nohghu nahootálhchulh ꞌinkꞌez ꞌudoh didowhne butlꞌaóotiꞌalh. ꞌEnne la 
ꞌutꞌen unzoo-i butsꞌu haóokat.

44 ꞌInkꞌez mbene la ndi tse hikꞌiltsꞌutne, ꞌenne tsꞌiyawh yahidutátih. 
ꞌInkꞌez mbene la ndi tse bukꞌédiltsꞌutne, ꞌenne tsꞌiyawh musai hutileh.”

45 ꞌEt ndunne Lizwif lubret bumoodihne ꞌinkꞌez Phariseene cha, ꞌenne 
ndi khuni be nawhutnuk-i whulh ꞌúhudantsꞌo whe tꞌehonanzin Sizi ꞌenne 
didut bughu yalhduk.

Matthew 21

The New Testament in Central Carrier of Canada, 2nd ed. © 2011, Wycliffe Bible Translators, Inc.



58

46  Ntsꞌenꞌa suba Sizi huyitálhchulh-un ꞌet hukwaꞌ hutꞌen. ꞌEt hoontsꞌi 
dune éhunuljut. ꞌEnne Sizi ꞌen nus hooꞌen-un ꞌuntꞌoh huninzun ꞌet huwa.

Yakꞌuz kꞌuneꞌ whulꞌen-un, ꞌet lerwe ooyeꞌ ooꞌat whutaleh-un, ꞌet dultꞌoh

22  1 ꞌEt doo cha za Sizi be nawhutnuk-i, ꞌi be whutsꞌodulꞌeh-i, ꞌi be 
bubulh yalhduk whe ꞌet dúbulhni,

2  “ꞌEt yakꞌuz kꞌúneꞌ whulꞌen-un, ndiz unꞌa nja dóohoontꞌoh, ꞌilhoghun 
lerwe ooyeꞌ ooꞌat whutaleh, ꞌet huba lhadútitneh.

3  ꞌInkꞌez mbene la bughu nuséyane, dudeꞌulhnane butsꞌu whebalhꞌaꞌ, 
ꞌanih ubuhudóniꞌ ha, ꞌet hoontsꞌi buchꞌa tséhudisnih.

4 ꞌEt doo cha za ꞌuyoonne cha dudeꞌulhnane whuz whilhꞌaꞌ. Mbene 
la ooghu nusjane sba budohniꞌ, ‘ꞌAwet tꞌalh-i lhadíntꞌoh. Njan musdoos 
tsꞌiyawh ndai la nilhkꞌa-i tsꞌiyawh sba huyanghan dune yutiꞌulh whuba. 
Tsꞌiyai lhadíntꞌoh. ꞌEt ꞌawet ndunne lhghuskene bubulh naꞌuztitꞌulh. Soo 
ꞌa dizáhdulh! sba budóhniꞌ.’

5 ꞌEt hoontsꞌi ndunne bugha nusjane buba ꞌantsꞌi ꞌuhoontꞌoh. Tsꞌiyawh 
lhentsꞌun whehándil. Whulohne cha háꞌ hunulhyeh tsꞌe whenáhidil. ꞌEt 
whulohne cha bube ꞌutꞌen kꞌoh whuzꞌai tsꞌe whenáhidil.

6  Whulohne lerwe be ꞌulhnane ubihílhchoot ꞌinkꞌez dzoh neꞌbuhalhꞌen 
ꞌinkꞌez ubuhanghan.

7 ꞌEt lerwe whulh údantsꞌo whe tube hunílchꞌe. Mbene la lhuganne 
ubutꞌine tsꞌiyawh whuz whebalhꞌaꞌ. Mbene la be ꞌulhnane inghanne, ꞌenne 
tsꞌiyawh musai ubulhtsi ꞌinkꞌez bukeyoh tsꞌiyawh hodálhkꞌun.

8  ꞌEt hukwꞌelhꞌaz ꞌuyoonne cha be ꞌulhnane, ꞌenne ubulhni, ‘ꞌAwet 
naꞌtitꞌúlh-un lhaoodintꞌoh, ꞌet hoontsꞌi ooghu nusjane ꞌaw huba soo 
lheꞌhildzoo.’

9 ꞌEt huwa ꞌet ꞌawet ti tsꞌóhdulh. ꞌAntsꞌi lhane cho nahla de, ꞌenne 
tsꞌiyawh bughu nóhdilh.

10 ꞌEt ndunne be ꞌulhnane ti tsꞌe whehandil. Mbene la nabuhinlane, 
ntsiꞌne ꞌinkꞌez unzoone tubulh ꞌalhgoh tsꞌiyawh whusábahanla. ꞌEt ꞌawet 
naꞌhutitꞌulh-un yoh whudizbun.

11 ꞌEt ꞌawet lerwe butsꞌó whusainya ooghu nusjane ubuntilhꞌelh ha. ꞌEt 
ꞌilhoghun dune ꞌen ꞌaw naih dune lhghu dilhtsꞌi whunaih be dune lhiloh 
whe yutilhꞌen.

12  ꞌEt ꞌuyulhni, ‘Skꞌeke ꞌaw dune lhghu dilhtsꞌi whunaih be dune 
lhinloh. ꞌInkꞌez ntsꞌenꞌa danínya?’ ꞌEt ndun dune ꞌaw whé ꞌoodoniꞌ-un 
hoolel.

13  ꞌEt lerwe duba neꞌutꞌenne ubúlhni, ‘Ndun dune ulhchoot ꞌinkꞌez 
ulhghel. ꞌInkꞌez ꞌaz tsalhgus yo tsꞌe táhneh! ꞌEt whuz la titso ꞌinkꞌez 
dughoo lhudookꞌus.’

14 Njan ꞌet ndutni whe ꞌutni, lhane ghu nusja ꞌet hoontsꞌi whulohne za 
ꞌutahálya.”

Yun kꞌelha huhoolhꞌi-un hukwaꞌ hoodulhkut
15 ꞌEt ꞌawet ndunne Phariseene ꞌudun nehúnindil ꞌinkꞌez howu 

yahalhduk, ntsꞌenꞌa la Sizi ye yalhduk-i, ꞌi be hitilhgooh hukwaꞌ hutꞌen.
16  ꞌEt whe Phariseene bugha hodilhꞌeꞌne ꞌinkꞌez Herod didowhne 

cha, ꞌenne Sizi tsꞌe whebuhalhꞌaꞌ. ꞌEt duhúyulhni, “Dune hodulhꞌeh-un 
tꞌetsꞌoninzun nyun tsꞌihꞌun dune ꞌintꞌoh ꞌinkꞌez khuni ꞌalhaꞌ ꞌuntꞌoh-i be 
Yakꞌusda kꞌunꞌa dune hodilhꞌeh. Tsꞌiyanne mba lhgha ꞌúntꞌoh. Ntsꞌenꞌa la 
dune dahótꞌen ꞌet hoontsꞌi mba ꞌantsꞌi ꞌuhoontꞌoh.

17 ꞌEt huwa nedini, ndi yun hikꞌelha huyilhꞌi-i, ꞌet tsꞌihꞌun tilah 
ꞌuhoontꞌoh whe lerwe Caeser ꞌen tilah ooba kꞌelha tsꞌuyoolhtselh, kꞌus 
ꞌawúndooh tilah? Daja ninzun?”

18  ꞌEt Sizi tꞌeooninzun ntsꞌenꞌa la hoontsiꞌ kꞌoh tsꞌe hoontꞌoh, ꞌet huwa 
ubulhni, “ꞌEt di ha soo zúlhtsꞌi? Nohni tsꞌiyawh duba naꞌudzooꞌne ahtꞌoh!

19 Deꞌ la nyoo sooneya snalh tsꞌet nahꞌa!” ꞌIlho sooneya tsꞌuditiꞌ-i 
hitlꞌahúyanꞌai.

20 ꞌEt ubulhni, “Mbe oonin ꞌinkꞌez booziꞌ cha ookꞌusguz?”
21 “Lerwe Caesar,” huyulhni. ꞌEt ndúbulhni, “ꞌEt huwa ndai la lerwe 

Caeser oochꞌeꞌ, ꞌi ootlꞌanáyahle. ꞌInkꞌez ndai la Yakꞌusda oochꞌeꞌ, ꞌi 
Yakꞌusda ootlꞌanáyahle.”

22  ꞌEt hidantsꞌo whe tsꞌiyawh buba hooncha ꞌinkꞌez hichꞌa nasdil.

Nat tsꞌuhítnaih huwun huyoodulhkut
23  ꞌEt dzin za ndunne Sadduceene, ꞌenne highu nindil. ꞌEnne la ꞌuhutni 

datsꞌúzsai ꞌinkꞌez ꞌaw natsꞌuhótnah aítꞌoh.
24 ꞌEt nduhúyulhni, “Dune hodulhꞌeh-un Moses ndiz unꞌa nja dutni, 

ꞌet dune ꞌaw buzkeh hooloh whe dazsai ꞌinkꞌez ooꞌat za khuna de, ꞌet 
bulhutsin ꞌen yughu naoodaꞌ hubaꞌ hoontꞌoh. ꞌEt ndun bulhutsin ꞌen 
dughe yughu nasda de, ꞌen tsꞌun dulhutsin ba buzkeh whutaleh.

25 ꞌEt netoh lhtakꞌantꞌine lhulhutsinke, ꞌen ꞌudetso whudilhdzulh-un, ꞌen ꞌat 
utꞌi. ꞌInkꞌez ꞌaw buzkeh hooloh whe dazsai. ꞌEn duꞌat dulhutsin ba nayoosdzi.

26  Whúlh nane whuz unꞌa za dazsai. ꞌEt whulh tat-un, ꞌen cha whuz 
unꞌa za ꞌuja. ꞌEt dúwhulyiz whe lhtakꞌantꞌine tsꞌiyawh yahadla.

27 ꞌEt ꞌudekꞌez ndun tsꞌeke ꞌen cha dazsai.
28  ꞌEt huwa nedini ꞌilhudzin whusaootiltsꞌulh whe tsꞌiyanne 

dunadutádulh, ꞌet ꞌoh de de ndun tsꞌeke mbe ooꞌat tileh? ꞌEt whunulhꞌen 
lhtakꞌantꞌine tsꞌiyawh highindaꞌ.”

29 ꞌEt Sizi ndúbulhni, “Nohnichꞌoh naꞌdunahtꞌah! ꞌAw Yakꞌusda ooghuni 
tꞌenuzahzun. Ye ulhtus-i cha ꞌaw tꞌenuzahzun.

30 ꞌEt ndet dzin dune dunadidil de, ꞌaw lhghu lhodutalhtsꞌil ꞌet huwa. 
Dune dunadidilne, ꞌenne Yakꞌusda oolizas kꞌunꞌa ꞌuhutitꞌelh wheꞌ 
hoontꞌoh.

31 ꞌEt daja sudini yaidlanne toh dunadutádulh-un huwun, Yakꞌusda daja 
ni, ꞌaw eh hukwꞌu yalhuzulhduk? Njan nja dutni,

32  ‘Si Abraham, Isaac, ꞌinkꞌez Jacob, buYakꞌusda ꞌustꞌoh.’ ꞌAw yaidlanne 
buYakꞌusda iloh ꞌuntꞌoh. Khunane buYakꞌusda unli ꞌet huwa.”

33 ꞌEt ꞌilhunaoosdilne dahoontꞌoh huwun budaniꞌ whe tube buba hooncha.

ꞌIlho khuni ꞌukꞌenus diztiꞌ-i netlꞌaídanꞌai
34 ꞌEt Phariseene whulh ꞌúhudantsꞌo ntsꞌenꞌa la Sizi ubudaniꞌ-un, ꞌet 

hukwa Sadduceene ꞌaw yahutoolhdih aitꞌoh whe hinat ꞌilhunahosdil.
35 ꞌEt ꞌawet ꞌilhoghun butoh-un, ni moodih unli-un, ꞌen Sizi yóolhdzih 

whe yoodulhkut,
36 “Dune hodulhꞌeh-un kꞌus undai khuni kꞌus diztiꞌ-i neba yutulhúhizyeꞌ?”
37 ꞌEt Sizi ndúyulhni, “ ‘Yakꞌusda nyuMoodihti ndzi ndulcho-i be cha, 

nzul ndulcho-i be cha, nyunutꞌi tsꞌiyawh ꞌi be cha, nyeni tsꞌiyawh ꞌi be 
cha, ꞌet whuz unꞌa ꞌen ookꞌeoontsiꞌ.’

38  Ndi ndai la nohba yutulhuhizyeꞌ-i, ꞌi ꞌudechoo ꞌinkꞌez ꞌukꞌenus diztiꞌ-i 
ꞌuntꞌoh.

39 ꞌEt bulh nanki, ꞌi ꞌudechoo-i kꞌunꞌa ꞌuntꞌoh whe ndiz unꞌa nja dutni, 
‘ꞌEt dahoontꞌoh hukwꞌunꞌa nyunchꞌoh kꞌenaintsiꞌ, ꞌet whuz unꞌa za 
ꞌonghohne cha bukꞌeoontsiꞌ.’

40 Ndi nanki khuni nohtlꞌadíltsꞌut-i, ꞌi be Moses be ꞌudustlꞌus cha ꞌinkꞌez 
nus hooꞌenne bubeꞌ ꞌudustlꞌus cha, ꞌi tsꞌiyawh ꞌantsꞌi yoh ookꞌut whuzꞌai-i, 
ꞌi leꞌuntꞌoh.”

Christ mbe unli-un ꞌuntꞌoh?
41 ꞌEt ꞌawhuz ndunne Phariseene ꞌilhunahosdil whe Sizi uboodulhkut,
42  “Christ mbe unli-un ꞌuntꞌoh nahzun? Kꞌus mbe ootsꞌu hainzut-un 

suba ꞌuntꞌoh?” “ꞌEn David ootsꞌu hainzut-un ꞌuntꞌoh,” huyulhni.
43  ꞌEt ꞌubúlhni, “Ntsꞌenꞌa ꞌuntꞌoh David Ndoni be nyun sMoodihti ꞌintꞌoh 

nyudúsni ni whe ꞌet ndiz unꞌa nja dutni,
 44 ‘Moodihti ꞌen sMoodihti ꞌuyulhni,

nailhni tsꞌungus sinda ꞌoh de la nchꞌaz ditnine bukꞌut nke 
naóolhyis mba ubooselh.’

45 ꞌEt whuz unꞌa David, ‘SMoodihti,’ yulhni. Ntsꞌenꞌa suba ꞌen ootsꞌu 
hainzut-un ooleꞌ?”

46  ꞌAw dune yutsꞌu yatoolhdihne hooloh. ꞌEt tsꞌiyanne whehunuljut whe 
ꞌaw ꞌon ꞌun huyoodolhkut aitꞌoh.

Moses be ꞌudustlꞌus ꞌukꞌununáguzne ꞌinkꞌez Phariseene cha,  
ꞌenne dawhultsiꞌ-un ꞌet butsꞌu hooltsꞌulh

23  1 ꞌEt ꞌawet Sizi ꞌilhunaoosdilne ꞌinkꞌez yugha hodulꞌehne cha 
bubulh yawhenilhduk whe ndutni,

2  “Mbe la Moses be ꞌudustlꞌus ꞌukꞌununáguzne ꞌinkꞌez Phariseene, 
ꞌenne cha ꞌenne dune hodutilhꞌeh ꞌet wheni Moses yukꞌusda-i kꞌut 
natlꞌahudiltsꞌi.

3  ꞌEt huwa ndai la khuni hiye nohbulh yalhduk-i, ꞌet tsꞌiyawh hólhchoot 
ꞌinkꞌez bukꞌúneꞌ ꞌoohtꞌen. ꞌEt hoontsꞌi khun bukꞌunꞌa neꞌóohtꞌen junih. ꞌEt 
ꞌalha daja hutni-un, ꞌoh te nulhéꞌhustꞌen.

4 ꞌEt diz unꞌa néꞌhutꞌen, lhai cho lhunuhúlhtlꞌoo tube howa whulnaꞌ 
dune neyúghe huba. Dune buwus kꞌehúyile. ꞌEt didutchꞌoh dulasga ꞌilho 
hoontsꞌi nahayoolhnaꞌ aitꞌoh.

5 Ndai la ꞌuhuyulhꞌen-i, ꞌi ꞌuyoonne yunoolhꞌen huba za ꞌuhuyulhꞌen. 
ꞌInkꞌez ndi Yakꞌusda ooghuni zus, Phylacteries huyulhni, ꞌon nus ncha 
huyilhꞌi tsꞌiyanne hinoolhꞌen ha. ꞌInkꞌez ndi luglok tenahududli te 
nahuyitsꞌuz-i, ꞌi cha ootso ꞌon nus ꞌudilyiz nahuyulhtsih.

6  ꞌEt ꞌuhatꞌalh-un ꞌinkꞌez lugliz cha soo kꞌus hoonzoo-un ꞌet za 
hudutáltsꞌilh hukwaꞌ huninzun.

7 ꞌInkꞌez ndet la tꞌalh-i be ꞌóoket-un, ꞌet tsꞌiyanne hubodílhtiꞌ whe 
hadih buhutni, ꞌet huhóontꞌiꞌ. ꞌInkꞌez tsꞌiyawh ꞌilhone hinli whe, ‘Rabbi! 
Nehodulhꞌeh-un!’ hubodóniꞌ hukwaꞌ huninzun.

8  ꞌEt hoontsꞌi khun te ꞌuyoonne ‘Rabbiꞌ nohodóniꞌ junih! ꞌAw ꞌilhoghun 
za whunohodulhꞌeh-un hoonli ꞌet huwa, Christ ꞌen ꞌuntꞌoh. ꞌEt nohni 
tsꞌiyawh lhulhutsinke ahli.

9 ꞌEt ndi yun kꞌut ꞌantsꞌi ꞌohne ‘ꞌubáꞌ budohneꞌ junih. ꞌAw ꞌilhoghun za 
nohBá unli ꞌet huwa, Yakꞌuz usda-un, ꞌen ꞌuntꞌoh.

10 ꞌInkꞌez khun te ꞌuyoonne ‘nemoodihꞌ nohodóniꞌ junih. ꞌAw ꞌilhoghun 
za nohMoodihti hoonli ꞌet huwa, ꞌen Christ ꞌuntꞌoh.

11 Mbene la nohtoh unchane, ꞌenne nohba neꞌútꞌenne ooleꞌ.
12  ꞌInkꞌez mbe la dichꞌoh ncha nadudilꞌiꞌ-un, ꞌen ꞌudeyo telꞌen-un tileh. 

ꞌEt mbe la ꞌudeyo ꞌududildzun-un, ꞌen ꞌudedo ncha-un tileh.”
13  ꞌEt nohni Moses be ꞌudustlꞌus ꞌukꞌununáguzne nohni Phariseene cha, 

nohni duba naꞌudzooꞌne ahtꞌoh! Dawhultsiꞌ-un ꞌet nohtsꞌu hóoltsꞌulh. Ndiz 
unꞌa nja dahtꞌen, ntsꞌe la lerwe yakꞌuz usda-un, ꞌet whudáti dune chꞌa 
dánaꞌdihtan. Nohnichꞌoh hoontsꞌi daóohyaꞌ aitꞌoh. ꞌInkꞌez mbene la whuz 
udulhne, ꞌenne cha ꞌaw dábohlelh aitꞌoh.

14 Nohni Moses be ꞌudustlꞌus ꞌukꞌununáguzne, nohni Phariseene cha, 
nohni duba naꞌudzooꞌne ahtꞌoh! Dawhultsiꞌ-un ꞌet nohtsꞌu hóoltsꞌulh! 
Tsandilhne buyoh bugha haoondunahtꞌah. ꞌEt ndi tenadudli ꞌi be whuz 
unꞌa za ꞌonilha saꞌ cho tenadahdli. ꞌEt huwa ꞌon nus ꞌuwhulcho whe nohba 
nahutideh.

15 Nohni Moses be ꞌudustlꞌus ꞌukꞌununáguzne, nohni Phariseene cha, 
nohni duba naꞌudzooꞌne ahtꞌoh! Dawhultsiꞌ-un ꞌet nohtsꞌu hóoltsꞌulh! 
Ndi yun kꞌut ndulcho whe náhdilh ꞌinkꞌez too kꞌut ndulcho whe nahke, 
ꞌilhoghun tilah nohnichꞌoh nohkꞌunꞌa ꞌuntꞌoh oolhtselh. ꞌEt whuchꞌa 

nulhde de, ꞌet de ndun nat ꞌuwhultsiꞌ whe nohanus kwuncho yo whuyeꞌ 
tileh.

16  Nohni hoosꞌ̱enne léꞌahtꞌoh, dawhultsiꞌ-un nohtsꞌu hóoltsꞌulh. 
Lheꞌahtꞌoh whuzihꞌen ꞌet hoontsꞌi dune ti whubuntilhtun hukwaꞌ ahtꞌen. 
ꞌEt ndiz unꞌa dune whubodulhꞌeh, njan lugliz whucho hooziꞌ be dune 
nahuhizya de, ꞌet ꞌantsꞌi ꞌuhoontꞌoh. ꞌEt hoontsꞌi lugliz whucho ꞌet gold 
ꞌinkꞌez silver bulh ꞌuhoolya, ꞌet ꞌi be whuz unꞌa nahuhizya de, ꞌet whuz 
unꞌa ꞌuhuhooleh hubaꞌ hoontꞌoh, dahni.

17 Nohni whusnine ꞌinkꞌez hoosꞌ̱enne ahli! Kꞌus ndet ꞌukꞌenus whudiztiꞌ? 
Lugliz whucho kꞌus gold bulh ꞌúhoolya-i, ꞌet tilah? ꞌEt lugliz whucho ꞌet 
ꞌukꞌenus whudiztiꞌ. ꞌEt gold bulh ꞌuhoolya-i, ꞌi ꞌantsꞌi Yakꞌusda ba ꞌudun 
nenínkat-i ꞌuntꞌoh.

18  Ndi ꞌi cha dune whubodulhꞌeh, mbe la loodel ꞌi be hoonliyaz whe 
yutsꞌu nahizya, ꞌet ꞌantsꞌi ꞌuhoontꞌoh. ꞌEt hoontsꞌi ndai la ꞌantsꞌi huwa 
tꞌaih-i, ꞌi loodel kꞌeyinꞌai, ꞌet ꞌi be dune yutsꞌu nahizya de, ꞌet nduyóoleh 
hubaꞌ hoontꞌoh. ꞌEt whuz unꞌa dune whubodulhꞌeh.

19 Nohni whusnine ꞌinkꞌez hoosꞌ̱enne ahli. Kꞌus ndet ꞌukꞌenus whudiztiꞌ? 
ꞌAntsꞌi huwa tꞌaih-i tilah kꞌus loodel tilah? Ndi loodel ꞌi ꞌukꞌenus diztiꞌ! 
Ndi ꞌantsꞌet huwa tꞌaih-i, ꞌi loodel ꞌi gha Yakꞌusda oochꞌeꞌ suliꞌ ꞌet huwa.

20 ꞌEt huwa mbe la loodel ꞌi be hoonliyaz whe yutsꞌu nahizya, ndi loodel 
ꞌinkꞌez ookꞌuyuzdla-i, ꞌi tsꞌiyawh ꞌi be yutsꞌu nahizya.

21 ꞌInkꞌez mbe la lugliz whucho ꞌet whe yutsꞌu nahizya-un, lugliz 
whucho ꞌinkꞌez Yakꞌusda ꞌet usda-un, ꞌet tsꞌiyawh whe yutsꞌu nahizya.

22  ꞌInkꞌez mbe la yakꞌuz whe yutsꞌu nahizya, Yakꞌusda yukwꞌutsꞌuzda 
cho diztiꞌ-i, ꞌinkꞌez mbe la yukꞌusda-un, ꞌen be yutsꞌu nahizya.

23  Nohni Moses be ꞌudustlꞌus ꞌukꞌununáguzne, nohni Phariseene cha, 
nohni duba naꞌudzooꞌne ahtꞌoh! Dawhultsiꞌ-un ꞌet nohtsꞌu hóoltsꞌulh! Ndiz 
unꞌa nja dahtꞌen, ndai la haníyeh-i, ꞌutꞌan sooltsun-i cha, anise huyulhni, 
ꞌi cha, ꞌinkꞌez cummin huyulhni, ꞌi cha, ꞌi ooloh za, 10%, ꞌi Yakꞌusda 
ghahꞌaih. ꞌEt hoontsꞌi Moses be ꞌudustlꞌus kꞌut ꞌukꞌenus whudíztiꞌ-un, 
ꞌet tsꞌiyawh whuladihtnih. Ndiz unꞌa tsꞌihꞌun ꞌuhoontꞌoh. Njan ndet la 
tsꞌihꞌun unꞌa neáhtꞌen-un, ye negha teꞌuntazeh-i cha, ꞌinkꞌez be néba ꞌalhaꞌ 
hoontꞌoh-i, ꞌi cha, njan ꞌet tsꞌiyawh whuladihtnih, ꞌet hoontsꞌi whuz unꞌa 
ndóhtꞌen hubaꞌ hoontꞌoh, ꞌinkꞌez ꞌonghun-i cha ꞌaw lhálhduzahle whe oola 
doohtnih junih.

24 Lheꞌahtꞌoh whuzihꞌen ꞌet hoontsꞌi dune, ti whúbuntilhtun hukwaꞌ 
ahtꞌen. Lheꞌahtꞌen, ndai ahnai-i nizghes yé tatꞌo de, ꞌi ꞌukutilhsus, ꞌet 
hoontsꞌi nohni ndi khuna-i cho, camel huyulhni, ꞌantsꞌi leꞌhoontꞌoh 
tilhnoh!

25 Nohni Moses be ꞌudustlꞌus ꞌukꞌununáguzne, nohni Phariseene cha, 
nohni duba naꞌudzooꞌne ahtꞌoh. Dawhultsiꞌ-un ꞌet nohtsꞌu hóoltsꞌulh! 
Lusyet ꞌinkꞌez lubot cha yooꞌaz tsꞌe tunáhgus. ꞌEt hoontsꞌi bez tsꞌe ꞌet whe 

ndai la ꞌuyoonne be béꞌ whulhtsꞌit-i, ꞌinkꞌez ntsꞌenꞌa la hukwaꞌ nahzun 
tuneꞌ ahtꞌen ꞌet whe ꞌi be nohlusyet ꞌinkꞌez nohlubot te dizbun.

26  Nohni Phariseene hoosꞌ̱enne ahli! Ndi lusyet ꞌinkꞌez lubot bulh 
ꞌudechoo bez tsꞌe tunáwhahgus ꞌet de la yooꞌaz cha ꞌaw lhditsun ooleꞌ.

27 Nohni Moses be ꞌudustlꞌus ꞌukꞌununáguzne, Phariseene nohni cha, 
duba naꞌudzooꞌne ahtꞌoh! Dawhultsiꞌ-un ꞌet nohtsꞌu hóoltsꞌulh! ꞌAntsꞌi 
tsꞌun kꞌut whuduchun ꞌudustlꞌus-i léꞌahtꞌoh. Yooꞌaz tsꞌe tube soo otꞌen, 
ꞌinkꞌez bez tsꞌe whudutsun ꞌinkꞌez dune tsꞌun be whudizbun.

28  ꞌEt whuz unꞌa za dune nalh nohyustꞌe yooꞌaz tsꞌe tsꞌihꞌun dune unline 
dóhtꞌen. ꞌEt hoontsꞌi nohyo tsꞌe tsꞌihꞌun lheꞌahtꞌoh. Ndai la duba naꞌudzooꞌ 
ꞌinkꞌez ꞌukꞌúnulheꞌustꞌen-i cha, ꞌi be whudizbun.

29 Nohni Moses be ꞌudustlꞌus ꞌukꞌununáguzne, Phariseene nohni cha, 
duba naꞌudzooꞌne ahtꞌoh! Dawhultsiꞌ-un ꞌet nohtsꞌu hóoltsꞌulh! Nohni 
nus hooꞌenne, ꞌenne buba tse bet ꞌahudutilhtelh-un ꞌuwhulhꞌen. ꞌInkꞌez 
tsꞌihꞌun ꞌuntꞌohne, ꞌenne butsꞌun kꞌut hoonzoo whulhtsi.

30 ꞌInkꞌez ndiz unꞌa nja dudáhni, ‘ꞌUwhe ꞌoh daꞌ netsodaꞌne bubúlh 
tsꞌukhuna inleꞌ ndúcha. ꞌOh daꞌ tsꞌukhuna de, ꞌet nus hooꞌenne buhughan 
daꞌ, ꞌaw bulaꞌ tsꞌootꞌen aitꞌoh inleꞌ.’

31 ꞌEt ndi nja dudáhni, ꞌi be nohnichꞌoh chꞌaz dahtni. Tsꞌiyanne 
whubunulhtun ꞌaw ꞌuyoonne mbene la nus hooꞌenne bubanghanne, nohni 
ꞌenne butsꞌu haíndene ahli!

32  ꞌEt ꞌawet ndai la ꞌutꞌen untsiꞌ-i nohbáke wheꞌhidilhꞌen-un, ꞌet tsꞌiyawh 
lhaóodahla.

33  Tlꞌughus lubezo buzkehke léꞌahtꞌoh! Njan kwuncho yo wheni nohba 
nahutideh-un, ntsꞌenꞌa ꞌutihnelh whenghoo táhdulh? Soo gak!

34 ꞌEt hukwa soo cho soo zulhtsꞌai, ꞌet nus hooꞌenne cha, ꞌinkꞌez dune 
whunihne cha, ꞌinkꞌez Yakꞌusda ooghuni hodulhꞌehne cha, ꞌenne tsꞌiyawh 
nohtsꞌú butisꞌalh. ꞌEnne whulohne butihghan. ꞌEt whuz unꞌa tulalhgus 
ubunduntálhtꞌoh. Whulohne nohlugliz bez tsꞌe ꞌet ubootalhtsus. ꞌEt whuz 
unꞌa lhendun keyoh whutꞌenne nubuntihyulh.

35 ꞌInkꞌez ꞌet huwa ꞌet ndiz unꞌa nohkꞌehootaltsꞌulh. Mbene la tsꞌihꞌun 
ꞌuntꞌoh buzkaiꞌ yun kꞌut nájul, ꞌenne bughá ꞌutihnelh nohkꞌehootaltsꞌulh. 
ꞌOh daꞌ Abel ꞌen ꞌuja buzkaiꞌ yun kꞌut nájul. ꞌEt njan Zechariah buzkaiꞌ 
yun kꞌut nájul ꞌet whutsꞌun. ꞌEn ꞌuntꞌoh Berechiah ooyeꞌ. Ndun ꞌen njan 
lugliz whucho ꞌet loodel eguz ꞌet nohtsodaꞌne, ꞌenne hizilhghi inleꞌ.

36  Tsꞌihꞌun unꞌa be nohdusni ꞌandit whudilhdzulhne, ꞌet nohni 
hukwꞌelha whutilhtselh wheꞌ ahtꞌoh.

Jerusalem whutꞌenne, ꞌenne bugha Sizi oodzi unduda suliꞌ
37 “Nohni Jerusalem whutꞌenne, dáwhultsiꞌ-un nohtsꞌu hóoltsꞌulh! Nohni 

ahtꞌen nus hooꞌenne ahghan. ꞌInkꞌez mbene la nohtsꞌu tílhꞌaꞌne, ꞌenne cha 
tse be bubahghan. Dantꞌoh la lugok duduzkeh dudintsꞌun be buboontun, 

whuz unꞌa nohni cha lhat-un whe ꞌilhunanohootásdlelh hukwaꞌ nuszun, 
ꞌet hoontsꞌi ꞌaw hukwa lheꞌnahzun.

38  Soo cho whunulhꞌen, ꞌawet nohni Jerusalem whutꞌenne nohkeyoh ꞌaw 
hoonli hooloh suliꞌ whe nohba ꞌet nenáwhultsꞌut, ꞌet whuz unꞌa Yakꞌusda 
nohladutitnih.

39 Inka ꞌaw ꞌon ꞌun sulhtuzihꞌel. ꞌEt ndet la whusaootiltsꞌulh, ꞌet 
whusahóoltsꞌut de, ꞌet ndudútihnelh, ‘Mbe la Yakꞌusda booziꞌ be 
whusatíyalh-un, ꞌen ꞌukꞌenus hoonzoo-un ootsꞌó tiltsꞌulh,’ ꞌet de sutihꞌelh!”

Njan Lizwifne bulugliz whucho gak whutáleh-un, ꞌet Sizi huwu yalhduk

24  1 ꞌEt ꞌawet njan lugliz whucho Sizi ꞌaz whenaja whe yugha 
hodulꞌehne highu nindil. Njan lugliz whucho ntsꞌenꞌa ꞌuhóolya ꞌet 

whuhínulhtun.
2  ꞌEt Sizi ndúbulhni, “Njan tsꞌiyawh ꞌáw lhonúlhꞌen? Tsꞌihꞌun unꞌa nohdusni, 

ꞌaw ꞌilho tse lhkꞌulhdutásdlal, tsꞌiyawh nadúntijulh wheꞌ hoontꞌoh.”

Ndet whe hóodutaltsꞌilh-un, ꞌet la huwa tꞌetsꞌonoozeh
3  ꞌEt ꞌawet haooditꞌai-unyaz dzulh Olive huyulhni, ꞌet usda. ꞌEt mbene la 

yugha hodulꞌehne tsꞌiyawh highu nindil, ꞌinkꞌez whuꞌizyaz huyoodulhkut, 
“Njan nkede ꞌuwhutánelh? Ntsꞌowhuya hoozulh whe whusanátandalh, 
ꞌinkꞌez ntsꞌowhuya whudizulh whe whulatoh whutaleh? Ndet whe 
hóodutaltsilh-un, ꞌet huwa la tꞌetsꞌonoozeh? ꞌEt nedíni!”

4 ꞌEt ꞌawet Sizi ndúbulhni, “Soo cho howahli. Khun te dune 
nanohnooꞌah junih.

5 ꞌAlha lhane sooziꞌ gha whusahutidulh ꞌinkꞌez ꞌuhudutinelh, mbe la 
Christ unli-un, si ꞌustꞌoh, duhutni whe lhane nahuntiꞌah.

6  Dune lhugan-un whulh ꞌúdutahtsꞌo. ꞌInkꞌez dune lhutigan-un cha 
howu yahutilhduk. ꞌEt cha whudutáhtsꞌo. Khun te whénoolhjut junih. 
Njan dawhutanelh la ꞌet tsꞌiyawh nduwhutanelh, ꞌet hoontsꞌi ꞌawhuz 
whulatoh iloh ꞌuhoontꞌoh.

7 ꞌEt huwa lhelhdowh didowhne lhchꞌaz nehúdutadulh. ꞌInkꞌez yinka 
ndulcho lerwe be ꞌustlene, ꞌenne cha lhehútidulh. ꞌEt dai whútaleh, 
ꞌinkꞌez dada cha whutáleh. ꞌEt lhelhdun yun nukhutitnah.

8  Njan dzoh nutsꞌudeh-un ꞌandit tsꞌiya wheꞌwhuditꞌen wheꞌwhutatꞌelh.
9 ꞌOh de ꞌet neooninzut de, ꞌet dzoh nunohotilhdeh ha 

whutlꞌanohotilelh. Whulohne nohotighan. ꞌInkꞌez si sooziꞌ gha ꞌudun yun 
kꞌut whutꞌenne nohtsꞌo dutitni.

10 ꞌEt hukwꞌelhꞌaz ꞌet lhane la buba dzoh tileh, ꞌinkꞌez nohnichꞌoh 
nohtoh lhgha hawhútilhyeh ꞌinkꞌez lhtsꞌudutihtni.

11 Lhane whutsꞌit be nus hooꞌen unline, ꞌenne lhane dune nahuntiꞌah.
12  ꞌInkꞌez mbene la ꞌukꞌunulheꞌustꞌenne, ꞌenne ꞌon nus ꞌuhultsiꞌ tileh. 

Dune ye lhkꞌetsiꞌ-i, ꞌi cha kꞌoh ꞌutinelh.

13  ꞌEt hoontsꞌi mbene la soo whulatoh whutsꞌun whulh úsyinne, ꞌaw 
ꞌenne za hudutijih.

14 ꞌEt yakꞌuz kꞌuneꞌ whulꞌen-un, ꞌen ghun khuni unzoo-i yun kꞌut 
ndulcho whe be yatiduk. ꞌI be ꞌudun yun kꞌut whutꞌenne, ꞌenne buba 
whubuntilhtun tileh. ꞌEt de ꞌawet whulatoh whusaóotiltsꞌulh.”

ꞌUkꞌenus whewhunujut-un
15 “ꞌEt huwa ndi ꞌukꞌenus be whunujut-un, ꞌen musai yutilhtselh-un, ꞌen 

ꞌukꞌenus whudiztiꞌ tsꞌe usyin whe nulhꞌen de, ndun Daniel nus hooꞌen-un 
ꞌoh daꞌ howu yalhduk inleꞌ. (Hadiꞌ ndi mbe la yukꞌuyalhdukne, ꞌenne soo 
cho bubeni taóodoltsꞌit). ꞌEt nkede la nulhꞌen de,

16  ꞌet mbe la Judea yun kꞌut dilhtsꞌine, shus kꞌuz tsehutoolhdilh.
17 Mbe la duyoh hukwꞌusda-un khun te nanaóojaꞌ ꞌinkꞌez duyoh tsꞌe 

naꞌólhchoot junih.
18  Mbe la haníyeh kꞌet ꞌutꞌen-un, ꞌen khun duyoh tsꞌe dunaih kunaóodaꞌ 

junih.
19 ꞌEt ꞌoh de de, mbe la tsꞌekoo buzkeh whutalehne, ꞌinkꞌez duzkeh 

eꞌúlhtꞌukwne, ꞌenne buba tube ꞌon nus hootátsiꞌ.
20 Nkede whuchꞌa tsétilhdulh-un, khit kꞌus natsꞌulyis dzin, ꞌet te 

ꞌuhoneh junih, ꞌet huba tenadahdli.
21 ꞌEt ꞌalha ꞌoh de whusahooltsꞌut de, hooncha whe dune dzoh nuhutide. 

ꞌEt ndi yun kꞌut wheꞌwhuditꞌen daꞌ, ꞌinkꞌez ꞌandit dzin whutsꞌun, ꞌaw whuz 
unꞌa doo cha za ndó honeh aitꞌoh, ꞌilhoh zaꞌ whutanelh.

22  ꞌOh de hoondukw nalhuhóodlel de, ꞌaw dune doojihne hooloh. ꞌEt 
hoontsꞌi ꞌutahályane, ꞌenne bugha hoondukw whutilhtselh.

23  ꞌEt ꞌoh de de, ndun Christ nja usda kꞌus nguz usda, ꞌet nohoútni de, 
khun nohba ꞌalhaꞌ hudooniꞌ junih.

24 ꞌAlha whutsꞌit be Christne ꞌinkꞌez whutsꞌit be nus hooꞌenne, ꞌenne 
lhane nohtoh whutaleh. ꞌInkꞌez nohtoh tube hooncha te neꞌhutitꞌen. 
ꞌInkꞌez huwa ꞌitꞌen-un cha nohtoh neꞌhutitꞌen. ꞌEt ndi nja dótitꞌelh-un, 
khun tilah ꞌutahályane nabonooꞌah huninzun, ꞌet hukwaꞌ hutitꞌelh.

25 ꞌEt soo zulhtsꞌai, whutsodaꞌ ꞌudaꞌ nohdásniꞌ.
26  ꞌEt huwa dune nohúlhni de, ‘Nulhꞌen nda ꞌat dune lhuhootꞌih-un ꞌet 

usda!’ hutni de, khun whuz toohdilh junih. Kꞌus, ‘ꞌEt yoh bez tsꞌe usda,’ 
hutni de, khun nohba ꞌalhaꞌ hudooniꞌ junih.

27 Ndiz unꞌa nja duwhútanelh, ꞌet ditni kwun ndaz de hadánat ꞌinkꞌez 
nooꞌ whe dánat. ꞌEt tsꞌiyanne dune yunoolhꞌen ha, ꞌet whuz unꞌa yinka 
dune yeꞌ whusatiyalh.

28  ꞌEt huwa ntsꞌe la nezi súlhtꞌi-un, ꞌet la tsibalyan huweꞌ ꞌulhozdil.

Yinka dune yeꞌ whusanátidalh-un
29 “ꞌEt ꞌoh de de dune dzoh nuhutideh-un,

ꞌet ꞌoh de ndúhooja de, hukwꞌelhꞌaz ꞌaho sa dulhgus tileh.
ꞌUlhdzis oozaꞌ cha ꞌaw be lhóohoostꞌen tileh.

Sum cha tsꞌiyawh ndus de hatíkulh.
ꞌInkꞌez ndai la yakꞌuz whelhtus-un dulcho whe nuhótitnah.

30 ꞌEt ꞌawet tsꞌiyanne dune yunoolhꞌen ha yinka dune yeꞌ yakꞌuz tsꞌe be 
hóodutaltsilh. ꞌEt ꞌoh whuya hoozulh de, ꞌet dune ndi yun kꞌut ndulcho 
whe tso yahutilhduk. ꞌEt yinka dune yeꞌ whuz de yalh whe huyuntilhꞌelh. 
Kwꞌus kꞌut yakꞌuz tsꞌe hatíyalh. Ye diztiꞌ-i ꞌinkꞌez ye ulhtus-i, ꞌi be tinelh.

31 Be tsꞌujih-i tube cho beꞌ dutsꞌo whe oolizas whuz ubutilhꞌalh. 
ꞌUtahályanne, ꞌenne tsꞌiyawh ꞌilhunaboohootálelh. Diwh 
hukwꞌunꞌa hutidulh ꞌinkꞌez yat dulcho nótidulh. ꞌEt ndulcho whe 
ꞌilhunaboohootálelh.

Mai, fig huyulhni, ooduchun, ꞌi be nawhutnuk be whutsꞌodulꞌeh-i
32  “Ndi mai, fig huyulhni, ooduchun, ꞌi be nawhutnuk be 

whutsꞌodulꞌeh-i, soo tsꞌihꞌun unꞌa cho bodulhꞌeh. Ndi ꞌi ꞌuntꞌoh, oozischum 
ulughih te, ꞌet ꞌawet ootꞌan whulih, ꞌi gha tꞌewhunáhzun ꞌawet shin 
nilhdukw suliꞌ.

33  Nohni cha whuz unꞌa za ndi tsꞌiyawh nohdasniꞌ. ꞌEt whe nkede 
la nulhꞌen ꞌet ꞌawet tꞌewhunóhzin, ꞌen nohenghoh. ꞌAntsꞌi dati usyin 
leꞌhoontꞌoh.

34 ꞌAlha tsꞌihꞌun unꞌa nohdusni, ꞌandit whudizulhne ꞌaw yalhihitásdla, 
ꞌet ndi dótanelh-un tsꞌiyawh ꞌet lhawhúdutanelh, ꞌet whutsꞌun.

35 Yat ꞌinkꞌez ndi yun kꞌut cha gak whutaleh. ꞌEt hoontsꞌi ndi sghuni ꞌaw 
gak lhtisdleh.

36  Ndet dzin ꞌinkꞌez ntsꞌoya hoozulh whe whutanelh, ꞌaw tꞌeoonínzunne 
hooloh. Lizas yakꞌuz dilhtsꞌine, ꞌenne hoontsꞌi ꞌaw tꞌehonúszun. ꞌUBá 
yakꞌuz usda-un, ꞌaw ꞌen za tꞌeooninzun.

37 ꞌEt ꞌoh daꞌ Noah khuna daꞌ, dune dahíntꞌoh la, ꞌet whuz unꞌa za 
ꞌuwhutátꞌelh whe yinka dune yeꞌ whusanátidalh.

38  Soo cho whunulhꞌen, yunka too beꞌ whutanelh daꞌ, whutso daꞌ, 
tsꞌiyanne ꞌaꞌalh ꞌinkꞌez ꞌuhutnai. Dune ꞌinkꞌez tsꞌekoo bulh lhgho dilhtsꞌi, 
Noah tsꞌi cho be tiyalh ꞌet whutsꞌun.

39 Dunene ꞌaw tꞌehonuszun nkede too dudutáltꞌo. ꞌEt ꞌawet dutadiltꞌo 
whe tsꞌiyawh too ubanghan. ꞌEt whuz unꞌa za yinka dune yeꞌ whusainya 
de, ꞌet ndó tanelh.

40 ꞌEt dzin nane, ꞌenne haniyeh kꞌet ꞌuhutꞌen. Lizasne, ꞌenne ꞌilhoghun 
hitalhchulh ꞌinkꞌez ꞌilhoghun ꞌawet tidalh.

41 Nane hitiꞌulh-i hundunulhdus. ꞌIlhoghun hitalhchulh ꞌinkꞌez 
ꞌilhoghun ꞌawet tidalh.

42  ꞌEt huwa soo cho huwahli! Ntsꞌoya hoozulh whe nohMoodihti 
whusatiyalh ꞌaw tꞌeoonuzahzun.

43  ꞌEt ndi noheni taoonahle, mbe la yoh moodih-un, ntsꞌowhuya la 
whudizulh-un undunutꞌih-un whusatiyalh, ꞌet tꞌewhuninzun de, ꞌet soo 
tsꞌihꞌun daꞌ huwoleꞌ, ꞌinkꞌez ꞌaw hiyoh daꞌóoyis aitꞌoh.

44 ꞌEt huwa nohni cha lhadóohtꞌeꞌ. ꞌAlha ntsꞌowhuya whudizulh-un, ꞌet 
ookwa tse lhúwhahlih-un, ꞌet yinka dune yeꞌ ꞌet whusatiyalh.”

ꞌUlhna-un tsꞌihꞌun ꞌuntꞌoh-un
45 “Kꞌus mbe ꞌulhna-un, ꞌen tsꞌihꞌun ꞌuntꞌoh ꞌinkꞌez whunih-un ꞌuntꞌoh? 

Oomoodih dichꞌoh de ꞌulhna-un, ꞌen ꞌonghohne de ꞌulhnane duyoh 
humoodih yutilhtselh. ꞌOh de de ꞌawet ꞌet neooninzut de, ꞌet ꞌandit za 
ꞌonghohne hitiꞌulh-i bugha itaꞌalh.

46  ꞌEt oomoodih whusanaja de ꞌinkꞌez de ꞌulhna-un whuz unꞌa nduja-un 
ꞌet whunilhꞌen de, ꞌen ꞌukꞌenus hoonzoo-un ootsꞌu hóoltsꞌulh.

47 ꞌAlha nohdusni ndai la yutꞌi-i, ꞌi cha tsꞌiyawh kꞌuneꞌ yulꞌen 
yutilhtselh.

48  ꞌEt hoontsꞌi ndun be ꞌulhna-un ntsiꞌ-un dichꞌoh dudzi yo whe ꞌet 
nduninzun, ‘SMoodih saꞌ sla whusanádaih.’

49 ꞌEt khunsul ꞌonghohne dudulh ꞌulhnane bube whe ninyaih, ꞌinkꞌez 
tatnaine cha bula wheꞌninꞌal ꞌinkꞌez bula tawhénitnaiꞌ.

50 Ndet dzin ndun oomoodih whusanátidalh ꞌinkꞌez ntsꞌoya 
ꞌuhunitꞌoh-un utinelh ꞌaw tꞌewhunúszun, ꞌet ꞌoh whuya ꞌuhunitꞌoh whe 
whusanátidalh.

51 ꞌEt kꞌubeꞌ yutálhtꞌoh ꞌinkꞌez ndai la ootsꞌitikulh-i, ꞌi tsꞌiyawh ndai la 
duba naꞌudzooꞌne butsꞌitikulh-i, ꞌenne bukꞌunꞌa ꞌi za ootsꞌitikulh. ꞌEt whuz 
unꞌa tso bulh dughoo lhidutikꞌus.”

Whunizyane tꞌedukoo ꞌenne dune tꞌenuszunne, kwulane, 
ꞌenne huwhunih ꞌinkꞌez kwulane, ꞌenne huwhusni

25  1 “Yakꞌuz ntsꞌe la lerwe usda-un ndi yun kꞌut whusahóoltsꞌut de, 
ꞌet whuz unꞌa ndótanelh, whunizyanne tꞌedukoo ꞌenne dune 

tꞌenuszunne, ndi kwun be hootꞌen-i huyilhchoot ꞌinkꞌez mbe la dune ꞌat 
titꞌelh-un ꞌaz ꞌet hiba sulhꞌi.

2  Kwulane, ꞌenne huwhunih ꞌinkꞌez kwulane, ꞌenne huwhusni.
3  Ndunne whusnine ndi too dizkꞌun hutꞌi ꞌet hoontsꞌi ndi too dizkꞌun 

hiye náhitilhdzoh-i hiyit ꞌuja.
4 ꞌEt whunihne too dizkꞌun denáhitilhdzoh-i cha hutizꞌai.
5 ꞌEt ꞌat titꞌelh-un saꞌ sla whusayaih. ꞌEt tsꞌiyawh nehunintsai ꞌinkꞌez 

tsꞌiyawh bulh bukꞌédiltsꞌut, whe nahunistez.
6  Tuzniz atꞌen ꞌilhoghun huyih, ‘ꞌAwet ꞌat titꞌelh-un ꞌaz de yalh. 

Dunadahdilh ꞌinkꞌez oodudíhdilh!’
7 ꞌEt ndunne tꞌedukoo tsꞌiyawh dodindil ꞌinkꞌez too dizkꞌun-i tsꞌiyawh 

nahidulhkꞌan.

8  Whusnine, ꞌenne ndunne whunihne hubuhutni, ‘Too dizkꞌun negha 
núlhdzeh, netoo dizkꞌun ꞌawet bé haꞌ dukꞌaih!’

9 ꞌEt whunihne, ‘ꞌAwúndooh!’ hutni ‘Nohgha uznilhdzo de, nohni cha 
ꞌinkꞌez wheni cha ꞌaw neba soo lhéꞌiltsuk.’ ꞌEt ubuhutni, ‘ꞌEꞌóoket tsꞌe 
whuz ahdulh, ꞌinkꞌez nohnichꞌoh ꞌoohket.’

10 ꞌEt whuz whehandil whe ꞌat titꞌelh-un bukꞌelhꞌo whusaínya. ꞌInkꞌez 
ndune yuba lhadintꞌohne, ꞌenne naꞌhutitꞌulh tsꞌe huyúlh danindil, ꞌinkꞌez 
dati dánahidintan, ꞌinkꞌez dánahidinꞌai.

11 ꞌEt hukwꞌelhꞌaz ndunne tꞌedukoo whusnine sanáhidil whe, 
‘NeMoodih, nemoodih, neba dáhanaꞌdintih!’ huyulhni.

12  ꞌEt ndúbulhni, ‘ꞌAlha ꞌaw tꞌenohnuzúszun!’
13  ꞌEt whuz unꞌa nohni cha soo cho huwahli! ꞌAlha ndet dzin 

ꞌinkꞌez ntsꞌoya hoozulh whe yinka dune yeꞌ whusanatidalh, ꞌaw dune 
tꞌeoonúszunne hooloh.”

Dune dude ꞌulhnane, ndai la yutꞌi-i, ꞌi butlꞌayánla,  
ꞌet yakꞌuz lerwe usda-un dultꞌoh be nawhutnuk-i

14 “Yakꞌuz ndet la lerwe usda-un, ndi yun kꞌut whusahóoltsꞌut de, ꞌet 
whuz unꞌa ndótanelh, ndun dune dukeyoh huwu tiyalh. ꞌEt tiyalh whutso 
dude ꞌulhnane ꞌanih ubudaniꞌ. Ndai la yutꞌi-i, ꞌi butlꞌayánla.

15 ꞌIlhoghun kwulaiꞌ sooneya diztiꞌ-i yutlꞌainla. ꞌEt ꞌilhoghun cha nanki 
sooneya diztiꞌ-i yutlꞌainla. ꞌEt doo cha ꞌilhoghun ꞌen ꞌilho za yutlꞌainꞌai. 
ꞌIlhone hinli whe ntsꞌenꞌa la soo hoonzoo hukwꞌunꞌa hiyeꞌ whutilelh, ꞌet 
wheni butlꞌayánla.

16  ꞌEt hukwꞌelhꞌaz ꞌawet whinya. ꞌEt ꞌilhoghun kwulaiꞌ yutlꞌainla-un, ꞌen 
ꞌon ꞌun kwulaiꞌ uniltsuk-i yeꞌ ꞌínla.

17 ꞌEt whuz unꞌa za ꞌilhoghun ꞌen nanki yutlꞌainla whe nanki ye yúba 
naꞌyinla.

18  ꞌEt hoontsꞌi ꞌilhoghun ꞌilho za yutlꞌainꞌai-un, ꞌen yun hahónkai ꞌinkꞌez 
whuz dumoodih oozooneya yuntilhꞌi.

19 ꞌEt hukwꞌelhꞌaz saꞌ inleꞌ whe ndunne ꞌulhnane bumoodih whusanaja. 
ꞌEt nahootáꞌalh hukwaꞌ ninzun ntsꞌenꞌa la dahúyinla.

20 ꞌEt ndun kwulaiꞌ yutlꞌainla-un, ꞌen kwulaiꞌ be ꞌon ꞌun ꞌuniltsuk-i, ꞌi 
yuba whusanáyanla. ꞌEt ndúyulhni, ‘Smoodih kwulaiꞌ sooneya diztiꞌ-i 
stlꞌainla. Nah! Nilhꞌen kwulaiꞌ be ꞌon nus mba naꞌusdla.’

21 ꞌEt oomoodih ndúyulhni, ‘Tube soo ꞌinja! Nyun tube inzoo. 
Whunilhchoh whe kꞌuneꞌ nyutisꞌen. Nyun tube ꞌulhna-un unzoo-un inli. 
ꞌEt hoontsool-unyaz whe kꞌuneꞌ nyutisꞌen inleꞌ. ꞌEt ꞌandit nꞌun whe lhai ghu 
tanleh. ꞌAnih, ndai la nyumoodih ye hoontꞌiꞌ-i, nyun cha be hóotantꞌeꞌ.’

22  ꞌEt ꞌilhoghun nanki sooneya diztiꞌ-i yutlꞌainla-un, ꞌen cha whusainya. 
ꞌEt ndúyulhni, ‘Smoodih nanki sooneya diztiꞌ-i stlꞌainla. Nah! Nilhꞌen 
nanki be ꞌon nus mba naꞌusdla.’

23  ꞌEt oomoodih ndúyulhni, ‘Tube soo ꞌinja! Nyun cha tube inzoo. 
Whunilhchoh whe kꞌuneꞌ nyutisꞌen. Nyun cha tube ꞌulhna unzoo-un inli. 
ꞌEt nyun cha hoontsool-unyaz whe kꞌuneꞌ nyutisꞌen inleꞌ. ꞌEt ꞌandit nyun 
cha nꞌun whe lhai ghu tanleh. ꞌEt nyun cha ꞌanih, ndi ndai la nyumoodih 
ye hoontꞌiꞌ-i, nyun cha be hootantꞌeꞌ.’

24 ꞌEt doo cha ꞌilhoghun ꞌilho sooneya diztiꞌ yutlꞌainꞌai-un, ꞌen cha 
whusainya ꞌinkꞌez yúlhni, ‘Smoodih tꞌeoonuszun nyun ꞌaw tꞌelheꞌnínzun-
un ꞌintꞌoh. Ntsꞌe la alheꞌnuzinloh-un ꞌet hoontsꞌi ꞌet naꞌilhdzooh. Ntsꞌe la 
haníyeh ꞌulheꞌnínlel-un ꞌet hoontsꞌi ꞌet cha haꞌ ninlih.

25 Tube whenuzjut ꞌet huwa ndi sooneya diztiꞌ yun yo tsꞌe ntísꞌiꞌ. Nah! 
Nilhꞌen ndi stlꞌainꞌai-i ntlꞌanásꞌaih.’

26  ꞌEt oomoodih yulhni, ‘Nyun untsiꞌ-un ꞌinkꞌez tsedutni-un ꞌulhna 
ꞌintꞌoh. ꞌAlha tꞌeooninzun ntsꞌe la alheꞌnuzusdloh-un, ꞌet hoontsꞌi ꞌet cha 
naꞌusdzooh. ꞌInkꞌez ntsꞌe la haníyeh ꞌulhnúsdlel-un, ꞌet hoontsꞌi ꞌet cha haꞌ 
nusdle.

27 ꞌEt huwa ꞌoh daꞌ ndiz unꞌa nja dónleh hubaꞌ hoontꞌoh. Ndi uszooneya 
ntlꞌasꞌai-i, sooneya lhkꞌenadaꞌaihne, ꞌenne butlꞌalhizinꞌai. ꞌEt de daꞌ 
szooneya ꞌon nus ꞌuniltsuk-i be náꞌoozneh ooleꞌ daꞌ.’

28  ꞌEt huwa ubulhni, ‘Ndun ndi uszooneya diztiꞌ-i, ooghu nayulhchoot. 
Mbe la whunizyai sooneya diztiꞌ-i yutꞌi-un, ꞌen oogha ínahꞌaih.

29 ꞌEt mbe la yuloh za ꞌutꞌi-un, ꞌen ꞌon nus lhai oogha tíltsꞌulh. ꞌEt whuz 
unꞌa lhai titꞌelh. ꞌEt hoontsꞌi mbe la ntsool-iyaz utꞌi-un, ꞌi hoontsꞌi ooghu 
nayitálchulh.

30 ꞌEt ꞌawet ndun ꞌulhna-un ntsiꞌ-un, ulhchoot ꞌinkꞌez ꞌaz tsaholhgus yo 
tsꞌe táhneh.’ ꞌEt whuz la tso bulh la dughoo lhudookꞌus si.”

Yinka dune yeꞌ whusanátidalh de, ꞌet de yinka duneꞌne,  
ꞌenne tsꞌiyawh buba nahutiyeh

31 “ꞌEt ꞌawet yinka dune yeꞌ nkede ootsꞌu haꞌ ꞌánduz whe whusanátidalh, 
ꞌet nyoonne lizas lubeshi ooghu hoolohne, ꞌenne huyulh whusanátidulh. 
ꞌEt ꞌinkꞌez ꞌoh de de, yukwꞌutsꞌuzda cho diztiꞌ-i, ꞌi kꞌut nanátlꞌadutidalh.

32  ꞌEt ꞌinkꞌez yinka duneꞌne, ꞌenne tsꞌiyawh hibut ꞌilhunabuhootálelh. ꞌEt 
ꞌusbai ghunli-un kꞌunꞌa ꞌusbai, ꞌi dube tahanaítilelh, ꞌet whuz unꞌa ndótanelh.

33  ꞌUsbaiyaz ꞌenne nailhni tsꞌunkꞌus nebutalelh. ꞌEt dube ꞌenne ꞌintlꞌus 
tsꞌunkꞌus nebutalelh.

34 ꞌEt lerwe ꞌet ndunne nailhni tsꞌunkꞌus ꞌuntꞌohne ꞌet whuz unꞌa 
ndubudutanelh, ‘Nohni ꞌuBá ꞌukꞌenus hoonzoo-un la nohghá whultsꞌutne 
ahli. ꞌEt huwa ꞌanih! Ndi yun ꞌutilnelh whutso, ndet la lerwe yakꞌuz úsda-
un, ꞌet ndet nohba lhaoodinla, ꞌet ꞌandit za nohtlꞌaootiltsꞌulh.

35 Soo cho whunulhꞌen, syeꞌíltsꞌul whe tisꞌulh-i sgha náhꞌai. Taꞌoosda 
whe ndai la tisnelh-i sgha náhkai. ꞌUtsꞌun whútꞌen-un usdli ꞌet hoontsꞌi 
nohyoh tsꞌe dásunulhti.

36  ꞌAw naih lhústꞌi whe ꞌenásalhti. Ndusda whe stsꞌun nusahdil. ꞌAdusꞌai 
whe stsꞌun nusahdil.’

37 ꞌInkꞌez ndunne tsꞌihꞌun ꞌuntꞌohne huyoodutalhkut, ‘NeMoodihti 
nkedaꞌ nyeꞌíltsꞌul whe ntsꞌuyanꞌen ꞌinkꞌez tanꞌulh-i ngházninꞌaih? ꞌInkꞌez 
taꞌóonda whe tantnelh-i nghá uzninkai?

38  ꞌEt nkedaꞌ ꞌutsꞌun whútꞌen-un inli whe dántsꞌinilhti inleꞌ? Kꞌus naih 
lhintꞌiꞌ whe naih ngházninla inleꞌ?

39 Nkedaꞌ ndinda whe ntsꞌinálhꞌen kꞌus ꞌadinꞌai whe ntsꞌun nutsꞌuzdil 
inleꞌ?’

40 ꞌEt lerwe nja dúbudutanelh, ‘ꞌAlha-i be nohdusni, ndunne 
sulhutsinke, mbene la ꞌaw nchane lhiloh, ꞌenne ꞌilhoghun hoontsꞌi whuz 
unꞌa ꞌet dúbahla de, ꞌet si ꞌusáhla wheꞌ hoontꞌoh.’

41 ꞌEt ꞌawet ndunne ꞌintlꞌus tsꞌungus ꞌuntꞌohne diz unꞌa ubudutánelh, 
‘Ndai la Yakꞌusda ye hunilchꞌe-i nohbulh ꞌuntꞌohne sahliꞌ! Schꞌa nasahdilh! 
ꞌEt ꞌawet ndi kwun ꞌaw nalhnusne-i netsudule dulizasne te bubaꞌ hóolya-
un, ꞌet nohni cha whuz tihdulh!

42  Syeꞌíltsꞌul inleꞌ ꞌet hoontsꞌi ꞌaw tisꞌulh-i sgha lhahꞌal. Taꞌóosda ꞌet 
hoontsꞌi ꞌaw tisnelh-i sgha lhahkal.

43  ꞌUtsꞌun whutꞌen-un usdli, ꞌaw ꞌet dasúlhulhtel. ꞌOh daꞌ ꞌaw naih 
lhustꞌiꞌ ꞌet hoontsꞌi ꞌaw be oosdaꞌ-i hooloh naih sgha lhahlel. ꞌOh daꞌ 
ndusda whe ꞌinkꞌez adusꞌai-i whe ꞌaw stsꞌun nulhahdulh.’

44 ꞌEt diz unꞌa ꞌuhidutanelh, ‘NeMoodihti nkeda daꞌ ntsꞌuyanꞌen whe 
dini? Nkedaꞌ nyeꞌiltsꞌul ꞌinkꞌez taꞌoonda? Kꞌus ꞌutsꞌun whutꞌen-un inleꞌ, 
kꞌus be dune onleꞌ-i lhíntꞌiꞌ? Kꞌus ndinda ꞌinkꞌez ꞌadanꞌaꞌ? ꞌEt whuz unꞌa 
ntsꞌuyanꞌen ꞌet hoontsꞌi ꞌaw hoonliyaz whe nlalheꞌtsꞌínel dini?’

45 ꞌEt la budutanelh, ‘ꞌAlha-i be ꞌunohdusni, ndunne mbene la 
sulhutsinke ꞌaw ncha lhilohne, ꞌet ꞌaw ꞌilhoghun hoontsꞌi whuz unꞌa 
lhebáhlel. ꞌEt huwa si cha ꞌaw ndusúlhahlel leꞌhoontꞌoh.’

46  ꞌEt nduntꞌohne, ꞌenne ꞌilhiz wheni dzoh notideh tsꞌo tidulh. ꞌEt 
hoontsꞌi ndunne tsꞌihꞌun ꞌuntꞌohne, ꞌenne ꞌilhiz whe tsꞌukhuna-un bugha 
óotakulh.”

Sizi yooya whútsul hikunúta hituzilhghelh ha

26  1 ꞌEt ꞌawet Sizi tsꞌiyantsuk whe lhadúja whe yugha hodulꞌehne ꞌet 
ndúbulhni,

2  “ꞌEt tꞌeoonahzun ꞌawet nat dzin whuzꞌai whe butus lhuseya-un ꞌet 
whunahutilnih. ꞌEt ꞌoh de de yinka dune yeꞌ ꞌawet butlꞌahitilhtelh ꞌinkꞌez 
tulalhgus kꞌehúyitalhtelh.”

3  ꞌEt soo ꞌoh whuya hoozulh whe za, ꞌet lubret ꞌudedone, ꞌinkꞌez Moses 
be ꞌudustlꞌus ꞌukꞌununáguzne, ꞌinkꞌez dune ꞌutso whudilhdzulhne cha, 
ꞌenne tsꞌiyawh lubret ꞌukꞌenus díztꞌiꞌ-un, ꞌen Caiaphas huyulhni, ooyoh 
sooꞌ whulcho inka ꞌet ꞌilhunahootádulh.

4 ꞌEt ꞌalhgoh yahalhduk ꞌinkꞌez howhutsꞌit whe hoonli hibaꞌ hoonla whe 
Sizi huyitálhchulh ꞌinkꞌez hituzilhghelh.

5 “ꞌEt hoontsꞌi njan butus lhuseya-un ꞌet whutoh ꞌutsꞌinla de kwa la 
dunene lhtahahótꞌalh.” hutni.

Datitsah whutso tsꞌeke Sizi kꞌunutsútjul-i yutsi kꞌeyilhdzo
6  ꞌEt ꞌawet keyoh whuyaz Bethany huwhútni-un, ꞌet Simon ooka 

whulhjut ínleꞌ-un, leprosy huyúlhni, ooyoh ꞌen Sizi yuzih usda.
7 ꞌEt ꞌilhoghun tsꞌeke bughu daninya whe ꞌen ndi tse díztiꞌ-i, Alabaster 

huyúlhni, ꞌi be ndi luboodai ꞌulya, ꞌi yiꞌalh. Ndi yoo sooltsun-i, ꞌi tube 
diztiꞌ whe ꞌuntꞌoh. ꞌEt lutab kꞌut naꞌutꞌalh whe yutsi kꞌeyilhdzo.

8  ꞌEt ndunne yugha hodulꞌehne hinilhꞌen whe hukwa lheꞌhunizun. 
ꞌInkꞌez ꞌenne ndúlhodutni, “ꞌEt di ha ndi ꞌantsꞌi nintaꞌ yulhꞌih?

9 Ndi yoo diztiꞌ-i béꞌ tsꞌonket de, ꞌi tsꞌiyawh telꞌenne gha tsꞌoodzaih ooleꞌ 
daꞌ!”

10 ꞌEt Sizi tꞌeoonanzin whe ꞌet ndúbulhni, “Ndun tsꞌeke 
ootsꞌáhalhozahꞌai. ꞌUtꞌen unzoo-i sba inla whe ꞌuntꞌoh.

11 ꞌAhoolhyiz telꞌenne bubulh áhtꞌoh, ꞌet hoontsꞌi si ꞌahoolhyiz ꞌaw 
nohbulh lheꞌtuzistꞌel.

12  ꞌAlha ndi yoo sooltsun-i ꞌadutistelh huba syustꞌe yukꞌéyilhdzo whe 
ꞌutꞌen. ꞌEt whuz unꞌa lhasúdinla.

13  ꞌAlha nohdusni ndi yun kꞌut ndulcho whe ndi khuni unzoo-i 
nudútikat, ndun tsꞌeke ndet ꞌuhoonla-un, ꞌet hukwꞌu naootitnuk ꞌet whe 
dune yunatilnih.”

Judas Sizi be ꞌóotakulh hukwaꞌ ninzun
14 ꞌEt ꞌawet ndunne whunizyanne ꞌon ꞌat nane, ꞌenne butoh ꞌilhoghun 

Judas Iscariot huyulhni, ꞌen lubret bumoodihne butsꞌu whinya.
15 ꞌEt ndúbulhni, “Daltsuk sgha tíhꞌalh ndun dune nohtlꞌásti de?” “ꞌEt 

tat whunizyai sooneya, silver,” huyulhni, ꞌet ꞌultsuk hiba huyolhto.
16  ꞌEt whutsꞌun ntsꞌenꞌa butlꞌaitilhtelh-un ꞌet hukwunúta.

Sizi ꞌen yugha hodulꞌehne butus lhuséya-un bubulh naꞌutꞌalh
17 ꞌEt ꞌandit ꞌawet ndi lhes lhuntildoh-un dzin whusahóoltsꞌut whe mbene 

Sizi yugha hodulꞌehne, ꞌenne highu nindil ꞌinkꞌez huyoodulhdut, “Njan 
butus lhuseya-un ꞌutaꞌúlh-un, ntsꞌe mba lhatsꞌodutileh hukwa ninzun?”

18  ꞌEt ubúlhni, “Nghuz keyoh whuti whuz ahdulh. ꞌIlhoghun dune sba 
dáhni, ‘Nehodulhꞌeh-un nja dutni, ꞌawet sba nilhdukw hoozulh. Nyoh 
tsꞌe ndunne sgha hodulꞌehne nja butus lhuseya-un, ꞌet ꞌalhgoh bubulh 
whunatiznih.’ ”

19 ꞌInkꞌez yugha hodulꞌehne Sizi daja ubudaniꞌ, ꞌet whuz unꞌa nduhuja. 
ꞌInkꞌez njan butus lhuseya-un ꞌet wheni lhaháduja.

20 ꞌEt ꞌawet hulhgha whusahonzut whe whunizyanne ꞌon ꞌat nane yugha 
hodulꞌehne, ꞌenne bubulh natlꞌadidaꞌ bula natitꞌulh ha.

21 ꞌEt ꞌuhaꞌalh whutoh ꞌet ndúbulhni, “ꞌAlha nohdusni njan nohtoh 
ꞌilhoghun whutlꞌasutilhtelh.”

22  ꞌEt tsꞌiyawh ni huzdliꞌ, ꞌinkꞌez ꞌilhone hinli whe huyoodulhkut, 
“SMoodihti si tilah sudini?”

23  ꞌEt ndúbulhni, “Mbe la dules sulh tunayuzꞌai-un, ꞌen ꞌutinelh 
whutlꞌasútilhtelh.

24 ꞌAlha yinka dune yeꞌ ntsꞌenꞌa la ba ꞌukꞌehooguz, whuz unꞌa ꞌutinelh 
datitsah. ꞌEt dune mbe la whutlꞌayálhti-un, ꞌen dune ꞌukꞌenus hoontsiꞌ-un 
oogha óotaltsꞌulh. Ndun dune ꞌaw lhuhóolel de, ꞌet de daꞌ ꞌon nus ooba 
hózooꞌ ooleꞌ.”

25 ꞌEt Judas, mbe la whutlꞌaitilhtelh-un, ꞌen Sizi yoodulhkut, “Rabbi si 
eh sudíni?” ꞌEt ꞌuyulhni, “Nyunchꞌoh údini.”

Sizi ꞌudekꞌez naꞌutꞌalh-un
26  ꞌEt ꞌawet ꞌuhanꞌal whe Sizi lhes yilhchoot. Musi ni whe tenadidli. 

Lhtsꞌe danyuz ꞌinkꞌez yugha hodulꞌehne butlꞌayánꞌai. ꞌEt ndúbulhni, 
“Ulhchoot ꞌinkꞌez ahꞌalh. Ndi syustꞌe ꞌuntꞌoh.”

27 ꞌEt lubot ꞌi cha yilhchoot ꞌinkꞌez musi ni whe tenadidli. ꞌEt ndúbulhni, 
“Nohni tsꞌiyawh ꞌi be ahnai.

28  ꞌEt huwa ndi suzkaiꞌ ꞌi be ꞌandidi be nohtsꞌu nahizusya, ꞌet huba 
ꞌulya. Lhane ba nadútiltꞌih. ꞌEt ꞌi be bulubeshi buba gak natidleh.

29 Njan ꞌet nohdusni, ndi mai tooꞌ ꞌaw doo cha za oosnaiꞌ aitꞌoh. ꞌEt 
hoontsꞌi ndi mai tooꞌ ꞌandidi-i, ꞌi nohbulh tisnelh. Ntsꞌe la ꞌuBá lerwe unli-
un, ꞌet whuz oozahdil-un, ꞌet dzin nohbulh tisnelh.”

30 ꞌEt Yakꞌusda ooyun be híjun ꞌinkꞌez ndo shus kꞌus Olive huyulhni, 
whuz whehandil.

31 ꞌEt ꞌawet Sizi ndúbulhni, “ꞌAndit ꞌulhdzis nohni tsꞌiyawh skayátihleh. 
Diz unꞌa ꞌukꞌehoogus whe ndutni,

‘ꞌUsbai ghunli-un, tuzilghelh huba whutlꞌatístelh.
ꞌEt de ꞌusbai tsꞌiyawh yahitalhꞌus.’

32  ꞌEt dunadusja hukwꞌelhꞌaz de, ꞌet yun kꞌut Galilee tsꞌe nohtso tisyalh.”

Sizi Peter ulhni, “Tꞌesunuzinzun dutanelh”
33  ꞌEt Peter ꞌuyúlhni, “ꞌEt tsꞌiyawh nyun nkayahutileh ꞌet hoontsꞌi si ꞌaw 

nkayálhtuzisdle.”
34 ꞌEt Sizi nja dúyulhni, “ꞌAlha-i be nyudusni, ꞌet ꞌandit ꞌulhdzis lugok 

dune ꞌudutinelh whutso, ꞌet tat tꞌesunuzínzun dutanelh.”
35 ꞌEt Peter ꞌutni, “Nyúlh datisah de, ꞌet hoontsꞌi ꞌaw tꞌenyunuzúszun 

doosniꞌ aitꞌoh.” ꞌEt ꞌonghohne yugha hodulꞌehne, ꞌenne cha whuz unꞌa za 
ꞌuhutni.

Sizi Gethsemane ꞌet tenadudli
36  ꞌEt la ꞌilhoghun haniyeh kꞌet Gethsemane huwhútni-un tsꞌe whuz 

hoozdil whe Sizi yugha hodulꞌehne ubúlhni, “Nohni njan dulhtsꞌi. ꞌEt si 
nda ꞌat tenadutisdli.”

37 Peter ꞌinkꞌez Zebedee buzkeh, nane, ꞌenne ubilhchoot ꞌinkꞌez dulh 
whebildilh. ꞌEt ꞌawet tsꞌodi cho ookꞌédiltsꞌut ꞌinkꞌez oodzi tube yo ꞌuja.

38  ꞌInkꞌez ubulhni, “Szul tube tsꞌodi suliꞌ kꞌet ꞌawet datisah leꞌustꞌoh. Nja 
dúlhtsꞌi ꞌinkꞌez sla huwahli.”

39 ꞌOn ꞌunyaz le whinya whe ꞌet nachániti ꞌinkꞌez tenawhendunidli 
ꞌinkꞌez nja dutni, “ꞌUBá ndi lubot be dzoh nutiszut-i, whuz unꞌa ꞌuntꞌoh de, 
ꞌet whute senghóltsꞌit. ꞌEt hoontsꞌi ꞌaw si hukwaꞌ nuszun kꞌunꞌa iloh. Nyun 
hukwaꞌ ninzun hukwꞌunꞌa ꞌet ꞌuhóneh.”

40 ꞌEt nyoonne yugha hodulꞌehne nahunistez whe bughu nanja. ꞌEt Peter 
ndúyulhni, “ꞌAw eh ꞌilhoh sadzi hukwꞌuhunistꞌo whe sulh huwonleꞌ aitꞌoh?

41 Tankꞌus níntꞌi-un whuchꞌa howinli ꞌinkꞌez tenadinli! ꞌAlha dune yughi 
whuz unꞌa hukwaꞌ ninzun, ꞌet hoontsꞌi ooyustꞌe tetsun.”

42  ꞌEt doo cha za whulh nat bugho whenaja tenadutidli ha. ꞌEt nja dutni, 
“ꞌUBá ndi lubot ꞌaw sghu naóolhchoot aitꞌoh, ꞌi tsꞌiyawh usnaiꞌ ꞌet de za. 
ꞌEt whuz unꞌa za hukwaꞌ ninzun de, ꞌet ndó honeh.”

43  ꞌEt doo cha za nahuniztez whe bughu nanja. Bulh buba yilhtus kꞌet 
ꞌaw hitóꞌen aitꞌoh.

44 ꞌEt ꞌawet bugho whenaja ꞌinkꞌez whulh tat-i khuni ꞌi be za tenadidli.
45 ꞌEt ꞌawet yugha hodulꞌehne bughu nanja ꞌinkꞌez ꞌubulhni, 

“ꞌAwhuz nalhyis ꞌinkꞌez sahtez whé eh ahtꞌoh? Soo zulhtsꞌai ꞌawet sba 
whusahóoltsꞌut. Yinka dune yeꞌ ndunne mbene la lubeshi ꞌulhꞌenne, ꞌenne 
butlꞌahítilhtelh.

46  Soo ꞌah dunadahdilh! ꞌAwet uztoodilh sih! Whunulhꞌen mbe la 
whutlꞌasútilhtelh-un, ꞌawet senghoh uyalh!”

Sizi ꞌawet huyílhchoot
47 ꞌAwhuz yalhduk whe ꞌet khunsul Judas, ꞌen whusainya whe ꞌen 

ndunne whunizyanne ꞌon ꞌat nane whelꞌaꞌne, ꞌenne ndun ꞌilhoghun 
ꞌuntꞌoh. ꞌEn bulh lhane dune yulh whusaindil. Whulohne saluzti nuhúle, 
ꞌinkꞌez whulohne tutꞌoh nódule. Lubret bumoodihne ꞌinkꞌez dune ꞌutso 
whudilhdzulhne, ꞌenne whusahábahalhꞌaꞌ.

48  ꞌEt ꞌawet mbe la Sizi whutlꞌaitilhtelh-un, ꞌen ꞌilhunaoosdilne ubulhni, 
“Mbe la nadistsꞌooz-un, ꞌen ꞌudúsni. ꞌEn ꞌaho ólhchoot!”

49 ꞌEt ꞌaho ꞌen Sizi yughu ninya whe “Hadih Rabbi,” yulhni ꞌinkꞌez 
naiditsꞌooz.

50 ꞌEt Sizi ndutni, “Syadan di ha whusainya?” ꞌEt ꞌawet whusahandil Sizi 
ꞌaho huyilhchoot.

51 ꞌEt khunsul ꞌilhoghun Sizi yulh ꞌuntꞌoh-un ndi saluzti hayálhtsus 
ꞌinkꞌez lubret ꞌukꞌenus diztiꞌ-un be ꞌulhna-un, ꞌen yudzo yutsꞌa ha béꞌ 
yalhtꞌo.

52  ꞌEt Sizi ndúyulhni, “Nyoo saluzti tꞌunádintꞌaih! ꞌAlha mbene la ꞌet 
dutꞌenne, ꞌenne ꞌet hukwꞌe dahutitsah.

53  ꞌEt si hukwaꞌ nuszun de, ꞌuBá ooduskut de ꞌinkꞌez ꞌandit ꞌaho 
70,000ne lizas ꞌon ꞌun ꞌultsukne, ꞌenne daꞌ stsꞌo tlꞌaboolelh ooleꞌ daꞌ sla 
hutinelh ha. ꞌEt ꞌaw tꞌeoonuzínzun whe ꞌintꞌen.

54 ꞌEt za ndustꞌen de, ntsꞌenꞌa Yakꞌusda ooghuni lhadútineh? Ntsꞌenꞌa la 
stsꞌun dawhutꞌih-un, ꞌet whuz unꞌa ꞌuhóneh hubaꞌ hoontꞌoh.”

55 ꞌEt ꞌawet ꞌoh whuya ꞌuhunitꞌoh whe Sizi ꞌilhunaoosdilne ndúbulhni, 
“ꞌEt di ha saluzti cha ꞌinkꞌez tutꞌoh cha nuhle ꞌinkꞌez ꞌundunustꞌih 
hukwꞌunꞌa skatíhdil? Dzin totsuk lugliz whucho ꞌet nohtoh susda ꞌinkꞌez 
whunohodusꞌeh. ꞌEt hoontsꞌi ꞌaw sulhúlhchulh.

56  ꞌEt huwa, nus hooꞌenne bubeꞌ ꞌudustlꞌus ookꞌehooguz-un, ꞌet tsꞌiyawh 
lhawhúdutanelh.” ꞌEt ꞌawet higha hodulꞌehne, ꞌenne highu whetsélhdil.

Sizi nahiyilhne bubut nenínya
57 ꞌEt ꞌawet mbene la Sizi yilhchootne, ꞌenne lubret ꞌukꞌenus diztiꞌ-un, 

Caiaphas huyulhni, ghu hinílhti. Moses be ꞌudustlꞌus ꞌukꞌununáguzne, 
ꞌinkꞌez dune tso whudilhdzulhne cha, whuz ꞌilhunahosdil.

58  ꞌEt Peter ꞌon niz de bubuniyalh whe lubret ꞌukꞌenus diztiꞌ-un ooyoh 
whunaꞌniztlꞌoo-un whuz bubunéninya. Whuz bughu daninya whe 
neilhchukne buzih natlꞌadidaꞌ ꞌinkꞌez naldzilh, daootanelh whuntilhꞌelh 
ꞌet hukwa.

59 ꞌEt lubret bumoodihne, ꞌinkꞌez ꞌutso whudilhdzulhne cha, ꞌinkꞌez 
nahiyilhne cha, ꞌenne tsꞌiyawh hoonli-unyaz whutsꞌit huwun highu 
nahóꞌalh hukwaꞌ hutꞌen whe hituzilhghelh-un.

60 ꞌEt hoontsꞌi ꞌaw hiyulh náhoꞌalh-un hooloh. Lhane dune 
whusahándilh ꞌinkꞌez huwhutsꞌit be highu yalhduk. ꞌEt hoontsꞌi ꞌawhuz 
hoonli hiyulh nalhuwhusꞌai. ꞌEt khunsul nane dune whutsꞌitne whusainꞌaz

61 whe nduhútni, “ꞌEt ndun dune ꞌutni Yakꞌusda oolugliz whucho hooloh 
whutilhtselh ꞌinkꞌez tat dzin whutoh ꞌudun naꞌwhutilelh ni,” hutni.

62  ꞌEt ꞌawet lubret ꞌukꞌenus diztiꞌ-un duninya ꞌinkꞌez Sizi yoodulhkut, 
“ꞌAw eh daja lhdutuzanel? Daja hutni-un ꞌet huwun daja ninzun?”

63  ꞌEt Sizi ꞌaw tꞌedusnih. ꞌEt lubret ꞌukꞌenus diztiꞌ-un, ꞌen yulhni, “Mbe 
la Yakꞌusda khuna-un, ꞌen be nyudusni yatolhdih hubaꞌ hoontꞌoh. ꞌI be 
mba nahutideh. Nedini Christ Yakꞌusda ooYeꞌ, ꞌen eh ꞌintꞌoh?”

64 ꞌEt Sizi ndúyulhni, “Nyunchꞌoh ꞌet ꞌúdini. ꞌEt njan huwun nohbulh 
yasduk, kꞌat le de yinka dune yeꞌ, ꞌen mbe la ulhtus-un, ꞌen nailhni 
tsꞌunkꞌus yughu usda, ꞌet whutihꞌelh. ꞌInkꞌez kwꞌus kꞌut ndus de hatiyalh, 
ꞌet cha whutihꞌelh.”

65 ꞌEt lubret ꞌukꞌenus diztiꞌ-un ye usda-i dubut ka lhtsꞌe yalhchꞌul ꞌinkꞌez ꞌutni, 
“Yakꞌusda chꞌaz ditni whe yalhduk. ꞌAw ꞌuyoonne nedóniꞌ hukwa lheꞌuznízun. 
ꞌAndit whunulhꞌen Yakꞌusda chꞌaz ditni-un tsꞌiyawh nohni nohnalh ꞌutni.

66  Daja nahzun?” ꞌEt ꞌuhutni, “Daóotsah huba ꞌuntꞌoh!”
67 Hinin tsꞌe huyoonuzo. Huyoolhchis ꞌinkꞌez whulohne huyoonukat.
68  ꞌEt whuz unꞌa nduhúyulhni, “Neba nus whutanꞌelh. Nyun ꞌintꞌoh 

Christ inli de, mbe nyinla nyunízkuk?” huyúlhni.

Peter ꞌutni, “Sizi ꞌaw tꞌenuzuszun”
69 ꞌEt Peter nꞌaz whunaꞌniztlꞌoo-un whez tsꞌe usda whe tsꞌekeyaz yughu 

ninya. ꞌInkꞌez ndúyulhni, “Ndun Sizi Galilee whutꞌen-un, nyun cha bulh 
ꞌintꞌen inleꞌ!”

70 ꞌEt tsꞌiyawh bubut whutsꞌoodidlai whe ndutni, “Daja dini-un ꞌaw 
tꞌeoonuzúszun.”

71 Inka ꞌaz tenánja. ꞌUyoon tsꞌeke cha yunilhꞌen, ꞌinkꞌez ꞌoh nudilhyanne, 
ꞌenne ndúbulhni, “Ndun ꞌen cha Sizi Nazareth whutꞌen-un bulh ꞌuntꞌoh inleꞌ.”

72  ꞌEt doo cha za Ndoghi nalh whutsꞌoodísdlat whe ndutni, “Ndun dune 
ꞌaw tꞌenuzuszun!”

73  Hukwꞌelhꞌaz mbene la yuzih nudalyaꞌne, ꞌenne highu nindil whe 
huyúlhni, “ꞌAlha mbene la yulh antꞌeꞌne, ꞌenne nyun cha ꞌilhoghun 
ꞌintꞌoh. Ntsꞌenꞌa la yailhduk-un, ꞌet huwa tꞌetsꞌunyunínzun.”

74 ꞌEt Peter ꞌet ndutni, “Yakꞌusda stsꞌeꞌtilhtsus ꞌaw tsꞌihꞌun lheꞌduzusnih 
de, ndun dune ꞌudáhni-un, ꞌaw tꞌenuzuszun.” ꞌEt ꞌaho lugok dune ꞌudíja.

75 ꞌEt Sizi daja ni la ꞌet Peter whunalni whe nja dutni, “ꞌEt lugok dune 
ꞌudutinelh whutso, tat ꞌaw tꞌesunuzinzun dutanelh.” ꞌEt ꞌaz whenaja 
ꞌinkꞌez tube cho howintse.

Sizi Pilate but nenínya

27  1 ꞌEt ꞌom bun bundada ꞌudaꞌ lubret bumoodihne, ꞌenne tsꞌiyawh, 
dune ꞌutso whudilhdzulhne, ꞌenne cha, ꞌenne Sizi hichꞌaz ditni 

whe howu yahalhduk hituzilhghelh hukwa.
2  ꞌEt Sizi hiyulhghel ꞌinkꞌez yun kꞌut whumoodih, ꞌen Pontius Pilate 

huyulhni, hitsꞌu hayoolhti.

Judas tsenáꞌusguz
3  ꞌEt mbe la whutlꞌayálhti-un, ꞌen Judas huyúlhni-un, ꞌet ꞌawet Sizi 

datitsah huba ba nahisda whe, ꞌet tꞌeoonanzin whe tube oodzi nduda suliꞌ. 
ꞌEt ndi tat whunizyai sooneya silver huyulhni, ndunne lubret bumoodihne 
ꞌinkꞌez dune ꞌutso whudilhdzulhne cha, buba whusanáyandzai.

4 ꞌEt ndúbulhni, “Ndun dune ninta lheꞌustꞌí-un, ꞌen whutlꞌásti-un ꞌet whe 
nintaꞌ nustꞌen.” ꞌEt ꞌuhuyúlhni, “Wheni neba lheꞌhóotꞌoh. Nyunchꞌoh za 
mbaꞌ hoontꞌoh!”

5 ꞌEt ndi tat whunizyai silver tsꞌutni-i sooneya lugliz whucho yun bubut 
nayántsut. ꞌEt ꞌinkꞌez ꞌaz whenaja ꞌinkꞌez tsenáꞌusguz.

6  ꞌEt ndunne lubret bumoodihne ndi sooneya silver tsꞌutni-i, ꞌi 
huyilhchoot ꞌinkꞌez ꞌuhutni, “Dune buzkaiꞌ suliꞌ-i ꞌuntꞌoh. ꞌEt huwa ꞌaw 
Yakꞌusda ba be ꞌúzdla-i be nátsꞌoodzaih aitꞌoh.”

7 ꞌEt dichꞌoh dutoh howu yahalhduk. ꞌInkꞌez mbe la lhez oosaꞌ ꞌulhꞌen-
un, ndi sooneya ꞌi be ꞌen yun hiyónket. ꞌI kꞌut ꞌutsꞌun whutꞌenne, ꞌenne 
ꞌuhule ꞌet wheni.

8  ꞌEt huwa soo ꞌandit njan dzin ꞌet whutsꞌun ndi yun booziꞌ ꞌi ꞌuskaiꞌ yun 
huyulhni.

9 ꞌEt whuz unꞌa ꞌoh daꞌ ndun nus hooꞌen-un Jeremiah daja ni la ꞌet 
whunilhchoh ꞌoh túneꞌ whustꞌen whe lhaóoduja whe nja dutni, “Ndi 
sooneya silver tsꞌutni, ꞌet tat whunizyai ꞌet ꞌultsuk uschoot. ꞌEt ꞌultsuk 
whe hiyolhto ꞌet ndunne Israel ootsꞌu haindene, ꞌenne buba kꞌelha 
huyulhtsi.

10 ꞌInkꞌez lhez oosaꞌ ꞌulhꞌen-un, ꞌen ooyun hiyónket. ꞌEt whuz unꞌa 
Moodihti sudaniꞌ.”

Sizi Pilate yubut usyin
11 ꞌEt ꞌawet Sizi mbe la yun moodih ꞌen yubut usyin. ꞌEt yun moodih 

yoodulhkut, “Nyun eh ꞌintꞌoh Lizwif bulerwe inli?” ꞌEt Sizi ꞌuyulhni, “A, 
ꞌalhaꞌ dini.”

12  ꞌInkꞌez ndunne Lizwif bumoodihne ꞌinkꞌez dune ꞌutso 
whudilhdzulhne cha, ꞌenne hikꞌehoꞌalh hukwaꞌ hutꞌen. ꞌEt hoontsꞌi ꞌaw 
hoonliyaz lheꞌdínel.

13  ꞌEt Pilate yoodulhkut, “ꞌAw eh lhubuduzíntsꞌo lheꞌwhultsuk-un whe 
nchꞌaz yáhalhduk?”

14 ꞌEt ꞌaw ꞌilho khuni be hoontsꞌi daja lhdinel. ꞌEt whe yun kꞌut 
whumoodih tube ooba hooncha.

Pilate Barabbas buba yulanaditni
15 ꞌEt nawhudizulh totsuk lizwif butus lhuseya ꞌet whunahulnih, ꞌet 

whutoh yun moodih mbe la ꞌadinꞌai-un ꞌilhoghun hikaꞌ ninzun-un, ꞌen 
tsꞌiyanne butsꞌu lanadutitnih. ꞌEt whuz unꞌa bukꞌoh tsꞌe ꞌuhoontꞌoh.

16  ꞌIlhoghun ꞌadinꞌai-un, ꞌen Barabbas huyulhni, tsꞌiyanne tꞌehinínzun.
17 ꞌEt tsꞌiyawh ꞌilhunahosdil whe Pilate uboodulhkut, “Mbe nohba 

oolanadutisnih hukwaꞌ nahzun, Barabbas kꞌus Sizi, ꞌen Christ huyulhni?”
18  Tꞌeooninzun ꞌoonih gha butlꞌahayalhti.
19 ꞌEt Pilate dune ba nahidilh-i, kwꞌutsꞌuzda kꞌusda whe ooꞌat ꞌen 

khuni yutsꞌó tlꞌainꞌai, ꞌet ndúyulhni, “Ndun dune ꞌen tsꞌihꞌun ꞌuntꞌoh-un. 
Hoonliyaz onleh junih! ꞌAlha ꞌandit dzin ꞌen oogha huwu nusústi ꞌet whe 
dzoh nusúszut.”

20 ꞌEt ndunne lubret bumoodihne ꞌinkꞌez ꞌutso whudilhdzulhne cha, 
ꞌenne ꞌilhunaoodilhne ba hunintꞌi ꞌet whuz unꞌa ꞌuhóoneh ha, ꞌenne Pilate 
Barabbas yulanadootni ꞌinkꞌez Sizi hooloh huyoolhtselh ha. Whuz unꞌa 
ꞌuhudooniꞌ ha.

21 ꞌEt ꞌawet yun moodih ꞌen uboodulhkut, “Ndunne nane, ꞌenne kꞌus mbe 
nohba oolanadutisnih hukwaꞌ nahzun?” ꞌInkꞌez ꞌet ꞌuhuyúlhni, “Barabbas.”

22  ꞌEt ndun Pilate ndúbulhni, “ꞌEt ndun doꞌ, Sizi mbe la Christ huyúlhni-
un, ꞌen ntsꞌenꞌa cha daóosdlih ha la?” ꞌEt ꞌilhunaoosdilne nduhúyulhni, 
“Tulalhgus kélhtih!”

23  ꞌEt yun moodih ꞌet ndutni, “Di ha? Ndet whe nintaꞌ ꞌantꞌen?” ubulhni. 
ꞌEt hoontsꞌi sulꞌehúdilya, “Tulalhgus kélhtih!” hutni.

24 ꞌEt ndun Pilate tꞌewhunínzun ꞌaw hoonliyaz ꞌuhooleh aitꞌoh. Ndunne 
ꞌilhunaoosdilne ꞌawet lhtahotátꞌalh leꞌhoontꞌoh. ꞌInkꞌez ꞌilhozdilne bubut 
too be lanaꞌilde ꞌinkꞌez ubúlhni, “Ndun tsꞌihꞌun dune buzkaiꞌ ootꞌaóosnalh 
hukwa lheꞌnúszun. Nohnichꞌoh za nohba ꞌuhoontꞌoh.”

25 Tsꞌiyanne dune ꞌet nduhutni, “Wheni tsꞌiyawh neuzkeh tubulh buzkaiꞌ 
whutaleh-un, ꞌet nekꞌéholtsꞌit!”

26  ꞌEt ꞌawet Barabbas buba yulanaditni ꞌinkꞌez Sizi huyolhtsus. ꞌEt 
hukwꞌelhꞌaz butlꞌayálhti tulalhgus kꞌehíyolhtelh ha.

Lhuganne Sizi highu núwhulhya
27 ꞌEt ꞌawet yun moodih ꞌen la lhuganne ubutꞌine, ꞌenne Sizi huyilhchoot 

ꞌinkꞌez duyoh tsꞌe whehúyalhti, ꞌi Praetorium huwhútni. ꞌEt tsꞌiyawh 
ndunne lhuganne Sizi higha óosguz.

28  ꞌEt hinaih hitsꞌu húnuhuyulhchꞌul whe luglok dulkꞌun-i 
hitꞌuháyulhchooz.

29 Whus cho nahinílhjaz-i, ꞌi hitsi nehídanꞌai. ꞌInkꞌez tlꞌoghazilh 
nailhni tsꞌe hila kꞌehídantan. Lerwe kꞌunꞌa yotꞌeꞌ ha hitlꞌahídantan. Hibut 
nachánuldulh chaꞌ huyulhꞌen. ꞌEt whuz unꞌa highudloh. ꞌInkꞌez “Lizwif 
bulerwe saꞌ cho honaꞌ!” huyúlhni.

30 Highá dizoh, ꞌinkꞌez tlꞌoghazilh be hitsi oonulhtꞌa.
31 ꞌEt highudloh-un ꞌetsul ꞌuhudija whe ndi luglok highun náhuyílhchoot 

ꞌinkꞌez dichꞌoh oonaih be náhuyalhti. ꞌEt ꞌawet tulalhgus kꞌehuyítalhtelh 
tsꞌe hítilhti.

32  ꞌAwet Sizi tehínilhti whe ꞌilhoghun dune Cyrene whutꞌen-un ꞌuntꞌoh, 
ꞌen Simon huyulhni, ꞌen hidudizdil whe ndi Sizi ootulalhgus ooba 
idantelh huyúlhni.

33  ꞌEt ꞌawet njan Golgotha tsꞌuwhútni-un whuz hoozdil. ꞌEt ndi khuni 
ꞌutsintsꞌun nizꞌai ni whe ꞌutni.

34 ꞌEt tsꞌekoo tooꞌ duninkꞌoz-i ꞌinkꞌez yoo, gall tsꞌutni, hitadínla. ꞌI yulh 
yootnaiꞌ hukwaꞌ huyinla. ꞌEt hoontsꞌi yunawhúzdlih ꞌinkꞌez ꞌaw yootnaiꞌ 
hukwa lheꞌnízun.

35 ꞌEt tulalhgus ꞌuhidunilhtꞌo hukwꞌelhꞌaz hinaih higha ꞌáinli. Dahuja-
un ꞌet ꞌoh daꞌ nus hooꞌen-un ntsꞌenꞌa ꞌudaniꞌ, ꞌet tsꞌiyawh hukwꞌunꞌa 
ꞌuhooja. Ndiz unꞌa nja dudaniꞌ,

“Ndi snaih dichꞌoh lhtahuyulya.
ꞌInkꞌez ooloh higha ꞌainli chaꞌ huyinla.”

36  ꞌEt ꞌawet nátlꞌahudiltsꞌi ꞌinkꞌez highunli.
37 Ootsi ꞌan dus tsꞌe dzihtelyaz hodunilhtꞌo. ꞌInkꞌez ndet la hikꞌehoonꞌai-

un ꞌet ꞌukꞌehuhoonguz. ꞌEt ndutni,
Ndun Sizi ꞌen ꞌuntꞌoh Lizwifne bulerwe.

38  Nane undunutꞌihne, ꞌenne cha hiyulh tulalhgus kꞌebuhilhti. ꞌIlhoghun 
nailhni tsꞌe, ꞌinkꞌez ꞌilhoghun ꞌintlꞌus tsꞌe.

39 Mbene la ꞌoh whuya whedilhne nodunulꞌus ꞌinkꞌez hichꞌaz ditni whe 
yahalhduk.

40 ꞌEt ꞌuhuyúlhni, “Nyun ꞌintꞌoh lugliz whucho nanaóodutanlelh ꞌinkꞌez 
tat dzin za naꞌwhutanlelh dini! Nyunchꞌoh ꞌududílyih! Yakꞌusda ooYeꞌ inli 
de, ndi tulalhgus kꞌut ookꞌut nanaíndaih!”

41 ꞌEt ndunne lubret bumoodihne, ꞌenne cha whuz unꞌa za highudloh. 
Moses be ꞌudustlꞌus ꞌukꞌununáguzne, ꞌenne cha ꞌinkꞌez dune ꞌutso 
whudilhdzulhne cha, tsꞌiyawh whuz unꞌa za ꞌuhutni whe ndiz unꞌa nja 
duhutni,

42  “ꞌUyoonne ulhyis ꞌet hoontsꞌi dichꞌoh ꞌaw ꞌududoolyih aitꞌoh. Israel 
ootsꞌu haindene, ꞌenne ba lerwe unli de, ꞌet de ndi tulalhgus yukꞌut 
nanaóojaꞌ ooleꞌ daꞌ. ꞌEt de daꞌ neba ꞌalhaꞌ ꞌootꞌeꞌ.

43  ꞌEn Yakꞌusda tꞌanínintan. ꞌEt huwa Yakꞌusda yukaꞌ ninzun de, ꞌandit 
ꞌaho daꞌ yoolhyih. ꞌEn ꞌutni si Yakꞌusda ooYeꞌ ꞌustꞌoh.”

44 Ndunne ꞌundunutꞌihne yuzih tulalhgus kꞌusulhtine, ꞌenne cha whuz 
unꞌa za ꞌet duhúyulhni.

Sizi ye khuna-i yuladitni
45 Dzetniz hukwꞌelhꞌaz 3:00 atꞌen ꞌinkꞌez hulhgha 6:00 atꞌen ꞌet 

whutsꞌun ndi yun kꞌut ndúwhulcho whe tsahólhgus suliꞌ.
46  ꞌEt 6:00 atꞌen Sizi tube cho kaꞌ dija whe, “Eli, Eli, lama sabachthani?” 

Ndi khuni, “SYakꞌusda, SYakꞌusda di ha sla dantnih,” ni whe ꞌutni.
47 Whulohne dune ꞌet núdilhyane hidántsꞌo ꞌinkꞌez ꞌuhutni, “ꞌAh! Elijah 

hahayih whe ꞌutni!”
48  ꞌEt ꞌaho ꞌilhoghun whusalgai, ꞌinkꞌez duchun oolaꞌdulꞌoo-i tsꞌekoo tooꞌ 

duninkꞌoz-i ye tunayuzsi ꞌinkꞌez ndo Sizi yuze yunaóonulhtsul.
49 ꞌOnghohne “Kꞌat ootsꞌú ha lhozahꞌai! Elijah yughu ninya ꞌinkꞌez tilah 

yoolhyih.”
50 Cha za Sizi tube cho ꞌudíja ꞌinkꞌez duyughi yula ditni.
51 Khunsul lugliz whucho dutai-i hukwa dímbal-i lhulcho lhkꞌenchꞌul. 

ꞌEt yun cha núhisnai, ꞌinkꞌez tse cho lhtsꞌedankat.

52  Tsꞌun kꞌut dune ꞌadinla-un dáhanaꞌdankat. ꞌInkꞌez lhane Yakꞌusda 
oochꞌeꞌne nahunistez inleꞌ, ꞌenne dunahudidil.

53  ꞌEt ꞌawet tse be tsa kꞌet tsꞌe hanáhidil, ꞌinkꞌez keyoh Jerusalem tsꞌe 
whehandil. ꞌEt lhane nalhtsꞌet bube hóodiltsai, ꞌet whe whúbunilhtan. Sizi 
nakhitnaꞌ hukwꞌelhꞌaz ndulcho whe ꞌet dúhooja.

54 ꞌEt ꞌawet ndun lhuganne bumoodih ꞌen, ꞌinkꞌez yulh ꞌutꞌenne, ꞌenne 
mbene la Sizi yughunline, yun núkhisnai ꞌinkꞌez ntsꞌoh te neꞌwhustꞌen-un, 
ꞌet honalhꞌen, ꞌet whe tube whehúnilhjoot ꞌinkꞌez ꞌet ꞌuhutni, “ꞌAlha azih 
ndun dune, ꞌen Yakꞌusda ooYeꞌ ꞌuntꞌoh.”

55 Tsꞌekoo cha ꞌet núdilhya whe yoo ꞌaz de whutsꞌun honilhꞌen. ꞌEnne 
Galilee tsꞌu haindilne ꞌuhutꞌen. ꞌEnne Sizi huyuwhusanándilne ꞌinkꞌez 
hiba neꞌústꞌenne ꞌuhintꞌoh.

56  ꞌEnne butoh Mary Magdala whutꞌen-un, ꞌen cha ꞌutꞌen, ꞌinkꞌez Mary 
James ꞌinkꞌez Joses bulh ꞌenne buloo, ꞌen cha ꞌutꞌen, ꞌet Zebedee ooyeꞌke 
ꞌenne buloo cha, ꞌutꞌen.

Joseph Sizi ꞌayalhti
57 ꞌEt ꞌawet hulhgha whenghoh hoozulh whe ꞌilhoghun Arimathea 

whutꞌen-un, dune hoonzooꞌ ꞌuntꞌoh-un, ꞌen Joseph huyulhni. ꞌEn cha Sizi 
yugha hodulꞌeh-un ꞌilhoghun suliꞌ.

58  ꞌEn Pilate tsꞌu whinya, ꞌinkꞌez Sizi oozi yutsꞌu yuka ꞌutni 
dutlꞌayóolhtelh ha. ꞌEt Pilate ubulhni, “Sizi oozi ndun dune ootlꞌayúlhtih.”

59 ꞌEt Joseph Sizi oozi ndus de hanáyalhti ꞌinkꞌez naih diztiꞌ-i, ꞌaw 
lhditsun, ꞌi yugha íyozduz.

60 ꞌEt dichꞌoh ootse be tsa kꞌet ꞌandit-un ꞌuhoonla, ꞌet whambez tsꞌe ꞌet 
neínilhti. ꞌEt tse cho whudanádanꞌai ꞌinkꞌez whenája.

61 Mary Magdala whutꞌen-un, ꞌen cha ꞌet usda. Njan tsa kꞌet whanchꞌaz, 
ꞌet ꞌuyoon Mary cha ꞌet usda.

Sizi ntsꞌe la ꞌayalhti-un, ndi tse kꞌut whudunáꞌhudalhdze
62  ꞌEt njan dzenis whutih ꞌet wheni lhazdutneh-un dzin ꞌuhoontꞌoh. ꞌEt 

ꞌom bun dzin ndunne lubret bumoodihne ꞌinkꞌez Phariseene cha, ꞌenne 
tsꞌiyawh Pilate tsꞌu whehandil.

63  ꞌEt nduhúyulhni, “Nemoodih ndun nenanꞌa-un ꞌawhuz khuna whe 
daja neúlhni la, ꞌet whunatsꞌilni whe ‘Tat dzin inleꞌ de dunádutásdalh,’ ni.

64 ꞌEt whe nghuni be budóniꞌ njan tsa kꞌet daꞌdutaꞌalh whulh tat dzin 
ꞌet whutsꞌun. ꞌEt ꞌaw ndúlhinel de ndunne yugha hodulꞌehne ꞌulhdzis 
whusahándil ꞌinkꞌez tilah hizi hidunootꞌih. ꞌInkꞌez la tsꞌiyanne hudóniꞌ 
ndunne yaidlanne butoh dunadija whé ꞌuntꞌoh. ꞌEt whuz unꞌa ꞌudekꞌez 
whutsꞌit-i, ꞌudechoo-i anus ꞌultsiꞌ whutáleh,” huyulhni.

65 ꞌEt Pilate ndúbulhni, “Nohni cha huwunline ahtꞌi whe ahtꞌoh. ꞌAwet 
nahdulh ꞌinkꞌez nohnichꞌoh soo dutsꞌo cho whe dánaꞌdihꞌaih!”

66  ꞌEt whehándil ꞌinkꞌez ndi tse kꞌut whudunáꞌhudilhdze. ꞌI be dutsꞌo cho 
whuzdliꞌ. ꞌEt ꞌinkꞌez huwunline ꞌet nehúninla.

Sizi dunadija

28  1 Natsꞌulyis dzin hukwꞌelhꞌaz lisman ꞌudechoo dzin-un, soo 
yutilhkai-un, ꞌet Mary Magdala whutꞌen-un ꞌinkꞌez ꞌuyoon Mary 

bulh tsꞌun kꞌuz hoozꞌaz ꞌinkꞌez honilhꞌen.
2  Khunsul ꞌilhoghun neMoodihti oolizas yakꞌuz hainya-un. ꞌEt huwa 

yun cha núhisnai. Whusainya ꞌinkꞌez ndi tse whudahaidunalhgai, ꞌinkꞌez 
yukꞌétlꞌadida.

3  Oonin ꞌantsꞌi ditni kwun duwhútꞌen. Oonaih yus kꞌunꞌa ꞌulhyul.
4 ꞌEt huwa nyoonne huwunline nujut kꞌet hudutlut, ꞌinkꞌez ꞌantsꞌi dune 

dazsaine lheꞌhuja.
5 Lizas ndunne tsꞌekoo ubúlhni, “Nulhjut íloh. Tꞌeoonuszun Sizi mbe la 

tulalhgus kꞌut dazai-un, ꞌen ookwunáhta whé ꞌahtꞌen.
6 ꞌAw njan hooloh! Dunadija whe ꞌuntꞌoh. Ntsꞌenꞌa la datínelh ni, whuz unꞌa 

dunadija whé ꞌuntꞌoh. ꞌAnih, njan whunulhꞌen, ndet la neMoodihti ilhteꞌ-un!
7 ꞌEt ꞌa cho whuz ahꞌus ꞌinkꞌez mbene la yugha hodulꞌehne ubudáhni 

yaidlanne toh dunadija whé ꞌuntꞌoh. Soo zulhtsꞌai nohtso Galilee tsꞌoyalh. 
ꞌEt tihꞌelh. Soo cho soo zulhtsꞌai ꞌudaꞌ nohdásniꞌ.”

8  ꞌA cho tse be tsa kꞌet whuchꞌa nahustꞌaz. Whehunuljut ꞌet hoontsꞌi ꞌon 
nus huhóontꞌiꞌ chaꞌ hintꞌoh. ꞌInkꞌez mbene la yugha hodulꞌehne butsꞌu 
whuhilgaih ubodutánelh ha.

Sizi hitsꞌu teniꞌ nilhdzun
9 ꞌEt mbene la yugha hodulꞌehne tsꞌu híꞌus whe khunsul Sizi butsꞌu 

dizya ꞌinkꞌez, “Whunúlhnih,” ubulhni. Hizih neninꞌaz ꞌinkꞌez hike óontun 
ꞌinkꞌez hitsꞌu téniꞌ nalhdzin.

10 ꞌEt Sizi ndúbulhni, “ꞌAw whénulhjut iloh. Sulhutsinke butsꞌohꞌus 
ꞌinkꞌez sba budúhni, nohni tsꞌiyawh Galilee tsꞌu toohdilh. ꞌEt la soohꞌen.”

Saldanne sooneya bugha hinindzai
11 ꞌEt ꞌawet hutizdil whe ꞌet huwunline oolune Jerusalem tsꞌú hoozdil. 

ꞌEt whuz hoozdil whe ꞌet ndunne lubret bumoodihne, ꞌenne tsꞌiyantsuk 
bubodániꞌ njan ndet la dahooja-un huwun.

12  ꞌEt ꞌawet lubret bumoodihne ꞌinkꞌez dune ꞌutso whudilhdzulhne, 
ꞌenne tsꞌiyawh ꞌilhunahozdil ꞌinkꞌez howu yahalhduk. ꞌInkꞌez lhai sooneya 
ꞌi saldanne bugha hinindzai ꞌinkꞌez ꞌubuhútni,

13  “ꞌEt nohni diz unꞌa ꞌudutihnelh, ‘ꞌEt ꞌulhdzis ꞌawhuz tsꞌuztez whe 
mbene la yugha hodulꞌehne whusahánilꞌi ꞌinkꞌez oozi neghu hitilhti.’

14 ꞌEt yun moodih whulh ꞌúdantsꞌo de, soo kháznintꞌa whe yatsꞌoolhduk 
si. ꞌEt de la whuz unꞌa ꞌaw hoonli nohtsꞌu lheꞌhosne.”

15 ꞌEt huwa ndunne saldanne ndi sooneya huyilhchoot, ꞌinkꞌez ntsꞌenꞌa 
la ubodániꞌ, ꞌet whuz unꞌa za ꞌonghohne cha budániꞌ. ꞌEt soo ꞌandit dzin 
ꞌet whutsꞌun, ꞌet whuz unꞌa lizwifne dichꞌoh dutoh howu yahalhduk.

Sizi yakꞌuz whenaja whutso khuni netlꞌaídanꞌai hikꞌuneꞌ tsꞌootꞌen ha
16  ꞌEt ꞌawet ndunne whunizyanne ꞌon ꞌat ꞌilhoghun ꞌenne yugha 

hodulꞌehne, ꞌenne Galilee tsꞌe whehandil. Ndi dzulh kꞌuz Sizi ubudaniꞌ, 
whuz whehandil.

17 Hiyanꞌen whe hitsꞌu teniꞌ nalhdzin. ꞌEt hoontsꞌi whulohne buba nawh 
ꞌuhoontꞌoh.

18  Sizi butsꞌo whusainya whe bubulh yalhduk ꞌinkꞌez nja dúbulhni, 
“Yakꞌuz ꞌinkꞌez ndi yun kꞌut ꞌet tsꞌiyawh whando ꞌustꞌoh-un, ꞌet 
stlꞌahóoltsꞌut.

19 ꞌEt huwa lhelhtsꞌun keyoh whutꞌenne, ꞌenne tsꞌiyawh butsꞌóhdulh 
ꞌinkꞌez si sgha hodulꞌehne ubulhtsꞌi. ꞌUBá ꞌinkꞌez ꞌuYeꞌ ꞌinkꞌez Ndoni, ndi 
booziꞌ be ꞌi be too beꞌ butilhꞌelh.

20 Ndai khuni nohtlꞌadísꞌai-i, ꞌi tsꞌiyawh hikꞌuneꞌ ꞌootꞌen-un 
hubodoolhꞌeh. ꞌInkꞌez soo zulhtsꞌai, ꞌet dzin whulatoh lhaooduja de, ꞌet 
whutsꞌun ꞌahoolhyiz nohbulh ꞌútistꞌelh wheꞌ hoontꞌoh.” ꞌEt ndo honeh. 

John dune too be ꞌulhꞌen-un Yakꞌusda ooghuni be yalhduk

1  1 Ndi khuni unzoo-i, ꞌi khuni ꞌudechoo-i Sizi Gri, Yakꞌusda ooYeꞌ ghun.
2  ꞌUdaꞌ Yakꞌusda be nus hooꞌenne, ndi Yakꞌusda ooghuni ghun 

ukꞌunuhíyuzguz-i, ꞌet nja dutni,
“ ‘Yakꞌusda ꞌustꞌoh, soo zílhtsꞌai,

ꞌuyoon khuni sba naꞌá-un ntsó tisꞌalh,
mba lhawhúdutileh ꞌet wheni.’

 3 ꞌEt ꞌoho keyoh, ꞌaw dune lhuhóotꞌih-un,
dune ꞌultus-un huyih whe,

‘NeMoodihti whuz de úyalh, ooti ooba lháoodahleh.
Lhutíyalh-un hoonzoo ꞌinkꞌez lhtsꞌe whudizꞌa ooba whulhtsi,’ ” 

hutni.
4 ꞌEt ꞌuhóoja John dune too be ꞌulhꞌen-un, ꞌaw dune lhuhóotꞌih 

tsꞌe oozya ꞌinkꞌez tubeꞌ budániꞌ, “Nohlubeshi ꞌulhꞌen-un noheni 
náhandunoohleh, ꞌinkꞌez too beꞌ ꞌúlhneh, ꞌaw ꞌet de za Yakꞌusda 
nohlubeshi nohba ꞌún yutilhdulh.”

5 Tsꞌiyanne Judea whunat whutꞌenne ꞌinkꞌez Jerusalem whutꞌenne cha 
tehúnindil ꞌinkꞌez John dune too be ꞌulhꞌen-un huyoozílhtsꞌai. ꞌInkꞌez 
dulubeshi ghun hunahuhoolnuk whe nyo ꞌet ꞌukoh Jordan huwhútni-un 
toot ꞌet John dune too béꞌ balhꞌen.

6  ꞌInkꞌez John dune too be ꞌulhꞌen-un khuna-i a gha stlꞌoo-i ye dune unli 
ꞌinkꞌez ꞌuzus se be tsúdilhꞌoo. Tulkꞌus cho ꞌinkꞌez tsꞌihnatlꞌuz ꞌohwhi za 
yaꞌalh inleꞌ.

7 ꞌEt ꞌubúlhni, “Dune skꞌélhꞌaz whusatíyalh-un sanus díztiꞌ whe ꞌuntꞌoh. 
ꞌAw ookechun natlꞌool ooba kꞌunaítísꞌuk ꞌet hoontsꞌi huba soo lhéꞌuzdzooꞌ.

8  Too beꞌ nohusꞌen ꞌet hoontsꞌi ndun dune ꞌen Ndoni be too beꞌ nohtilelh 
ꞌinkꞌez Ndoni nohyédutiꞌalh.”

Yakꞌusda Ooghuni Unzoo-i 
Mark ꞌUkꞌunéyuzguz-i

 

 

a 1:6 Ndi khuna-i “camel” huyúlhni. 

b 1:9 Nazareth, Galilee ꞌoh whuzꞌai. c 1:21 Capernaum Galilee ꞌoh whuzꞌai. 

Sizi too beꞌ ꞌúlya ꞌinkꞌez netsudúle tankꞌus ꞌóoneh-un hukwa yóolhdzih
9 ꞌEt saꞌ iloh hukwꞌelhꞌaz Sizi Gri Nazareth b tsꞌe hainya ꞌinkꞌez ꞌukoh 

Jordan huwhútni-un toot ꞌet John dune too be ꞌulhꞌen-un Sizi too beꞌ 
yínla.

10 Soo Sizi tooz hanaja ibulh, ndo yakꞌuz dáhaꞌ dankez whutílhꞌen, 
ꞌinkꞌez Ndoni dutꞌai kꞌunꞌa ndus de Sizi ookꞌédiltsꞌut.

11 ꞌEt ꞌuwhútni, “Nyun sichꞌoh sYeꞌ inli. Tube nkꞌesiꞌ, ꞌinkꞌez tube nyulh 
hoonústꞌiꞌ.”

12  ꞌEt ꞌahoh Ndoni ꞌen Sizi nꞌun ꞌaw dune lhuhóotꞌih-un tsꞌe wheyálhꞌaꞌ.
13  ꞌEt dit whunizyat dzin Sizi ꞌaw dune lhuhóotꞌih-un indaꞌ ꞌinkꞌez Satan 

tankꞌus ꞌóoneh-un hukwa yóolhdzih. Tsꞌantꞌi ꞌi cha ꞌoh ho hoonli. ꞌEt 
lizasne whusahándil, ꞌinkꞌez hiba neꞌutꞌen.

Dine lho ha ꞌutꞌenne Sizi, “ꞌAnih,” ꞌubúlhni
14 John dune too be ꞌulhꞌen-un, ꞌahúyanꞌai hukwꞌelhꞌaz,

Sizi Galilee tsꞌe oozya ꞌinkꞌez bubulh yálhduk ntsꞌenꞌa Yakꞌusda ookꞌúneꞌ 
whutꞌen-un, ꞌet huwun.

15 ꞌInkꞌez ꞌet ꞌutni, “Ndi khuni unzoo-i ꞌuntꞌoh. ꞌAndit ꞌawet 
whusahónzut. ꞌAwet nilhdukw Yakꞌusda ookꞌúneꞌ whutitꞌen wheꞌ 
hoontꞌoh. Lubeshi ꞌulhꞌen-un noheni náhandunoohleh, ꞌinkꞌez ndi khuni 
unzoo-i nohba ꞌalhaꞌ ꞌootꞌeꞌ ꞌinkꞌez ulhchoot!”

16  ꞌEt Sizi bunghun Galilee taba nuya whe nane lho ha ꞌutꞌenne ubanꞌen, 
Simon ꞌinkꞌez bulhutsin Andrew bulh lhembilh tahúyalhdil lho haꞌ 
ꞌutꞌenne hinli ꞌet huwa.

17 ꞌEt ꞌubúlhni Sizi, “Sunihꞌus, dune ha ꞌoohtꞌén-un whunohdoosꞌeh si.”
18  ꞌEt ꞌaho dulembil hiladitni ꞌinkꞌez hikꞌoh tsꞌe ootꞌen ha huyuntizꞌaz.
19 ꞌEt ꞌon ꞌunyaz hahándil ꞌet ꞌuyoonne nane lhulhutsinke James ꞌinkꞌez 

John bulh Zebedee ooyeꞌke ꞌenne ubutilhꞌen dutsꞌi bet dulembil naꞌhulhꞌen.
20 Soo Sizi ubutilhꞌen ibulh, “ꞌAnih,” ꞌubúlhni. ꞌEt ꞌawet Zebedee ooyeꞌke 

Sizi bulh whehánꞌaz. Zebedee ꞌinkꞌez yuba ꞌutꞌenne cha ꞌawet tsꞌi bet 
húdilhtsꞌi whe bughu whehánꞌaz.

Dune ntsiꞌ-i ooyudínda-un
21 Keyoh Capernaum c huwhútni-un whuz hoozdil. ꞌOm bun dzin 

Lizwif nahulyis dzin, ꞌet Sizi Lizwif bulugliz ꞌet bughu danínya ꞌinkꞌez 
whewhúbondunilhꞌeꞌ.

22  Dune yudántsꞌone tube buba hooncha, soo oobaꞌ hoontꞌóh-un kꞌunꞌa 
whe dune whubodulhꞌeh, ꞌaw Moses be ꞌudustlꞌus ꞌukꞌununáguzne 
bukꞌunꞌa iloh ꞌutni.

Mark 1

The New Testament in Central Carrier of Canada, 2nd ed. © 2011, Wycliffe Bible Translators, Inc.



84

23  ꞌEt ꞌilhoghun dune butoh usda-un, ꞌen ntsiꞌ-i nududeh-i kꞌúneꞌ ꞌutꞌen-
un, ꞌaldzul whe ꞌutni,

24 “Sizi Nazareth whutꞌen-un ndet netsꞌú hukwaꞌ ninzun? Gak 
netalhtselh ha whusaínya? Mbe inli tꞌenyunúszun, nyun Yakꞌusda ba 
lubeshi ooghu hooloh-un, ꞌen ꞌintꞌoh.”

25 ꞌEt Sizi hukwaꞌ yudaniꞌ whe ꞌuyúlhni, “Tꞌeduzinih whe 
ooyáhanaindaih!”

26  ꞌEt ntsiꞌ-i nudúdeh-i ndun dune yukaootilhdzut, ꞌalhdzul, ꞌinkꞌez 
yuyáhanaja.

27 Tsꞌiyanne buba hooncha kꞌet ꞌet ꞌulhodútni, “Dantꞌóh-un dune ꞌuntꞌoh, 
whutso daꞌ lhtsꞌodústsꞌo-un ꞌet whuneoodulhꞌeh? Ooghuni be whúnujut 
kꞌet ntsiꞌ-i nudúdeh-i hoontsꞌi hikꞌúneꞌ ꞌutꞌen.”

28  ꞌAhoh Galilee keyoh whuti whunat whutꞌenne Sizi huyulh údantsꞌo.

Sizi lhane dune undudáne soo náꞌbulhꞌen
29 ꞌEt ꞌawet Lizwif lugliz tenáhundil. Simon ꞌinkꞌez Andrew buyoh tsꞌe 

hoozdil, James ꞌinkꞌez John bulh cha whuz hoozꞌaz.
30 Simon oobiz lili kꞌut sulhti. Ooyustꞌe nulwus-i be únduda. Sizi whuz 

oozya ibulh hidániꞌ.
31 ꞌEt yughu ninya ꞌinkꞌez yula tꞌaz do yilhchoot. ꞌAhoh tsꞌeke soo ꞌúja 

ꞌinkꞌez bugha náꞌuntꞌai.
32  Hulhgha sa yó whinꞌai hukwꞌelhꞌaz, ndudáne ꞌinkꞌez mbene la ntsiꞌ-i 

nudúdeh-i kꞌúneꞌ ꞌutꞌenne cha Sizi ghu bonínla.
33  Tsꞌiyanne ꞌet keyoh whutꞌenne dati ꞌílhuhózdil.
34 Lhawh didowh dada-i be undudáne, ꞌenne Sizi soo náꞌbalhꞌen ꞌinkꞌez 

ntsiꞌ-i nudúdeh-i kꞌúneꞌ ꞌutꞌenne, ꞌenne cha dune yé hanabunanyoot. 
Ntsiꞌ-i nudúdeh-i ꞌaw yahoolhduk-un butlꞌalhúhooꞌal tꞌehinínzun ꞌet huwa.

Keyoh Galilee huwhútni-un, ꞌet Sizi Yakꞌusda ooghuni be yálhduk
35 ꞌOm bun ꞌudaꞌ ꞌawhuz lhuyulhkoh daꞌ ꞌet Sizi dudinya ꞌinkꞌez ꞌaz whenya. 

ꞌEt nyo keyoh whuchꞌa suya, ndet la soo disoh tsꞌe, whuz oozya. ꞌEt tenadudli.
36  Simon ꞌinkꞌez dukꞌekene te Sizi hikunuta.
37 Nahayilhti whe ꞌet ꞌuhuyúlhni, “Tsꞌiyanne nkunúta.”
38  ꞌEt Sizi ꞌubulhni, “ꞌUtsꞌun keyoh tsꞌe cha uztoodilh hubaꞌ hoontꞌoh ꞌoh 

cha dune bulh yátisduk ꞌet huba whusásya.”
39 Galilee ndulcho nukéhudizde lugliz totsuk bubulh yálhduk ꞌinkꞌez 

ntsiꞌ-i nudúdeh-i dune ye hanábunuyukw.

Ooka whulhjút-un, ꞌen Sizi soo náꞌyinla
40 ꞌIlhoghun dune, ooká whulhjut-un, leprosy huyulhni, ꞌen Sizi ghu 

ninya, dugwutsi bé nenínya ꞌinkꞌez yutsꞌu tédudli dula ꞌooneh ha. “Nyun 
hukwaꞌ ninzun de, be ilhtus-i ꞌintꞌi-i, ꞌi be sunáꞌilhdeh,” yulhni.

41 Sizi yugha téꞌninzin yutsꞌú nudilhni ꞌinkꞌez yutꞌaíznai. “Hukwaꞌ 
nuszun soo naꞌíntneh,” yulhni.

42  ꞌEt za nyoon dune ulhjutun soo náꞌuja.
43  Sizi khuniti be yulh yálhduk ꞌinkꞌez ꞌet za whenáyalhꞌaꞌ.
44 Nyoon dune natisja whe ꞌet Sizi ꞌuyulhni, “Soo zilhtsꞌai, ꞌuyoonne 

dóniꞌ junih! Inyalh tsꞌe lubret ꞌen ootsꞌínyalh ꞌinkꞌez nyunoolhꞌen. ꞌEt 
ꞌantsꞌíya soo naꞌínja hukwꞌélha ndet la Moses ooghuni kꞌunꞌa lubret ntsꞌu 
húkwaꞌ utni-un, ꞌi oogha íonꞌalh. ꞌEt tsꞌiyanne whúntalhtun tsꞌihꞌun soo 
naꞌínja.”

45 ꞌEt hoontsꞌi ndun dune whenája ꞌinkꞌez tsꞌiyanne dániꞌ ꞌon nus 
huwe yalhduk kꞌet Sizi ꞌaw keyoh dune tunóyaꞌ aitꞌoh. Inka nꞌawh dune 
lhuhóotꞌi ꞌoh dune unli. Lhelhtsꞌiz de whutꞌenne whuz highu lhkꞌesúdil.

Dune délhdusni-un Sizi soo náꞌyinla

2  1 ꞌEt hukwꞌelhꞌaz whutizútya whe Sizi duyoh Capernaum tsꞌe 
naoosja. Tsꞌiyanne whulh ꞌúhuduztsꞌai.

2  ꞌEt ꞌahoh dune ꞌilhuhozdil. Whuz dune lhane ꞌalhgoh daníndil kꞌet 
ꞌaw whuzꞌái-un hooloh, dati ꞌi bulh whudizbun. ꞌEt Sizi Yakꞌusda ooghuni 
ghun ubulh yálhduk.

3  Yalhduk whe dine dune, ꞌenne ꞌilhoghun dune délhdusni-un Sizi tsꞌun 
hítizkai.

4 Whuz dune lhai kꞌet ꞌaw Sizi híyénghun neóodilh aitꞌoh. Inka ndo bun 
ꞌi kꞌihinílhti ꞌinkꞌez soo ndet la Sizi ꞌuntꞌoh-un atꞌen, whuz ndun dune 
délhdusni-un ndus de yukꞌusti-i, ꞌi bulh hukwu huyankai.

5 ꞌEt Sizi dalcho-i be hitꞌanínintan tꞌeoonínzun ꞌet huwa ndun dune 
délhdusni-un ꞌulhni, “Hadih tsꞌoodun nlubeshi tsꞌiyawh mba hooloh suliꞌ.”

6  Whulohne Moses be ꞌudustlꞌus ꞌukꞌunáguzne, ꞌenne nyo ꞌet hudilhtsꞌi 
ꞌinkꞌez ꞌuhinínzun,

7 “Mbe naꞌdunúdzun whe ꞌutni, Yakꞌusda chꞌaz yalhduk. ꞌAw ꞌoh dunene 
lubeshi nꞌun hutoolhdilh aítꞌoh, Yakꞌusda ꞌen za lubeshi nꞌun tulhdilh whe 
ꞌuntꞌoh.”

8  ꞌEt Sizi duyughi be daja huninzun tꞌewhunínzun ꞌet ꞌahoh ꞌubulhni, 
“Dáhoontꞌoh huwa ꞌoh te nuní nahzut?

9 Ndet ꞌukꞌenus huwa lhúhoolnaꞌ ndun dune délhdusni-un ꞌudutásnelh, 
‘Nlubeshi mba nꞌun tisdil,’ kꞌus ‘Dunadindaih ꞌinkꞌez ninya?’

10 Whunoh untistun, yinka dune yeꞌ, ꞌen njan ndi yun kꞌut lubeshi nꞌun 
tulhdilh-un ooba hoontꞌoh.” Inka ndun dune délhdusni-un ꞌulhni,

11 “Nyudúsni, ookwꞌusinti-i ilhchoot ꞌinkꞌez nyoh tsꞌe naíndalh.”
12  Tsꞌiyawh hinilhꞌen whe ꞌa ho dunadija, yukꞌusti-i yilhchoot 

ꞌinkꞌez tsꞌiyanne nalh whenája. Soo tsꞌiyawh buba hooncha ꞌinkꞌez 
Yakꞌusda hidálhtiꞌ ꞌinkꞌez ꞌuhútni, “ꞌAw whutsodaꞌ ꞌet duhoontꞌoh-un 
lhtsꞌuhoosꞌ̱en.”

Sizi Levi, “ꞌAnih,” yúlhni
13  ꞌEt cha za Sizi taba tsꞌe naóosja. ꞌIlhozdílne highu nindil whe ꞌet 

whubodulhꞌeh.
14 ꞌEt Sizi ꞌoh whuya uyalh whe Alphaeus ooyeꞌ Levi, Capernaum 

whenkuti huwunli ha sooneya nálhdzooh-un, ꞌen Sizi yutilhꞌen ꞌet ꞌuyúlhni, 
“Sunanyalh.” ꞌEt Levi dudinya ꞌinkꞌez hikꞌoh tsꞌe ootꞌen ha yuntizya.

15 Hukwꞌelhꞌaz ꞌet Levi ooyoh lhanne ndunne sooneya nalhdzóohne 
ꞌinkꞌez lubeshi ꞌulhꞌenne, Sizi yugha hodulꞌehne cha ꞌet bula naꞌutꞌalh.

16  ꞌEt Moses beꞌ ꞌudustlꞌus ꞌukꞌununáguzne ꞌinkꞌez Pharisee 
didowhne, Sizi hinilhꞌen nyoonne lubeshi ꞌulhꞌenne, ꞌinkꞌez sooneya 
nalhdzóohne bula naꞌutꞌalh. Nyoonne Phariseene Sizi yugha hodulꞌehne 
hubuhoodulhkut, “Dáhoontꞌoh huwa nduntꞌóhne bula ꞌaꞌalh?”

17 Sizi budántsꞌo ꞌinkꞌez ꞌubulhni, “Mbene la soo ꞌúntꞌohne ꞌaw yoo be 
duyun-un halheꞌhunízun, mbene la ndudáne, ꞌenne za yoo be dúyun-un 
kaꞌ huninzun. ꞌEt whuz unꞌa si cha dune tsꞌihꞌun ꞌuntꞌoh naꞌdunúdzunne 
ba whusálhusyal, lubeshi ꞌulhꞌénne lhtꞌanahunoodilh hubudutásnelh ꞌet 
wheni whusásya.”

Dune soo huhooni-un hukwa hoodulhkut
18  ꞌEt John dune too be ꞌulhꞌen-un yugha hodulꞌehne ꞌinkꞌez Phariseene 

bugha hodulꞌehne cha soo húhoonih whe ꞌuyoonne Sizi highu nindil 
ꞌinkꞌez ꞌuhuyúlhni, “ꞌEt dáhoontꞌoh huwa John dune too be ꞌulhꞌen-un 
yugha hodulꞌehne ꞌinkꞌez Pharisee bugha hodulꞌehne soo húhoonih ꞌet 
hoontsꞌi nyun ngha hodulꞌehne, ꞌenne gak?”

19 Sizi ꞌubúlhni, “ꞌAndit lhghuskéne ba nóye ꞌulꞌen de, ndunne bughu 
nusdílne soo húhoonih la nahzun eh? Ndun dune ooꞌat whuzdliꞌ-un, ꞌet 
butoh usda de, ꞌaw nduhóoneh aitꞌoh.

20 ꞌEt hoontsꞌi whusaóotiltsꞌulh ndet la ndun dune ꞌat utꞌí-un bughu 
nayitálchulh. ꞌEt dzin whusahóoltsꞌut de, ꞌoh de za soo húhootanih.”

21 “ꞌAw ꞌilhoghun naih ꞌandidi-i naih jut be naoolhkut aitꞌoh. ꞌEt 
ndúja de, ndi naih ꞌandidi-i be nalhkut-i, nyoo naih jut nalhkut-i bulh 
hanaitichꞌulh ꞌinkꞌez ꞌon nus hooncha tileh.

22  ꞌEt whuz unꞌa ꞌaw ꞌilhoghun tsꞌekoo tooꞌ, ꞌawhuz ꞌutꞌen-i, ꞌuzus ꞌujut-i 
be húyoolhdzeh huba lheꞌhóotꞌoh. ꞌEt nduhúyinla de nyoo tsꞌekoo tooꞌ 
zus ꞌujut-i ookꞌotáltulh ꞌinkꞌez nankiltꞌoh tsꞌekoo tooꞌ ꞌinkꞌez oozus bulh 
nintaꞌ titꞌelh. Tsꞌekoo tooꞌ ꞌawhuz ꞌutꞌen-i ꞌuzus ꞌandidi-i be óoldzeh hubaꞌ 
hoontꞌoh.”

Nahulyis dzin hukwaꞌ hoodulhkut
23  ꞌEt doo cha nahulyis dzin ꞌuhoontꞌoh whe, Sizi ꞌinkꞌez yugha 

hodulꞌehne tubulh tlꞌo kꞌut ꞌoh whuya hidulh whe, tlꞌo maiꞌ hoonuyin.

24 ꞌEt Phariseene Sizi ꞌuhuyúlhni, “Nilhꞌen dáhoontꞌoh huwa ngha 
hodulꞌehne natsꞌulyis dzin ꞌet ꞌuhutꞌen? ꞌAw ꞌet nduhóotꞌen huba 
lheꞌhootꞌoh.”

25 Sizi ꞌubúlhni, “ꞌAw lakw hukwꞌu yalhúlhdih David dája ꞌoh daꞌ, 
yooꞌalh-i hooloh whe yulh ꞌútꞌenne te buyeꞌíltsꞌul whe ꞌet ꞌuja,

26  Yakꞌusda ooyoh ꞌet danínya ꞌinkꞌez nyoo lhes Yakꞌusda gha tꞌaih-i, 
ꞌi yuꞌalh ꞌinkꞌez yulh ꞌutꞌenne, ꞌenne cha huyanꞌal. Lubretne ꞌaw ꞌenne 
za huyooꞌalh hubaꞌ hoontꞌoh, ꞌet hoontsꞌi David ꞌinkez yulh ꞌutꞌenne cha 
nduhuja. ꞌOh daꞌ Abiathar ꞌen lubretne bumoodih unli wheꞌ hooja.”

27 ꞌEt Sizi ꞌubúlhni, “Nahulyis dzin dune whe sooꞌ hootꞌeꞌ ha ꞌoohoolya, 
ꞌinkꞌez dune, ꞌenne ꞌaw nahulyis dzin huba lheꞌhílnel.

28  ꞌEt huwa yinka dune yeꞌ, nahulyis dzin ꞌet hoontsꞌi hukwaꞌ ninzun 
kꞌunꞌa ꞌutꞌen.”

Sizi Gri dune oola únduda-un soo naꞌyinla

3  1 ꞌEt Sizi Lizwif bulugliz tsꞌe naóosja. ꞌIlhoghun dune oola ꞌaw ye 
nulhéꞌustꞌen-un, ꞌet usda.

2  ꞌEt Phariseene tube Sizi highunli nahulyis dzin tilah nyoon dune ka 
únli-un nayoolhyih, hukwa hikꞌéhoꞌalh-un, ꞌet hukwa highunli.

3  Sizi nyoon dune oola ka únli-un ꞌulhni, “Dunadindaih ꞌinkꞌez ndiz nus 
ínyalh!”

4 ꞌEt Sizi uboodulhkut, “Neghá whuntꞌai eh nahulyis dzin, ꞌulaꞌ tsꞌutinelh 
kꞌus ꞌutsꞌuduntálhda, uztilhyih kꞌus gak uztilhtselh?” ꞌAw dája lhodinel.

5 Sizi tube hunílchꞌe whe butunuyúꞌen ꞌet hoontsꞌi whudulhyoh bugha 
téꞌninzun, stabe butsi dunutsꞌun. ꞌEt nyoon dune ka únli-un yulhni, 
“Lhtsꞌedílnih!” Nyoon dune lhtsꞌedilhni ibulh ꞌilhoghi oola kꞌunꞌa soo 
náꞌuja.

6  ꞌEt ꞌahoh Phariseene nyo lugliz tenáhundil ꞌinkꞌez Herod didowhne 
bulh highu yalhduk ntsꞌenꞌa Sizi hituzilhghelh ꞌet wheni lhahóduleh.

ꞌIlhozdílne bunghun taba húdilhtsꞌi
7 ꞌEt cha za Sizi yugha hodulꞌehne tubulh Galilee bun tsꞌe náhoosdil. 

Galilee keyoh whutꞌenne whuz huyoonizdíl ꞌinkꞌez lhelhtsꞌiz de keyoh tsꞌe 
haíndilne tubulh. Judea tsꞌe haíndilne cha,

8  Jerusalem whutꞌenne cha, Idumea tsꞌe haíndilne cha, Jordan koh 
whanyan whutꞌenne cha, ꞌinkꞌez ndunne Tyre ꞌinkꞌez Sidon whutꞌenne, 
ꞌenne cha, tsꞌiyawh Sizi higheꞌ ꞌilhozdil lhat te neꞌútꞌen huyulh ꞌúdantsꞌo 
ꞌet huwa.

9 ꞌIlhozdílne huldlai ꞌinkꞌez Sizi huyulh lhedindil ꞌet whuchꞌa yugha 
hodulꞌehne, “Tsꞌi sba lhadáhleh,” ꞌubúlhni.

10 Lhane ndudáne soo naꞌbinla ꞌinkꞌez ꞌuyoonne hitꞌaóonalh hukwaꞌ 
hutꞌen

11 ꞌinkꞌez mbene la ntsiꞌ-i nudúdeh-i buyudíndane, Sizi hitulhꞌih te, 
hibut nachánuldulh, ꞌinkꞌez hahúzulh whe ꞌuhutni, “Nyun Yakꞌusda ooYeꞌ 
inli whe ꞌintꞌoh.”

12  ꞌEt Sizi khuniti be ndunne ntsiꞌ-i nudúdeh-i ꞌubúlhni, “Khun mbe 
ꞌustꞌoh doohtniꞌ junih!”

Whunizyáne ꞌon ꞌat nane, ꞌenne Sizi ꞌet ꞌutahábanla
13  Shus kꞌut ndo whenya whe mbene la bukaꞌ ninzun ꞌenne bukaꞌ daniꞌ 

ꞌinkꞌez hitsꞌo whúsaindil.
14 Whunizyáne ꞌon ꞌat nane, ꞌenne ꞌutahábanla. “Sulh ꞌóohtꞌeꞌ ha 

ꞌutahanóhisdla,” ꞌubúlhni, “Dune bulh yátilhduk ha nohtisꞌalh
15 ꞌinkꞌez ntsiꞌ-i nudúdeh-i dune yáhananoohyoot ꞌinkꞌez dune soo 

naꞌboolhꞌen-un, ꞌet nohtlꞌahóosꞌai.”
16  Ndunne whunizyane ꞌon ꞌat nane, ꞌenne ꞌutahábanla Simon, ꞌen Sizi 

“Peter” naidútni.
17 James ꞌinkꞌez bulhutsin John Zebedee ooyeꞌke ꞌenne Sizi Boanerges 

nabudátni, ndi ꞌoozíꞌ-i “huskéne” ni whe ꞌutni;
18  Andrew, Philip, Bartholomew, Matthew, Thomas, James Alphaeus 

ooyeꞌ, Thaddaeus, Simon huwu daóoditꞌowh-un,
19 ꞌinkꞌez Judas cha ꞌen Sizi be náꞌoodutakulh-un.

Netsudule Sizi Gri ooyudinda hutni
20 ꞌEt yoh tsꞌu náhoosdil. ꞌEt doo cha za ꞌilhozdilne huldlai kꞌet Sizi 

ꞌinkꞌez yugha hodulꞌehne bulh ꞌuhutiꞌulh, ꞌet hoontsꞌi ꞌaw ꞌuhooneh aítꞌoh.
21 Lhane dune ꞌuhutni, “Beni hoolel” hutni ꞌinkꞌez ookꞌekene huyulh 

údantsꞌo whe hika natisdil dudeni yit nintaꞌ ꞌootꞌen whuchꞌa.
22  Moses be ꞌudustlꞌus ꞌukꞌununáguzne, Jerusalem tsꞌu haíndilne, ꞌenne 

ꞌuhutni, “Beelzebul ooyudínda ꞌen yugha óoninꞌai huwa ꞌutꞌen ntsiꞌ-i 
nududeh-i bughu whenábunuyukw.”

23  Inka Sizi, “ꞌAnih,” hubúlhni, ꞌinkꞌez bubulh náwhulnuk higha 
hodoolꞌeh ha, “Ntsꞌenꞌa netsudule dichꞌoh nadudúntíjulh?

24 Keyoh whutꞌenne lhchꞌaz nehúdindil ꞌinkꞌez lhehúndil de, ꞌet keyoh 
gak whutale,

25 kꞌus ꞌilhoghun yoh whutꞌenne lhchꞌaz nehúdindil de, ꞌet yoh 
whutꞌenne tsꞌiyawh yahitádulh.

26  ꞌEt ntsiꞌ-i nududeh-i lhchꞌaz nehúdindil de, ꞌaw saꞌ ꞌuhootꞌeꞌ aítꞌoh 
lhchꞌá náhúsdil ꞌinkꞌez la gak hooleꞌ.

Mbene la Ndoni chꞌaz ditni be yalhdukne, 
ꞌaw buba whunaoodootnoh aitꞌoh

27 “Dune ulhtus-un ooyoh daháꞌ danyuz ꞌinkꞌez teꞌóolelh nehooloh, 
ꞌudechoo dune ulhtus-un yulhghel de, ꞌet de za yughu téꞌtilelh.

28  Soo tsꞌihꞌun nohdúsni, tsꞌiyanne dune bulubeshi cha ꞌinkꞌez Yakꞌusda 
chꞌaz yáduk-un cha tsꞌiyawh buba nꞌún whutildulh.

29 ꞌEt hoontsꞌi mbene la Ndoni chꞌaz yálhdukne, ꞌenne ꞌaw bulubeshi 
buba nꞌun yutoolhdilh aitꞌoh, ꞌilhiz wheni lubeshi hutꞌi.”

30 Sizi ubudaniꞌ-un, ꞌet huwa ndunne Moses be ꞌudustlꞌus 
ꞌukꞌununáguzne ꞌuhútni, “Ntsiꞌ-i nudúdeh-i ooyudínda!”

Sizi ooloo ꞌinkꞌez bulhutsinke hitsꞌu tídulh
31 ꞌEt Sizi ooloo ꞌinkꞌez bulhutsinke te whusahándil yoh yoo ꞌaz tsꞌe, ꞌet 

nódilhya whe yoh tsꞌe khuni hitsꞌo tlꞌainꞌai.
32  Dune ꞌilhozdílne Sizi hinat dilhtsꞌi ꞌinkꞌez ꞌet ꞌuhuyúlhni, “Nilhꞌen 

nloo ꞌinkꞌez nyulhutsinke nꞌat ꞌaz ꞌuhutꞌen ꞌinkꞌez nkaꞌ hoodulhkut.”
33  ꞌEt Sizi ꞌubúlhni, “Mbe la sloo kꞌus mbene la sulhutsinke?”
34 Tsꞌiyawh dilhtsꞌíne butunúyuzꞌen ꞌinkꞌez ꞌutni, “Whunulhꞌen njan 

ndunne, ꞌenne sloo ꞌinkꞌez sulhutsinke cha ꞌuhintꞌoh.
35 Mbene la Yakꞌusda kꞌúneꞌ ꞌutꞌen unli-un, ꞌen sulhutsin, sulhtus, 

ꞌinkꞌez sloo ꞌuhintꞌoh.”

ꞌAꞌnulé-un oogha whútsꞌodulꞌeh

4  1 ꞌEt bunghun Galilee huwhútni-un, ꞌet doo cha za ꞌilhozdilne 
Sizi higha óozdil ꞌinkꞌez hubodulhꞌeh. ꞌIlhozdilne huldlai kꞌet tsꞌi 

bet tlꞌadidaꞌ. ꞌEt ndanus le dodikelh whe ꞌet whutsꞌun ꞌilhozdilne taba 
nódilhya whe hubodulhꞌeh.

2  Lhat-un whe hukwꞌu bubulh nawhulhnuk huwa há hodoolꞌeh ꞌet wheni.
3  “Soo zúlhtsꞌai ꞌilhoghun ꞌaꞌnule-un, ꞌáꞌuntilelh tsꞌu whenya.
4 ꞌEt ꞌaꞌnule whe ooloh ti nanánkat. ꞌI dutꞌaiyaz whusahándil ꞌinkꞌez 

tsꞌiyawh hinildil.
5 ꞌEt ooloh tse toh nanánkat, ꞌankwꞌus yunyaz hooloh-un, ꞌet huwa 

ꞌahoh hánuski.
6 Ooghih hooloh ꞌet huwa hasainꞌai whe tsꞌiyawh yanúdizgi ꞌinkꞌez gak suliꞌ.
7 ꞌEt ooloh cha whus cho tanínkat. ꞌI cha whus cho whutoh bulh 

hainanyai bulh lhéwhultloh ꞌinkꞌez ꞌaw hálhniyil.
8 ꞌEt ꞌonghoh-i yun unzoo-i kꞌut nanánkat whe soo hananyai ꞌinkꞌez oomaiꞌ 

whulukhi tat whunizyai (30) oomaiꞌ suliꞌ, whulukhi lhkꞌutat whunizyai (60) 
oomaiꞌ suliꞌ, ꞌinkꞌez whulukhi whunizyat whunizyai (100) oomaiꞌ suliꞌ.”

9 ꞌEt Sizi ꞌubulhni, “Mbe la oodzo hoonine, ꞌenne huyoozólhtsꞌaiꞌ hubaꞌ 
hoontꞌoh.”

Oogha whútsꞌodulꞌeh-i, ꞌi di unli wheꞌ ꞌuntꞌoh?
10 ꞌEt Sizi dichꞌoh ꞌúntꞌoh whe whulohne yoozálhtsꞌaiꞌne whelꞌaꞌne bulh 

Sizi higha óozdil ꞌinkꞌez ꞌuhuyúlhni, “Dája daniꞌ-un, ꞌet neba hukwꞌu 
nuhílhyeꞌ.”

11 Sizi ndúbulhni, “Ntsꞌenꞌa ꞌutinelh Yakꞌusda duduneꞌne hikꞌúneꞌ ꞌutꞌen-
un, ꞌandit whutsꞌun dune chꞌá nonaꞌiꞌ. ꞌEt ꞌandit tsꞌiyawh nohba hahónla 
tꞌeoonoohzeh ha, ꞌet hoontsꞌi ꞌuyoonne dune, ꞌenne higha hódoolꞌeh 
kꞌunꞌa za bubulh yáduk.

12  ꞌEt huwa:
‘Honilhꞌen ꞌet hoontsꞌi la ꞌaw lhuhuhoosꞌ̱en ooleꞌ.

ꞌUhoozílhtsꞌai ꞌet hoontsꞌi la ꞌaw tꞌelhuhonoosze.
ꞌEt bubeni taóodiltsꞌut ꞌinkꞌez Yakꞌusda tsꞌu náhulhꞌa de ꞌet bulubeshi 

buba ꞌún yutilhdulh.’ ”

ꞌAꞌnule-un oogha whútsꞌodulꞌeh-un, ꞌet Sizi neba hukwꞌu nuhúlhyeꞌ
13  ꞌEt Sizi ꞌubúlhni, “Ndi oogha hódulhꞌeh-un, ꞌaw tsꞌihꞌun nelhúwhuꞌal 

de, ꞌet ntsꞌenꞌa suba ꞌoohne ꞌuyoo oogha hódutilhꞌeh-un tsꞌihꞌun 
neootahꞌalh?”

14 ꞌEt Sizi ndúbulhni, “Yakꞌusda ooghuni ꞌi ꞌuyulhꞌen ꞌáꞌnule-un ꞌaínule, 
ꞌet whuz unꞌa Yakꞌusda ooghuni ꞌuhuyulhꞌen.

15 Whuloh te Yakꞌusda ooghuni ti nanúkat, ꞌi hiditsꞌo te, ꞌet ꞌahoh Satan 
khuni budzi bughu yílhchuk.

16  Ndi ndai daꞌ tse toh ꞌanilya, ndunne ꞌi kꞌunꞌa za ꞌuhintꞌoh. Ndi 
Yakꞌusda ooghuni hiditsꞌo ꞌinkꞌez soo ꞌahoh huhóontꞌiꞌ whe huyilhchuk.

17 ꞌEt hoontsꞌi didutchꞌoh ꞌaw bughih hooloh leꞌhintꞌoh. ꞌEt huwa 
ꞌatsulyaz za buba ꞌalhaꞌ hoontꞌoh. ꞌInkꞌez ndi khuni ꞌi gha dzoh nuhudeh 
ꞌinkꞌez ꞌonghohne buchꞌaz huditnih. ꞌEt huwa ꞌaho ndi khuni hiladutnih.

18  Ndai la whus toh ꞌanankat-i leꞌuntꞌohne, ꞌenne ndiz unꞌa ꞌuhintꞌoh.
19 ꞌEnne khuni hiditsꞌo, ꞌet hoontsꞌi ndi yun kꞌut huwu ni udli-un, ndi 

yun kꞌut hoonzooꞌ hoontꞌoh-un, ꞌinkꞌez ndai la ndi yun kꞌut huhóontꞌiꞌ 
tuneꞌ hutꞌen-un, ꞌet ꞌi tsꞌiyawh whus cho ꞌi be bulh lheꞌullhuk. ꞌEt huwa 
ꞌaw lhadúlyane hooleꞌ aitꞌoh.

20 ꞌEt whulohne yun unzoo-i kꞌut nanánkat ꞌi unduhúltꞌoh Yakꞌusda 
ooghuni hiditsꞌo, huyílhchuk, ꞌinkꞌez dudzi yo-un nehídiꞌaih, ꞌet oomaiꞌ 
whulih. Whulohne tat whunizyai (30), whulohne lhkꞌutat whunizyai (60), 
ꞌinkꞌez whulohne cha whunizyat whunizyai (100).”

Too dízkꞌun kwꞌuz yo yudinꞌai-i Sizi yughu yalhduk
21 ꞌOn ꞌun Sizi ndúbulhni, “Too dízkꞌun dune daíninꞌai ꞌinkꞌez yukꞌuz 

yonáꞌdizꞌai tilah kꞌus lili tꞌa tilah ꞌaiyanꞌai? ꞌAwundooh! Hukwꞌusꞌai-un, ꞌet 
hukwꞌéyiꞌaih.

22  ꞌEt huwa ndai la whuꞌiz ꞌuntꞌoh-i, tsꞌiyawh tsꞌet hatíkulh.”
23  ꞌEt Sizi ꞌubúlhni, “Mbe la oodzo hoonine, ꞌenne huyoozólhtsꞌaiꞌ hubaꞌ 

hoontꞌoh.”
24 ꞌEt cha ndúbulhni, “Huwahli ꞌinkꞌez soo cho soo zúlhtsꞌai de, soo la 

oogha hódoolhꞌeh whuz unꞌa za Yakꞌusda ꞌon ꞌun cha la nohla ꞌooneh.

25 Mbene la sghuni soo cho huyoozílhtsꞌaine, ꞌenne ꞌon ꞌun cha 
huyootuzálhtsꞌilh ꞌinkꞌez higha hódutilꞌeh. ꞌEt bugha whútatꞌalh ꞌinkꞌez 
mbene la lhuhuyootuzálhtsꞌilhne, ꞌenne sghuni hidántsꞌo ꞌi hoontsꞌi 
hinaoodutilnoh.”

Haníyeh-i oogha whútsꞌodulꞌeh
26  ꞌEt Sizi ꞌutni, “Nohbulh naóowhutiznuk Yakꞌusda ookꞌúneꞌ whutꞌen-

un, ꞌet huwun dune lhéꞌutꞌen ꞌanulye-i ꞌanúle whuz unꞌa ꞌuntꞌoh.
27 ꞌEt hukwꞌelhꞌaz ꞌulhdzis usti ꞌinkꞌez dzenis ꞌet nꞌawh neꞌútꞌen, ꞌet 

ndulyiz whe ꞌainanla-i ookꞌunónultalh ꞌinkꞌez haníyeh ꞌet hoontsꞌi ꞌaw 
tꞌeoonúszun datꞌen whe hanúlhyih.

28  ꞌEt yun ꞌi gha hanúlhyih ꞌinkꞌez oomaiꞌ whulih. ꞌUdechoo yun ghu 
nuki ꞌet nuyih ꞌinkꞌez dinyiz lhih te oomaiꞌ whulih.

29 ꞌEt oomaiꞌ nutꞌih te ꞌet dune lufoo be yutꞌus ꞌawet háꞌ nukat 
newhúninzut ꞌet huwa.”

Haníyeh-i Mustard huyúlhni ꞌi oogha whútsꞌodulꞌeh
30 ꞌEt Sizi ꞌutni, “Daja uzdutinelh whe Yakꞌusda ookꞌúneꞌ whutꞌen-un, ꞌet 

hukwꞌu nutsꞌúhulhyeꞌ whe hígha hódoolꞌeh ꞌi ookꞌúnatsꞌotilnuk?
31 ꞌUkꞌenus ꞌanulye-i nintsool-i, ꞌi mustard huyúlhni. ꞌI dune yilhchuk 

ꞌinkꞌez ꞌainulih.
32  ꞌEt hanúlhyih te, ꞌinkꞌez dilhtán-i ꞌukꞌenus ꞌudilcho lhih oozischum 

dincha whe lhtsꞌenunúlhyeꞌ ꞌet dutꞌaiyaz yutoh netꞌo ulih.”
33  Lhat-un higha hódoolꞌeh ha bubulh yálhduk dáhoolcho-i be 

tꞌehontizeh-un, ꞌet za hukwꞌu bubulh náwhulnuk.
34 Higha hódoolꞌeh-i, ꞌi be za bubulh yálhduk ꞌet hoontsꞌi dichꞌoh 

ꞌúhintꞌoh te yugha hodulꞌehne, ꞌenne soo cho buba hukwꞌú nuhúlhyeꞌ.

Whudutilhtsꞌut whe Sizi whudílhghel
35 ꞌEt hulhgha za Sizi yugha hodulꞌehne ꞌúbulhni, “Nyan tadatus tsꞌe 

uztookeꞌ.”
36  Inka ꞌilhozdilne buchꞌa nahusdil yugha hodulꞌehne tsꞌi be hándil, Sizi 

ꞌudaꞌ ye usda-i, ꞌi be nyan hutizki ꞌuyoo tsꞌiyaz cha bubulh tizkat.
37 Khunsul nilhtsꞌi ulhtus tiztsꞌi whe tatsi dincha kꞌet tsꞌi be tádutih 

ꞌinkꞌez ꞌankwꞌus too be whendunimbun.
38  ꞌEt Sizi tsꞌi niz tsꞌe ꞌet tseꞌalh kꞌut tsenilhꞌal ꞌinkꞌez nanisti. ꞌEt yugha 

hodulꞌehne tsꞌe nahinílhdzut ꞌinkꞌez ꞌuhuyulhni, “Nehodulhꞌeh-un, ꞌawet 
yatsꞌitádla ꞌaw neghu ni lhínloh?”

39 Sizi dudinya whe too kꞌut nilhtsi khuni ulhtus-i be hukwaꞌ yudániꞌ, 
“Nilhtsꞌi, ꞌetsul ꞌineh,” ꞌinkꞌez, “Tatsi nulhózina,” ꞌinkꞌez ꞌet ꞌawet dínghel.

40 ꞌEt Sizi yugha hodulꞌehne ndúbulhni, “Dahoontꞌoh huwa stabe 
nulhjut, ꞌaw eh bé ꞌalhaꞌ hoontꞌoh-i lhuhtꞌih whé ahtꞌoh?”

41 ꞌEt tube whéhunilhjoot ꞌinkꞌez ꞌulhodútni, “Dantꞌoh-un dune unli whe 
ꞌuntꞌoh? Nilhtsꞌi ꞌinkꞌez tatsi bulh hoontsꞌi yukꞌúneꞌ ꞌutꞌen.”

Dune ntsiꞌ-i nudúdeh-i ooyudúltsꞌi-un Sizi soo náꞌyinla

5  1 ꞌEt bun kꞌut nyan hoozki whuz Gadarenne bukeyoh ꞌet 
ꞌúhoontꞌoh.

2  Soo Sizi tsꞌi bé hainya ibulh ꞌilhoghun dune tse bet dune ꞌadinla-un 
whuz de haínya.

3  Ndun dune telꞌen ntsiꞌ-i nudúdeh-i, ꞌi ooyudínda ꞌinkꞌez tsꞌun kꞌut ꞌet 
whutꞌi. ꞌAw dune lhuztih tlꞌool be hoontsꞌi whehídolhtꞌi aitꞌoh.

4 Lhat whe oola ꞌinkꞌez ooke bulh huyulhghelh ꞌet hoontsꞌi ꞌoh totsuk 
lhuztih tlꞌool kꞌunuyúchꞌus ꞌinkꞌez lhuztih ooke be lhulhꞌoo-i, ꞌi cha 
yayalhꞌus. Ulhtus kꞌet ꞌaw dune hichꞌaꞌ oolhdeh aítꞌoh.

5 Dzin ꞌinkꞌez ꞌulhdzis ꞌi bulh tsꞌun kꞌut whutoh ꞌinkꞌez nódistꞌai-un, ꞌoh 
nuya whe ꞌaldzul ꞌinkꞌez tse be oodudutꞌas.

6  Dzoh nilhdzaꞌ-un, ꞌet yughusyin whe Sizi yutilhꞌen. ꞌAhoh yutsꞌu 
tílhgai ꞌinkꞌez dugwut si be yubut nachánitno,

7 ꞌinkꞌez soo ꞌultus-un ꞌaldzul whe ꞌutni, “Sizi ꞌukꞌenus Yakꞌusda ooYeꞌ 
ndet stsꞌu húkwaꞌ ninzun. Yakꞌusda ꞌintꞌoh inka ntsꞌu tédusdlih dzoh 
nusílhdzut iloh.”

8  ꞌEt ndutni whe Sizi ndúyulhni ntsiꞌ-i nudúdeh-i ndun dune 
ooyáhanaindaih.

9 ꞌEt Sizi yoodulhkut, “Ndai la nyooziꞌ?” yúlhni. ꞌEt ꞌutni, “Legion, ꞌi 
sooziꞌ ꞌuntꞌoh. ꞌI lhane lhuganne ꞌutsꞌintꞌoh ni whe ꞌutni.”

10 ꞌEt ntsiꞌ-i nudúdeh-i Sizi soo yutsꞌu tédudlih, “Njan keyoh whuchꞌa 
netolhꞌaꞌ junih,” yúlhni.

11 Dzulh enghoh ꞌet gugoos lhai ꞌet ꞌaꞌálh.
12  ꞌEt ntsíꞌ-i Sizi tsꞌu tehududlih nꞌúnne gugoos ꞌenne butsꞌu néilhꞌalh ꞌet 

de la buyúzdoodeh.
13  ꞌEt huwa ꞌahoh Sizi butlꞌahónꞌai ntsiꞌ-i nudúdeh-i dune yutsꞌa 

hanádide ꞌinkꞌez gugoos ꞌi yudande. Gugoos ꞌankwꞌus 2,000 ꞌuntꞌoh, ꞌi 
tsꞌiyawh whenghólghaz ꞌinkꞌez too yanghan.

14 ꞌEt nyoonne gugoos ghunline whehílghaz ꞌinkꞌez keyoh whutakhuni 
huninꞌai. ꞌEt lhane whusaíndil dáhooja hontilhꞌelh ha.

15 ꞌEt Sizi highu nindil ꞌinkꞌez dune hinilhꞌen ntsiꞌ-i nudúdeh-i 
ooyudúltsꞌi inléꞌ-un, ꞌet hukwꞌusda beni oogha nádiltsꞌut ꞌinkꞌez soo 
dintꞌoh cha ꞌuntꞌoh. Buba hooncha kꞌet tube whéhunilhjoot.

16  ꞌEt mbene la honꞌénne, ꞌenne dune hudániꞌ ndun dune ntsiꞌ-i 
nudúdeh-i ooyudúltsꞌi inléꞌ-un dája la ꞌinkꞌez gugoos ghun cha.

17 ꞌEt Sizi highu tedudli bukeyoh whuchꞌa naóojaꞌ ha.
18  ꞌEt Sizi tsꞌi be nádaih ꞌet ndun dune mbe la ntsiꞌ-i nudúdeh-i 

ooyudúltsꞌi inleꞌ-un, ꞌen Sizi yutsꞌu tédudlih, “Nyulh ꞌóosneh,” yúlhni.

19 ꞌEt Sizi, “ꞌAwundooh,” yúlhni ꞌinkꞌez ꞌuyúlhni, “Nyoh tsꞌun naíndalh 
ꞌinkꞌez nkꞌekene te hubudíni dalcho ꞌi be la nyuMoodihti ntsꞌun oodzi 
únzoo ꞌinkꞌez dalcho ꞌi be nla ꞌuja.”

20 ꞌEt ndun dune whenája ꞌinkꞌez whunizyat-un keyoh ꞌet whutulhuséya 
Sizi daíyinla whe yula ꞌuja ꞌubúlhni. ꞌEt mbene la yuditsꞌone tsꞌiyawh 
buba hooncha.

Sizi Jairus ootseꞌ dunaidilhti ꞌinkꞌez tsꞌeke Sizi yunaih tꞌaíznai-un
21 ꞌEt Sizi nyan tadatus tsꞌe whenáhiki ꞌinkꞌez bunghun whuzih lhane 

dune higha óozdil.
22  ꞌEt Lizwif bulugliz whumoodih Jairus huyúlhni ꞌen yughu ninya ꞌet 

Sizi yutilhꞌen whe yubut nachániti.
23  ꞌInkꞌez tube cho yutsꞌu tédudlih, “Ustseꞌyaz ꞌawet datítsa, sulh 

naíntꞌus ꞌinkꞌez ookꞌudólni sih soo náꞌootne ꞌinkꞌez khoonaꞌ sih.”
24 ꞌEt ꞌawet Sizi yulh nátistꞌaz. ꞌEt whuz lhane dune yulh tizdil kꞌet 

lhtsꞌun únꞌa huyúlhedindil.
25 ꞌIlhoghun tsꞌeke tube dzoh nuzut whunizyat ꞌon ꞌat nat yus kꞌut ꞌet 

duwhulyiz whe ꞌuskaiꞌ ꞌuyulhꞌen-un,
26  yoo be dúyunne lhane cha hukwaꞌ huyalhꞌen. Duzooneya tsꞌiyawh 

gak yulhtsi ꞌet hoontsꞌi nus za lheꞌínelh.
27 ꞌEt Sizi yulh údantsꞌo ꞌet huwa dune toh Sizi yutꞌa tsꞌe yugha nínya 

ꞌinkꞌez oonaih yutꞌaíznai.
28  “ꞌAntsꞌi oonaih ꞌi te ootꞌaízasnai de ꞌet de la soo náꞌoosneh,” dichꞌoh 

ꞌet ndunínzun.
29 Inka Sizi yunaih ꞌi yutꞌaíznai ibulh ꞌet ꞌahoh ꞌuskaiꞌ ꞌuyulhꞌen-un 

ꞌetsul ꞌuja ꞌinkꞌez ꞌahoh tꞌéoonanzin whe dzoh nuzut-un soo náꞌuja.
30 ꞌEt ꞌahoh Sizi tꞌéoonanzin yé ulhtus ye dune laꞌutꞌen-i ooloh 

ootsꞌahadíltsꞌut. ꞌEt ꞌilhozdílne butsꞌu nálhꞌa ꞌinkꞌez ꞌutni, “Mbe whe ꞌuja 
snaih yutꞌaíznai?”

31 ꞌInkꞌez yugha hodulꞌehne huyúlhni, “Dadíni wheꞌ dini? Lheꞌultsuk 
ꞌilhozdilne lhane whe nyan do hahúnildo ꞌinkꞌez, ‘Mbe ꞌuja snaih 
yutꞌaíznai dini?’ ”

32  ꞌEt hoontsꞌi Sizi mbe ꞌuja-un yukuyúꞌen.
33  ꞌEt nyoon tsꞌeke daja whe soo náꞌuja tꞌeoonanzin whe butahaínya 

whenuljut kꞌet dutlut ꞌinkꞌez Sizi yubut nachániti ꞌinkꞌez khuni ꞌalhaꞌ 
ꞌuntꞌoh-i be tsꞌiyawh yulh náhoolnuk.

34 Sizi ꞌuyúlhni, “Stseꞌ be ꞌalhaꞌ hoontꞌoh-i intꞌi ꞌet huwa soo náꞌinja. 
Ndzi hóontꞌiꞌ whe natonjaꞌ ꞌinkꞌez ndai la be dzoh ninzut-i soo 
náꞌontneh.”

35 ꞌEt ꞌawhuz Sizi nusíyilh whe khuni naꞌáne Jairus ooyoh tsꞌe haíndilne 
ꞌuhuyúlhni, “Ntseꞌyaz dazsai, ndun dune hodulhꞌéh-un di ha ꞌon ꞌun 
ooghu tédínlih?”

d 6:7 ꞌEnne whelꞌaꞌne ꞌuhintꞌoh. 

36  ꞌEt Sizi ꞌaw ꞌoh cha lhnízun daja hutni whe ndun lugliz whumoodih 
ꞌuyúlhni, “ꞌAw whéniljut hoontsꞌi ꞌantsꞌi mba ꞌalha hotꞌeꞌ.”

37 ꞌAw ꞌuyoonne dune dulhúlhtildulh ndunne Peter cha, James cha 
ꞌinkꞌez bulhutsin John cha, ꞌenne za hiyulh tizdil.

38  ꞌEt ꞌawet Lizwif lugliz whumoodih ooyoh tsꞌe hoozdil ꞌet Sizi 
whunilhꞌen ndulcho whe tahuditni ꞌinkꞌez tso yahalhduk.

39 Sizi yoh danínya ꞌinkꞌez ꞌubúlhni, “Di ha sdabe tádahtni ꞌinkꞌez 
ahtso? Ndun tsꞌoodun ꞌaw dálhitsal ꞌantsꞌi usti whe ꞌuntꞌoh.”

40 ꞌEt ꞌawet tsꞌiyawh highudloh. Inka tsꞌiyawh tenábunilhꞌaꞌ. Tsꞌoodun 
oobá ꞌinkꞌez ooloo bulh hubílhchoot, yugha hodulꞌehne tane cha ꞌinkꞌez 
tsꞌoodun sulhti tsꞌe danínya.

41 ꞌEt tsꞌekeyaz yula ílhchoot ꞌinkꞌez ꞌuyúlhni, “Talitha koumi,” ꞌet 
dakelh kꞌunꞌa, “Tsꞌekeyaz dunadindaih nyudúsni,” ni whe ꞌutni.

42  ꞌEt ꞌahoh dunadija ꞌinkꞌez nádinya. Nyoon tsꞌekeyaz whunizyat ꞌon ꞌat 
nat be yus kꞌut ꞌet ndúhooja whe soo tsꞌihꞌun buba hooncha.

43  Sizi soo khuni ulhtus-i be ꞌubúlhni, “ꞌEt dune dóhniꞌ junih, ꞌinkꞌez 
hoonliyaz yutiꞌúlh-i oogha óohꞌalh,” ꞌubúlhni.

Sizi Nazareth whutꞌenne chꞌa hinílhjoot

6  1 ꞌEt Sizi nyo usda-un whuchꞌa nasja ꞌinkꞌez dukeyoh tsꞌe whenája. 
Yugha hodulꞌehne cha huyulh whenadil.

2  Nahulyis dzin ꞌet Lizwif bulugliz whubodulhꞌeh whe lhane dune ꞌet 
dilhtsꞌíne hidántsꞌo whe tube buba hooncha ꞌinkꞌez ꞌuhútni, “Ndun dune 
ntsꞌez de hahónla whe ꞌutni? Ndi whunih-i be ntsꞌez dehahónla whe ꞌutni? 
ꞌEt ntsꞌenꞌa ꞌutꞌen sdabe huwa ꞌítꞌen te neꞌútꞌen?

3  Yoh ꞌuwhulhꞌen-un, ꞌen iloh lakw ꞌuntꞌoh? Mary ooyeꞌ ꞌet bulhutsinke 
cha James, Joses, Judas, Simon, ꞌinkꞌez bulhtuske cha iloh nja huwhutꞌi?” 
ꞌEt inka hitsꞌu disnih.

4 ꞌEt Sizi ꞌubúlhni, “Yakꞌusda be nus hóoꞌen-un yalhduk te ndulcho 
whe hidílhtiꞌ, ꞌet hoontsꞌi ookeyoh whutꞌenne, soo didutchꞌoh oonadneke 
ꞌinkꞌez ooyoh whutꞌine cha, ꞌenne za lhuhidílhtiꞌ.”

5 ꞌEt huwa nyo ꞌet Sizi ꞌaw huwa ꞌítꞌen te neꞌóotꞌen aítꞌoh, ꞌet hoontsꞌi 
whulohne ndudáne, ꞌenne za bukꞌudílhni whe soo náꞌbulhꞌih.

6  ꞌEt ndunne ꞌaw be ꞌalhaꞌ hoontꞌoh-i lhahuyítꞌih, ꞌet Sizi ooba hooncha. 
ꞌInkꞌez whunat keyoh ꞌoh nuya ꞌinkꞌez dune hubodulhꞌeh.

Yugha hodulꞌehne whunizyane ꞌon ꞌat nane, ꞌenne Sizi whébalhꞌaꞌ
7 ꞌEt ꞌawet nyoonne whunizyane ꞌon ꞌat nane, “ꞌAnih,” hubudániꞌ d ꞌinkꞌez 

nane hinli whe lhelhtsꞌun whebalhꞌaꞌ. ꞌInkꞌez hiye úlhtus-i bugha nínꞌai 
ntsiꞌ-i nudúdeh-i dune yudúltsꞌine butsꞌa hanáhinooyoot ha.

Mark 5 ,  6

The New Testament in Central Carrier of Canada, 2nd ed. © 2011, Wycliffe Bible Translators, Inc.



95

8  ꞌInkꞌez khuni ulhtus-i butlꞌadánꞌai, “Tihꞌus tsꞌe hoonli te toohlaꞌ junih! 
Tꞌalh-i cha, ꞌézdla-i cha, kꞌus sooneya te bulh tsꞌúdolhꞌoo junih! Tuz ꞌi za 
dutóohtan.

9 Be ketsꞌalhꞌa-i ꞌinkꞌez dzootꞌan ꞌilhiz be súhke-i, ꞌi za be ꞌóohneh.”
10 ꞌEt ꞌudun cha ꞌubúlhni, “Keyoh nahꞌaz de dune duyoh danoh honilhti 

de, ꞌet yoh ꞌet ꞌoohkeꞌ ꞌutsꞌun keyoh tsꞌe tíhꞌus whutsꞌun.
11 ꞌEt keyoh nenáhꞌaz-un dune nohtsꞌu hódilhꞌoh de kꞌus lhunohodústsꞌo 

de huwu nátóohtꞌas ꞌinkꞌez whulez chꞌa nohke naóohghat. ꞌEt la dahúja-
un tꞌehonoozeh. Tsꞌihꞌun nohdúsni Sodom ꞌinkꞌez Gomorrah whutꞌenne 
sdabe hintsiꞌ. ꞌUdékꞌez dzin de huyé dzoh nutízut-i ba nús ꞌet mbe la 
lhunohdústsꞌone dzoh notizut.”

12  ꞌEt ꞌawet whehándil ꞌinkꞌez dune Yakꞌusda ooghuni be bubulh 
yáhulhduk, “Nohlubeshi chꞌa lhtꞌananoohdilh,” hubuhútni.

13  Lhane ntsiꞌ-i nudúdeh-i ooghu dilhtsꞌíne bughu whenábonanyoot 
ꞌinkꞌez dune lhane undudáne khe be ꞌubuhulho whe soo náꞌbuhalhꞌen.

John dune too be ꞌulhꞌen-un, ꞌen hizilhghi
14 ꞌEt ꞌawet bulerwe Herod huyúlhni-un yulh údantsꞌo Sizi dulcho whe 

búlh nukhuni uzut. ꞌInkꞌez ꞌutni, “John dune too be ꞌulhꞌen-un ꞌutꞌen. 
Dazsai inleꞌ ꞌinkꞌez nahítnaꞌ ꞌet huwa Yakꞌusda ye ulhtus-i ooghi dizꞌai 
whe ꞌútꞌen whunulꞌen te neꞌútꞌen.”

15 ꞌEt whulohne cha, “Elijah ꞌutꞌen,” hutni. ꞌEt ꞌuyoonne cha ꞌuhutni, 
“ꞌUdaꞌ hukwꞌunꞌa Yakꞌusda be nus hóoꞌen-un ꞌutꞌen,” hutni.

16  ꞌEt bulerwe Herod whulh ꞌúdantsꞌo whe ꞌet ꞌutni, “John dune too be 
ꞌulhꞌen-un ꞌutꞌen. Ootsi sba kꞌuhiníntsel inleꞌ daꞌ, ꞌet hoontsꞌi la nakhítnaꞌ,” 
ni.

17 Herod dichꞌoh John dune too be ꞌulhꞌen-un ꞌahuyooꞌalh huwá bulhꞌa 
ínleꞌ. Há yulhghel ꞌinkꞌez ꞌahuyánꞌai. Ndun tsꞌeke Herodias huyúlhni-un, 
ꞌen yughusda. ꞌEn ghaꞌ yinla ínleꞌ. Dulhutsin Phillip ooꞌat lhchꞌa nijoot 
bulh hoontsꞌi yughusda.

18  John dune too be ꞌulhꞌen-un Herod lhkꞌuzte yulhni, “Yakꞌusda 
ooghuni kꞌuninyis whe ꞌintꞌoh nyulhutsin ooꞌat zih silda.”

19 ꞌEt huwa ooꞌat Herodias John dune too be ꞌulhꞌen-un yutsꞌu dutni 
ꞌinkꞌez yuzoolhghelh hukwaꞌ ninzun. ꞌEt hoontsꞌi duki, Herod, ꞌen gha ꞌaw 
yuzoolhghelh aítꞌoh.

20 ꞌEt Herod ꞌen cha John dune too be ꞌulhꞌen-un yé nuljut, tꞌeoonínzun 
John dune too be ꞌulhꞌen-un, tsꞌihꞌun dune unli, ꞌinkꞌez Yakꞌusda ooduneꞌ 
ꞌuntꞌoh. ꞌEt huwa yugha ꞌóoli yoozílhtsꞌai hóontꞌiꞌ, ꞌet hóontsꞌi yoozílhtsꞌai 
totsuk oodzi dútultsꞌuk.

21 ꞌEt ꞌilhudzin Herodias ooghá whultsꞌut Herod whuzdli dzin ꞌet dune 
díztiꞌne ꞌinkꞌez lhuganne moodih cha ꞌinkꞌez Galilee whutꞌenne diztiꞌne 
tubulh tsꞌiyawh bughu nusúya.

22  Herodias ootseꞌ danínya ꞌinkꞌez buba nidai. Herod ꞌinkꞌez ooghu 
nusjáne tubulh buba hoonzoo. ꞌEt Lerwe Herod Ndun tsꞌeke ꞌuyúlhni, 
“Ndai stsꞌo ookaꞌ dini, ꞌi ngha tísdlelh,” yúlhni.

23  Lhat whe yutsꞌu náhizya whe ꞌuyúlhi, “Ndai stsꞌo ookaꞌ dini-i ngha 
tísdlelh ndai lerwe be usdli-i lhulcho ꞌi hoontsꞌi ngha tísdlelh,” yúlhni.

24 Inka nyoon tsꞌekeyaz ꞌaz whenája ꞌinkꞌez duloo ꞌen yoodalhkut, “Di 
suba ootsꞌu kaꞌ doosniꞌ?” yúlhni, “John dune too be ꞌulhꞌen-un ootsi,” 
yúlhni, ooloo.

25 ꞌEt tsꞌeke ꞌahoh lerwe yutsꞌu naóosja ꞌinkꞌez ꞌuyúlhni, “John dune too 
be ꞌulhꞌen-un ootsi ꞌandit ꞌahoh tsetsꞌai be sgha nínꞌaih,” yúlhni.

26  ꞌEt lerwe ꞌahoh ni suliꞌ ꞌet hoontsꞌi ꞌaw yuchꞌa tsédootni aitꞌoh, ooghu 
nusjáne bunalh yutsꞌu náhizya ꞌet huwa.

27 Inka ꞌahoh ꞌilhoghun huwunli-un, ꞌadinlane dilhtsꞌi tsꞌe wheyálhꞌaꞌ John 
dune too be ꞌulhꞌen-un ootsi whusaínooꞌalh wheni. Huwunlí-un, ꞌadinlane 
dilhtsꞌi tsꞌe whénya ꞌinkꞌez John dune too be ꞌulhꞌen-un yutsi kꞌúnintsel.

28  Tsetsꞌai bé nanꞌai ꞌinkꞌez tsꞌeke yutlꞌayánkai. ꞌOn ꞌun tsꞌeke duloo 
tlꞌayánkai.

29 ꞌEt John dune too be ꞌulhꞌen-un yugha hodulꞌehne huyulh ꞌúdantsꞌo 
oozi hikunásdil ꞌinkꞌez ꞌahayalhti.

5,000ne dunene Sizi huyooꞌalh-i bugha nínla
30 ꞌEt ꞌawet whelꞌaꞌne whusanáhidil ꞌinkꞌez Sizi te ꞌilhuhozdil ꞌet hidániꞌ 

ntsꞌoh te néꞌhustꞌen ꞌinkꞌez ndet za dune whubuhodalhꞌeꞌ.
31 Lhane dune whusahúdulh ꞌinkꞌez whenáhudilh ꞌet huwa Sizi ꞌinkꞌez 

yugha hodulꞌehne tubulh ꞌuhútíꞌulh ꞌet hoontsꞌi búgha lhúwhulhtsꞌit inka 
ndúbulhni, “ꞌUtsꞌun uztoodilh ntsꞌe la whenichꞌoh úztitꞌelh-un, ꞌet la 
ꞌatsul naoolhyis.”

32  ꞌEt ꞌawet nus tsꞌi be hutizki disoh tsꞌe whuz nehúninki.
33  ꞌEt hoontsꞌi lhane dune hubanꞌen hutizki whe ꞌinkꞌez ꞌahoh 

tꞌehonínzun mbe ꞌuntꞌoh ꞌet huwa keyoh totsuk whutꞌenne lhane hilwus 
whe Sizi ꞌinkꞌez yugha hodulꞌehne tubulh butso ꞌet whuz hoolhghaz.

34 ꞌEt Sizi tsꞌi be hainya whe lhane ꞌilhozdil ꞌet ubunilhꞌen tube bugha 
téꞌninzun ꞌantsꞌi ꞌusbaiyaz ooghulhídloh-i léꞌhintꞌoh inka lhat-un ꞌet 
whubuwhéoodunilhꞌeꞌ.

35 ꞌEt ꞌawet yoo ꞌún hoozulh whe yugha hodulꞌehne highu nindil ꞌinkꞌez 
ꞌuhuyúlhni, “ꞌAwet tube yoo ꞌún hoozulh ꞌinkꞌez njan disoh cha ꞌuhoontꞌoh.

36  Nyoonne dune tsꞌiyawh nabalhꞌalh nꞌaho keyoh hoontsool-un, ꞌinkꞌez 
khuna-i nuyéh-un whutoh ꞌoho tꞌalh-i náhoodoket huyooꞌalh-i hooloh ꞌet 
huwa.”

37 ꞌEt Sizi ꞌubúlhni, “Nohnichꞌoh hitiꞌulh-i bugha náhꞌaih dah.” ꞌEt 
huyoodulhkut, “Whuz uztidulh hukwaꞌ ninzun ꞌinkꞌez $200.00 kꞌoh tꞌalh-i 
tsꞌonket ꞌinkꞌez eh bugha ꞌúztiꞌalh?”

38  ꞌEt hoontsꞌi Sizi uboodulhkut, “Lhes dáltsuk ahtꞌi ꞌet whunulhꞌen.” ꞌEt 
nahuhoonꞌai whe ꞌet ꞌuhuyúlhni, “Kwulaiꞌ liba ꞌinkꞌez nanki lho cha.”

39 Sizi ꞌet yugha hodulꞌehne ꞌubúlhni, “Tsꞌiyawh dune lhendun 
nébunulhle ꞌinkꞌez tlꞌoyaz kꞌut hudóltsꞌiꞌ.”

40 ꞌEt ꞌawet dune nétlꞌahudiltsꞌiꞌ tlꞌoyaz kꞌut whunizyat whunizyai 
ꞌinkꞌez kwulat whúnizyai whe lhaniwh te lhuhúsguz.

41 ꞌEt ꞌawet Sizi nyoo liba ꞌinkꞌez lho bulh yílhchoot ndo yakꞌuz tsꞌe 
yutánꞌen ꞌinkꞌez, “Musi,” ni whe tenadidli. ꞌEt lhes taidanyuz whe yugha 
hodulꞌehne whutahayólelh ha butlꞌayánla. ꞌEt nanki lho cha ꞌet dúyinla 
whe za butainínla.

42  Tsꞌiyawh ꞌuhanꞌal ꞌinkꞌez ꞌuhunisdai.
43  ꞌEt yugha hodulꞌehne whunizyat ꞌon ꞌat nanki chalhyal dizbun-i lho 

ꞌinkꞌez lhes bulh ꞌet nenínkat-i nahúyalhdzoo.
44 5,000ne dunene butsꞌekooꞌ ꞌinkꞌez bubuzkeh cha ꞌenne ndi lhes 

huyanꞌal.

Sizi too kꞌut nuya
45 ꞌAhoh Sizi yugha hodulꞌehne tsꞌi be nábalhꞌaꞌ ꞌinkꞌez Bethsaida 

huwhútni keyoh whuz dutso whebalhꞌaꞌ nyan tadatus tsꞌe whuzꞌai. ꞌEt 
didut nyoonne ꞌilhozdílne whenábalhꞌaꞌ.

46  ꞌEt whenáhidil whe tenadutidli ha ꞌawet buchꞌa násja ꞌinkꞌez dzulh 
kꞌuz tsꞌe whénya.

47 ꞌAwet húlhgha suliꞌ ꞌet la nyoo tsꞌi be ꞌandit za taniz hikelh ꞌinkꞌez la 
Sizi ꞌen dichꞌoh ꞌawhuz nyo yun kꞌut ꞌuntꞌoh.

48  Yugha hodulꞌehne ubunilhꞌen nilhtsꞌi dulhyo hikelh tube hunintꞌi, 
ꞌaw hootꞌo cha aítꞌoh. ꞌEt bundadaꞌ yutilhkaí-un, ꞌet Sizi too kꞌut uyalh 
whe nus whuz bughu ninya bube nghootáyalh inleꞌ.

49 ꞌEt hóontsꞌi hitilhꞌen too kꞌut uyalh whe, “Dune tsin ꞌutꞌen,” 
huninzun. Tube whéhunilhjoot ꞌinkꞌez ꞌuhúldzul.

50 ꞌEt Sizi ꞌahoh bubulh yátilhduk, “Nohdzi ulhtus úlhtsi! Si ꞌustꞌen. 
Whenulhjut íloh,” ꞌubúlhni.

51 ꞌEt tsꞌi bet bughu dénya. ꞌEt ꞌawet ooztsꞌi ꞌinkꞌez yugha hodulꞌehne 
tube buba hooncha.

52  Whutsodaꞌ liba dáyinla la ꞌet ꞌaw tsꞌihꞌun nelhúhohooꞌal, ꞌet huwa 
njan lhes ghun dahóoja-un bubeni taóodoltsꞌit aítꞌoh.

Gennesaret whutꞌenne undudáne Sizi soo náꞌbulhꞌen
53  ꞌEt ꞌawet nyan bun kꞌut yahúninki ꞌinkꞌez keyoh Gennesaret 

huwhútni-un, ꞌet tsꞌi whehídinguz.
54 Tsꞌi hichꞌaz údulh whuz za ꞌahoh Sizi ꞌen nahuyóolhtsꞌit.
55 ꞌEt huwa ndulcho whe nahúlhghaz ꞌinkꞌez ntsꞌoh la Sizi usda huyulh 

ꞌúditsꞌo ꞌoh ndudáne hikꞌustez whe ꞌi be hitsꞌú butule.

56  ꞌInkꞌez ntsꞌoh la Sizi nuya keyoh whuyaz kꞌus keyoh whuti kꞌus 
khuna-i nuyéh-un ꞌeꞌóoket-un whutoh dune ꞌilhodúlh-un whuz ndudáne 
nébuhunle ꞌinkꞌez Sizi híghu tédudlih, “Nyunaih ꞌantsꞌi ooban ꞌet ndudáne 
hitꞌaóonalh,” huyúlhni. ꞌEt mbene la yutꞌaíznaine tsꞌiyawh soo náꞌhuja.

Sizi Lizwif butsodáꞌne whubuhodalhꞌeꞌ-un huwu yalhduk

7  1 ꞌEt ꞌawet Phariseene ꞌinkꞌez Moses be ꞌudustlꞌus ꞌukꞌununáguzne 
tubulh Jerusalem tsꞌe haíndilne Sizi higha óozdil.

2  ꞌEt hubonilhꞌen whulohne Sizi yugha hodulꞌehne dula
tsun bulh ꞌuhaꞌalh. ꞌUdaꞌ Phariseene, ꞌenne ꞌet, “Me” huwhútni inleꞌ inka 
butsꞌú hahuhonꞌai.

3  Phariseene ꞌinkꞌez ꞌon ꞌawh Lizwifne tsꞌiyawh butsodaꞌne 
whubuhodalhꞌeꞌ whuz unꞌa ꞌuhintꞌoh soo tsꞌihꞌun unꞌa dula tunáhugus te 
za ꞌuháꞌalh.

4 ꞌOoket bayoh tsꞌe hanahudulh te laꞌhuldoh ꞌet ꞌantsꞌiya ꞌuhaꞌalh. Lhat-
un buba hoosdzi te néꞌhutꞌen, dulubot, dude ꞌoosaꞌ, ꞌinkꞌez ꞌuyoo huyé 
butaꞌutꞌen-i cha, dulili cha, soo bubaꞌ hoontꞌoh kꞌunꞌa za tunáhuyugus.

5  ꞌEt huwa Phariseene ꞌinkꞌez Moses be ꞌudustlꞌus ꞌukꞌununáguzne 
Sizi huyoodulhkut, “ꞌEt dáhoontꞌoh huwa ngha hodulꞌehne netsodáꞌne 
whuneodalhꞌeꞌ kꞌunꞌa lheꞌhustꞌen ꞌinkꞌez dula tunálhuhusgus whe 
ꞌuhaꞌalh?”

6  ꞌEt Sizi ꞌubúlhni, “ꞌAlha azi Isaiah nohghun nus hónꞌen whe 
ꞌunohúlhni, ‘Dune duba ꞌuzooꞌ naꞌdudilꞌíne,’ whuz unꞌa nohghun 
ꞌukꞌeꞌánguz inleꞌ Yakꞌusda ꞌutni,

‘Ndunne dughuni be sba hodílhtiꞌ,
ꞌet hoontsꞌi ꞌaw budzi yo whe buba ꞌalha lheꞌústꞌoh.

 7 Stsꞌun téni hunilhdzun doo ka ꞌuhutni,
ndi yun kꞌut dune yugha néulhꞌai-i, ꞌi Yakꞌusda ooghuni huyilhꞌi 

whe dune whubuhodulhꞌeh.’ ”
8  ꞌEt Sizi ꞌutni, “Yakꞌusda dughuni nohtlꞌaídanꞌai, ꞌi ꞌaw lhoozúlhtsꞌai 

ꞌinkꞌez yinka duneꞌ whubuhodalhꞌeꞌ-un, ꞌet za ookꞌúneꞌ ꞌuhtꞌen, tsetsꞌai, 
lubot, ꞌinkꞌez ꞌuyoo be butaꞌwhutꞌen-i tunáhgus-un, ꞌoh dúhoontꞌoh-un, ꞌet 
dune whubodulhꞌeh.”

9 ꞌEt ꞌon ꞌun cha Sizi ꞌutni, “Tube ꞌuyoo ahli Yakꞌusda dughuni 
nohtlꞌaídanꞌai ooladíhtni, ꞌinkꞌez nohnichꞌoh be dune hodulhꞌeh-i, ꞌi za 
nulhtꞌi whe whubodulhꞌeh.

10 ꞌEt Moses ꞌukꞌunéyuzguz-i nja dutni, ‘Mbá ꞌinkꞌez nloo bulh 
hubudólhtiꞌ,’ ꞌinkꞌez ‘Mbá la duloo kꞌus dubá dzoh tsꞌe bughu yatílhduk-un 
ꞌen daóotsa huba ꞌuntꞌoh.’

11 ꞌEt hoontsꞌi hoonli duloo ꞌinkꞌez dubá ye búla titꞌelh-i dune yutꞌi de 
ꞌinkꞌez ꞌen ‘Corban ꞌuhoontꞌohꞌ ní de (ndi ‘Corbanꞌ Lizwifne bughuni ꞌet 
dakelh kꞌunꞌa ‘Yakꞌusda oochꞌeꞌꞌ ni whe ꞌutni),

12  ꞌet whe la ꞌaw duloo ꞌinkꞌez dubá bulh bula ootꞌen whuchꞌa 
whubodulhꞌe wheꞌ dahni.

13  ꞌEt njan huwa Yakꞌusda ooghuni ꞌaw lhoozúlhtsꞌai ꞌinkꞌez 
ookꞌúnulheꞌzahtꞌen. Whuz unꞌa dune whúbunulhtun lhat-un whe ꞌudun 
cha nohnichꞌoh nohkꞌunꞌa whe whuz unꞌa whúbunulhtun.”

Ntsꞌenꞌa la lubeshi tsꞌilhchuk
14 ꞌEt ꞌilhozdílne Sizi doo cha za, “ꞌAnih! Soo zúlhtsꞌai tsꞌiyanne ꞌinkꞌez 

noheni taóodoltsꞌit,” ꞌubúlhni.
15  “Ndai la dune hiyilhchúk-i ꞌaw oogha lubeshi ólhchoot aítꞌoh, ꞌet 

hoontsꞌi ndai la dune butsꞌu haídultsꞌit-i, ꞌi gha lubeshi hilhchuk.
16  Mbe la oodzo hoonine, ꞌenne huyoozólhtsꞌaiꞌ hubaꞌ hoontꞌoh.”
17 ꞌIlhozdílne butáhanája ꞌinkꞌez yoh danánja whe yugha hodulꞌehne ndi 

hígha hódulꞌeh yé yaílhduk-i hikwa huyoodulhkut.
18  ꞌEt ꞌubulhni, “Nohni cha eh ꞌuyoonne kꞌunꞌa, noheni hooloh? ꞌAw 

noheni taóodoltsꞌit aítꞌoh. Ndai la dune yuꞌalh-i, ꞌi gha lubeshi olhchoot 
aítꞌoh.

19 ꞌAw oodzi be lhéyuskat oobut za be yúkuk ꞌinkꞌez ooyustꞌe 
tsꞌahanáyakat, ꞌet whuz unꞌa ꞌutsiꞌ-i neyustꞌe táhanakat.”

20 ꞌEt ꞌon ꞌun cha ꞌubúlhni, “Ndai la dune oodzi yo whutsꞌahadúltsꞌit-i, ꞌi 
gha lubeshi ilhchuk.

21 ꞌEt dune budzi yo tsꞌe whuz de ꞌaw beni lheꞌízooꞌ ꞌet huwa ꞌutꞌen, 
ꞌuyoon dune ooꞌat bulh lubeshi hilhchuk, dune tsꞌeke bulh nintaꞌ hutꞌih, 
nehughan cha,

22  ꞌuhundunutꞌih cha, ꞌuyoonne chꞌeꞌ haꞌ huninzun, hoontsiꞌ kꞌunꞌa túneꞌ 
hutꞌen, dune nahunaꞌah cha ꞌuhutꞌen, yooyá lhilohne, ꞌuhoolnih cha, 
Yakꞌusda chꞌaz yahalhduk, ꞌududíltiꞌ, ꞌinkꞌez hoontsꞌi tuneꞌ hutꞌen.

23  ꞌI tsꞌiyawh ndi dune budzi yo tsꞌe hadúltsꞌit-i, ꞌi gha lubeshi 
hilhchuk.”

Ndun tsꞌeke ooba ꞌalha hoontꞌoh-un
24 ꞌEt Sizi whenája whe Tyre ꞌinkꞌez Sidon huwhútni-un keyoh ꞌet 

whunat whuz naoosja. ꞌEt ꞌilhoghun yoh danínya ꞌinkꞌez ꞌet usda ꞌuyoonne 
tꞌehonózin hukwa lheꞌnízun, ꞌet hoontsꞌi ꞌaw buchꞌa ntoolꞌih aítꞌoh.

25  ꞌIlhoghun tsꞌeke ooyatsꞌe ntsiꞌ-i nudúdeh-i ooyudínda Sizi yulh úditsꞌo 
whe yughu ninya ꞌinkꞌez yubut nachánitno.

26  Ndun tsꞌeke ꞌutsꞌiz de haínya ꞌinkꞌez ꞌen Greekne bukꞌuyálhduk 
ꞌinkꞌez Phonecia, Syria whuzꞌai, ꞌet whuzdli-un ꞌuntꞌoh. ꞌEt Sizi yughu 
tédudlih whe yúlhni, “Ntsiꞌ-i nudúdeh-i syatsꞌe ootsꞌu hanaíninyoot.”

27 ꞌEt hoontsꞌi Sizi tsꞌeke ꞌuyúlhni, “Tsꞌoodunne, ꞌenne cho bubéꞌ 
tsꞌoolhꞌalh. ꞌAw tsꞌihꞌun lheꞌhóotꞌoh tsꞌoodunne huyaꞌalh-i tsꞌílhchoot 
ꞌinkꞌez lhike gha tsꞌóoꞌalh aítꞌoh.”

28  ꞌEt yúlhni, “Moodih, ꞌalhaꞌ dini, ꞌet hoontsꞌi whuloh te lhike ꞌenne 
hoontsꞌi ludab tꞌah yun nakat-i tsꞌoodunne yughá ꞌooꞌulh-i huyaꞌalh.”

29 ꞌEt Sizi ndúyulhni, “ꞌEt ndúdinja-un huwa nyoh tsꞌe naíndalh ntsiꞌ-i 
nudúdeh-i nyaz yuyáhanadidzut.”

30 ꞌEt duyoh tsꞌu whenaja ꞌinkꞌez ooyaz lili kꞌut usti ntsiꞌ-i nudúdeh-i 
yuyáhanadidzut.

Dune lheꞌdústsꞌo ꞌinkꞌez yalhulhduk cha ꞌuntꞌoh, ꞌen Sizi soo náꞌyinla
31 ꞌEt ꞌawet Sizi keyoh Tyre huwhútni whunat ꞌutꞌen inleꞌ ꞌinkꞌez Sidon 

huwhútni ꞌoh whuya lhuséya whe whunizyat-un bukeyoh whutulh 
lhuséya ꞌinkꞌez Galilee Bun whuz oozya.

32  ꞌIlhoghun dune lheꞌdústsꞌo ꞌinkꞌez yalhulhduk cha ꞌuntꞌoh, ꞌen Sizi 
highu hinílhya ꞌinkꞌez Sizi highu tédudlih yukꞌudólni ha.

33  ꞌEt Sizi bugheꞌudunyaz nénilhya whe yudzeh ꞌádilga, ꞌúntizo, ꞌinkꞌez 
dune yutsoola tꞌaíznai.

34 Sizi ndo yakꞌuz tsꞌe yutánꞌen, yughudzoh ꞌúja whe tenadudli ꞌinkꞌez 
dune yulhni, “Ephphatha!” ndi lizwif bughuni ꞌet “Mba dáhaꞌ dooltsꞌit” ni 
whe ꞌutni.

35  ꞌEt ꞌahoh dune ꞌuditsꞌo nasdliꞌ ꞌinkꞌez soo yálhduk cha nasdliꞌ.
36  “Khun te dune dóhniꞌ junih!” ꞌubúlhni. ꞌAwet, “Dah” ꞌubúlhni, ꞌet 

hoontsꞌi ꞌon nus huwu yahalhduk.
37 ꞌInkꞌez mbene la uboditsꞌóne tsꞌiyawh buba hooncha, “Sóo usdla 

tsꞌiyantsuk néꞌwhulhꞌen, lheꞌdústsꞌone ꞌuhuditsꞌo ꞌinkꞌez yalhulhdúkne cha 
yahalhduk ubulhtsi,” hutni.

Sizi 4,000ne gháꞌ ninꞌai

8  1 ꞌAw saꞌ iloh hukwꞌelhꞌaz doo cha za dune lhane ꞌilhuhozdil ꞌawet 
utꞌalh-i gak suliꞌ whe Sizi yugha hodulꞌehne, “ꞌAnih,” ubudániꞌ 

ꞌinkꞌez ꞌubúlhni,
2  “Ndunne dune bughaꞌ teꞌnuszun. ꞌAwet tat dzin sulh ꞌúhitꞌen ꞌinkꞌez 

huyooꞌalh-i hooloh.
3  ꞌEt duhíntꞌoh whe buyoh tsꞌe whenábisꞌaꞌ de nahidulh whe la 

bukaootoodeh. Whulohne tube nilhdzaz de hahándil ꞌet huwa.”
4 ꞌEt yugha hodulꞌehne huyoodulhkut, “Ndo ho dune cha lhuhootꞌih, 

ntsꞌe suba tꞌalh-i natsꞌólelh lheꞌhultsukne dune gháztiꞌalh wheni.”
5 ꞌEt Sizi uboodulhkut, “Daltsuk lhes sutꞌe ahtꞌi?” ꞌEt huyúlhni, 

“Lhtakꞌantꞌi lhes sutꞌe.”
6  ꞌEt ꞌilhozdílne yun hudóltsꞌiꞌ huwa bulhꞌa. ꞌEt lhtakꞌantꞌi lhes yílhchoot 

ꞌinkꞌez, “Musi,” ni whe tenadidli. Tánidizyuz ꞌinkꞌez yugha hodulꞌehne 
butainínla whutahayólelh ha, ꞌinkꞌez dilhtsꞌíne butahinínla.

7 ꞌEt lho cha ntsool-iyaz hutꞌi, ꞌi cha Sizi “Musi,” ni whe yuba tenadidli 
ꞌinkꞌez ꞌi cha yugha hodulꞌehne, “Whutahayólelh,” ꞌubulhni.

8  Tsꞌiyanne ꞌahanꞌal ꞌinkꞌez ꞌuhunisdai. ꞌEt yugha hodulꞌehne lhtakꞌantꞌi 
chalhyal dizbun ꞌi highá ꞌozal-i nahuyalhdzoo.

9 4,000ne atꞌen ꞌenne ꞌahanꞌal. ꞌEt ꞌawet Sizi whe nábalhꞌaꞌ.
10 ꞌEt ꞌahoh yugha hodulꞌehne bulh tsꞌi be náhidil ꞌinkꞌez keyoh 

Dalmanutha huwhútni-un whuz yanáhuski.

Phariseene huwa ꞌítꞌen-un dubaꞌ hooleh hukwa huyoodulhkut
11 ꞌEt whulohne Phariseene Sizi highu nindil ꞌinkꞌez hidulhyoh wheꞌ 

duniniꞌ huyóolhdzih whe huyóodúlhkut, “Huwa ꞌítꞌen-un ꞌuhóonleh ꞌalha 
Yakꞌusda ntlꞌahónꞌai de huwa tꞌétsꞌonoozeh ha.”

12  Sizi tube hibadzo ꞌúdija ꞌinkꞌez ꞌubúlhni, “Di ha ꞌandit dunene huwa 
ꞌítꞌen-un hukwaꞌ hutni? ꞌAlha nohdúsni ꞌaw ndi yun kꞌut whuduneꞌne 
ndúhoontꞌoh-un huhooꞌen aitꞌoh.”

13  ꞌEt ꞌahoh buchꞌa nasja tsꞌi be nája ꞌinkꞌez bun kꞌut nyan whenáki.

Huwohleꞌ Phariseene ꞌinkꞌez Herod bulhes untuldoh-i, ꞌi chꞌa ꞌubúlhni
14 Yugha hodulꞌehne lhes nahodilhnoh ꞌilho liba za tsꞌi be húlhꞌai.
15 ꞌEt Sizi bugha utni whe, “Huwohleꞌ, ꞌahoolhyiz khuhdli Phariseene 

ꞌinkꞌez Herod bulhes untuldoh-i chꞌa,” ꞌubúlhni.
16  ꞌEt ꞌawet lhulh yáwhehunilhduk, “ꞌEt ꞌaw lhes ulhtsꞌítꞌih inka ꞌutni.”
17 ꞌEt Sizi whe daja hutni la ꞌudaꞌ tꞌeoonínzun ꞌet ꞌúbulhni, “ꞌEt di ha 

lhes lháhtꞌih-un ꞌet huwa yalhduk, ꞌawhuz tꞌeoonuzúhzun kꞌus noheni 
tꞌalhodúlhtsꞌit nohdzi ꞌawhuz eh dutsꞌun wheꞌ dahni?

18  Nohna hoonli be lhózihꞌen, nohdzo hóonli be lheꞌduzahtsꞌo. ꞌAw eh 
whunalhuzulhni?

19 5,000ne dune kwulaiꞌ liba butaidísyuz whe daltsuk chalhyal dizbun ꞌi 
dune yugháꞌozꞌal-i nalhdzoo ínleꞌ?” “Whunizyai ꞌon ꞌat nanki,” huyúlhni.

20 “ꞌInkꞌez lhtakꞌantꞌi liba 4,000ne dune butaidísyuz, daltsuk chalhyal 
dizbun-i highá ꞌozꞌal-i nalhdzoo ínleꞌ?” ꞌubúlhni. “Lhtakꞌantꞌi,” huyúlhni.

21 ꞌInkꞌez ꞌubúlhni, “ꞌEt ꞌawhuz eh noheni talhodúlhtsꞌit?”

Bethsaida ꞌet Sizi dune hoosꞌ̱én-un hooꞌen nayulhtsi
22  ꞌEt Sizi yugha hodulꞌehne bulh keyoh Bethsaida huwhútni-un whuz 

hoozdil whe ꞌilhoghun dune hoosꞌ̱én-un, ꞌen Sizi highu hinílhya ꞌinkꞌez 
highu tedudlih yukꞌudólni ha.

23  Sizi hoosꞌ̱én-un yula ilhchoot ꞌinkꞌez keyoh whuchꞌa yúlhya whe 
lhchꞌaz dune yuna kꞌénzo ꞌinkꞌez yuna kꞌúdilhni whe ꞌuyúlhni, “Hadih 
honꞌen eh?” yúlhni.

24 Dune yutánꞌen ꞌinkꞌez ꞌutni, “A, dune nusꞌen ꞌet hoontsꞌi ꞌaw tsꞌihꞌun 
lhozisꞌen, dune ꞌantsꞌi duchun léꞌhintꞌoh ꞌoh nuhúdilh.”

25 Sizi doo cha za lhchꞌaz dune yuna kꞌúdalni ꞌinkꞌez ꞌon nus yutísꞌen. 
ꞌEt ꞌahoh hooꞌen nasdliꞌ ꞌinkꞌez tsꞌiyaitsuk ooba hooltsai.

e 8:29 Ndi ꞌooziꞌ “Yakꞌusda netsꞌítilhꞌaꞌ-un” ni whe ꞌutni. 

26  ꞌEt Sizi yuyoh tsꞌe whenáyalhꞌaꞌ ꞌinkꞌez khuni ulhtus-i be ꞌuyúlhni, 
“Bethsaida tsꞌe nátonjaꞌ junih ꞌinkꞌez Bethsaida whutꞌenne budóniꞌ junih!”

Sizi mbe unli ꞌet Peter huwu yalhduk
27 ꞌInkꞌez yugha hodulꞌehne bulh Caesarea Philippi ꞌet keyoh whuz 

whehándil. Hidulh whe uboodulhkut, “Nꞌawh dune sghu yahulhduk te, 
mbe usdli hutni?”

28  ꞌEt yugha hodulꞌehne huyúlhni, “Whulohne ꞌuhutni John dune too 
beꞌ ꞌulhꞌen-un inleꞌ-un ꞌintꞌoh. ꞌEt ꞌuyoonne ꞌuhutni Elijah ꞌen Yakꞌusda 
whusaítilhꞌalh-un ꞌintꞌoh. ꞌEt ꞌuyoonne cha Yakꞌusda be nus hóoꞌenne 
ꞌilhoghun ꞌintꞌoh hutni.”

29 ꞌInkꞌez yugha hodulꞌehne ꞌubúlhni, “Nohni doꞌ mbe ꞌustꞌoh dahniꞌ?” 
ꞌEt Peter ꞌutni, “Nyun Christ e ꞌintꞌoh.”

30 Sizi khuni ulhtus ꞌi be ꞌubúlhni, “Si sghun dune dóhniꞌ junih!”

Dzoh nutizut-un, ꞌinkꞌez datítsah-un, ꞌet Sizi huwu yalhduk
31 ꞌEt ꞌawet Sizi yugha hodulꞌehne whubodulhꞌeh ꞌinkꞌez ꞌubúlhni, 

“Yinka dune yeꞌ tube cho dzoh nuhítilhdzut. ꞌEt netso whudilhdzúlhne, 
lubret moodihne ꞌinkꞌez Moses be ꞌudustlꞌus ꞌukꞌununáguzne cha 
tsꞌiyawh ꞌaw huyoozólhtsꞌai aítꞌoh. Hituzilhghelh ꞌinkꞌez whulh tát dzin 
dunádutádalh.”

32  Soo tsꞌet cho ubúlhni, ꞌet huwa Peter Sizi ꞌudun nénilhti ꞌinkꞌez 
hukwaꞌ yudániꞌ.

33  Sizi yugha hodulꞌehne butsꞌun nálhꞌa whe Sizi Peter hukwaꞌ yúlhni 
whe yúlhni, “Satan stꞌa nenínyalh! Ndi yun kꞌut hoonli za ghu nuní 
ninuzut. ꞌAw Yakꞌusda oochꞌeꞌ ooghu nuní lhnuzinzut.”

34 ꞌEt Sizi ꞌilhozdilne ꞌinkꞌez yugha hodulꞌehne tubulh, “ꞌAnih,” ubúlhni, 
“Mbene la sulh tídulh hukwaꞌ ninzunne dichꞌoh duba moodih nahoodleꞌ 
aitꞌoh. Dutulalhgus hídutootan ꞌinkꞌez suntooyaꞌ.

35 ꞌEt mbene la si sanus dukꞌunꞌa za hukwaꞌ ninzunne, ꞌenne ꞌaw ꞌilhiz 
wheni hukhoonaꞌ aitꞌoh. ꞌEt hoontsꞌi mbene la si sba, ꞌinkꞌez khuni 
unzoo-i gha ꞌet huwa daházsai de, ꞌenne ꞌilhiz wheni hukhutinalh.

36  ꞌEt dune yinka ndulcho ꞌuhoolhdzun ꞌinkꞌez dazsai de, ndet suba 
whuchꞌa hólhdeh? Soo gak!

37 Datsꞌúzsai de, ꞌaw hoonli be hoontsꞌi ꞌilhiz tsꞌotinalh-un natsꞌuhoket 
aitꞌoh.

38  ꞌEt ꞌandit yukꞌedinzutne lhane dune tsꞌeke bulh nintaꞌ hutꞌih, ꞌinkꞌez 
Yakꞌusda nahodilhno wheꞌ hintꞌoh. ꞌEt huwa ꞌilhoghun dune si ꞌinkꞌez 
sghuni bulh hukwaya unli de, yinka dune yeꞌ, ꞌen yukaya ooleꞌ la ꞌoh de 
lizas bulh ooBá ootsꞌu hayánduz-i toh whusanája de.”

9  1 ꞌEt ꞌon ꞌun cha ndutni, “Njan whunaoolhni, ndet la tsꞌiyanne 
Yakꞌusda ye úlhtus-i be hikꞌúneꞌ ꞌutꞌen-i whusáwhutiltsꞌulh, 

whulohne dune njan dilhtsꞌine hotiꞌelh dahútitsa whutso.”

Sizi ꞌutsꞌun unꞌa be hóodiltsai
2  Lhkꞌutat dzin inleꞌ whe ꞌet Sizi, Peter, James ꞌinkꞌez John dulh húbutilhdil 

ndo dzulh kꞌuz dulh ubílya. ꞌEt hinilhꞌen whe ꞌutsꞌun unꞌa be hóodiltsai.
3  ꞌInkꞌez oonaih be hóodiltsai ulhyul kꞌet soo yus ꞌet nduja ꞌukꞌenus ndi 

yun kꞌut soo tunasguz-i ba nus ulhyul suliꞌ.
4 Nyoonne tane yugha hodulꞌehne khunsul Elijah ꞌinkꞌez Moses bulh 

Sizi hizih usyin ꞌinkꞌez huyulh yálhduk whe hubotilhꞌen.
5 ꞌAhoh Peter Sizi bulh yátilhduk, “Nehodulhꞌeh-un hoonzoo wheꞌ 

hoontꞌoh njan uzdilhtsꞌi. Ta nimbali nohba netsꞌoolelh, ꞌilho nyun mba, 
ꞌilho Moses ba, ꞌinkꞌez ꞌilho Elijah ba.”

6  Peter ndi khuni be yalhduk whe daja dutinelh ꞌaw tꞌéwhunúszun tane 
hultꞌoh bugha ꞌúnjaz kꞌet ꞌet huwa ꞌutni.

7 Khunsul kwꞌus bukꞌínde ꞌinkꞌez ndo kwꞌus toh tsꞌe yaztílhduk, “Ndun 
sichꞌoh sYeꞌ ꞌuntꞌoh, tube ookꞌesiꞌ. ꞌEn soo oozúlhtsꞌai,” whutni.

8  ꞌEt ꞌahoh dunat nuhúyuzꞌen ꞌaw ꞌuyoonne lhuhíꞌelh, Sizi ꞌen za bubulh 
ꞌútꞌen.

9 ꞌEt ꞌawet dzulh kꞌut nyo nanáhidil whe Sizi khuni ulhtus-i be ꞌubúlhni, 
“Khun te ꞌuyoonne dóhniꞌ junih! Ndet la hoohꞌén-un, yinka dune yeꞌ 
dunadutádalh ꞌet whutsꞌun.”

10 Hikꞌunꞌa ꞌuja ꞌinkꞌez dichꞌoh ꞌalhgoh howu yawhehúnilhduk, “Ndi 
khuni ‘Dazsai ꞌinkꞌez dunadutádalh?’ di ni whe ꞌutni?” hutni.

11 ꞌInkꞌez Sizi huyoodulhkut, “ꞌEt Moses be ꞌudustlꞌus ꞌukꞌununáguzne di 
ha ubodulhꞌeh Elijah ꞌen ꞌudechoo whusatíyalh?”

12  Sizi ꞌet ꞌubúlhni, “Elijah ꞌalha ꞌudechoo whusaínya tsꞌiyantsuk 
lhaóodutileh ha. ꞌEt hoontsꞌi di ha Yakꞌusda ooghuni ꞌukꞌunusgúz-i ꞌet 
ndutni ‘Yinka dune yeꞌ dzoh nutízut ꞌinkꞌez hitsꞌo dilhꞌoh tileh?’

13  ꞌEt hoontsꞌi nohdúsni Elijah ꞌudaꞌ whusaínya ꞌinkꞌez dune ntsꞌenꞌa 
hukwaꞌ huninzun te, ꞌoh te néꞌhuyulhꞌen. ꞌEt Yakꞌusda be ꞌudustlꞌus kꞌut 
whuz unꞌa ꞌukꞌunúwhusguz ínleꞌ.”

Tsꞌoodun ntsiꞌ-i nudúdeh-i ooyudinda-un, ꞌen Sizi soo náꞌyinla
14 ꞌEt la Sizi ꞌonghunne yugha hodulꞌehne butananja whe, dune 

bughu ꞌilhozdil ꞌet ubunilhꞌen ꞌinkꞌez whulohne Moses be ꞌudustlꞌus 
ꞌukꞌununáguzne yugha hodulꞌehne budulhyo ꞌuhutni.

15 ꞌIlhozdílne Sizi hitilhꞌen ibulh buba hooncha whe hidudílhghaz 
ꞌinkꞌez, “Hadih,” huyúlhni.

16  ꞌEt Sizi Moses be ꞌudustlꞌus ꞌukꞌununáguzne uboodulhkut, “Di ghun 
budulhyoh ꞌudahni?” ꞌubúlhni.

17 ꞌIlhozdílne ꞌilhoghun dune butahaínya, “Nehodulhꞌeh-un syeꞌ ntsiꞌ-i 
nudúdeh-i ooyudínda ꞌet huwa ꞌaw yaoolhduk aítꞌoh inka ntsꞌo whúsasya.

18  ꞌEt ndet la ndi ntsiꞌ-i ooyédinda ꞌi gha ooba hoolhtus de, ꞌet yun 
nadúldus, huwus ooza hanúldoh, dughoo lhúdukꞌus, ꞌinkꞌez lhtsꞌedunukw. 
Ngha hodulꞌehne ntsiꞌ-i nudúdeh-i hiyáhanahinooyoot, ubudúsni ꞌet 
hoontsꞌi ꞌaw ꞌuhuyooleh aítꞌoh.”

19 ꞌInkꞌez Sizi ꞌuyúlhni, “ꞌAw nohni dune nohba ꞌalhaꞌ hotꞌeꞌ aítꞌoh! 
Dáwhuldzoh nohzih tisdalh? Dawhuldzoh nohtoh tisdalh sudutáhtsꞌo 
whutsꞌun ꞌinkꞌez nohba ꞌalhaꞌ tistꞌelh? Tsꞌoodun ndiz stsꞌu túlhtih!” 
ꞌubúlhni.

20 Inka highu hinílhti. ꞌEt ndi ntsiꞌ-i nududeh-i yuyudínda-un Sizi 
yutilhꞌen ibulh, ꞌahoh tsꞌoodun ookaootizut ꞌinkꞌez nadílduz, ꞌinkꞌez 
huwus ooza hanuldoh whe núkallhoh.

21 ꞌEt Sizi oobá yoodulhkut, “Dáwhuldzoh ndun tsꞌoodun ꞌet duntꞌoh?” 
yúlhni. “Ntsool daꞌ whutsꞌun,” ní oobá.

22  “Lhat whe tsꞌoodun yuzoolhghelh hukwaꞌ yulhꞌen. Too be cha 
yuzoolhghelh hukwaꞌ yulhꞌen ꞌinkꞌez tsídunoh chaꞌ yulhꞌen. Sooꞌ tanelh 
de, negha téꞌninzeh ꞌinkꞌez nela ꞌineh!”

23  “A,” yúlhni, “Soo ꞌúlcho ꞌi be be ꞌalhaꞌ hoontꞌoh intꞌi de, mbene la be 
ꞌalhaꞌ hoontꞌoh utꞌíne tsꞌiyantsuk neꞌhutitꞌen-un buba huwa lhótilhnaꞌ.”

24 ꞌAhoh oobá oonatsultooꞌ hoonli whe ꞌutni, “SMoodihti be ꞌalhaꞌ 
hoontꞌoh ꞌustꞌi, ꞌet hoontsꞌi ꞌaw soo lhéꞌuztus. ꞌEt huwa sla ꞌineh, ꞌon nus 
ꞌultus-i be ꞌalhaꞌ hoontꞌoh-i oostꞌeꞌ ha, ꞌet hukwaꞌ nuszun.”

25 ꞌEt Sizi whutilhꞌen ꞌilhozdílne ꞌawet bughá holhghaz whe ꞌahoh khuni 
ulhtus-i be ntsiꞌ-i nudúdeh-i hukwaꞌ yudániꞌ, “Ntsiꞌ-i nudúdeh-i lheꞌhudústsꞌo 
ꞌinkꞌez yalhuhulhduk ꞌilhꞌí-un, ndun tsꞌoodun ooyáhanaindaih nyudúsni, 
ꞌinkꞌez doo cha ꞌon ꞌat ooyunádondzit junih!” yúlhni.

26  ꞌEt ntsiꞌ-i nudúdeh-i ndun tsꞌoodun yukaootilhdzut, ꞌinkꞌez tube cho 
yudalhtlut, ꞌalhdzul, ꞌinkꞌez yuyáhanaja. Nyoon tsꞌoodun ꞌantsꞌi dazsai ꞌet 
ndúja. ꞌEt huwa lhane, “Dazsai whe ꞌuntꞌoh,” hutni.

27 ꞌEt hoontsꞌi Sizi tsꞌoodun yula ílhchoot ꞌinkꞌez ndo ꞌúyinla. ꞌEt 
tsꞌoodun dichꞌoh dunadija.

28  ꞌEt hukwꞌelhꞌaz Sizi yoh danínya whe yugha hodulꞌehne whuꞌiz 
huyoodulhkut, “ꞌEt dáhoontꞌoh huwa wheni ntsiꞌ-i nudúdeh-i ꞌaw ootsꞌu 
hanátsꞌinooyoot aitꞌoh?”

29 ꞌEt Sizi ꞌubúlhni, “Mbene la tenadudline, ꞌinkꞌez soo hóonihne, ꞌaw 
ꞌenne za ntsiꞌ-i nudúdeh-i ndi kꞌunꞌa ꞌuntꞌoh-i nahuyuntuyukw.”

Sizi datitsah-un doo cha huwu yalhduk
30 ꞌEt ꞌawet keyoh whuchꞌa nahusdil ꞌinkꞌez ꞌet keyoh Galilee huwhútni-

un ꞌoh whuya lhunáhusdil. Sizi ntsꞌe la whénya tsꞌe dune tꞌéoonózin 
hukwa lheꞌnízun,

31 yugha hodulꞌehne hubodulhꞌeh ꞌet huwa. ꞌInkꞌez ꞌubúlhni, “Yinka 
dune yeꞌ, ꞌuyoonne dune tlꞌahitilhtelh ꞌinkꞌez hituzilhghelh. Hizilhghi 
hukwꞌelhꞌaz whulh tat dzin ꞌet dunadutádalh.”

32  ꞌAw daja ni whe ꞌutni tꞌehonuszun ꞌinkꞌez huyé nuljut ꞌaw 
huyoodolhkut aítꞌoh.

Mbe suba netoh ꞌukꞌenus dune uncha-un unli
33  ꞌEt keyoh Capernaum huwhútni tsꞌe whuz nahóosdil. Yoh danáhandil 

whe ꞌet Sizi yugha hodulꞌehne uboodulhkut, “Ndanit ti tsꞌidulh whe, di za 
ghu yalhduk whe dahni?”

34 Ti ꞌet lhdulhyo ꞌuhutni, “Mbe suba netoh ꞌukꞌenus dune uncha-un 
unli?” Daja hutni-un hukwayá hinli ꞌet huwa tꞌehudusni.

35 Sizi nátlꞌadidaꞌ ndunne whunizyane ꞌon ꞌat nane yugha hodulꞌehne, 
“ꞌAnih,” ꞌubudániꞌ ꞌinkꞌez ꞌubúlhni, “Mbene la ꞌukꞌenus dune uncha-
un tileh hukwaꞌ ninzun de, ꞌen ꞌudekꞌoh ooleꞌ hubaꞌ hoontꞌoh, ꞌinkꞌez 
tsꞌiyanne natnéꞌtitꞌen.”

36  ꞌEt Sizi ꞌilhoghun tsꞌoodunyaz yílhchoot ꞌinkꞌez bubut nénilhya 
ꞌinkꞌez yunasúni whe ꞌubúlhni,

37 “Mbe la si sgha ndun tsꞌoodun dultꞌóh-un danílhti de, si dasúnilhti ꞌet 
za hoontꞌoh, ꞌinkꞌez mbe la dasúnilhti-un, si za iloh dasútalhtelh. Mbe la 
sutílhꞌaꞌ-un, ꞌen cha dahinilhti wheꞌ hoontꞌoh.”

Sizi ꞌubúlhni, “Mbe la nechꞌaz úlhditni ꞌen neba ꞌuntꞌoh.”
38  ꞌEt John ꞌuyúlhni, “Nehodulhꞌeh-un, ꞌilhoghun dune nyooziꞌ be ntsiꞌ-i 

nudúdeh-i dune butsꞌu hanaídulhdoh, ꞌen uznilhꞌen. ‘ꞌEtsul ooneh tsꞌutni,’ 
ꞌaw nebulh lheꞌustꞌen ꞌet huwa.”

39 Sizi ꞌubúlhni, “ꞌAw whuchꞌa nahyoot iloh, mbe la sooziꞌ gha huwa 
ꞌítꞌen ꞌuwhulhꞌen-un, ꞌen ꞌaw hukwꞌelhꞌaz de dzoh kꞌunꞌa sghu yaoolhduk 
aítꞌoh.

40 Mbene la nechꞌaz úlhditnine, ꞌenne wheni netsꞌó ditni wheꞌ hintꞌoh.”
41 ꞌInkꞌez ꞌutni, “Njan whunalhnih, nohni Christ oochꞌeꞌne ahli huwa 

dune too hoontsꞌi nohgha nílhdzo de, ꞌenne Yakꞌusda buba kꞌelha 
whutilhtselh.”

Sizi dune tankꞌus nílhtꞌine bughu yalhduk
42  “ꞌEt la ꞌilhoghun tsꞌoodun ooba ꞌalhaꞌ ꞌustꞌoh de, ꞌinkꞌez ꞌilhoghun 

dune lubeshi be schꞌa itálhtelh de, ndun dune tsꞌoodun tankꞌus unꞌa 
wheyúntilhtun ꞌet whutso huyúlh tatse oolhꞌis ꞌon nus soo hoontꞌoh.

43  ꞌEt nla ꞌi gha lubeshi inla de, nla kꞌunintꞌas! ꞌEt nla kꞌuz za intꞌi whe 
yakꞌuz whénya de whuz ꞌilhiz hutanalh, ꞌet ꞌukꞌenus mba hootázooꞌ. ꞌEt 
lhchꞌaz nla bulh kwuncho yo tsꞌe whénya de ꞌukꞌenus mba hootátsiꞌ, whuz 
kwun nalhnusne whe ꞌuntꞌoh.

44 Whuz ꞌilhiz wheni dune dzoh notizut ꞌinkꞌez buyustꞌe ꞌusgo yutiꞌulh, 
ꞌet whuz ꞌusgo ꞌaw yalhitásdla ꞌinkꞌez kwun nalhnusnoh.

45 ꞌEt nke ꞌi gha lubeshi inla de, nke kꞌunintꞌas! ꞌEt nke kꞌuz za intꞌi 
whe yakꞌuz whénya de whuz ꞌilhiz khutanalh, ꞌukꞌenus mba hootázooꞌ. 
ꞌEt lhchꞌaz nke bulh kwuncho yo tsꞌe whénya de ꞌukꞌenus mba hootátsiꞌ, 
whuz kwun nalhnusne whe ꞌuntꞌoh.

46  ꞌEt ꞌilhiz wheni dune dzoh notizut ꞌinkꞌez buyustꞌe ꞌusgo yutiꞌulh ꞌet 
whuz ꞌusgo ꞌaw yalhitásdla ꞌinkꞌez kwun nalhnusnoh.

47 ꞌEt nyuna ꞌi gha lubeshi inla de, hanínꞌaih! ꞌEt nyuna kꞌuz za intꞌi whe 
Yakꞌusda ookꞌúneꞌ whutꞌen-un whénya de, ꞌet ꞌukꞌenus mba hootázooꞌ. 
ꞌEt lhchꞌaz nyuna bulh kwuncho yo tsꞌe whényuhano de, ꞌukꞌenus mba 
hootátsiꞌ, whuz kwun nalhnusnoh whe ꞌuntꞌoh.

48  ꞌEt ꞌilhiz wheni dune dzoh notizut ꞌinkꞌez buyustꞌe ꞌusgo yutiꞌulh ꞌet 
whuz ꞌusgo ꞌaw yalhitásdla ꞌinkꞌez kwun nalhnusnoh.

49 Lizwifne Yakꞌusda tsꞌun khuna-i hudílhkꞌun whe ꞌudechoo lisel 
hikꞌunúdzih. ꞌEt whuz unꞌa tsꞌiyanne dzoh nutizut wheꞌ hoontꞌoh.

50 Lisel unzoo whe ꞌuntꞌoh, ꞌet hooontsꞌi lisel oonalhuwhúlhni ꞌulhih te, 
ntsꞌenꞌa doo cha lisel oonawhúlnih uztílhtselh? Whuz unꞌa nohdzi ootsiꞌ 
junih ꞌinkꞌez nyulh dune tsꞌun nohdzi dóghel.”

Dune lhghu dilhtsꞌíne lhchꞌá nahusdilh ꞌet huwun Sizi hubodulhꞌeh

10  1 ꞌEt Sizi whuchꞌa nasja ꞌinkꞌez Judea ꞌoho nenínya ꞌet ꞌukoh 
Jordan huwhútni-un, ꞌet yanínya. ꞌEt lhane dune yugha óozdil. ꞌEt 

whutso daꞌ datni la ꞌahoolhyiz whuz unꞌa doo cha za hubodulhꞌeh.
2 ꞌEt whulohne Phariseene highu nindil ꞌinkꞌez huyóolhdzih whe 

huyoodulhkut, “Nedíni dune, ꞌenne eh bughá whuntꞌai duꞌat lahudootnih ha?”
3  ꞌEt Sizi ꞌutni, “Daja ni whe Moses khuni nohtlꞌaídanꞌai inleꞌ-i?”
4 ꞌEt ꞌuhuyúlhni, “Moses bugha óoninꞌai dune ꞌudustlꞌus 

ꞌukꞌunéyuzguz-i, ꞌi be duꞌat duchꞌa nayólhtelh.”
5 ꞌEt Sizi ꞌubúlhni, “Stabe nohdzih dutsꞌun ꞌet huwa ndi khuni Moses 

nohba ꞌukꞌeyánguz.
6  ꞌEt hoontsꞌi ꞌudechoo Yakꞌusda tsꞌiyaitsuk inla whe dune cha ꞌinkꞌez 

tsꞌeke cha inla.
7 ꞌEt la njan huwa dune dubá ꞌinkꞌez duloo bulh buchꞌa óoyaꞌ, ꞌinkꞌez 

duꞌat ꞌen za zih oodaꞌ.
8  ꞌEt la nuhultꞌoh ꞌilho hutileh, ꞌet ꞌon ꞌun whe nane lhuhíloh.
9 Mbe la Yakꞌusda lhghá buninlane, ꞌenne ꞌaw dune lhchꞌa nabohólelh 

huba lheꞌhóotꞌoh.”
10 ꞌEt yoh danáhandil whe yugha hodulꞌehne Sizi njan dáhoontꞌoh la ꞌet 

hukwa huyoodulhkut.
11 ꞌEt ꞌubúlhni, “Dune mbe la duꞌat ꞌúntizno ꞌinkꞌez ꞌuyoon tsꞌeke ghu 

nasda de, ꞌen ꞌuyoon tsꞌeke bulh nintaꞌ titꞌelh whe ꞌuntꞌoh.

12  ꞌEt whuz unꞌa za tsꞌeke duki ꞌúntizno ꞌinkꞌez ꞌuyoon dune ghu nasda 
de, ꞌen cha ꞌuyoon dune nintaꞌ titꞌelh.”

Sizi tsꞌoodunne bukꞌudílhni ꞌinkꞌez buba tenadudli
13  Whulohne dune tsꞌoodunne Sizi tsꞌun ubúhoozdla bukꞌudólni ha, ꞌet 

yugha hodulꞌehne nyoonne tsꞌoodunne whusaínlane hukwaꞌ bodániꞌ.
14 ꞌEt Sizi whunalhꞌen whe hunílchꞌe ꞌinkꞌez yugha hodulꞌehne ꞌubúlhni, 

“Whute tsꞌoodunne stsꞌó toodilh. Khun te dah budóhniꞌ junih. Mbene la 
Yakꞌusda whe lerwe unli-un whuz dilhtsꞌine, ꞌenne ndunne tsꞌoodunneyaz 
ubunduhúltꞌoh wheꞌ hintꞌoh.

15 Soo tsꞌihꞌun ꞌalhaꞌ nohdúsni, ndet la Yakꞌusda whulerwe unli 
tsꞌe, mbene la Yakꞌusda bulerwe unli-un ꞌaw tsꞌoodunneyaz kꞌunꞌa 
lhuhuhóolhchulh de, ndunne ꞌaw whuz dahóoyaꞌ aitꞌoh.”

16  ꞌEt tsꞌoodunne tsꞌiyawh bunasuni ꞌinkꞌez ꞌilhone hinli whe bukꞌudálni 
ꞌinkꞌez buba tenadidli.

Dune hoonzooꞌ ꞌuntꞌoh-un
17 ꞌEt Sizi doo cha za natísja whe dune yududílhgai ꞌinkꞌez yubut 

dugwutsi be nenínya ꞌinkꞌez yoodalhkut, “Dune hodulhꞌeh-un unzoo-un, 
ntsꞌenꞌa dastꞌen whe ꞌilhiz khutisnalh-un whuchꞌa ootásdoh?”

18  ꞌEt Sizi yúlhni, “Di ha sudíni, unzóo-un sudíni? ꞌAw ꞌilhoghun unzoo-
un hooloh. Yakꞌusda ꞌaw ꞌen za unzoo whe ꞌuntꞌoh.

19 Ndi khuni Yakꞌusda nohtlꞌaídanꞌai-i ꞌet tꞌeninzun: nezolhghelh junih, 
dune kꞌus tsꞌeke bulh nintaꞌ ꞌontꞌen junih, ꞌundunontꞌih junih, hontsꞌit 
junih, ꞌeꞌholhtsꞌit junih, ꞌinkꞌez mbá cha nloo cha hubudólhtiꞌ.”

20 ꞌEt dune ꞌutni, “Nehodulhꞌeh-un ndet la chilh usdli daꞌ whutsꞌun, ndi 
khuni tsꞌiyawh ookꞌúneꞌ zustꞌen.”

21 ꞌEt Sizi soo yukꞌentsiꞌ whe yunalhꞌen ꞌinkꞌez ꞌuyúlhni, “ꞌIlhoghun za 
whuyit ꞌintꞌoh, inyalh ꞌinkꞌez ndai la intꞌi-i tsꞌiyawh be ꞌóonket ꞌinkꞌez sooneya 
telꞌenne gha níndzaih, tulalhgus ilhchoot ꞌinkꞌez ꞌanih, seꞌ ꞌutꞌen kꞌoh tuneꞌ 
óntꞌen ha sunanyalh. ꞌEt de ndo yakꞌuz hoonzoo-un, ꞌet whuchꞌa ootálhdoh.”

22  ꞌEt ndun dune ndi khuni whudántsꞌo whe ni suliꞌ, ꞌinkꞌez tsꞌodi unli 
whe yughu natisja tube hoonzooꞌ ꞌuntꞌoh ꞌet huwa.

23  Sizi yugha hodulꞌehne bunilhꞌen ꞌinkꞌez ꞌubulhni, “Dáhoontꞌoh la 
huwa whúlnaꞌ whe ndunne hoonzooꞌ ꞌuntꞌohne, ꞌenne Yakꞌusda whe lerwe 
unli-un, ꞌet dahútidulh.”

24 ꞌEt yugha hodulꞌehne ndi khuni hudántsꞌo whe buba hooncha. ꞌEt Sizi 
whuz hiyilh whe ndutni, “Suzkehke dahoontꞌoh la huwa whúlnaꞌ whe ꞌenne 
duzooneya hitꞌaz ꞌuntꞌohne Yakꞌusda whe lerwe unli-un, ꞌet dahútidulh.

25 Dantꞌoh la khuna-i cho, camel huyúlhni-i, ꞌaw ꞌughabátsulh ꞌaw 
yukaóolget aitꞌoh. ꞌEt whuz unꞌa dune hoonzooꞌ ꞌuntꞌoh-un, ꞌon nus ooba 
huwa whúlna Yakꞌusda whe lerwe unli-un datíyalh huba.”

f 10:38 “Ntsꞌenꞌa la dzoh nutíszut whuz unꞌa la dzoh nohzut eh?” ni whe ꞌutni. 

26  ꞌEt yugha hodulꞌehne tube buba hooncha ꞌinkꞌez lhoohoodulkut, 
“Mbe suba doojih?”

27 ꞌEt Sizi ubunalhꞌen ꞌinkꞌez ꞌubúlhni, “Njan ꞌet dune ba ꞌuhóneh 
aítꞌoh, ꞌet hoontsꞌi Yakꞌusda ba tsꞌiyantsuk huwa lhúhoonlnaꞌ wheꞌ 
hoontꞌoh.”

28  ꞌEt Peter yatílhduk, “Soo cho whunilhꞌen, tsꞌiyaitsuk oolazditni 
ꞌinkꞌez nyutsꞌun tizdil.”

29 ꞌEt Sizi ꞌubúlhni, “A, tsꞌihꞌun nohdúsni, mbe la duyoh huwu tizya-
un ꞌinkꞌez dulhutsinke, kꞌus dulhtuske, duloo, dubá, duꞌat, duzkehke, 
kꞌus duyun kꞌut te, si sgha ꞌinkꞌez ndi khuni unzoo-i kꞌuz tsꞌiyantsuk 
whuladitni de, ꞌinkꞌez suntizya de, nus de ꞌon nus

30 lhai únli whe ootlꞌanaítikulh: yoh ꞌinkꞌez bulhutsinke, bulhtuske, 
ooloo, buzkehke, ꞌinkꞌez ooyun kꞌut cha ꞌinkꞌez dune huye túzilalh cha ꞌet 
nus de ꞌilhiz hutinalh.

31 ꞌEt hoontsꞌi lhane ꞌudechoo ꞌuntꞌohne ꞌudekꞌez hutileh, ꞌinkꞌez lhane 
mbene la ꞌudekꞌez unline, ꞌenne ꞌudechoo hutileh.”

Sizi datitsah-un whulh tat-un huwu yatilhduk
32  ꞌEt ꞌawet Jerusalem tsꞌu ti hidulh Sizi ꞌen yugha hodulꞌehne butso 

uyalh whe ꞌenne bugha ꞌúnjaz, ꞌinkꞌez hidulh whe hunílhjoot. ꞌEt doo cha 
Sizi yugha hodulꞌehne whunizyane ꞌon ꞌat nane ꞌudun nébuninla ꞌinkꞌez 
nus de bulh daóotanelh-un, ꞌet huwun bubulh yálhduk.

33  “Soo zúlhtsꞌai, Jerusalem tsꞌuztidulh ꞌinkꞌez yinka dune yeꞌ, ꞌen 
Lizwif lubret moodihne ꞌinkꞌez Moses be ꞌudustlꞌus ꞌukꞌununáguzne, ꞌenne 
butlꞌaihítilhtelh. ꞌEt datítsa wheni hiba nahutiyeh ꞌinkꞌez ndunne ꞌudun 
yun kꞌut whutꞌenne, ꞌenne butlꞌaihítilhtelh.

34 ꞌEt ꞌenne highu tidloh, highu dútazoh, huyootálhtsus ꞌinkꞌez 
hituzilhghelh. ꞌEt tat dzin inleꞌ de, dunadutádalh,” ꞌubúlhni.

James ꞌinkꞌez John bulh Sizi huyoodulhkut
35 ꞌEt James ꞌinkꞌez John bulh Zebedee ooyeꞌke Sizi highu ninꞌaz ꞌinkꞌez 

huyoodulhkut, “Nehodulꞌéh-un ndai ntsꞌo ookwaꞌ tsꞌutni-i, ꞌet neba 
whutanlelh hukwaꞌ uzninzun.”

36  Sizi uboodulhkut, “Ndet nohba ꞌuwhutisdlelh hukwaꞌ nahzun?”
37 ꞌEt ꞌuhutni, “Ndet la yakꞌuz ꞌukꞌenus díntiꞌ tsꞌe sinda de, nzih tákelh 

ꞌet hukwaꞌ nítzun, ꞌilhoghun ꞌen nailhni tsꞌe ꞌinkꞌez ꞌilhoghun ꞌen ꞌintlꞌus 
tsꞌe ꞌuntꞌoh.”

38  ꞌEt Sizi ꞌubúlhni, “Ndet stsꞌu hukwaꞌ dahni ꞌaw tꞌéoonuzúhzun kꞌus 
ndi lubot be tísnelh-i soo tilah oohnaiꞌ ꞌinkꞌez ntsꞌenꞌa la too béꞌ uzya soo 
tilah whuz unꞌa too beꞌ óolhneh?” f

Mark 10

The New Testament in Central Carrier of Canada, 2nd ed. © 2011, Wycliffe Bible Translators, Inc.



109

39 “Soo la ꞌutsꞌooneh,” huyúlhni. ꞌEt Sizi ꞌubúlhni, “Ndai la lubot be 
tisnelh-i nohni cha tíhtnelh wheꞌ ꞌuntꞌoh. ꞌInkꞌez too béꞌ uzya whuz unꞌa 
nohni cha too béꞌ tilhnelh.

40 ꞌEt hoontsꞌi mbe la nailhni tsꞌe sghu tidalh, ꞌinkꞌez ꞌintlꞌus tsꞌe sghu 
tidalh, ꞌaw si huwá hosꞌalh aitꞌoh, mbene la buba lhawhúdulyane, ꞌenne 
bubaꞌ hoontꞌoh.”

41 ꞌEt la ꞌon ꞌunne whunizyane yugha hodulꞌehne, ꞌenne la James ꞌinkꞌez 
John bulh bubulh hónilchꞌe.

42  Inka Sizi soo tsꞌiyawh, “ꞌAnih,” hubudániꞌ ꞌinkꞌez ꞌubúlhni, “ꞌEt 
tꞌeoonáhzun ꞌudun yun kꞌut whutꞌenne butoh, mbene la dune tso 
whudilhdzulh unlíne, ꞌenne dune bukꞌut moodih hinli. ꞌInkꞌez mbene la 
bumoodih unline, ꞌenne cha bumoodih hinli.

43  ꞌEt hoontsꞌi ꞌaw whuz unꞌa iloh nohni ahtꞌoh. ꞌIlhoghun nohtoh dune 
uncha-un tileh hukwaꞌ ninzun de, ꞌon ꞌawhne buba neꞌútꞌen-un cha ooleꞌ 
whubaꞌ hoontꞌoh.

44 ꞌEt nohtoh ꞌilhoghun ꞌudetso tileh hukwaꞌ ninzun de tsꞌiyanne eꞌulhna 
ooleꞌ hubaꞌ hoontꞌoh.

45 Yinka dune yeꞌ, ꞌen hoontsꞌi ꞌaw ba néꞌwhutitꞌen huba whusálhiyal 
ꞌet huwa. Dune buba néꞌtitꞌen ꞌinkꞌez dune buba datítsa ꞌet whe dune 
tsꞌiyawh nabootakulh.”

Dune hoosꞌ̱en-un Bartimaeus huyúlhni, ꞌen Sizi hooꞌen nayulhtsi
46  Jericho tsꞌe hoozdil whe Sizi yugha hodulꞌehne tubulh nahutisdil 

whe, lhane ꞌilhozdílne cha ꞌutꞌen. Dune hoosꞌ̱en-un Bartimaeus huyúlhni-
un, Timaeus ooyeꞌ, ꞌen ti whuzih usda datso whe whudántsꞌo,

47 Sizi Nazareth whutꞌen-un ꞌóh whuya uyalh. ꞌAhoh hazulh whe ꞌutni, 
“Sizi David ootsꞌu hainzut-un sgha téꞌninzeh!”

48  Lhane tꞌedoosnih huyulhni ꞌinkꞌez whuchꞌa híniyoot. ꞌEt hoontsꞌi ꞌon 
nus ꞌaldzul whe ꞌutni, “Sizi David ootsꞌu hainzut-un sgha téꞌninzeh!”

49 Sizi lhgha nenínya ꞌinkꞌez, “ꞌAnih dúhni,” ꞌubúlhni. ꞌEt dune hoosꞌ̱en-
un hika huyih, “Hooníntꞌi ꞌinkꞌez dudinyaih, ꞌanih nyúlhni,” huyúlhni.

50 Duluglok tsꞌahayítꞌoh, dudillhoh, ꞌinkꞌez Sizi yutsꞌóozya.
51 “ꞌEt dányutisdlelh ꞌet stsꞌu hukwaꞌ ninzun?” ni whe Sizi yoodulhkut. 

“Nehodulhꞌeh-un doo cha hooꞌen-un, ꞌet sgha holtsꞌit,” yúlhni.
52  “Naindalh, si stsꞌun be ꞌalhaꞌ hoontꞌoh-i, ꞌi be soo náꞌinja,” yúlhni. ꞌEt 

ꞌahoh dune hooꞌen nasdliꞌ ꞌinkꞌez Sizi ti yuntizya.

Whuníni whe Jerusalem unindil

11  1 ꞌAwet Jerusalem whénghun hidulh whe nat-un keyoh 
Bethphage ꞌinkꞌez Bethany whulh ꞌet la shus Olive be hóodzi-un, 

ꞌet whuz nehúnindil. ꞌEt Sizi nane yugha hodulꞌehne whébalhꞌaꞌ whe 
ꞌubúlhni,

2  “Keyoh whuyaz nohda tsꞌe whuzꞌai-un whuz ahꞌus. Whuz oozahꞌaz, 
yeztliyaz, donkey huyúlhni, whutso daꞌ dune yakꞌulhídoh-i, ꞌet whédintꞌi, 
ꞌi kꞌunaoohꞌuk ꞌinkꞌez stsꞌu toolhdlooh.

3  Dune, ‘Di ha ꞌet ndahtꞌen?’ nohúlhni de, ‘NeMoodihti yukaꞌ ninzunꞌ 
doohtniꞌ. ꞌAhoh la nohtlayoolhtelh.”

4 ꞌEt whehánꞌaz ꞌinkꞌez keyoh ꞌet yeztliyaz nahuyilhti ꞌilhoghun yoh dati 
ꞌet whédintꞌi.

5 Kꞌunáhúyúꞌuk whe ꞌet núdilhne hubuhoodulhkut, “ꞌEt dahtꞌen whe 
ahtꞌen yeztliyaz kꞌunahꞌuk?” hubuhútni.

6  ꞌEt Sizi buba náhizyeꞌ kꞌunꞌa ubuhútni ꞌet ꞌantsꞌi tꞌehudínel ꞌinkꞌez bula 
huditni.

7 ꞌEt Sizi yeztliyaz highu hinílhti whe whulohne duluglok hiba 
hikꞌélhbal ꞌinkꞌez Sizi yukꞌétlꞌadidaꞌ.

8  Lhane dune cha duluglok ti ꞌet hinulhbulh. Whulohne cha ꞌul kꞌus 
ꞌutꞌan kꞌunuhídutꞌas-i, ꞌi ti nahídulhdilh Sizi yukꞌut lhutíyalh ꞌet wheni.

9 Mbene la dune Sizi hitso udulhne ꞌinkꞌez hikꞌoh údulhne tsꞌiyawh 
húzulh whe ꞌuhutni,

“Yakꞌusda ba whudílhtiꞌ!
NeMoodihti booziꞌ gha whusaínya-un,

ꞌen ꞌukꞌenus hoonzoo-un ooghá whultsꞌut.
 10 Netsodaꞌ-un David oolerwe keyoh ꞌet dúhoontꞌoh-un cha za 

whusawhútiltsꞌulh inka Yakꞌusda ba tsꞌodólhtiꞌ.”
11 ꞌEt ꞌawet Sizi Jerusalem keyoh neninya whe Lizwif bulugliz whucho 

tsꞌe danínya ꞌinkꞌez dulcho núyuzꞌen. ꞌAwet náwhendunilhghel ꞌet 
huwa Bethany huwhútni-un tsꞌe whuz whunizyane ꞌon ꞌat nane yugha 
hodulꞌehne whuz bubulh wheínꞌaz.

Ndi duchun mai kwꞌahunúlhye, ꞌi Sizi yekꞌéhanya
12  ꞌOm bun Bethany tsꞌe whuz de náhidulh whe ꞌet la Sizi ooyeꞌíltsꞌul.
13  Nilhdzaꞌ ꞌet la mai cho chun nílhꞌen ootꞌan cha hoonli. ꞌEt la yughu 

nínya mai ntálhchulh ha. Yughu ninya whe ꞌutꞌan za ꞌuntꞌoh ꞌawhuz 
oomaiꞌ hooloh.

14 ꞌEt la Sizi ndi mai chun ꞌuyúlhni, “ꞌAw ꞌon ꞌat dune nyumaiꞌ hooꞌalh 
aítꞌoh!” ꞌEt ndutni whe yugha hodulꞌehne hidántsꞌo.

Sizi Lizwif bulugliz whucho tsꞌe tizya
15 ꞌEt la Jerusalem tsꞌe hoozdil. Sizi Lizwif bulugliz whucho ꞌet daninya. 

Mbene la ꞌeꞌóoketne ꞌinkꞌez ꞌooketne tsꞌiyawh tenábuninyoot. Sooneya 
lhkꞌenádudzaihne buludab cha nánenizꞌai, ꞌinkꞌez dutꞌai be ꞌóoketne cha,

16  ꞌaw lugliz hoonli nuhóoleꞌ hukwa lheꞌnizun.
17 ꞌInkꞌez Sizi dune whubodulhꞌeh whe ꞌubúlhni, “Yakꞌusda be ꞌudustlꞌus 

kꞌut ꞌukꞌuwhusguz,

‘Njan syoh tsꞌiyanne tenadudli bayoh ꞌúhoontꞌoh,’ ni.
ꞌEt ꞌuwhúhla undunutꞌíhne ꞌinkꞌez nanúlꞌiꞌne bayoh whuzúlhtsi!”

18  ꞌEt lubret moodihne ꞌinkꞌez Moses be ꞌudustlꞌus ꞌukꞌununáguzne 
hodántsꞌo whe hizoolhghelh-un hukónuta tube huyé nilhjoot tsꞌiyanne 
ꞌilhozdílne hubodulhꞌeh buba hooncha ꞌet huwa.

19 Soo nadálhghel ibulh Sizi yugha hodulꞌehne bubulh Jerusalem 
whuchꞌa nahusdil.

Ndi mai chun gha húhodulꞌeh
20 ꞌOm bun bundadaꞌ ꞌudaꞌ ꞌet la ti hidulh whe nyoo mai cho chun 

hinilhꞌen. Soo tsꞌihꞌun ooghih tubulh atsꞌo disuz.
21 Peter ꞌen la whunalni whe Sizi bulh yátilhduk, “Nehodulhꞌeh-un 

nilhꞌen nyoo mai cho chun bulh ookwꞌehanya disuz,” yúlhni.
22  ꞌEt Sizi ꞌubúlhni, “Njan whunaoolhnih, Yakꞌusda nohba ꞌalhaꞌ ꞌuntꞌoh de,
23  ndi shusyaz ꞌi laꞌ dóhniꞌ, ‘Dudiltsꞌit ꞌinkꞌez bunghun whucho tsꞌe 

tailtsꞌit.’ ꞌEt soo nohdzi yo whe ꞌaw nawh lheꞌhootꞌoh de ꞌinkꞌez nohba 
ꞌalhaꞌ hoontꞌoh de, dawhútanelh dahni, tsꞌiyawh nohba ꞌedótanelh.

24 ꞌEt huwaꞌ nohdúsni, be ꞌalhaꞌ hoontꞌoh-i be tenadahdli de, ꞌinkꞌez 
hoonli haꞌ dahni te ꞌalhaꞌ nahzun whe nohgha tíkulh nahzun de, ndai la 
ookaꞌ dahni-i nohgha tíkulh whe ꞌuntꞌoh.

25 ꞌEt sahyin whe tenadahdli de, ꞌinkꞌez ꞌuyoonne tsꞌun nohba dzoh 
de buba nꞌún whutulhdilh ꞌet la nohBá, yakꞌuz úsda-un, ꞌen nohni cha 
nohlubeshi nohba ꞌun yutoolhdilh.

26  ꞌEt ꞌuyoonne buba nꞌún lhotulhdulh de, nohBá, yakꞌuz úsda-un, ꞌen 
ꞌaw nohlubeshi nohba ꞌun yutoolhdilh aítꞌoh.”

Sizi be ꞌutꞌen kꞌoh ꞌet hukwá hoodulhkut
27 ꞌEt Jerusalem tsꞌe nahoosdil Sizi Lizwif bulugliz whucho nuya whe 

lubret moodihne, Moses be ꞌudustlꞌus ꞌukꞌununáguzne, ꞌinkꞌez dune tso 
whudilhdzulhne, ꞌenne la Sizi highu nindil,

28  ꞌinkꞌez hiyoodulhkut, “Nedini ndai gha dune ando intꞌoh whe njan 
dintꞌen-un? Mbe nghá whuninꞌai whe ꞌintꞌen?”

29 ꞌEt la Sizi ꞌubúlhni, “ꞌIlhoghun za hukwa nohoodutaskut. ꞌEt sudáhni 
de, ꞌet la nohdutasnelh ndai gha dune ando ꞌustꞌoh whe nja dustꞌen.

30 Sudáhni mbe John dune too beꞌ ꞌulhꞌen-un mbe yutlꞌahónꞌai whe 
dune too be ꞌúlhꞌen inleꞌ, Yakꞌusda tilah kꞌus dune tilah yugha óoninꞌai?”

31 ꞌEt ꞌahoh didutchꞌoh dutoh hukwꞌu nahúhulhyeꞌ whe nja duhútni, 
“Daja cha uzdooniꞌ, ‘Yakꞌusda yugha óoninꞌai,’ tsꞌutni de, ꞌet la dooniꞌ, ‘Di 
ha John nohba ꞌalha lheꞌdusni?’

32  ꞌEt, ‘Dune yugha óoninꞌai tsꞌutni de,’ ” ꞌet nja duduneꞌne be bé 
hunuljut huwa, tsꞌiyawh dune tꞌehonínzun John dune too be ꞌulhꞌen-un, 
ꞌen Yakꞌusda be nus hooꞌen-un unli inleꞌ.

g 12:6 Njan mai kꞌet haníyeh-un humoodih ꞌen Yakꞌusda ꞌuntꞌoh, ꞌinkꞌez ooYeꞌ ꞌen Sizi Gri 
ꞌuntꞌoh. ꞌEt mbe la bugha hólhꞌaꞌne, ꞌenne Lizwif bumoodihne ꞌuhintꞌoh ni whe ꞌutni. 

33  ꞌEt huwa Sizi huyúlhni, “ꞌAw tꞌetsꞌonúszun.”
Sizi ꞌet ꞌubúlhni, “Si cha mbe sghá whuninꞌai-un ꞌaw nohdósniꞌ aítꞌoh.”

Mai haníyeh kꞌet whulhꞌaíne bugha whútsꞌodulꞌeh

12  1 ꞌEt ꞌawet Sizi huwa húhodoolꞌeh-un huwun bubulh yálhduk, 
“ꞌIlhoghun dune, ꞌen la mai haníyeh-un, mai tsꞌekoo tooꞌ lhih-i, 

ꞌananla. Yunaꞌniztlꞌoo tsakꞌet hahónkaih mai tahawhúndunutnih-un huba, 
ꞌinkꞌez la yutístꞌen-un cha ꞌuhóonla. ꞌEt la dune bughu whulhꞌai ꞌinkꞌez la 
whenádija.

2  ꞌEt la ꞌawet mai oontajin néwhuninzut whe de ꞌulhná-un ꞌilhoghun 
ꞌen la mai haníyeh kꞌet butlꞌahónlane butsꞌú wheyalhꞌaꞌ, ndai la oonajin-i 
ooloh ootsꞌitookat hubaꞌ hoontꞌoh-i, ꞌi ha.

3  ꞌEt la ꞌuhuyínla nyoonne mai kꞌet butlꞌahónlane ꞌulhna huyílhchoot 
yahúyalhtꞌo ꞌinkꞌez la hoonli highálhilel whe whenáhinanyoot.

4 Nyoon dune oochꞌeꞌ-un, ꞌen la doo cha ꞌuyoon ꞌulhna whuz whelhꞌaꞌ. 
ꞌEn la tse be nahínilhꞌuz hitsi tsꞌe nalhꞌuz whe ka húyulhtsi, ꞌinkꞌez 
hukwa yáhoonli kꞌunꞌa ꞌuhuyínla whe whenáhinanyoot.

5 Doo cha la ꞌuyoon ꞌulhna whuz whelhꞌaꞌ. ꞌEn la hizilhghi. Lhane ꞌuyoonne 
cha ꞌet ndúbuhinla whulohne ubuhoolhtꞌah ꞌinkꞌez whulohne cha ubuhanghan.

6  ꞌIlhoghun za whuz yutilhꞌalh-un, ꞌet usda suliꞌ duyeꞌ yukꞌentsíꞌ-un, ꞌen 
la ꞌudekꞌez whuz butsꞌun wheyálhꞌaꞌ, ‘Syeꞌ, ꞌen la hidólhtiꞌ,’ ni inka. g

7 Nyoonne dune mai kꞌet butlꞌahónlane ꞌet la ꞌulhodútni, ‘Ndun njan mai 
kꞌet oochꞌeꞌ-un, ꞌen ooyeꞌ ꞌúntꞌoh. ꞌAnih, tsꞌuzoolhghelh. ꞌEt la ndun ooyeꞌ 
ootsꞌítikulh-i tsꞌiyawh nechꞌeꞌ ooleꞌ.’

8  Inka ndun ooyeꞌ huyílhchoot, hizílhghi ꞌinkꞌez hizi ꞌi la nyo haníyeh 
kꞌet tenáhinino.”

9 ꞌEt Sizi uboodulhkut, “Daóoneh suba ndun mai kꞌet whulhꞌaí-un? 
Whusanája, ꞌinkꞌez la ndunne dune tsꞌiyawh hubooghan, ꞌinkꞌez la mai 
kꞌet ꞌuyoonne ghu hólhꞌaꞌ.

10 ꞌAw whutsodaꞌ ndi Yakꞌusda ooghuni ꞌukꞌunusgúz-i ꞌaw eh 
ookꞌuyálhuzulhduk? ꞌEt ndutni,

‘Ndi tse yoh ꞌuwhulhꞌénne ꞌún hidutilhꞌuz-i,
ꞌi la ꞌuja ꞌukꞌenus ookadáhotni-i suliꞌ.

 11 ꞌEt la Moodihti whuz unꞌa ꞌuhóonla.
Tube buba hooncha kꞌunꞌa ubínla, wheꞌ hoontꞌoh.’

ꞌEt whuz unꞌa Yakꞌusda be ꞌudustlꞌus kꞌut ndutni,” ꞌubúlhni.
12  ꞌEt Lizwif bumoodihne Sizi huyólhchoot hukwaꞌ hutꞌen tꞌehonínzun 

didut buchꞌaz yálhduk whe dune hodalhꞌeꞌ, ꞌet hoontsꞌi dune ꞌilhozdílne 
ehunuljut inka Sizi dalhúhuyilel whe whenáhidil.

Yun kꞌelha huhoolhꞌi-un hukwaꞌ hoodulhkut
13  ꞌEt la whulohne Phariseene ꞌinkꞌez Herod ooduneꞌne cha ꞌenne Sizi 

khuni be huyoolhgooh ha hitsꞌú whe bahalhꞌaꞌ.
14 ꞌEt Sizi highu nindil ꞌinkꞌez ꞌuhutni, “Dune hodulhꞌéh-un 

tꞌetsꞌonínzun tsꞌihꞌun zaꞌ danelh. ꞌAw ꞌuyoonne daja huntizilh-un huwu 
ni lhínlo whe dune dantꞌóhne hoontsꞌi lhubunílhꞌen whe Yakꞌusda beni 
kꞌoh tsꞌe huwun khuni ꞌalhaꞌ ꞌuntꞌoh-i be whúbodilhꞌeh. ꞌEt nedíni wheni 
khuni netlꞌahonꞌai-i, ꞌi whudulhyoh ꞌutsꞌootꞌen eh tilah Roman keyoh 
whumoodih ootsꞌun yun kꞌelha tsꞌuhoolhꞌi buba ookꞌelha tsꞌuholhꞌeꞌ tilah 
kꞌus ꞌawundooh tilah?”

15 ꞌEt hoontsꞌi Sizi huyoolhgooh hukwaꞌ huyulhꞌen tꞌeoonanzin, ꞌinkꞌez 
ꞌubulhni, “ꞌEt di ha sóolhdzih? Sooneya stlꞌahꞌaih noosꞌen si,”

16  ꞌAhoh ꞌilhoghun sooneya yutlꞌaínꞌai. ꞌEt Sizi uboodulhkut, “Mbe 
wheꞌ ꞌuntꞌoh oonin ꞌinkꞌez booziꞌ ookꞌusguz?” ꞌEt ꞌuhuyúlhni, “Keyoh 
whumoodih Caesar huyúlhni-un, ꞌen ꞌuntꞌoh.”

17 ꞌEt Sizi ꞌubúlhni, “Ndai la Caesar oochꞌeꞌ-i ootsꞌun ookꞌelha whulhꞌi, 
ꞌinkꞌez ndai la Yakꞌusda oochꞌeꞌ-i, Yakꞌusda tsꞌun ookꞌelha whulhꞌi.” ꞌEt 
soo tube buba hooncha.

Nat tsꞌukhítnaih huwun ꞌoodulkut
18  ꞌAwet Sadducee ubuhútnine, ꞌenne la Sizi highu nindil. ꞌEnne la 

ꞌuhutni, “Datsꞌúzsai ꞌinkꞌez ꞌaw natsꞌukhótnah aítꞌoh.”
19 ꞌEnne huyoodulhkut whe ꞌuhutni, “Nehodulhꞌeh-un Moses ꞌen khuni 

higha néilhꞌai-i neba ꞌukꞌunéyuzguz, ‘Dune ooꞌat hoonli-un dazsai de, 
ꞌinkꞌez buzkeh hooloh de, ndun dune dazsaí-un bulhutsin ꞌen la ndun 
tsandilh yughu noodaꞌ ndun dune dazsaí-un, ꞌen ba buzkeh holeꞌ ha.’

20 ꞌIlhoh ꞌet la lhtakꞌantꞌine lhulhutsinke hónleꞌ, ꞌudetso whudilhdzulh-
un, ꞌen la ꞌat utꞌi ꞌawhuz buzkeh hooloh whe dazsai.

21 ꞌEt la yukꞌoh whúdilhdzulh-un, ꞌen tsandilh doo cha yughu nasda. ꞌEn 
cha buzkeh hooloh whe dazsai. ꞌEt whulh tat-un cha la whuz unꞌa za ꞌuja.

22  Tsꞌiyawh lhtakꞌantꞌine lhodunildzulhne whe highu dáltsꞌiꞌ, tsꞌiyawh 
bubuzkeh hooloh whe yahádla. ꞌUdekꞌez ndun tsꞌeke dichꞌoh cha dazsai.

23  Mbene la yaidláne tsꞌiyawh dunazdutádulh dzin dunahudidil de, kꞌus 
mbe suba ooꞌat tileh, tsꞌiyawh lhtakꞌantꞌine ꞌuhultsuk highu dáltsꞌiꞌ?”

24 ꞌEt Sizi butsꞌu yátilhduk, “Tube ꞌutsꞌun unꞌa ꞌuduhni. Ndet huwaꞌ 
dahni tꞌeoonuzáhzun eh? Yakꞌusda ye ulhtus-i ꞌinkꞌez ooghuni kꞌeguz-i 
tꞌénuzuhzun, ꞌet huwa whuz unꞌa ꞌuduhni.

25 Ndet la yaidlánne dunahudidil de, ndo yakꞌuz lizas leꞌhintꞌoh. ꞌEt ndó 
titꞌelh dune cha ꞌinkꞌez tsꞌekoo cha ꞌaw lhgho dóltsꞌiꞌ aitꞌoh.

26  ꞌInkꞌez ndunne yaidlánne dunáhudutádulh huwun, ndi Moses 
ꞌukꞌunéyuzguz-i ꞌaw eh ookꞌuyalhúlhdih whus dilhtán-i toh whudizkꞌun 

whe Yakꞌusda yulh yalhduk inleꞌ? ꞌEt ꞌukꞌunusgúz-i ndutni ndun Moses 
Yakꞌusda ndéyulhni, ‘Si ꞌustꞌoh Abraham ꞌen ooMoodihti ꞌustꞌoh, Isaac 
cha ooMoodihti ꞌustꞌoh, ꞌinkꞌez Jacob cha ooMoodihti ꞌustꞌoh.’

27 ꞌEt huwa khunane buYakusda ꞌuntꞌoh, ꞌaw yaidlánne buYakꞌusda iloh 
whe ꞌuntꞌoh. ꞌEt ꞌutsꞌun unꞌa gaih ꞌudahni.”

ꞌIlho khuni neba yútulhuhizyeꞌ-i, ꞌi ꞌukꞌenus díztiꞌ
28  Moses be ꞌudustlꞌus ꞌukꞌununáguz-un, ꞌen la ꞌet ꞌutꞌen, ꞌinkꞌez 

ubudántsꞌo ꞌinkꞌez ꞌen tꞌéoonínzun la Sizi Sadduceene soo ꞌubudániꞌ. Inka 
la didut cha Sizi yoodulhkut, “Kꞌus ndai khuni neba yutulhúhizyeꞌ-i kꞌus 
díztiꞌ?”

29 ꞌEt Sizi uyúlhni, “Ndi ꞌukꞌenus díztiꞌ-i, ‘Israel ooduneꞌne, oozúlhtsꞌai, 
neMoodihti ꞌen Yakꞌusda unli. ꞌEn za ꞌilhoghun Moodihti ꞌuntꞌoh.

30 Yakꞌusda nyuMoodihti ndzi ndulcho-i be cha, nzul ndulcho-i be cha, 
nyeni tsꞌiyawh ndulcho whe cha.’

31 Bulh nanki khuni higha néulhꞌa-i ꞌukꞌenus diztiꞌ-i, ‘Ntsꞌenꞌa la 
nyunchꞌoh kꞌenaintsiꞌ, whuz unꞌa nyulh dune cha bukꞌeoontsiꞌ.’ ꞌAw ꞌuyoo 
khuni higha néulhꞌai-i ndi nanki ba nus yudíztiꞌ-i hooloh.”

32  ꞌEt Moses ooghuni ꞌukꞌunéyuzguz-un, ꞌen Sizi ꞌulhni, “Nehodulhꞌeh-
un sooꞌ dinja! Khuni ꞌalhaꞌ ꞌuntꞌoh-i be yailhduk! ꞌUdédoh Moodihti ꞌen za 
Yakꞌusda unli, ꞌaw ꞌuyoonne Yakꞌusda lhíloh.

33  ꞌInkꞌez dune dudzi ndulcho ꞌi be Yakꞌusda kꞌeootsiꞌ hubaꞌ hoontꞌoh, 
dudeni tsꞌiyawh ꞌi be cha, duzul be cha, oonutꞌi tsꞌiyawh whe cha ꞌinkꞌez 
dichꞌoh kꞌenatsiꞌ whuz unꞌa dulh dunene bukꞌeootsiꞌ. ꞌEt ꞌukꞌenus neba 
hooncha ndi nanki khuni higha néulhꞌai-i ookꞌúneꞌ tsꞌootꞌen. Khuna-i 
ꞌinkꞌez ꞌuyoo hoonliyaz loodel kꞌut Yakꞌusda gha dizkꞌun, ꞌi ba nus 
whudíztiꞌ.”

34 Sizi tꞌéoonanzin dalcho ꞌi be whunih kꞌunꞌa ꞌudíja ꞌet ꞌuyúlhni, “ꞌAwet 
nilhdukw Yakꞌusda kꞌúneꞌ nyulꞌen-un tileh.” ꞌEt hukwꞌelhꞌaz ꞌaw ꞌudun 
hukwa lhúhuyoodílhkulh huyéntsaz ꞌet huwa.

Christ ntsꞌenꞌa ꞌen David ootsꞌu haínzut-
un, ꞌet huwun hika huyoodulkut

35 ꞌEt la Sizi Lizwif bulugliz whucho dune hodulhꞌeh whe 
huboodulhkut, “Ntsꞌenꞌa Moses be ꞌudustlꞌus ꞌukꞌununáguzne, ‘Christ ꞌen 
David ootsꞌu hainzut-un tileh whe ꞌuntꞌoh,’ hutni?

36  ꞌEt la David Ndoni ꞌi gha la ꞌet dutni,
‘Moodihti ꞌen sMoodihti ꞌúyulhni njan nailhni tsꞌunghus sinda.
ꞌOh de la nchꞌaz ditnine bukꞌut nke

naóolhyis mba ubooselh.’
37 David dichꞌoh, ‘Smoodihti,’ yúlhni, ꞌet ntsꞌenꞌa Christ ꞌen David tsꞌu 

haínzut-un ooleꞌ?” ꞌAntsꞌi ꞌoh dunene huhoontꞌiꞌ whe hidantsꞌo

h 12:42 Ndi sooneya ꞌukꞌenus tsudítiꞌ ꞌi ꞌuntꞌoh. 

Sizi dune ꞌubúlhni, “Moses be ꞌudustlꞌus 
ꞌukꞌununáguzne, ꞌenne buchꞌa kháhdli.”

38  ꞌEt Sizi hubodulhꞌeh whe ꞌet ꞌubúlhni, “Moses be ꞌudustlꞌus 
ꞌukꞌununáguzne, ꞌenne buchꞌa kháhdli. ꞌEnne eꞌóoket-un dune toh 
nahúchun tlꞌasus yiz be húdilhtsꞌi, ꞌinkꞌez dune ubudólhtiꞌ-un hukwa 
húdúdúlꞌen.

39 Njan lugliz ndet la huntilꞌelh-un, ꞌet ꞌutahaooditꞌaih, ꞌinkꞌez dune 
dahúlih te, ꞌet cha kꞌus whúdiztiꞌ-un, ꞌet didut nátlꞌahududaih.

40 Tsandilh cha khábonitꞌoh, ꞌinkꞌez buyoh bugha hawhúhutꞌaih. ꞌInkꞌez 
ncha náꞌhadudilꞌi whe saꞌ cho tenahududli. ꞌEnne ꞌet hukwꞌelha ꞌon nus 
dzoh notizut wheꞌ hintꞌoh.”

Tsandilh sooneya huwa nínꞌai-un
41 Lizwif bulugliz whucho sooneya dekat-un, ꞌet la Sizi usda, ꞌinkꞌez 

ubunilhꞌen sooneya dehúle. Lhane hoonzooꞌ ꞌuntꞌohne, ꞌenne la sooneya 
lhai whe dehúyaꞌaih.

42  ꞌEt la ꞌilhoghun tsandilh telꞌen-un, ꞌen la ꞌóh whuya uyalh, ꞌinkꞌez 
nanki sooneyayaz dénalhdil. h

43  ꞌEt la Sizi yugha hodulꞌehne tsꞌun béꞌ buntilhni ꞌinkꞌez ꞌubúlhni, 
“Nohdúsni ndun tsandilh telꞌen-un, ndunne tsꞌiyawh buba nus lhai ꞌi 
deyánꞌai whe ꞌuntꞌoh.

44 Ndunne ꞌuyoonne, ꞌenne ndai la huye hóonzooꞌ ꞌuntꞌoh-i, ujutukat-i, 
ꞌi ꞌuhuyulhꞌen dehúyule. ꞌEt ndun lheꞌuntꞌoh telꞌen ndai la ꞌaw ꞌi yutꞌi-i 
yukꞌotinalh, ꞌi hoontsꞌi tsꞌiyawh deyánꞌai.”

Njan Lizwif bulugliz whucho gak whatáleh-un, ꞌet Sizi huwu yalhduk

13  1 ꞌEt Sizi Lizwif bulugliz whucho tenánja whe ꞌilhoghun yugha 
hodulꞌeh-un ꞌuyúlhni, “Nehodulhꞌeh-un whunilhꞌen, njan lugliz 

whucho ꞌet cha ꞌinkꞌez tse cha ꞌinkꞌez lhéꞌuldzooꞌ ꞌi be ꞌuhóolya.”
2  ꞌEt Sizi ꞌutni, “Njan yoh whucho whuzdla whunilhꞌen eh? ꞌAw ꞌilho tse 

ꞌi hoontsꞌi lhkꞌulhdutásdlal tsꞌiyawh nadúntijulh wheꞌ hoontꞌoh.”

Dune ye túzilalh ꞌinkꞌez dzoh núzut bulh huwun ubulh yátilhduk
3  ꞌEt ꞌawet Lizwif bulugliz whucho whanchꞌaz shus Olive huyúlhni, ꞌi 

kꞌut, ꞌet la Sizi usda. Peter, James, John, ꞌinkꞌez Andrew te ꞌenne disoh 
Sizi huyoodulhkut.

4 ꞌEt la huyúlhni, “Nedíni nkede ꞌuwhutánelh? ꞌInkꞌez nedíni ndet huwa 
tꞌetsꞌontázin daóotanelh whe ꞌet neóotaltsꞌulh?”

5 Sizi ꞌubúlhni, “Huwuhli dune nanohnooꞌah junih.

i 13:15 Lhat-un Lizwifne buyoh ꞌet bun kꞌut lhtsꞌewhúdizꞌa. 

6  Lhane dune whusahúdulh ꞌinkꞌez sooziꞌ gha ꞌuhudutinelh, ‘Christ 
ꞌustꞌoh!’ ꞌEt nduhutni whe dune lhane nahuntiꞌoh whe

7 nohgha ꞌóojas junih. Nilhdukw dune lhutigan whulhudahtsꞌo de, 
ꞌinkꞌez nilhdzaꞌ lhuhugan whulh ꞌúdahtsꞌo de, ꞌet ndo honeh hubaꞌ 
hoontꞌoh. ꞌEt hoontsꞌi ꞌawhuz whulatoh iloh wheꞌ hoontꞌoh, ꞌawhuz ꞌudun 
cha whusawhútikulh wheꞌ hoontꞌoh.

8  Lhelhtsꞌun keyoh whutꞌenne, ꞌenne lhchꞌaz nehúdutadulh, ꞌinkꞌez 
lhelhtsꞌun lerwe be ꞌustlénne, ꞌenne cha lhchꞌaz nehúdutadulh. Ndulcho 
whe yun cha nótitnah, ꞌinkꞌez dai cha whutáleh ꞌinkꞌez ndulcho whe dune 
dzoh nulhotildeh. ꞌEt nduwhútꞌen suliꞌ de, tꞌewhuntáhzin ꞌon nus hooncha 
tuneꞌ whutitꞌen. ꞌEt dzoh nutideh-un ꞌandit wheꞌ whuditꞌen.

9 Nohnihchꞌoh cha huwohleꞌ. Keyoh huwunline but nenóhotalelh 
ꞌinkꞌez lugliz cha la nohoohootalhtꞌoh. ꞌEt si sgha la mbene la moodihne 
ꞌinkꞌez lerwene cha bubut nenóhotalelh whe, khuni unzoo-i be bubulh 
yaoolhduk.

10 ꞌInkꞌez ꞌudechoo ndi yun kꞌut ndulcho whe dune tsꞌiyawh khuni 
unzoo-i ghun bubulh yatiduk.

11 ꞌAnóhuhanla ꞌinkꞌez nahiyílh-un but nenóhnilhti de dája dutihnelh-
un huwu ni oohleꞌ junih ꞌinkꞌez nohdzi dóghel. ꞌEt neóoninzut de, ꞌantsꞌi 
ndai la nohza dánkat, ꞌi be yaoolhduk. Ndoni ooghuni ꞌi be yatilhduk ꞌaw 
nohghuni be iloh ꞌudutihnelh.

12  Dune, ꞌenne dulhutsinke dahútitsah-un huwá botalelh. ꞌEt bubáke 
ꞌenne cha, duduzkeh ꞌet ndúbotilhꞌelh, ꞌinkꞌez tsꞌoodunne, ꞌenne cha, 
dudusne buchꞌaz náhulhya ꞌinkꞌez dahátitsah-un huwá botalelh.

13  Si sgha sunihdulh huwa tsꞌiyanne nohtsꞌo dutitni. ꞌEt hoontsꞌi mbene 
la ꞌudekꞌez whutsꞌun whulh nudalyaꞌne, ꞌaw ꞌenne za hudutijih.”

ꞌUkꞌenus whéwhunujut-i
14 “Ndun ꞌukꞌenus bé whunjut-un, ꞌaw ooba lhehóotꞌoh-un ꞌet usyin 

nulhꞌen de, (Ndi yukꞌú yalhdúkne soo cho noheni taóodoltsꞌit. Daniel, 
Yakꞌusda be nus hóoꞌen-un, ꞌen la ꞌudaꞌ húwu yailhduk ínleꞌ). Judea 
dilhtsꞌine shus kꞌuz tsꞌe tse hutoolhdilh.

15 Dune duyoh bun kꞌut i usda de, ꞌaw duyoh tsꞌe nunátidalh ꞌinkꞌez ndi 
ndai la duchꞌeꞌ yutilelh-i nayitálhchulh ꞌet hoontsꞌi ooneh aitꞌoh.

16  ꞌInkꞌez dune haníyeh kꞌet ꞌutꞌen-un cha ꞌaw yoh tsꞌe duluglok 
hunaóodaꞌ aitꞌoh.

17 Dalcho ꞌi be whéwhunujut tileh, ꞌoh de tsꞌekoo, yazba ꞌuntꞌohne ba, 
ꞌinkꞌez duzkeh eꞌulhtꞌúkwne cha.

18  Njan dzoh nutihzut-un whuchꞌa ténadoohdli khit nohbeꞌ honeh 
whuchꞌa.

19 ꞌEt la Yakꞌusda yun inla ꞌandit dzin whutsꞌun ꞌaw lheꞌwhúsne ꞌinkꞌez 
ꞌaw ꞌet ꞌulcho ꞌi be whutso daꞌ hiye dzoh nulhuzut-i, ꞌi be dzoh notieh.

20 ꞌEt hoontsꞌi Moodihti lhat dzin whe kꞌoh náꞌhoonla. ꞌEt ndúlhinel 
de, ꞌaw ꞌilhoghun hoontsꞌi doojih aitꞌoh. ꞌEt ndunne ꞌutahábanlane, ꞌenne 
bughaꞌ hoonla ꞌoh de hoondukw whutilhtselh.

21 ꞌEt la ꞌoh de dune ndunóhohutni de, ‘Nulhꞌen njan Christ ꞌen njan 
usda!’ Kꞌus, ‘Ngut usda!’ nohoútni de, khun te nohba ꞌalhaꞌ ꞌuhudooniꞌ 
junih.

22  ꞌEt hoontsꞌi ndunne Christ naꞌdudilꞌíne, ꞌinkꞌez nus hóoꞌenne 
naꞌdudilꞌíne cha, ꞌenne lhane hutileh whe lhat te huwa ꞌítꞌen ꞌinkꞌez 
hooncha túneꞌ hutitꞌen ndunne Yakꞌusda ꞌutáhabanlane, ꞌenne hoontsꞌi 
nahunooꞌa hukwa hutitꞌelh.

23  ꞌAhoolhyiz tse hóohli! Tsꞌiyantsuk whutso daꞌ nohdásniꞌ.

Yinka dune yeꞌ whusatíyalh-un
24 “ꞌEt ꞌoh de dune dzoh nuhuzde,

hukwꞌelhꞌaz de, sa ꞌi cha dulhgus tileh,
ꞌinkꞌez ꞌulhdzis oozaꞌ cha ꞌaw be lhoohoostꞌen tileh.

 25 Sum cha nántikulh ꞌinkꞌez ndo yat be hóolhtus-i,
ꞌi be nuhótitnah.

26  ꞌOh de la yinka dune yeꞌ, ꞌen ndo kwꞌus toh bé whunujut ye ulhtus-i 
bulh ꞌinkꞌez Yakꞌusda ootsꞌu hayánduz-i, ꞌi be ndo be hóodutaltsilh.

27 ꞌInkꞌez la dulizas ꞌenne butilhꞌalh nus de, nꞌaz de, nooz de, 
ꞌinkꞌez ndaz de, ndi yun kꞌut ndulcho whe Yakꞌusda ꞌutahábanlane 
ꞌilhúbuhootálelh ꞌet wheni.”

Mai cho chun, oomaiꞌ fig huyulhni-i, oogha whútsꞌodulꞌeh
28  “Ndi mai, fig huyulhni, ooduchun, ꞌi be nawhutnuk be whutsꞌodulꞌeh-i, 

soo tsꞌihꞌun unꞌa cho bodulhꞌeh. Ndi ꞌi ꞌuntꞌoh, oozischum ulughih te, ꞌet 
ꞌawet ootꞌan whulih, ꞌi gha tꞌewhunáhzun ꞌawet shin nilhdukw suliꞌ.

29 ꞌEt ndi whuz unꞌa nohdúsni néꞌwhutitꞌen-un whunulhꞌen de, ꞌet la 
whuz unꞌa za tꞌeoonóhzin ꞌawet nilhdukw wheꞌ whudutatꞌelh.

30 ꞌAlha tsꞌihꞌun unꞌa nohdusni, ꞌandit whudizulhne ꞌaw yalhihitásdla, 
ꞌet ndi dótanelh-un tsꞌiyawh ꞌet lhawhúdutanelh, ꞌet whutsꞌun.

31 Yat ꞌinkꞌez ndi yun kꞌut cha gak whutaleh. ꞌEt hoontsꞌi ndi sghuni ꞌaw 
gak lhtisdleh.”

ꞌAw dune tꞌéoonúszun ndet dzin ꞌinkꞌez 
ntsꞌoya hoozulh whe ꞌuwhutánelh

32  “ꞌAw dune tꞌeoonúszun ndet dzin kꞌus ntsꞌowhuya ꞌuhunitꞌoh-un, 
ꞌet whusaóotiltsꞌulh. ꞌAw lizas yakꞌuz dilhtsꞌíne kꞌus Yakꞌusda ooYeꞌ cha 
tꞌehonúszun, ꞌuBá dichꞌoh za tꞌeoonínzun.

j 14:1 Nawhudizulh totsuk ꞌilhuhodulh, ꞌinkꞌez ndi ꞌusbai kꞌus unzoo-i nahayutꞌulh. Njan 
whewhúnahulni ꞌoh daꞌ Yakꞌusda yun kꞌut Egypt whuchꞌa hanábanla daꞌ. k 14:5 Telꞌenne 
ba ꞌilhu yus kꞌut yukꞌelha ꞌitꞌen ꞌet ꞌultsuk. 

33  ꞌAhoolhyiz huwahli ꞌinkꞌez tenadahdli. ꞌAw tꞌeoonuzúhzun ntsꞌoh de 
whusaóotiltsꞌulh.

34 ꞌEt ndiz unꞌa ꞌuwhutánelh, ꞌilhoghun dune duyoh huwu tizya ꞌinkꞌez 
yuba ꞌutꞌénne ꞌet nébuninla ꞌilhone hinli whe dude ꞌutꞌen ꞌuhoolhꞌen ha, 
ꞌinkꞌez ꞌet dati ghunli-un ꞌuyúlhni, ‘Soo cho huwonleꞌ!’

35 ꞌEt whuz unꞌa nohdúsni, huwahliꞌ! ꞌEt ntsꞌoh de yoh humoodih 
whusanátidalh ꞌaw tꞌéoonuzúhzun, hulhgha tilah, tuzniz tilah, 
yukaihtsꞌun tilah, kꞌus sa haínꞌai de tilah.

36  ꞌEt huwa ꞌahoolhyiz lhadáhtꞌoh. ꞌAw hukwa tse lhúwhuhlih ꞌinkꞌez 
naníhtez de, nohche tilah nohmoodih nohghu naoojaꞌ.

37 ꞌEt daja nohdúsni-un, ꞌet tsꞌiyanne cha budúsni, huwahli!”

Sizi yooyo whútsul hikunúta hituzilhghelh ha

14  1 ꞌAwhuz nat dzin whuzꞌai Lizwifne butus lhuseya-
un j whewhúnahulni ꞌinkꞌez lhes lhuntíldoh-i utꞌalh-un, 

whewhúnahulnih cha, ꞌet lubret moodihne ꞌinkꞌez Moses be ꞌudustlꞌus 
ꞌukꞌununáguzne, Sizi yooyoh whútsul hikunúta hituzilhghelh ha.

2  ꞌEt ꞌuhutni, “Njan butus lhuséya-un, ꞌet whutoh iloh utsꞌooleh doo ka 
la dunene lhtahohótꞌalh.”

Bethany ꞌet la tsꞌeke Sizi kꞌunutsútjul yutsi kꞌeyilhdzo
3 ꞌIlhoghun keyoh wheyaz Bethany huwhútni-un, ꞌet Simon ooka whulhjut 

ínleꞌ-un, leprosy huyúlhni, ooyoh ꞌen Sizi yuzih usda. ꞌEt la naꞌutꞌalh whe 
tsꞌeke kꞌunútsútjul díztiꞌ-i tse bé hahoogaz-i be súlhdzo ꞌinkꞌez oodéꞌ duldze 
yiꞌalh whe danínya. Ndi ꞌi yayányuz ꞌinkꞌez kꞌunutsútjul ꞌi Sizi yutsi kꞌeyilhdzo.

4 Whulohne dune hukwa hunílchꞌe ꞌinkꞌez ꞌulhodútni, “ꞌEt di ha nyoo 
kꞌunutsútjul ꞌantsꞌet nintaꞌ yulhꞌih.

5 Diztiꞌ whe daꞌ be ꞌóket k ꞌinkꞌez daꞌ sooneya telꞌenne gha húyodzaih,” 
ꞌinkꞌez duyoh tsꞌe tsꞌeke tube cho hichꞌaz yálhduk.

6  ꞌEt Sizi ꞌubúlhni, “Ootsꞌáhalhozahꞌai! Di ha teduhle? ꞌUtꞌen unzóo-i 
sba inla whe ꞌuntꞌoh.

7 ꞌAhoolhyiz telꞌenne nohnat whutáleh. Hukwáꞌ nahzun de totsuk bula 
ꞌahtꞌen. ꞌEt si ꞌahoolhyiz huba nohbulh lhéꞌtuzistꞌel wheꞌ hoontꞌoh.

8  Kꞌunutsꞌútjul-i syustꞌe yukꞌéyilhdzo ꞌadutistelh wheni lhasúdinla. 
Ndun tsꞌeke ꞌaw ꞌon ꞌun ooneh aitꞌoh-un, ꞌet ꞌuhóonla whe ꞌuntꞌoh.

9 ꞌAlha nohdusni ndi yun kꞌut ndulcho whe ndi khuni unzoo-i 
nudútikat, ndun tsꞌeke ndet ꞌuhoonla-un, ꞌet hukwꞌu naootitnuk ꞌet whe 
dune yunatilnih.”

Judas Sizi be ꞌóotakulh hukwaꞌ ninzun
10 Whunizyane ꞌon ꞌat nane yugha hodulꞌehne, ꞌilhoghun Judas 

Iscariot huyúlhni-un, ꞌen Lizwif bulubret bumoodih butsꞌú whinya Sizi 
butlꞌaítilhtelh ha.

11 Dája ꞌubúlhni-un huhóontꞌiꞌ ꞌinkꞌez sooneya hitsꞌóozi. ꞌEt Judas Sizi ye 
ꞌóotakulh-un, ꞌet hukwa itísꞌen.

Sizi ꞌen yugha hodulꞌehne butus lhuséya-un bubulh naꞌutꞌalh
12  ꞌEt ꞌudechoo dzin lhes lhuntíldoh-i nahutꞌúlh-un, ꞌet dzin ꞌusbaiyaz 

naꞌhititꞌulh-i naihizulghih, ndi ꞌusbaiyaz Lizwifne butus lhuséya-un 
huba ꞌuntꞌoh. ꞌEt Sizi yugha hodulꞌehne ꞌuhuyúlhni, “Ntsꞌe netalhꞌalh ndi 
natantꞌulh-i, ꞌi mba lházdutileh?”

13  ꞌEt Sizi nane, ꞌenne whébalhꞌaꞌ ꞌinkꞌez ꞌubúlhni, “Jerusalem tsꞌe ahꞌus 
ꞌinkꞌez dune too naꞌá-un, ꞌen la nohdudóyaꞌ. Ntsꞌe la yoh tsꞌú tizya tsꞌe 
whuz bun toohꞌas,

14 ꞌinkꞌez yoh oochꞌeꞌ-un nja dúdohniꞌ, ‘Dune hodulhꞌéh-un nja dutni 
ndet la sgha hodulꞌehne bulh butus lhuséya-un huwa naꞌuztitꞌúlh-un yoh 
negho tálhꞌalh eh?’

15 ꞌEt la dohyoh hooncha-un lháoodintꞌoh-un whunóhnoolhtun, ꞌet la 
naztitꞌúlh-i lhadóohleh.”

16  ꞌEt ꞌawet yugha hodulꞌehne Jerusalem tsꞌe whehánꞌaz ꞌinkꞌez Sizi soo 
daja ubulhni-un tsꞌiyawh whuz unꞌa nahoohóonꞌai ꞌinkꞌez butus luséya-un 
wheni lhahodinla.

17 ꞌEt hulhgha ꞌawet Sizi whunizyane ꞌon ꞌat nane te whusahándil.
18  ꞌEt naꞌhutꞌalh whe Sizi ꞌubúlhni, “ꞌEt njan dunóhdusni ꞌilhoghun 

nohtoh sulh náꞌutꞌalh-un, ꞌen seꞌóotakulh.”
19 ꞌEt yugha hodulꞌehne budzi únduda whe ꞌilhoghun hinli whe 

huyoodulhkut, “Si eh ꞌusudíni,” huyúlhni. ꞌEt ꞌuyoon cha ndutni, “Si eh 
ꞌusudíni?”

20 ꞌEt Sizi ꞌubúlhni, “ꞌEt whunizyane ꞌon ꞌat nane njan netoh mbe la 
dules sulh tunayuzꞌai-un, ꞌen ꞌutinelh.

21 Ndi Yakꞌusda ooghuni ꞌukꞌunusgúz-i ꞌet ndutni, ‘Yinka dune yeꞌ, ꞌen 
datítsa. ꞌEt ndun ye ꞌónket-un, dalcho-i be ooba wheóonujut tileh.’ Ndun 
dune ꞌaw lhuhóolel de, ꞌet daꞌ ꞌon nus sooꞌ hotꞌeꞌ ooleꞌ.”

Sizi ꞌudekꞌez naꞌutꞌalh
22  ꞌEt naꞌhutꞌalh whe Sizi lhes yílhchoot yuba tenadidli ꞌinkꞌez 

lhtsꞌedanyuz. ꞌEt yugha hodulꞌehne bugha íninla ꞌinkꞌez ꞌubúlhni, “Ndi 
ulhchoot, ꞌinkꞌez ahꞌálh. Ndi syustꞌe ꞌuntꞌoh.”

23  ꞌEt lubot yílhchoot, ꞌinkꞌez duBá “Músi,” yúlhni. Butlꞌayánkai ꞌinkꞌez 
tsꞌiyawh huyitnaiꞌ.

24 ꞌInkꞌez ꞌubúlhni, “Ndi ꞌi suzkaiꞌ ꞌuntꞌoh. Lhane buba nadútiltꞌih ꞌinkꞌez 
ꞌi gha ꞌandit nohtsꞌu nahizúsya.

25 ꞌEt nohdúsni, ndi tsꞌekoo tooꞌ ꞌaw doo cha za oosnaiꞌ aitꞌoh ꞌinkꞌez 
ndet dzin ꞌuyoo ꞌandidi-i tsꞌekoo tooꞌ tisnelh de, ndet la tsꞌiyanne 
Yakꞌusda ookꞌúneꞌ hutitꞌen ꞌet whutsꞌun.”

26  ꞌEt Yakꞌusda ooyun be híjun ꞌinkꞌez ndo shus kꞌuz Olive be hóodzi 
whuz whehándil.

Sizi Peter ulhni, “Tꞌesunuzínzun dutanelh”
27 ꞌInkꞌez Sizi ꞌubúlhni, “ꞌAndit ꞌulhdzis nohni tsꞌiyawh skayátilhleh, 

ꞌinkꞌez ninta tilhwus, ndi Yakꞌusda ooghuni ndutni,
‘ꞌEt huwa Yakꞌusda ꞌen ꞌusbai ghunlí-un yutuzilhghelh

ꞌinkꞌez ndi ꞌusbai tsꞌiyawh yaitálhꞌus.’
28  ꞌEt dunadusja hukwꞌelhꞌaz de, ꞌet yun kꞌut Galilee tsꞌe nohtso tisyalh.”
29 Peter ꞌuyúlhni, “Tsꞌiyanne nkayá tileh, ꞌet hoontsꞌi ꞌaw si íloh!”
30 ꞌEt Sizi ꞌuyúlhni, “Peter, njan whunaoolnih, ꞌandit ꞌulhdzis lugok 

dune nat ꞌudutinelh whutso, tat ꞌet ‘tꞌesunuzínzunꞌ dutanelh.”
31 ꞌEt Peter soo khuni ulhtus-i be ndutni, “Nyulh datísah ꞌet hoontsꞌi 

ꞌaw tꞌenyunuzúszun doosníꞌ aitꞌoh.” ꞌOnghunne yugha hodulꞌehne cha 
tsꞌiyawh whuz unꞌa nduhútni.

Sizi Gethsemane ꞌet tenadudli
32  ꞌEt la ꞌilhoghun haníyeh kꞌet Gethsemane huwhútni tsꞌe whehándil 

ꞌinkꞌez Sizi yugha hodulꞌehne ꞌubúlhni, “Njan dulhtsꞌi. Si nꞌun tenadutisdli.”
33  ꞌEt Peter James ꞌinkꞌez John te ꞌon ꞌun bubulh whenꞌaz. ꞌEt ꞌawet 

tsꞌodi be tewhéndunilne
34 ꞌinkꞌez ꞌubulhni, “Szul tube tsꞌodi suliꞌ kꞌet ꞌawet datisah leꞌustꞌoh. 

Nja dúlhtsꞌi ꞌinkꞌez ꞌinkꞌez howahli.”
35 ꞌEt ꞌon ꞌunyaz whenya ꞌinkꞌez nachánitno. ꞌEt tenadudli whe ndutni, 

“ꞌUBá njan whusawhútiltsꞌulh-un, whuz unꞌa ꞌuntꞌoh de, ꞌet whute 
senghóltsit.

36  ꞌUBá, nyun za tsꞌiyantsuk nkꞌúneꞌ whutꞌen. Ndi dzoh nutiszut-un 
sba hooloh nahoolhtsi, ꞌet hoontsꞌi si hukwaꞌ nuszun íloh, nyun hukwaꞌ 
ninzun hukwꞌunꞌa ꞌet ꞌuhóneh.”

37 ꞌEt nyoonne tane yugha hodulꞌehne nahunistez whe bughu nanja 
ꞌinkꞌez Peter ꞌulhni, “Simon nanínti whe ꞌintꞌoh. ꞌAw eh ꞌatsulyaz honih 
aitꞌoh?”

38  ꞌInkꞌez ꞌúbulhni, “Howahli tankꞌus-un tihtꞌi whuchꞌa tenadoohdli. 
Nohyughi be tihzooꞌ hukwaꞌ nahzun, ꞌet hoontsꞌi nohyustꞌe tetsun whe 
ꞌuntꞌoh.”

39 ꞌEt doo cha ꞌon ꞌun whenaja ꞌinkꞌez whutso daꞌ tenadidli whuz unꞌa za 
tenadudli.

40 Doo cha za yugha hodulꞌehne nahunistez whe bughu nanja ꞌaw 
huhoonih aitꞌoh ꞌinkꞌez ꞌaw whéꞌ hidoniꞌ hooyoh.

41 Whulh tat-un bughu nanja ꞌet ꞌubúlhni, “Whute sahtez ꞌinkꞌez 
nalhyis. ꞌAwet whusahóoltsꞌut, soo cho whunulhꞌen, yinka dune yeꞌ, ꞌen 
dune ntsiꞌne butlꞌahítilhtelh.

42  Dunadahdilh uztoodilh, nulhꞌen ndun dune seꞌóotakulh-un, ꞌawet ꞌoh 
whuya uyalh.”

Sizi ꞌawet huyílhchoot
43  ꞌEt ꞌawhuz Sizi yalhduk whe Judas ꞌen whusaínya. Ndun Judas ꞌen 

whunizyane ꞌon ꞌat nane whelꞌaꞌne, ꞌilhoghun-un ꞌuntꞌoh. Dzoh saꞌ inleꞌ 
Lizwif lubret bumoodihne, Moses be ꞌudustlꞌus ꞌukꞌununáguzne cha, 
ꞌinkꞌez dune tso whudilhdzulhne cha, ꞌudaꞌ butsꞌú nuséya, ꞌinkꞌez Sizi ye 
bútsꞌeꞌonket. ꞌEnne Judas butsꞌó whenáhiyalhꞌaꞌ, ꞌinkꞌez dune lhane yulh 
údulh saluzti cha ꞌinkꞌez tutꞌoh cha hilelh whe whusahándil.

44 Hídulh whe Judas ꞌubúlhni, “Ilhoghun dune oonimbus kꞌut 
nadistsꞌooz-un, ꞌen oohgooh ꞌinkꞌez oogha ꞌóohli whe tóolhtelh.”

45 ꞌEt huwa Judas Sizi yughu ninya ibulh ꞌuyúlhni, “Hadih, Rabbi,” 
ꞌinkꞌez naiditsꞌooz.

46  ꞌEt ꞌawet Sizi huyílhchoot ꞌinkꞌez dutsꞌo cho huyoontun.
47 ꞌEt hoontsꞌi ꞌilhoghun Sizi zih usyin-un saluzti hayálhtsus ꞌinkꞌez 

Lizwif lubret ꞌukꞌénus díztiꞌ-un be ꞌulhna-un yudzo kꞌuz haílhtꞌo.
48  ꞌEt Sizi yatilhduk ꞌinkꞌez ꞌubúlhni, “ꞌEt di ha saluzti cha ꞌinkꞌez tutꞌoh 

cha nuhle ꞌinkꞌez ꞌundunustꞌih hukwꞌunꞌa skatíhdil?
49 Dzin totsuk nohbulh ꞌústꞌoh ꞌinkꞌez lugliz whucho whunohodusꞌeh, 

ꞌet di ha ꞌoh daꞌ sulhúlhchulh inleꞌ. ꞌEt hoontsꞌi Yakꞌusda ooghuni dája ni 
whuz unꞌa ꞌohóneh hubaꞌ hoontꞌoh.”

50 ꞌEt tsꞌiyawh yugha hodulꞌehne hichꞌa sudil ꞌinkꞌez nintahulghaz.
51 ꞌIlhoghun chilh naih tsꞌutꞌan-i za khaóosduz, ꞌen Sizi uniyalh. Ndun 

chilh ꞌen ꞌuyoonne chilke huyílhchoot.
52  ꞌUstꞌet bula kꞌéhalgai whe naih za bula kꞌeyáno.

Sizi nahiyílhne bubut nenínya
53  ꞌEt Sizi huyílhchoot ꞌinkꞌez Lizwif lubret ꞌukꞌenus díztiꞌ-un 

ooyoh tsꞌe whehúyalhti. ꞌEt Lizwif lubret bumoodihne, dune tso 
whudilhdzulhne cha, Moses be ꞌudustlꞌus ꞌukꞌununáguzne cha 
ꞌilhuhozdil.

54 Peter yoo niz de bubuniyalh. Lizwif lubret ꞌukꞌenus díztiꞌ-un 
ooyoh ꞌet whunaꞌnistlꞌóo-un whuz bughu danínya. ꞌEt howunline buzih 
natlꞌadidaꞌ ꞌinkꞌez naldzilh.

55 Lizwif lubret bumoodihne ꞌinkꞌez nahíyilhne cha ꞌenne bubut Sizi 
néhinilhti hukwá hituzilhghelh-un highu nahóꞌalh hukwaꞌ hutꞌen, dune 

yuchꞌaz yaoolhdukne nahólhtelh hukwaꞌ hutꞌen, ꞌet hoontsꞌi ꞌaw ꞌilhoghun 
nalhihilhtel.

56  Lhane dune huwhutsꞌit whe hichꞌaz yálhduk, ꞌet hoontsꞌi tsꞌiyawh 
lhelhtsꞌun unꞌa ꞌuhutni.

57 Whulohne dune dodindil ꞌinkꞌez Sizi hiba whutsꞌit whe njan duhútni,
58  “Njan dutni whe nenalh ꞌútni, ‘Njan lugliz whucho dune ꞌuhóonla-

un, ꞌet nanaóoduntisyus. ꞌEt hukwꞌelhꞌaz tat dzin inleꞌ de, ꞌaw dune 
whutꞌálhanal whe ꞌudun naꞌwhutisdlelh.’ ”

59 ꞌEt hoontsꞌi ꞌaw tsꞌihꞌun lhgha ꞌúhudootniꞌ aítꞌoh.
60 ꞌEt lizwif bulubret ꞌukꞌenus díztiꞌ-un butoh dudinya ꞌinkꞌez Sizi ꞌulhni, 

“Ndun dune nchꞌaz yáhulhduk daja datanelh?”
61 ꞌEt hoontsꞌi Sizi tꞌedusni ꞌinkꞌez ꞌaw yalhtílhdih. ꞌEt doo cha za lubret 

yoodulhkut, “Nyun eh Christ ꞌintꞌoh? Yakꞌusda díztiꞌ-un ooYeꞌ inli?”
62  Sizi uyúlhni, “A, ꞌen ꞌustꞌoh, ꞌinkꞌez nohni tsꞌiyawh si, yinka dune yeꞌ, 

huyuntilhꞌelh Yakꞌusda ooghu nailhni tsꞌunkꞌus usda whe ndus de kwꞌus 
toh hanátidalh.”

63  ꞌEt nyoon lubret tube hunílchꞌe kꞌet dunaih lhtsꞌe yalhchꞌul ꞌinkꞌez nja 
dutni, “ꞌAw ꞌon ꞌun ꞌuyoonne tsꞌoodolhkut aítꞌoh.

64 Ndi ooghuni Yakꞌusda yechꞌaz yálhduk-i dahtsꞌo! Nohba dáhoontꞌoh?” 
ꞌEt tsꞌiyawh úhutni, “Daóotsah hubaꞌ ꞌuntꞌoh.”

65 ꞌEt whulohne highá whenduninzo, hinakꞌenáꞌuzguz ꞌinkꞌez 
huyoonukat chaꞌ huyulhꞌen ꞌinkꞌez, “Mbe nyunízkuk?” huyúlhni. ꞌEt 
nyoonne dune ghunline huyílhchoot ꞌinkꞌez ꞌenne cha huyoonankat.

Peter ꞌutni, “Sizi ꞌaw tꞌenuzúszun.”
66  ꞌEt ꞌawhuz Peter ꞌon yo nanistlꞌoo bet ꞌutꞌen whe Lizwif bulubret 

ꞌukꞌenus díztiꞌ-un tsꞌekeyaz yuba ꞌutꞌen-un, ꞌoh whuya uyalh.
67 Peter naldzilh yutilhꞌen ꞌinkꞌez ꞌuyúlhni, “Nyun cha Sizi Nazareth 

whutꞌen-un bulh ꞌíntꞌen inleꞌ.”
68  ꞌEt Peter ꞌutni, “Tilah, ndet ꞌuwhudíni ꞌaw tꞌéoonuzúszun,” ꞌinkꞌez ꞌaz 

whenya. Soo ꞌet ꞌahoh lugok dune ꞌudíja.
69 ꞌEt tsꞌekeyaz cha za nyo ꞌet yanꞌen nyoonne ꞌoh nudilhyanne cha za 

ꞌubúlhni, “Nyoon ꞌen cha ꞌilhoghun ꞌuntꞌoh.”
70 ꞌEt hoontsꞌi Peter cha za, “ꞌAwundooh!” ni. ꞌEt ꞌatsulyaz inleꞌ nyoonne 

ꞌoh nudilhyanne cha za Peter ꞌet duhúyulhni, “ꞌAlha nyun cha ꞌilhoghun 
ꞌintꞌoh. Nyun cha Galilee hoontꞌen whe ꞌintꞌoh whuz unꞌa yailhduk ꞌet 
huwa.”

71 ꞌEt Peter ꞌutni, “Ndughi nalh, ꞌalhaꞌ dusni wheꞌ dusni, ndun dune 
ꞌudáhni-un, ꞌaw tꞌenuzuszun!”

72  ꞌEt lugok dune whulh nat ꞌudija. ꞌEt Peter Sizi dája yulhni la 
whunalni, “Lugok dune nat ꞌudutinelh whutso ꞌet tat tꞌesunuzínzun 
dutanelh.” ꞌEt huwu nuni nuzut ꞌinkꞌez intse.

l 15:16 Ndun moodih Pilate ꞌuntꞌoh. 

Sizi Pilate but nenínya

15  1 ꞌEt ꞌom bun bundadaꞌ ꞌudaꞌ Lizwif lubret moodihne, dune tso 
whudilhdzulhne, Moses be ꞌudustlꞌus ꞌukꞌununáguzne cha, ꞌinkꞌez 

dune ba nahiyilhne cha, tsꞌiyawh yahalhduk. ꞌEt Sizi hiyulhghel ꞌinkꞌez 
Pilate tlꞌahúyalhti.

2  ꞌEt Pilate ꞌuyulhni, “Nyun eh Lizwif bulerwe inli?” ꞌEt Sizi ꞌutni, 
“ꞌAlhaꞌ dini wheꞌ dini.”

3  Lizwif lubret moodihne lhat-un Sizi hichꞌaz yalhduk, ꞌinkꞌez hiba 
hontsꞌit, ꞌet hoontsꞌi Sizi tꞌedusnih.

4 Inka Pilate doo cha za Sizi yoodulhkut, “Dáwhultsuk-un 
nkꞌehúhoonꞌai, ꞌet huwun ꞌaw eh dája lhdutuzanel?”

5 ꞌEt doo cha za Sizi ꞌaw yalhtílhdih. ꞌEt Pilate ooba hooncha.

Pilate Sizi datítsah-un whutsꞌuyúlha
6 Nawhúdizulh totsuk Lizwifne butus lhuséya whunahulníh-un, ꞌet 

ꞌilhoghun dune ꞌadinꞌaí-un Lizwif ꞌutahahúyulhtih, ꞌen Pilate yula nadutnih.
7 ꞌEt ꞌoh daꞌ mbene la lhtahuwhuntꞌai daꞌ dune inghanne tsꞌiyawh 

ꞌabahanla. Barabbas ꞌen cha butoh ꞌadinꞌai dune silhghi hukwa.
8  Tsꞌiyanne ꞌilhozdil ꞌinkꞌez Pilate ꞌuhuyúlhni, “Nawhudizulh totsuk 

ꞌilhoghun dune ꞌadinꞌaí-un, ꞌen oolanadintnih. Doo cha za ꞌet dineh.”
9 ꞌEt ꞌubulhni, “Lizwif bulerwe, ꞌen oolanadutistnih hukwaꞌ nahzun?”
10 Didutchꞌoh soo tꞌeoonínzun Lizwif lubret bumoodihne ꞌoonih gha Sizi 

hitlꞌaháyalhti ꞌet huwa.
11 ꞌEt hoontsꞌi Lizwif lubret bumoodihne dune buba nus hónilhtꞌi, 

Barabbas ꞌen Pilate yulanadootnih hidóniꞌ ha.
12  ꞌEt Pilate doo cha za dune ꞌilhozdílne ꞌubúlhni, “Ndun Lizwif bulerwe 

dáhni-un datísdlelh hukwaꞌ nahzun?”
13  ꞌEt tube cho ꞌuhuyúlhni, “Tulalhgus undunilhtꞌah!”
14 ꞌEt Pilate ꞌubulhni, “Ndet whe tankꞌus ꞌúja?” ꞌEt hoontsꞌi ꞌon nus 

ꞌuhutni, “Tulalhgus undunilhtꞌah!” hutni.
15 ꞌEt ꞌilhozdílne hohótꞌeꞌ ha Barabbas ꞌen Pilate buba yulanaditni. ꞌEt 

Sizi yahuyalhtsus, ꞌinkꞌez tulalhgus kꞌehíyolhtelh ha butlꞌayálhti.

Lhugánne Sizi highu núwhulhya
16  ꞌEt lhugánne moodih l
17 Luglok dulkꞌún-i, ꞌi Sizi hitꞌahúyalhbal. Whus nꞌawh nahínilhjaz, ꞌi 

hitsi nehídanꞌai.
18  ꞌEt hidílhtiꞌ nahoohoolhꞌi, ꞌinkꞌez ꞌuhuyúlhni, “Lizwif bulerwe-un saꞌ 

cho honaꞌ.”

19 Duchun be hitsi tsꞌeꞌ nalhtꞌo, highá dizoh, hibut dugwútsi be 
nehúdulh, ꞌinkꞌez hibut nachánuldulh chaꞌ huyulhꞌen.

20 Sizi highu núwhulhya ꞌetsul ꞌuhayínla hukwꞌelhꞌaz luglok dulkꞌún-i 
highu nahuyílhchoot, ꞌinkꞌez dichꞌoh hinaih be náhayalhti. ꞌEt ꞌawet 
tulalhgus kꞌehuyitalhtelh tsꞌe hítilhti.

Sizi tulalhgus kꞌehíyilhti
21 ꞌEt hidulh whe ꞌilhoghun dune, Simon huyúlhni-un, Jerusalem 

tsꞌe tizya. ꞌEn hidudizdil ꞌinkꞌez Sizi ootulalhgus yuba idutitelh ha ꞌet 
néhininyoot, ndun Simon Cyrene whutꞌen-un, ꞌen Alexander ꞌinkꞌez Rufus 
ꞌenne bubá ꞌuntꞌoh.

22  ꞌEt Sizi Golgotha huwhútni tsꞌe huyoolhti. Ndi Golgotha ꞌutsintsꞌun 
nizꞌai hutni wheꞌ hutni.

23  ꞌEt tsꞌekoo tooꞌ ꞌinkꞌez yoo, myrrh huyúlhni, hitadínla, ꞌi Sizi 
huyúhuyoolhnaiꞌ hukwaꞌ huyínla, ꞌet hoontsꞌi ꞌaw lheyílhchulh.

24 ꞌEt tulalhgus kꞌehúyilhti ꞌinkꞌez hinaih ꞌi ꞌuhúntúlhdulh whe higha 
ꞌaínlih whe hinaih lhtáhayulya.

25 Bundadaꞌ whe 9:00 ꞌuhunitꞌoh atꞌen Sizi tulalhgus kꞌehíyilhti.
26  Ndet la hukwaꞌ huyínla hutni-un, ꞌet ꞌukꞌehúhoonguz, ꞌi hiyando 

whahidinꞌai. Ndi khuni ꞌukꞌehúyinguz-i ndutni,
Lizwif bulerwe, ni.

27 Nane ꞌundunutꞌíhne cha huyulh tulalhgus kꞌébihilhti, ꞌilhoghun 
ooghu naílhni tsꞌungus ꞌinkꞌez ꞌilhoghun ooghe ꞌintlꞌus tsꞌe.

28  ꞌUdaꞌ Yakꞌusda ooghuni ꞌukꞌunusgúz-i whuz unꞌa ꞌuhóoja ndutni whe, 
“Dune ntsiꞌne dultꞌoh huninzun.”

29 Dune ꞌoh whúya ꞌoh nudilhne nóndunulꞌus ꞌinkꞌez Sizi highudloh, 
“Hee! Nyun lakw ꞌudini, ‘Lugliz whucho yanahootányus ꞌinkꞌez tat dzin 
naꞌwhutanlelh,’ dini?

30 ꞌAndit ꞌahoh nanaíndaih, ꞌinkꞌez ꞌududílyih,” huyúlhni.
31 Whuz unꞌa za Lizwif lubret bumoodihne ꞌinkꞌez Moses be ꞌudustlꞌus 

ꞌukꞌununáguzne, ꞌenne cha, Sizi highudloh ꞌinkꞌez njan dúlhodutni, 
“ꞌUyoonne ilhyiz, ꞌet hoontsꞌi didutchꞌoh ꞌandit ꞌududoolyih aítꞌoh.

32  ꞌAndit Christ, Lizwif bulerwe tsꞌunoolhꞌ-en nanaóojaꞌ, ꞌet la neba 
ꞌalhaꞌ ootꞌeꞌ.” ꞌEt nyoonne nane hizih tulalhgus kꞌut sulhtíne, ꞌenne cha 
highudloh.

Sizi dazsai
33  Dzetniz ꞌet whutsꞌun nꞌun whe 3:00 atꞌen ꞌuhúnitꞌoh keyoh ndulcho 

whe tsalhgus naki.
34 Whulh ꞌilho hooloh sadzi ookꞌoh ꞌuhoonistꞌoh, ꞌet Sizi soo tube 

cho haínzul whe, dughuni kꞌunꞌa ꞌutni, “Eloi, Eloi, lama sabachthani,” 
“SYakꞌusda, sYakꞌusda, di ha sladantni?” ni whe ꞌutni.

35 ꞌEt whulohne dune ꞌet núdilhyane hidántsꞌo, ꞌinkꞌez ꞌuhutni, “Hadih 
Elijah hahuyih.”

36  ꞌIlhoghun whusálgai, ꞌinkꞌez duchun ooláꞌdulꞌoo-i tsꞌekoo tooꞌ 
duninkꞌoz-i ye tunayuzsi, ꞌinkꞌez ndo Sizi yuza bé yunintan, ꞌinkꞌez ꞌutni, 
“Kꞌat Elijah whusaínya ꞌinkꞌez tilah tulalhgus kꞌut nanáyoolhtelh.”

37 ꞌEt Sizi tube cho haínzul ꞌinkꞌez dazsai.
38  Lizwif bulugliz whucho chunkelh diztiꞌ-i ooꞌih yúnantꞌi, ꞌi cha soo 

lhóohoolcho yo únꞌa lhtsꞌenchꞌul.
39 Lhuganne moodih tulalhgus yubut usyin. Sizi ntsꞌenꞌa la haínzul, 

ꞌinkꞌez dazsai ꞌet yunalhꞌen. “Ndun dune ꞌalha azi Yakꞌusda ooYeꞌ unli,” 
ni.

40 Tsꞌekoo cha ꞌet núdilhya yoo ꞌaz de whutsꞌun huwhunilhꞌen. Butoh 
Mary Magdalene cha, ꞌinkꞌez Mary Jamesyaz, ꞌinkꞌez Joses bulh buloo, 
ꞌinkꞌez Salome cha.

41 ꞌEnne Sizi Galilee ꞌet ꞌutꞌen whe hiyunúnizdil ꞌinkꞌez hila ꞌítꞌen. 
ꞌUyoonne tsꞌekoo lhane cha ꞌet ꞌuhutꞌen. ꞌEnne Jerusalem tsꞌe 
heyuhanándil.

Joseph Sizi ꞌayalhti
42,43  ꞌEt ꞌawet hulhgha tsꞌótizut whe Joseph Arimathea whutꞌen-un 

whusaínya. ꞌEn nahíyilhne toh booziꞌ unzoo-un ꞌuntꞌoh. ꞌEn, ꞌoh de 
Yakꞌusda ookꞌúneꞌ whutꞌen-un, ꞌet hukwa itísꞌen. ꞌEt dzin natsꞌulyis dzin 
huba lhahúdutneh-un ꞌóohoontꞌoh. Soo Joseph oodzi hooni whe Pilate 
yubut nenínya, ꞌinkꞌez Sizi oozi yutsꞌu yúkaꞌ daniꞌ.

44 ꞌEt Pilate ooba hooncha Sizi ꞌudaꞌ dazsai. Lhugan moodih, ꞌen yukaꞌ 
daniꞌ ꞌinkꞌez ꞌuyulhni, “Sizi ꞌudaꞌ tilah dazsai?”

45 ꞌEt hukwꞌelhꞌaz lhugánne moodih, “ꞌAlha dazsai,” ni. ꞌEt Pilate 
Joseph, “Sizi oozi nayólhchoot,” yúlhni.

46  Joseph naih diztiꞌ-i onket, ꞌinkꞌez yuzi nanáyalhti, ꞌinkꞌez nyoo 
naih diztiꞌ-i yughá yozduz. ꞌEt tse ꞌan whuz ꞌayalhti, ꞌinkꞌez tse cho 
whudunaídanꞌai.

47 Mary Magdalene ꞌinkꞌez Mary Joses ooloo bulh ꞌenne bunalh, Sizi ꞌet 
nehínilhti.

Sizi dunadija

16  1 Lizwif nahulyis dzin hukwꞌelhꞌaz hulhgha tsꞌe Mary Magdalene, 
ꞌinkꞌez Salome cha, ꞌinkꞌez Mary James ooloo cha, yoo sooltsun-i 

honket, Sizi ooyustꞌe hiye hítilho huba.
2  ꞌOm bun bundadaꞌ ꞌudaꞌ lisman ꞌudechoo dzin, ꞌet sa haínꞌai whe tsꞌun 

kꞌuz hutizdil.
3  Whuz hidulh whe ꞌulhodútni, “Tse cho tsꞌun kꞌut whudánduninꞌai-i 

mbe suba neba whusaídooꞌalh?”

4 Tse ꞌudaꞌ whusandunilgai whe hotilhꞌen.
5 ꞌEt tse ꞌan ꞌuhandil whe chilh ulhyul-i be dune unli, ꞌen naílhni 

tsꞌunkꞌus usda whe hitilhꞌen. ꞌEt bugha ꞌánjaz.
6  ꞌEt ꞌubúlhni, “Nulhjut iloh! Tꞌeoonúszun Sizi Nazareth whutꞌen-un, 

tulalhgus kꞌehíyilhti-un, ꞌen ookunáhta whe ꞌahtꞌen. Hooloh! Dunadija 
whe ꞌuntꞌoh! Njan whunulhꞌen ilhtéꞌ-un.

7 ꞌAwet nahdulh, Peter ꞌinkꞌez ꞌonghunne Sizi yugha hodulꞌehne cha 
ubudúhni, Sizi dája nohúlhni daꞌ nohtso Galilee tsꞌe tíyalh ꞌet la oohꞌen,” 
ꞌubúlhni.

8  ꞌEt ꞌawet tse ꞌan tenáhalghaz ꞌinkꞌez nahutílhghaz tube bughá neꞌusjaz 
ꞌinkꞌez ꞌaw dune lhodínel hunuljut ꞌet huwa.

Sizi Mary Magdalene yunalhtsꞌet haínya
9 ꞌEt Sizi dunadija hukwꞌelhꞌaz, Lizwif nahulyis dzin ꞌom bun bundadaꞌ 

ꞌudaꞌ ꞌet Sizi ꞌudechoo Mary Magdalene, ꞌen cho yunalhtsꞌet hainya. ꞌEn la 
lhtakꞌántꞌi ntsiꞌ-i nudúdeh-i ye yáhanananyoot ínleꞌ.

10 Sizi yulh ꞌútꞌen inleꞌne híkꞌenudle, ꞌinkꞌez hutso whe bughu ninya 
ꞌinkꞌez ꞌubudániꞌ,

11 Sizi khuna whe yanꞌen, ꞌet hoontsꞌi ꞌaw buba ꞌalha lheꞌdusnih.

Sizi nane yugha hodulꞌehne bunalhtsꞌet hainya
12  ꞌEt hukwꞌelhꞌaz Sizi ꞌutsꞌun unꞌa be hóodatꞌen whe nane ꞌutsꞌun keyoh 

tsꞌe hiꞌus whe bunalhtsꞌet hainya.
13  Whusanáhitꞌaz whe, ꞌonghunne bubulh náwhuhulnuk whe ꞌaw buba 

ꞌalha lheꞌhudusnih.

Sizi whunizyane ꞌon ꞌat ꞌilhoghun bunalhtsꞌet hainya
14 ꞌEt hukwꞌelhꞌaz Sizi yugha hodulꞌehne whunizyane ꞌon ꞌat ꞌilhoghun 

naꞌhutꞌalh whe bunalhtsꞌet hainya. ꞌEt ꞌaw be ꞌalhaꞌ hoontꞌoh-i lhuhítꞌi 
ꞌinkꞌez ꞌutsꞌun ꞌoninzun. ꞌEt huwa mbene la yanꞌenne ꞌaw buba ꞌalha 
lheꞌhudusnih, ꞌet Sizi hukwaꞌ budániꞌ,

15 ꞌinkꞌez ꞌubulhni, “Yinka ndulcho whe náhdilh, ꞌinkꞌez khuni unzoo-i 
yinka duneꞌne whubunulhtun.

16  Mbe ooba ꞌalha hoontꞌoh-un, ꞌinkꞌez too be ꞌúlya de, ꞌen dutijih. 
Mbe la ooba ꞌalha lheꞌhootꞌoh-un, ꞌen hoontsiꞌ hukwꞌunꞌa ooba 
nahutideh.

17 Mbene la ooba ꞌalhaꞌ ꞌustꞌohne, ꞌenne la be úlhtus-un bugha 
óotasꞌalh. Si sooziꞌ gha ntsiꞌ-i nududeh-i dune tsꞌu hanáhuyuntiyulh. 
ꞌUyoo khuni be cha yahatilhduk.

18  Nahunitꞌa whe tlꞌughus ntsiꞌ-i hílhchoot, kꞌus lubezo whe hítnaiꞌ de, 
ꞌet hoontsꞌi ꞌaw dalhótisnel. ꞌInkꞌez undudáne butsi kꞌehudilnih, ꞌenne cha 
soo náꞌhutitnelh.”

Sizi yakꞌuz whenaja
19 ꞌEt hukwꞌelhꞌaz ꞌet Sizi neMoodihti dune bubulh yálhduk ꞌetsul 

ꞌudíja whe, ꞌet yakꞌuz whenája ꞌinkꞌez Yakꞌusda ooghu naílhnih tsꞌunkꞌus 
nátlꞌadidaꞌ.

20 Yugha hodulꞌehne ndulcho nahúdilh, ꞌinkꞌez dune bulh yáhalhduk. 
ꞌEt neMoodihti bubulh ꞌútꞌen ꞌinkꞌez be úlhtus-i butlꞌadánꞌai, ꞌet huwa 
ooghuni be yahulhduk-un, ꞌalhaꞌ hutni wheꞌ hutni. ꞌEt ndo honeh. 

Luke ndi ꞌudustlꞌus ndun Theophilus ba ꞌukꞌuneyuzguz

1  1 Lhane ꞌudaꞌ hoolhtus whe hitꞌen ndi be nawhutnuk-i tsꞌihꞌun unꞌa 
ookwaꞌ ditniꞌ-i, ꞌi tsꞌiyawh ꞌukꞌehuyanguz. ꞌEt ꞌukꞌehuyanguz whutso, 

ꞌi tsꞌiyawh ndi whenichꞌoh netoh neba ꞌalhaꞌ ꞌuntꞌoh.
2  Soo ꞌudechoo wheꞌ whuditꞌen ꞌet dichꞌoh duna be honalhꞌen 

ꞌinkꞌez Yakꞌusda ooghuni be neꞌústꞌenne huzdliꞌ, ꞌenne nduwhi khuni 
netlꞌahídanla-i ꞌuntꞌoh.

3 ꞌEt Theophilus nyun dune uncha-un inli. ꞌInkꞌez si cha ndi ꞌukꞌunutísguz 
whe ꞌuntꞌoh. ꞌUdechoo wheꞌ whuditꞌen-un whutsꞌun ntsꞌenꞌa la dahooja-un 
ꞌinkꞌez ndet ꞌuwhulhni, ꞌet tsꞌiyawh soo tsꞌihꞌun unꞌa tꞌeoonúszun ꞌet huwa.

4 ꞌEt whe la ndet la ꞌonghohne whunyohodalhꞌeꞌ-un, ꞌet tankꞌus 
unꞌa ꞌuhoontꞌoh kꞌus tsꞌihꞌun unꞌa ꞌuhoontꞌoh-un, ꞌet la tsꞌihꞌun unꞌa 
tꞌewhuntanzeh.

Zacharias ooꞌat, Elizabeth ooyaz duneyaz tileh.  
ꞌEn ꞌuntꞌoh John dune too be ꞌulhꞌen-un ꞌuntꞌoh

5 ꞌEt ꞌoh daꞌ Herod ꞌen Judea yun kꞌut whulerwe inleꞌ, ꞌet ꞌoh daꞌ 
ꞌilhoghun lubret, ꞌen Zacharias huyulhni, ꞌen Abijah bulh didowh-un 
ꞌuntꞌoh. Ooꞌat Elizabeth huyulhni, ꞌen Aaron yé dinzut-un ꞌuntꞌoh.

6 ꞌEt nahultꞌoh Yakꞌusda nalh tsꞌihꞌun dune ꞌuhintꞌoh. Ndet la Yakꞌusda 
ooghuni buba yutulhúhizyeꞌ-i ꞌinkꞌez ndet butsꞌu hukwaꞌ ninzun hikꞌuneꞌ 
titꞌen ha, ꞌet tsꞌiyawh hukwꞌú neꞌhutꞌen. ꞌAw hoonli-unyaz bukꞌehoꞌalh áitꞌoh.

7 ꞌEt hoontsꞌi Elizabeth ꞌaw ooyaz holeꞌ aitꞌoh ꞌinkꞌez nahultꞌoh yooꞌun 
hizulh, ꞌet huwa cha ꞌaw buyaz holeꞌ aitꞌoh.

8  ꞌEt ꞌawet Zacharias bulh ꞌúntꞌohne kꞌunꞌa whe Yakꞌusda nalh lubret be 
ꞌutꞌen kꞌoh huwana,

9 ntsꞌenꞌa la ꞌilhone hinli whe lubret kꞌunꞌa néꞌhutilelh, ꞌet whuz unꞌa 
Zacharias, ꞌen cha lubretne ꞌutahahúyalhti yoo sooltsun-i dutálhkꞌun ha. 
Inka neMoodihti oolugliz whucho tsꞌe danínya.

Yakꞌusda Ooghuni Unzoo-i 
Luke ꞌUkꞌuneyuzguz-i

10 ꞌEt yoo sooltsun-i yudilhkꞌun whe ꞌet nduwhulyiz lhane ꞌaz tsꞌe 
tenahududli.

11 ꞌEt loodel kꞌut yoo sooltsun-i dilhkꞌun, ꞌet nailhni tsꞌe, ꞌet lizas be 
hoodiltsai ꞌet tsꞌeyin.

12  Zacharias khun yutilhꞌen ꞌi be oogha únjaz ꞌinkꞌez whenilhjoot.
13  ꞌEt lizas ꞌuyulhni, “Zacharias wheniljut iloh. Yakꞌusda ntenadudli 

yudántsꞌo. Nꞌat Elizabeth ooyaz duneyaz tileh, ꞌinkꞌez booziꞌ John be 
ootanzilh.

14 ꞌEn gha dawhulcho be hootántꞌeꞌ ꞌinkꞌez whuntálhni. ꞌInkꞌez whuzdli 
de, lhane cha huwhuntálhni.

15 ꞌAlha neMoodihti oonalh dune uncha-un tileh. Tsꞌekoo tooꞌ kꞌus too 
ulhtus-i cha lhitisnel. Whutileh whutso ꞌet hoontsꞌi Ndoni be dutibun.

16  ꞌInkꞌez Israel ootsꞌu hainzutne, ꞌenne lhane neMoodihti buYakꞌusda 
tsꞌu butilelh.

17 ꞌEt nus hooꞌen-un Elijah huyulhni, ꞌen kꞌunꞌa ꞌet whuz unꞌa Ndoni ye 
ulhtus-i be neMoodihti yutso tiyalh. Ndiz unꞌa nja dotatꞌelh, lhane tsꞌoodunne 
bubáke budzi butsꞌun tizooꞌ nabutilhtselh. Mbene la ꞌukꞌunulheꞌustꞌenne, 
ꞌenne lhane tsꞌihꞌun ꞌuntꞌohne ye whunih-i hitálhchulh. ꞌInkꞌez dune, ꞌenne 
lhane neMoodihti butsꞌu tiyalh-un, ꞌet wheni lhábudutileh,” lizas ꞌuyulhni.

18  ꞌEt Zacharias nyoon lizas yoo dulhkut, “Ntsꞌenꞌa tꞌewhuntiszeh? 
Nilhꞌen duneti ꞌustꞌoh ꞌinkꞌez sꞌat ꞌen cha yoo ꞌun uzulh whe ꞌuntꞌoh.”

19 ꞌEt lizas ꞌuyulhni, “Si Gabriel ꞌustꞌoh. Yakꞌusda zih usyin-un ꞌustꞌoh. Ntsꞌu 
whúsazꞌaꞌ whe ꞌustꞌoh nyulh yatisduk ha. Ndi khuni unzoo-i nyudutásnelh ha.

20 Soo zilhtsꞌai! Sghuni daja dusni, soo ꞌet néwhultsꞌut de, ꞌet tsꞌiyawh 
ꞌet dótanelh. ꞌEt hoontsꞌi daja dusni-un ꞌaw mba ꞌalha lheꞌhootꞌoh. Inka 
ndet dzin ꞌuwhutanelh whutsꞌun, ꞌaw yalhtuzalhduk!” yulhni.

21 ꞌInkꞌez dune, ꞌenne tsꞌiyawh Zacharias hika tse hooli, ꞌinkꞌez daja 
whusuba ꞌuntꞌoh saꞌ whe lugliz whucho tsꞌe ꞌutꞌen.

22  Tenanja whe ꞌaw bubulh yaóolhduk aitꞌoh. ꞌInkꞌez tꞌehoninzun 
hoonliyaz benghun néwhultsꞌut whe ꞌuntꞌoh. ꞌInkꞌez ꞌantsꞌi buba núlhni 
whe bubulh yalhduk.

23 ꞌEt hukwꞌelhꞌaz neꞌúle-un ꞌetsul ꞌuhooja whe, ꞌet ꞌawet duyoh tsꞌe whenája.
24 ꞌEt hukwꞌelhꞌaz ooꞌat Elizabeth ooyaz ꞌucháinya whe kwulat sanun ꞌet 

duwhulyiz ꞌet ꞌilhoghun indaꞌ. ꞌEt nja dutni,
25 “ꞌEt whuz unꞌa azih neMoodihti sulh ꞌutꞌen. ꞌOh daꞌ dzin sunalni inleꞌ 

whe ndet la hukwaya usdli-un, tsꞌiyawh stsꞌu hanáhonla.”

Ndun lizas Gabriel, ꞌen Mary ꞌuyúlhni,  
“Tsꞌoodun baꞌ tanelh. ꞌEn Sizi dutanelh.”

26  ꞌEt ꞌawet bulh lhkꞌutat sanun whe Yakꞌusda ndun lizas Gabriel 
huyulhni, ꞌen keyoh Nazareth tsꞌe wheyalhꞌaꞌ. Njan keyoh ꞌet yun kꞌut 
Galilee whuzꞌai.

27 Whuz tsꞌe ꞌilhoghun tsꞌeke sakꞌúsda unli-un, ꞌen tsꞌun whelꞌaꞌ. ꞌIlhoghun 
dune, Joseph huyúlhni, ꞌet David tsꞌu haindene, ꞌen ꞌilhoghun ꞌuntꞌoh. ꞌEn 
yughu tidalh-un yutsꞌu lhaoodinla. ꞌEt ndun sakꞌúsda-un, ꞌen Mary huyúlhni.

28  Lizas yutsꞌo whusainya de, ꞌet nja dúyulhni, “Whunílhni! Yakꞌusda 
ntsꞌun unzoo! Nemoodihti nyulh ꞌuntꞌoh ꞌet huwa tsꞌekoo toh ꞌukꞌenus 
hoontꞌiꞌ-un inli!”

29 ꞌEt yutilhꞌen whe ꞌet tube oogha únjaz. ꞌInkꞌez ꞌet howu nuni nuzut 
ooghuni daja ni whe ꞌutni.

30 ꞌInkꞌez lizas ꞌen ꞌuyúlhni, “Mary niljut iloh! Yakꞌusda nyulh hoontꞌiꞌ.
31 Hadiꞌ tsꞌoodun baꞌ tanelh. Duneyaz nyaz tileh. ꞌEn Sizi dutanelh.
32  ꞌEn ncha-un tileh. ꞌEn ꞌuhidutanelh soo ꞌudedo-un ooYeꞌ tileh. ꞌInkꞌez 

Yakꞌusda neMoodihti David ootsodaꞌ-un, ndet la hukwꞌindaꞌ-un, ꞌet 
yutlꞌaóotiꞌalh.

33  ꞌEt whuz unꞌa Jacob ootsꞌu haindene ꞌilhiz wheni buba lerwe tileh. 
ꞌInkꞌez njan lerwe tileh-un, ꞌaw whutoh hootáloh.”

34 ꞌEt Mary lizas ꞌulhni, “Ntsꞌenꞌa ꞌuwhutanelh, ꞌaw dune tꞌenuzuszun 
whe ꞌustꞌoh.”

35 ꞌEt lizas yulh yalhduk, “Ndoni nkꞌedinde ꞌinkꞌez ꞌudedo-i ye ulhtus-i, 
ꞌi nkꞌut sawhusꞌih be whútaleh. ꞌEt huwa ndi yustꞌe lubeshi ooghu 
hooloh-i, ꞌi whuzdli de, ꞌen Yakꞌusda ooYeꞌ hidutanelh.

36  ꞌAndit ꞌawet nyunat-un Elizabeth yooꞌun uzulh-un, ꞌen hoontsꞌi 
duneyaz oochainya. Ndun ꞌaw buzkeh holeꞌ aitꞌoh huyulhni, ꞌet hoontsꞌi 
ꞌen ꞌawet whulh lhkꞌuta sanun be suliꞌ.

37 ꞌAlha ꞌi be Yakꞌusda ꞌen ꞌaw hoonli-unyaz ooba hoolhtus-un hooloh.”
38  ꞌEt Mary ꞌuyúlhni, “Hadiꞌ, si neMoodihti be ꞌulhna-un ꞌustꞌoh! 

Ntsꞌenꞌa la nghuni kꞌunꞌa daootanelh dini, whuz unꞌa sulh ꞌúhoneh.” ꞌEt 
lizas yugho whenája.

Mary ꞌen Elizabeth ꞌatsulyaz whuba yuzisda
39 ꞌEt hukwꞌelhꞌaz Mary lhadúja. ꞌEt yun kꞌut nódistꞌai, whuz Judea yun 

kꞌut ꞌilhoghun keyoh whuzꞌai, ꞌaho whuz whinya.
40 Zacharias ooyoh daninya ꞌinkꞌez Elizabeth hadih yulhni.
41 ꞌEt Elizabeth Mary daja ni yuduztsꞌai ibulh tsꞌoodun oochan tsꞌe 

tilhtloh. ꞌInkꞌez ꞌaho Ndoni be dizbun.
42  Elizabeth soo tube cho ꞌuyúlhni “Tsꞌekoo toh ꞌukꞌenus hoonzoo-un nyulh 

ꞌuhooja. ꞌInkꞌez nyaz whutáleh-un, ꞌen dawhuldzooꞌ-un nghá whultsꞌut!
43  Ntsꞌenꞌa whe sgha whultsꞌut sMoodihti ooloo ꞌen sghu ninya.
44 ꞌAlha, hadih ꞌusudini whe nyuduzústsꞌai ibulh, tsꞌoodun schan tsꞌe 

hoontꞌiꞌ kꞌet tilhtloh.
45 Mbe la tsꞌeke ooba ꞌalhaꞌ hoontꞌoh-un, ꞌen ꞌukꞌenus hoonzoo-un 

oogha whultsꞌut. Ntsꞌenꞌa la neMoodihti daja yulhni-un, ooba ꞌalhaꞌ 
hoontꞌoh, ꞌet huwa ꞌoh te ooba neꞌwhutitꞌen.”

Mary ooyun
46  ꞌEt Mary nja dutni,

“Szul, ꞌi be neMoodihti ye uncha-i yudílhtiꞌ.
 47 ꞌInkꞌez Yakꞌusda súlh yih-un. ꞌEn be syughi whunílhni.
 48 ꞌAlha ndun be ꞌulhna-un,

ntsꞌenꞌa yo ꞌududildzun-un, ꞌet tꞌewhuninzun.
Soo cho whunulhꞌen, ꞌandit whutsꞌun, nus de cha,

ꞌilhiz wheni ndi yun kꞌut tsꞌiyanne soo ꞌukꞌenus hoonzoo-un bulh 
ꞌúhooja sodutánelh.

 49 ꞌAlha mbe la hooncha whe tuneꞌ sulhꞌen-un,
ꞌen be óonujut-un ꞌuntꞌoh ꞌinkꞌez booziꞌ, ꞌi ꞌukꞌenus diztiꞌ.

 50 Ndi yun kꞌut didohne, ꞌinkꞌez ꞌon ꞌun ꞌubundunidohne,
mbene la ꞌuntꞌoh-un kꞌunꞌa hidólhtiꞌ,
ꞌinkꞌez ye nuljutne, ꞌenne tsꞌiyawh bugha teꞌninzun.

 51 Dugan oonutꞌi be hoolhtus tuneꞌ ꞌutꞌen.
Mbene la dudzi be ꞌududíltiꞌne, ꞌenne tsꞌiyawh yabanla.

 52 Mbene la dune nchane hukꞌodáltsꞌiꞌ, ꞌet ꞌenne nanábanla.
ꞌEt mbene la ꞌaw soo ꞌuntꞌoh lhilohne, ꞌenne hincha ubulhtsi.

 53 Mbene la ooyeꞌúltsꞌilhne, ꞌenne unzoo-i be ubudilhbun.
ꞌInkꞌez mbene la hoonzooꞌ ꞌuntꞌohne, ꞌaw hoonliyaz bughá lhiꞌal 

whe whenábalhꞌaꞌ.
 54 Be ꞌustlene Israelne, ꞌenne bugha teꞌninzun,

ꞌet whunalnih whe bula ꞌuja.
 55 ꞌEt whuz unꞌa la nebáke ubulh yailhduk whe Abraham ꞌinkꞌez yutsꞌu 

haindene,
ꞌenne ꞌilhiz wheni ꞌuhintꞌoh, ꞌet whuz unꞌa ubudániꞌ.”

56  ꞌEt Mary ta sanun atꞌen whe Elizabeth yuzih indaꞌ. ꞌEt hukwꞌelhꞌaz 
duyoh tsꞌe whenaja.

John dune too be ꞌulhꞌen-un ꞌawet whutaleh
57 ꞌEt ꞌawet Elizabeth ooyaz whutaleh ꞌet neóodilhdzut ꞌinkꞌez ooyeꞌ 

whúzdliꞌ.
58  ꞌEt yenghoh dilhtsꞌine ꞌinkꞌez oonatneke whulh ꞌúhuduztsꞌai ntsꞌenꞌa 

la neMoodihti yugha teꞌninzin. ꞌInkꞌez tsꞌiyawh hiyulh whunílhni.

John ꞌawet yuka dune unli-i kꞌut hititꞌus
59 ꞌEt ꞌawet whulh lhkꞌudit dzin whe tsꞌoodun ꞌen yuka dune unli-i kꞌut 

hititꞌus. ꞌInkꞌez oobá booziꞌ Zacharias ꞌi be huyootázilh.
60 ꞌEt hoontsꞌi ooloo, “ꞌAwundooh! Ndi booziꞌ John be huyootázilh,” 

ubulhni.
61 ꞌEt huyúlhni, “ꞌAw nyunatneke butoh ꞌaw John booziꞌne hooloh!”

62  ꞌEt oobá di oozíꞌ higha dútaꞌalh ꞌet tꞌehontizeh hukwaꞌ huninzun. 
Inka dula be hiba núlhni whuz unꞌa huyoodulhkut.

63  Dula be núlhnih whe ꞌudustlꞌus butsꞌu haꞌ daniꞌ, ꞌinkꞌez 
ꞌukꞌuneꞌuzguz, “Booziꞌ John hidutanelh.” ꞌInkꞌez tsꞌiyawh buba hooncha.

64 ꞌEt khunsul yanawhénilduk whe Yakꞌusda dálhtiꞌ.
65 Yunat whutꞌenne, ꞌenne tsꞌiyawh nujut bughu nédiltsꞌut. ꞌInkꞌez 

Judea yun kꞌut nodistꞌai-un dulcho ꞌet whutꞌenne, ꞌenne tsꞌiyawh howu 
yahalhduk.

66  ꞌEt mbene la whulh udantsꞌone, tsꞌiyawh dudzi be hódanla ꞌinkꞌez 
ꞌulhodutni, “Ndun tsꞌoodun dantꞌoh-un suba ooleꞌ?” hutni. ꞌInkꞌez 
neMoodihti dula be yula ꞌutꞌen.

Zacharias nus hóoꞌen-un
67 ꞌEt ꞌawet oobá Zacharias, Ndoni be dizbun ꞌinkꞌez nus hóoꞌen whe 

yailhduk whe nja dutni,
 68 “Israelne buYakꞌusda ꞌinkꞌez neMoodihti, ꞌen dalzooꞌ la!

Ooduneꞌne, ꞌenne butsꞌoozya nabootakulh ha.
 69 David ꞌen Yakꞌusda be ꞌustle-un, ꞌen yutsꞌu haindene,

ꞌenne bugha neulhyis-un hooncha-un, ꞌen neba yulhtsi.
 70 ꞌUdaꞌ wheꞌ whuditꞌen whutsꞌun,

ꞌet whuz ꞌunꞌa Yakꞌusda be nus hooꞌenne, ꞌenne bube yailhduk.
 71 ꞌEt whe nechꞌaz yalhdukne ꞌinkꞌez mbene netsꞌu dutnine,

ꞌenne tsꞌiyawh bula kꞌéhaoodiltsꞌut, ꞌet whe neulhyis.
 72 Nebáke ꞌenne Yakꞌusda bugha teꞌninzun.

ꞌInkꞌez ndi khuni buba lhaídinla-i, ꞌet yunalnih.
 73 Netso daꞌ-un Abraham ntsꞌenꞌa Yakꞌusda dughuni yutlꞌadanꞌai whe 

ꞌinkꞌez yutsꞌu náhizya,
njan ꞌet wheni nebaꞌ whutilelh ha,

 74 ꞌet whe nechꞌaz ditnine bula kꞌehaoodiltsꞌut ꞌet whe neulhyis.
ꞌInkꞌez ꞌaw whelhtsꞌuniljut whe Yakꞌusda baꞌ uztitꞌelh.

 75 Lubeshi lheꞌulhꞌenne uztileh ꞌinkꞌez tsꞌihꞌun unꞌa uztitꞌelh,
ꞌet whuz unꞌa Yakꞌusda oonalh dzin totsuk tsꞌukhuna whe ꞌen baꞌ 

tsꞌutꞌen.
 76 ꞌInkꞌez nyun tsꞌoodunyaz, ꞌen mbe la kꞌus ꞌudedo-un, ꞌen ba nus 

hooꞌen-un nyodutanelh.
NeMoodihti ꞌen ti hoonzoo ooba whutalhtselh ha ootso tanyalh ꞌet 

huwa.
 77 ꞌInkꞌez wheni ooduneꞌne soo cho tꞌetsꞌonózin dahoontꞌoh whe 

uzditijih-un ꞌinkꞌez nelubeshi cha neba gak yutilhtselh,
ꞌet huwun nedutanelh.

 78 ꞌEt whutso neYakꞌusda nekꞌentsiꞌ whe negha teꞌnanzin.
Inka mbe la sa yo táꞌaih tsꞌutni-un,

ꞌen ndus de whutsꞌun netsꞌú kꞌunadaih.
 79 Mbene la tsalhgus yo dilhtsꞌine ꞌinkꞌez datsah huba ꞌuntꞌohne cha,

ꞌenne tsꞌiyawh ubeídutadih.
ꞌInkꞌez lhutiyalh-un whe nedzi sooꞌ hotꞌeꞌ, ꞌet ntsꞌe whehonꞌa-un, ꞌet 

whuneuntilhtun.
ꞌEt huwa Yakꞌusda be nus honꞌen-un nyodutanelh,” ni Zacharias.

80 ꞌEt ndun tsꞌoodun John, ꞌen nizyai ꞌinkꞌez ooyughi ulhtus suliꞌ. ꞌInkꞌez 
nkede suba Israel ooduneꞌne bunalhtsꞌet haooyaꞌ dunábuntiltun ha, ꞌet 
whutsꞌun ntsꞌe la dune lhuhootꞌih tsꞌe indaꞌ.

Mary ꞌudechoo ooyaz whuzdliꞌ, Sizi ꞌen ꞌuntꞌoh

2  1 ꞌEt ꞌoh daꞌ ꞌilhoghun dune Caesar Augustus huyulhni-un, 
ꞌen whunilhchoh keyoh dilhtsꞌine, ꞌenne ndi khuni bunalh 

yutulhuhizyeꞌ. Tsꞌiyanne ooziꞌ ꞌi tsꞌiyawh ukꞌehitagus ha.
2  ꞌEt ꞌoh daꞌ ꞌoh whuya whudizulh whutoh, ꞌilhoghun dune Cyrenius 

huyulhni, ꞌen yun kꞌut Syria whumoodih inleꞌ. ꞌEt ꞌoh whuya whudizulh 
ꞌet whutsꞌun bubooziꞌ ꞌukꞌewhehininguz.

3  Inka tsꞌiyanne dichꞌoh dukeyoh whuz whehandil bubooziꞌ 
ukꞌehuyitagus ha.

4 ꞌEt Joseph ꞌen yun kꞌut Galilee ꞌinkꞌez keyoh Nazareth, ꞌet 
whehúdinꞌaz ꞌinkꞌez David ookeyoh, Bethlehem huwhutni, whuz 
whehanꞌaz Joseph David tsꞌu hainzut-un ꞌuntꞌoh ꞌet huwa.

5 Mbe la Mary yughu tidalh whe yutsꞌu nahizya-un, ꞌen njan Mary 
tsꞌoodun ba ꞌuntꞌoh whe yulh whinꞌaz bubooziꞌ ꞌukꞌehuyítagus-un ha.

6  ꞌAwet ꞌet huzke whe ooyaz whutaleh-un bulh ꞌet neoodinzut.
7 ꞌEt ꞌawet ꞌudechoo ooyaz whuzdliꞌ. ꞌEt nyoo layin naih yughá ozduz 

ꞌinkꞌez musdoos yez aꞌalh-i, ꞌi be yalhti. ꞌAw tsꞌuztez bayoh nahuhóꞌalh 
aitꞌoh, tsꞌiyantsuk whudizbun ꞌet huwa.

NeMoodihti ootsꞌu hayanduz-i, ndulcho whe bunat bube dindi
8  ꞌIlhoghun yun kꞌut dzoh nilhdzaꞌyaz, ꞌet ꞌusbai ghunline tlꞌo kꞌut ꞌet 

huwhutꞌi, ꞌinkꞌez ꞌulhdzis nduwhulyiz whe dughunaꞌ highunli.
9 ꞌInkꞌez nilhꞌen, ꞌawet neMoodihti oolizas bubut usyin. ꞌInkꞌez 

neMoodihti ootsꞌu hayanduz-i, ndulcho whe bunat bube dindi. ꞌInkꞌez 
ꞌawet tube whe hunilhjoot.

10 ꞌEt lizas ubulhni, “Whenoolhjut junih! Nulhꞌen ndi khuni unzoo-i soo 
tsꞌiyanne dune ye hóotatꞌeꞌ-i, ꞌi nohtsꞌú tisꞌai.

11 ꞌAndit dzin David ookeyoh, nohtilhyis-un nohba whuzdli. ꞌEn Christ 
neMoodihti tsꞌutni-un, ꞌen ꞌuja.

12  Ndiz unꞌa whe tꞌewhuntihzeh ha nohba whe hoodalꞌen ntsꞌenꞌa la 
dahooja, lheꞌuntꞌoh layin oogha ósduz ꞌinkꞌez musdoos yez aꞌalh-i, ꞌi bet 
usti.”

13  Khunsul lizas ꞌinkꞌez lhane lizas lhuganne, ꞌenne ndus de hahandil. 
ꞌEt whe Yakꞌusda ꞌon nus hiba oodílhtiꞌ whe nduhutni,
 14 “Yakꞌusda ꞌudedo yakꞌut, ꞌen uzdilhtiꞌ.

ꞌInkꞌez ndi yun kꞌut nedzi doghel, ꞌi be tsꞌiyanne dune butsꞌun 
hoonzoo holeꞌ!”

15 ꞌEt ꞌawet ndunne lizasne yakꞌuz tsꞌe bugho whenáhidil. ꞌUsbai 
ghunline ꞌilhodutni, “Dugweꞌ Bethlehem tsꞌuztoodilh. ꞌInkꞌez ntsꞌenꞌa la 
dahooja ꞌet neMoodihti nedaniꞌ, ꞌet la tsꞌonoolhꞌen!”

16  ꞌEt ꞌa cho nꞌaz de hidulh. ꞌAho Mary ꞌinkꞌez Joseph ꞌinkꞌez tsꞌoodun 
musdoos yez aꞌalh-i bet usti whe bugho hunindil.

17 Hiyanꞌen hukwꞌelhꞌaz, ntsꞌenꞌa tsꞌoodun ghun lizas ꞌen ubudániꞌ, ꞌet 
whunat tsꞌiyanne utꞌehonalhdzin whe

18  mbene la yudantsꞌone ꞌusbai ghunline daja hubulhni, ꞌenne tsꞌiyawh 
buba hooncha suliꞌ,

19 ꞌEt Mary dahooja-un, dudzi be oodanla ꞌinkꞌez ꞌahoolhyiz howu nuni 
nuzut.

20 ꞌEt ꞌawet ꞌusbai ghunline de ꞌusbai hitsꞌu whenadil. ꞌEt ndet hodantsꞌo-
un, ꞌinkꞌez huhonꞌen-un cha, ꞌinkꞌez ntsꞌenꞌa bubulh yahalhduk, ꞌet huwun 
Yakꞌusda hidílhtiꞌ ꞌinkꞌez ꞌon nus hoonzoo kꞌunꞌa highu yalhduk.

Sizi ꞌawet yuka dune unli-i kꞌut hititꞌus
21 Whulh lhkꞌudit dzin lhaóoduja whe tsꞌoodun yuka dune unli-i kꞌut 

hititꞌus, ꞌinkꞌez huyooziꞌ be huyootázilh, Sizi huyulhni. ꞌAwhuz ꞌucha 
dinda whe ꞌet ndi booziꞌ, ꞌi lizas yugha ídinꞌai.

Sizi lugliz whucho tsꞌe, ꞌet neMoodihti oonalh tsꞌet hahítilhtelh
22  ꞌEt Moses be ꞌudustlꞌus kꞌut daja ni whe tsꞌekoo buyaz whulih 

hukwꞌélhꞌaz soo náꞌhutꞌih te za lugliz danáhadaih, ꞌet ndúwhulcho whe 
Mary lhaóodinla. ꞌInkꞌez tsꞌoodun Jerusalem tsꞌe whehíyalhti neMoodihti 
oonalh tsꞌet hahúyoolhtelh ꞌet hukwa.

23  NeMoodihti dughuni butlꞌaidanꞌai-i whuz unꞌa ꞌukꞌehúhonguz 
whe nja dutni, “Mbene la duneyaz ꞌudechoo whuzdline, ꞌenne tsꞌiyawh 
neMoodihti ba ꞌudun neltine hinli wheꞌ hintꞌoh.”

24 ꞌInkꞌez ndai la loodel kꞌut hidutálhkꞌun-i, “ꞌI nanki dutꞌai dove 
huyulhni, kꞌus nanki dutꞌaiyaz ꞌi cha pigeon huyulhni.” NeMoodihti 
dughuni butlꞌaidanꞌai-i, ꞌi cha whuz unꞌa za ꞌutni.

Simeon ꞌen neMoodihti ooChrist yunalhꞌen
25 ꞌEt ꞌilhoghun dune Simeon tsꞌutni-un, Jerusalem whutꞌi-un. Tsꞌihꞌun 

unꞌa ꞌuntꞌoh ꞌinkꞌez ꞌahoolhyiz Yakꞌusda be ꞌutꞌen kꞌoh ꞌuwhulhꞌen-un. 
Mbe la Israel ooduneꞌne kꞌenábuntaꞌoh-un, ꞌen yuka tse hóolih. ꞌInkꞌez 
Ndoni cha yulh ꞌuntꞌoh.

Luke 2

The New Testament in Central Carrier of Canada, 2nd ed. © 2011, Wycliffe Bible Translators, Inc.



135

26  Datitsah whutso neMoodihti ooChrist tsꞌutni-un, ꞌen yutiꞌelh. ꞌEt 
whuz unꞌa Ndoni ꞌen whutꞌeinalhdzin.

27 ꞌEt whe Ndoni gha lugliz whucho daninya. ꞌInkꞌez tsꞌoodunyaz 
Sizi, ꞌen oodusneke, ꞌenne hikꞌuz dahinilhti. NeMoodihti dughuni 
butlꞌaidanꞌai-i, ndet la butsꞌu hukwaꞌ ninzun-un, ꞌet hukwꞌu neꞌhutitꞌen 
ha.

28  ꞌEt ꞌaho Simeon yilhchoot ꞌinkꞌez nja dutni whe Yakꞌusda yudílhtiꞌ,
 29 “SMoodihti si nye ꞌulhna-un usdli.

ꞌInkꞌez ntsꞌenꞌa nghuni kꞌunꞌa, ꞌet ꞌuhoontꞌoh sdzi dizghel whe 
daóosa.

 30 ꞌAlha sna be be nétalhyis-un hoosꞌen.
 31 Tsꞌiyanne dune bunalh lhaoodinla.
 32 ꞌUdun yun kꞌut whutꞌenne, ꞌenne cha buba be hootꞌen-i ꞌuntꞌoh. ꞌEn 

be hitiꞌelh.
ꞌInkꞌez nduneꞌne Israel ooduneꞌne, ꞌenne cha buba idiztiꞌ-un ꞌen 

ꞌuntꞌoh,” ni.
33  Ntsꞌenꞌa yughu yatilhduk-un ꞌet huwa Joseph ꞌinkꞌez tsꞌoodun ooloo 

bulh buba hooncha.
34 ꞌEt Simeon Yakꞌusda tsꞌu hukwaꞌ daniꞌ butsꞌun óozooꞌ ha. ꞌInkꞌez 

ooloo Mary ꞌen nja ndi yulhni, “Ndet huba ndun tsꞌoodun Yakꞌusda ꞌen 
buba ꞌutahayálhti-un ꞌuntꞌoh, ꞌet nyudutasnelh. Israel ootsꞌu hainzutne, 
ꞌen gha lhane natikulh ꞌinkꞌez lhane dunahudutádulh. ꞌInkꞌez highu 
tꞌeooninzun ꞌet hoontsꞌi hichꞌaz yatilhduk.

35 ꞌInkꞌez nyunchꞌoh nzul saluzti be huyuzgwut leꞌtinelh. ꞌInkꞌez lhane 
dudzi be daja huninzun, ꞌet tsꞌiyawh tsꞌiyanne nalh tsꞌet haootiltsꞌulh.”

Anna ꞌen cha Sizi yanꞌen ꞌinkꞌez Yakꞌusda dílhtiꞌ
36  ꞌEt ꞌawet ꞌilhoghun tsꞌeketi, Anna huyulhni, Yakꞌusda be nus hooꞌen. 

Phanuel ootseꞌ, ꞌinkꞌez Asher bubulh didowh-un, ꞌilhoghun ꞌuntꞌoh. Tube 
yoo ꞌun uzulh. ꞌUdechoo ki titꞌelh whutso, ꞌaw dune tꞌenuszun-un ꞌuntꞌoh. 
Lhtakꞌantꞌit yus kꞌut duki zih indaꞌ.

37 Ndun tsandilh, ꞌen lhkꞌudit whunizyat ꞌon ꞌat dit be yus kꞌut atꞌen (84). 
ꞌEt ꞌaw lugliz whucho whuchꞌa lhiyal. ꞌEt hoontsꞌi dzenis ꞌinkꞌez ꞌulhdzis 
ibulh soo hooni ꞌinkꞌez tenadudli, ꞌi be Yakꞌusda ba neꞌutꞌen-un unli.

38  ꞌEt ndun ꞌoh whuya hoozulh whe daninya ꞌinkꞌez Yakꞌusda dílhtiꞌ. 
Jerusalem dilhtsꞌine, mbe la nabootakulh-un, ꞌen hika ítisꞌen, ꞌet ꞌen ghun 
Anna budániꞌ.

Joseph ꞌinkꞌez Mary, tsꞌoodun bulh bukeyoh Nazareth tsꞌe whenahitꞌaz
39 ꞌEt ꞌawet Joseph ꞌinkꞌez Mary neMoodihti dughuni butlꞌaidanꞌai-

un, ꞌet tsꞌiyantsuk whe lhahuduja whe yun kꞌut Galilee ꞌinkꞌez bukeyoh 
Nazareth tsꞌe whenahitꞌaz.

40 ꞌEt tsꞌoodun ꞌawet nuyeh ꞌinkꞌez ooyughi be ulhtus súliꞌ. Ye whunih-i 
be dizbun ꞌinkꞌez Yakꞌusda ye unzoo-i bulh ꞌuntꞌoh.

Sizi ꞌawet chilh unli whe keyoh Jerusalem usda. 
Mbe la yuditsꞌone tube buba hooncha suliꞌ

41 ꞌAwet oodusneke naoodizulh totsuk Jerusalem tsꞌe kꞌunáhutꞌus. 
Naꞌhutitꞌulh whe whunahutilnih butus lhusiya-un, ꞌet hukwa whuz 
whehánꞌaz

42  ꞌOh daꞌ ndun tsꞌoodun ꞌen whunizyat ꞌon ꞌat nat be yus kꞌut (12) 
whe Jerusalem tsꞌe kꞌunáhudulh, butus lhusiya daꞌ hukwꞌunꞌa ꞌet huwa 
ꞌuhutꞌen.

43  Nkedaꞌ la ꞌetsul hooja whe kꞌoh nahutistꞌaz. ꞌEt hoontsꞌi ꞌawhuz 
tsꞌoodun Sizi Jerusalem usda. Joseph Sizi ooloo bulh ꞌaw tꞌehonúszun.

44 ꞌUyoonne bulh la ꞌutꞌen huninzun. ꞌIlhudzin atꞌen nuhúzꞌaz ꞌet ꞌandit 
za hika itísꞌen. ꞌEt oonatnéke ꞌinkꞌez ookꞌekene, ꞌenne butoh hikunúta.

45 ꞌEt ꞌaw nalhuhuyílhtel ꞌet doo cha Jerusalem tsꞌe whenáhitꞌaz. ꞌInkꞌez 
ꞌet hikunúta.

46  Tat dzin hukwꞌelhꞌaz ꞌet ꞌandit za nahuyilhti. Lugliz whucho ꞌet 
whubodulhꞌehne butoh usda. Uboozílhtsꞌai ꞌinkꞌez uboodulhkut.

47 Mbe la yuditsꞌone tube buba hooncha suliꞌ. Tsꞌiyantsuk tꞌewhunínzun 
ꞌinkꞌez tsꞌiyawh tsꞌihꞌun unꞌa ubúlhni.

48  Oodusneke ngut ndet la ꞌutꞌen-un ꞌet usda whe hinilhꞌen whe buba 
hooncha. ꞌEt ooloo yúlhni, “Neyeꞌ di ha whuz unꞌa uneꞌilhꞌen? Mbá ꞌinkꞌez 
si tube nghu ni ídli whe nkúnita.”

49 ꞌEt ubúlhni, “Di ha skunahta? ꞌAw lawk tꞌewhunuzúhzun ꞌuBá be 
ꞌutꞌen kꞌoh huwa óosnaꞌ hubaꞌ hoontꞌoh?”

50 ꞌEt daja ni whe ꞌutni, ꞌet ꞌaw tꞌehonúszun.
51 ꞌEnne bubulh whenátꞌaz. Nazareth tsꞌe whenáhidil ꞌinkꞌez 

butlꞌaꞌdudilti. ꞌEt ooloo ndi ndet ꞌuwhulhni-un, dudzi yo danla.
52  ꞌInkꞌez Sizi ꞌon nus whunih cha lheh ꞌinkꞌez nus lhuniyelh. Yakꞌusda 

yuba hoontꞌiꞌ, ꞌinkꞌez dunene, ꞌenne cha hiba hoontꞌiꞌ.

John dune too be ꞌulhꞌen-un tsꞌiyanne,  
“NeMoodihti ooti ooba lhaoodahleh” ubulhni

3  1 ꞌEt ꞌawet Caesar Tiberius, ꞌen yun kꞌut ndulcho whe lerwe inleꞌ. 
Whunizyat ꞌon ꞌat kwulat yus kꞌut (15) antꞌeꞌ. ꞌEt Pontius Pilate, ꞌen 

Judea yun kꞌut whumoodih unli. Herod, ꞌen Galilee yun kꞌut whumoodih 
unli. Bulhutsin Philip, ꞌen Iturea ꞌinkꞌez Trachonitis yun kꞌut whumoodih 
unli. ꞌInkꞌez Lysanius, ꞌen Abilene yun kꞌut whumoodih unli.

2  Annas ꞌinkꞌez Caiaphas, ꞌenne ꞌudedo lubretne ꞌuhintꞌoh. ꞌEt ꞌoh whuya 
whudizulh whutoh ꞌet John Zacharias ooyeꞌ ꞌen dune lhuhootꞌih tsꞌe usda 
whe Yakꞌusda ooghuni ookwꞌédiltsꞌut.

3  ꞌEt Jordan koh ꞌet whunat ꞌoh nuya whe dune ubulh yalhduk too 
beꞌ hoolneh ha hukwa. ꞌEt whe whubunulhtun dulubeshi chꞌa dudeni 
náhoondunooleh ha. ꞌEt whe lubeshi buba hooloh yutilhtselh.

4 ꞌEt whuz unꞌa Isaiah ooghuni ꞌukꞌeguz whe nja dutni,
“Dune lhuhootꞌih tsꞌe dune yiz dustsꞌai whe ꞌultus-un huyih whe nja 

dutni,
‘NeMoodihti ooti lhaoodahleh!

Ooti soo lhtsꞌe oodizꞌa ooba whulhtsi!
 5 Deyo totsuk naoodutibun.

Dzulh ꞌinkꞌez shus bulh tsꞌiyawh lhgha yo naꞌtitnelh.
Whuduzoh-un ꞌet cha lhtsꞌenaoodutákih.

Yun núdistꞌai-un ꞌet cha lhgha naꞌwhutátnelh.
 6 ꞌInkꞌez ntsꞌenꞌa la Yakꞌusda dune ulhyis-un, ꞌet tsꞌiyanne whutiꞌelh.’ ”

John dune too be ꞌulhꞌen-un, ꞌen dune bulubeshi 
huwun khuni ulhtus-i be ubulhni

7 Dune lhane yughu nindil too beꞌ hutilnelh hukwaꞌ huninzun. ꞌEt 
ꞌubulhni, “Nohni lubezo tlꞌughus buzkehke leꞌáhtꞌoh. Yakꞌusda lubeshi 
ꞌulhꞌenne bubulh húntalchꞌoh-un ꞌet whuz de hooltsꞌulh, mbe ꞌunohúlhni 
whuchꞌa úlhwus?

8  Whute, nohlubeshi chꞌa noheni náhandunoohleh de, ndahtꞌen-un 
tsꞌiyanne tꞌehonózin ndahtꞌoh la. ꞌInkꞌez khun lhtsꞌun njan dudoohniꞌ 
junih wheni Abraham ootsꞌu haindene ꞌutsꞌintꞌoh. ꞌAlha tsꞌihꞌun unꞌa 
nohdusni, Yakꞌusda soo ꞌultus whe ꞌuntꞌoh, ndi tse ꞌi hoontsꞌi ꞌi be 
Abraham ootsꞌu haindene ubutilhtselh.

9 Njan soo cho whunulhꞌen, nohni duchun léꞌahtꞌoh. ꞌAwet tsetselh be 
lhadíntꞌoh-un. ꞌEt nohni whulohne duchun oomaiꞌ hooloh-i, ꞌet ndahtꞌoh. 
ꞌAndit hoontsꞌi ndai la oomaiꞌ hooloh-i, tsetselh be ooghih tubulh 
tsuhidantsel ꞌinkꞌez hidutálhkꞌun.”

10 ꞌInkꞌez dunene tsꞌiyawh huyoodulhkut, “ꞌInkꞌez ntsꞌenꞌa suba 
datsꞌóoneh.”

11 ꞌEt ubulhni, “Mbe la tsꞌootꞌan nanki ꞌutꞌi-un, mbe la tsꞌootꞌan lhitíh-
un, ꞌen ꞌilho yugha óolhchoos. ꞌInkꞌez mbe la tꞌalh-i ꞌutꞌi-un, ꞌen cha whuz 
unꞌa za edóneh.”

12  Ndunne sooneya ꞌilhunaoosꞌaihne, ꞌenne cha too beꞌ hutilnelh ha hitsꞌu 
whusaindil whe huyoodulhkut, “Whuneodulhꞌeh-un ntsꞌenꞌa daztinelh”

13  ꞌEt ꞌubulhni, “Ndet ꞌultsuk italhchulh hubaꞌ hoontꞌoh-un, ꞌet ꞌaw ꞌon 
lheꞌizólhchoot.”

14 Lhuganne, ꞌenne cha huyoodulhkut, “Wheni doꞌ daztinelh.” ꞌEt 
ndúbulhni, “Khun nohni dune sooneya nohgha hooꞌalh uboolhtselh junih! 
Khun dune whutsꞌit be bukꞌéhohꞌalh junih! ꞌInkꞌez daltsuk nohba kꞌelha 
whutaleh-un, ꞌet ꞌawet hóhtꞌeꞌ hubaꞌ hoontꞌoh!”

15 Tsꞌiyanne hoonli-unyaz hukwa tse huhooli. ꞌEt dudzi be dahoontꞌoh 
suba John ꞌen ghun. Mbe la Christ tsꞌutni-un, ꞌen tilah ꞌuntꞌoh kꞌus 
ꞌawundooh.

16  John tsꞌiyawh ꞌet ꞌubúlhni, “Too za-i be too béꞌ nohusꞌen. ꞌEt hoontsꞌi 
skꞌelhꞌaz whusatiyalh-un, ꞌen sanus diztiꞌ whe ꞌuntꞌoh. ꞌAw ookechun 
natlꞌoolh ooba kꞌunatisꞌuk ꞌet hoontsꞌi huba soo lheꞌustꞌoh. Ndun ꞌen 
Ndoni ꞌinkꞌez kwun bulh ꞌi be too beꞌ nohtilhꞌelh.

17 Lufoos tlꞌo maiꞌ be tahawhúltsꞌih-i, ꞌi lhaídilhdzun. ꞌInkꞌez ndi ndai 
la tlꞌo maiꞌ yukꞌut tahawhúlhtsꞌih-i, ꞌi cha yukꞌut lhadútꞌih de, ꞌinkꞌez 
yunaꞌulhdoh. ꞌInkꞌez ndi mai ndai la lhaduja-i, ꞌi tsꞌiyawh dénudzih ꞌinkꞌez 
mai bayoh tsꞌe wheyúli. ꞌEt hoontsꞌi ndai la ndi kwun ꞌaw nalhnusne, ndi 
ootꞌooz ꞌi be dutákꞌun,” ubúlhni.

18  Ndi Khuni ꞌinkꞌez ꞌuyoo khuni ꞌi bulh ꞌet whuz unꞌa khuni unzoo-i be 
budániꞌ. ꞌEt whuz unꞌa khuni ulhtus-i be ubúlhni.

19 ꞌEt ꞌawet ndi yun yumoodih Herod, ꞌen ꞌilhoghun ꞌuntꞌoh. ꞌEn 
dulhutsin Philip ooꞌat ꞌen yuzih usda. John yulhni, “Lubeshi ꞌilhꞌen.” 
ꞌUdun tankꞌus unꞌa cha ꞌutꞌen. ꞌEt cha tsꞌiyawh lubeshi ꞌuhoontꞌoh yulhni.

20 ꞌEt ndi ndai la lubeshi ꞌuyulhꞌen-i, ꞌi ꞌuyoo cha yutsꞌu naꞌulꞌih. Ndiz 
unꞌa nja duja, John ꞌen ꞌazdinla-un ꞌaiyanꞌai.

Sizi too be ꞌúlya
21 ꞌEt ꞌawet tsꞌiyanne dune too be ꞌúlya. Sizi ꞌen cha too beꞌ yinla. 

Tenawhéndunidli ꞌi bulh yat dáhaꞌ dankez,
22  ꞌinkꞌez Ndoni dutꞌai, dove huyulhni, ꞌi kꞌunꞌa ndus de hátꞌoh ꞌinkꞌez 

yukꞌítoh. ꞌEt ndo yakꞌuz khuni huduztsꞌai, ꞌi njan dutni, “Nyun sYeꞌ 
ookꞌesiꞌ-un ꞌintꞌoh. Tube nyulh hoonústꞌiꞌ.”

Sizi ꞌubé dinzutne
23  ꞌEt Sizi tat whunizyat atꞌen be suliꞌ (30) ꞌet ꞌawet whéꞌnitꞌen. 

Tsꞌiyannetsuk ꞌen Joseph ooyeꞌ huninzun.
ꞌInkꞌez ꞌen Heli ooyeꞌ.
24 ꞌEn Matthat tsꞌu hainzut-un,
ꞌen Levi tsꞌu hainzut-un,
ꞌen Melchi tsꞌu hainzut-un,
ꞌen Janna tsꞌu hainzut-un,
ꞌen Joseph tsꞌu hainzut-un.
25 ꞌEn Mattathiah tsꞌu hainzut-un
ꞌen Amos tsꞌu hainzut-un,
ꞌen Nahum tsꞌu hainzut-un,
ꞌen Esdli tsꞌu hainzut-un,
ꞌen Naggai tsꞌu hainzut-un.
26  ꞌEn Maath tsꞌu hainzut-un,

ꞌen Mattathiah tsꞌu hainzut-un,
ꞌen Semei tsꞌu hainzut-un,
ꞌen Joseph tsꞌu hainzut-un,
ꞌen Judah tsꞌu hainzut-un.
27 ꞌEn Joannas tsꞌu hainzut-un,
ꞌen Rhesa tsꞌu hainzut-un,
ꞌen Zerubbabel tsꞌu hainzut-un,
ꞌen Shealtiel tsꞌu hainzut-un,
ꞌen Neri tsꞌu hainzut-un.
28  ꞌEn Melchi tsꞌu hainzut-un,
ꞌen Addi tsꞌu hainzut-un,
ꞌen Cosam tsꞌu hainzut-un,
ꞌen Elmodam tsꞌu hainzut-un,
ꞌen Er tsꞌu hainzut-un.
29 ꞌEn Jose tsꞌu hainzut-un,
ꞌen Eliezer tsꞌu hainzut-un,
ꞌen Jorim tsꞌu hainzut-un,
ꞌen Matthat tsꞌu hainzut-un,
ꞌen Levi tsꞌu hainzut-un,
30 ꞌEn Simeon tsꞌu hainzut-un,
ꞌen Judah tsꞌu hainzut-un,
ꞌen Joseph tsꞌu hainzut-un,
ꞌen Jonan tsꞌu hainzut-un,
ꞌen Eliakim tsꞌu hainzut-un,
31 ꞌEn Melea tsꞌu hainzut-un,
ꞌen Menan tsꞌu hainzut-un,
ꞌen Mattatha tsꞌu hainzut-un,
ꞌen Nathan tsꞌu hainzut-un,
ꞌen David tsꞌu hainzut-un,
32  ꞌEn Jesse tsꞌu hainzut-un,
ꞌen Obed tsꞌu hainzut-un,
ꞌen Boaz tsꞌu hainzut-un,
ꞌen Salmon tsꞌu hainzut-un,
ꞌen Nahshon tsꞌu hainzut-un,
33  ꞌEn Amminadab tsꞌu hainzut-un,
ꞌen Ram tsꞌu hainzut-un,
ꞌen Hezron, tsꞌu hainzut-un,
ꞌen Pharez tsꞌu hainzut-un,
ꞌen Judah tsꞌu hainzut-un,
34 ꞌEn Jacob tsꞌu hainzut-un,
ꞌen Isaac tsꞌu hainzut-un,
ꞌen Abraham tsꞌu hainzut-un,

ꞌen Terah tsꞌu hainzut-un,
ꞌen Nahor tsꞌu hainzut-un,
35 ꞌEn Serug, tsꞌu hainzut-un,
ꞌen Reu tsꞌu hainzut-un,
ꞌen Peleg tsꞌu hainzut-un,
ꞌen Eber tsꞌu hainzut-un,
ꞌen Salah tsꞌu hainzut-un,
36  ꞌEn Cainan tsꞌu hainzut-un,
ꞌen Arphaxad tsꞌu hainzut-un,
ꞌen Sem tsꞌu hainzut-un,
ꞌen Noah tsꞌu hainzut-un,
ꞌen Lamech tsꞌu hainzut-un,
37 ꞌEn Methuselah tsꞌu hainzut-un,
ꞌen Enoch tsꞌu hainzut-un,
ꞌen Jared tsꞌu hainzut-un,
ꞌen Mahalaleel tsꞌu hainzut-un,
ꞌen Cainan tsꞌu, hainzut-un,
38  ꞌEn Enos tsꞌu hainzut-un,
ꞌen Seth tsꞌu hainzut-un,
ꞌen Adam tsꞌu hainzut-un,
ꞌinkꞌez ꞌen Yakꞌusda tsꞌu hainzut-un.

Netsudule Sizi tankꞌus ꞌóoneh-un hukwa yóolhdzih

4  1 ꞌEt Sizi Ndoni dizbun whe Jordan koh tsꞌe hanája. ꞌInkꞌez dune 
lhuhóotꞌih tsꞌe Ndoni whuz wheyalhꞌaꞌ.

2  ꞌEt whulh dit whunizyat (40) dzin ꞌet dzin totsuk netsudule tankꞌus 
ooneh hukwaꞌ yulhꞌen ꞌet whe yoolhdzih. ꞌEt duwhulyiz whe ꞌaw hoonli 
lhusꞌal. ꞌEt lhaóodinla hukwꞌelhꞌaz ooyeꞌíltsꞌul.

3 ꞌEt netsudule yúlhni, “ꞌAlha Yakꞌusda ooYeꞌ inli de, ndi tse lhes ooleꞌ dini.”
4 ꞌEt Sizi nja dúyulhni, “Ndiz unꞌa Yakꞌusda ooghuni kꞌut ꞌukꞌusguz 

whe nja dutni, ‘ꞌAw lhes za iloh dune yukꞌukhuna. ꞌEt ndai la Yakꞌusda 
ooghuni ꞌi tsꞌiyawh dune yukꞌukhuna.’ ”

5 ꞌEt netsudule ꞌudedo-i dzulh kꞌut yulh whinꞌaz. ꞌEt ꞌaho yun kꞌut ntsꞌoh tula 
dune whutꞌi, ꞌinkꞌez lerwene bube ꞌutꞌen kꞌoh, ꞌoh nduwhulcho whinulhtun.

6  Netsudule yulhni, “ꞌEt nyun ndi tsꞌiyawh humoodih tanleh, ꞌinkꞌez 
hiye diztiꞌ-un ꞌet cha ngha ootasꞌalh. Njan sgha whulya. ꞌEt huwa mbe la 
ookaꞌ nuszun-un tlꞌaootisꞌalh.

7 Inka ngwutsi be neninya ꞌinkꞌez stsꞌu téniꞌ nilhdzun de, ꞌet de ndi 
tsꞌiyawh nchꞌeꞌ tileh.”

8  ꞌEt Sizi nduyulhni, “Satan stꞌátsꞌinyalh! ꞌEt ꞌukꞌehóoguz whe nja dutni, 
‘Moodihti nYakꞌusda ꞌaw ꞌen za oobut negwutsi be netsꞌiyaih, ꞌinkꞌez ꞌen 
za ootsꞌu teniꞌ uznilhdzun. ꞌInkꞌez ꞌen za ba netsꞌutꞌen.’ ”

9 ꞌEt Jerusalem tsꞌe yulh whinꞌaz ꞌinkꞌez njan lugliz whucho ꞌudedo 
hukwꞌut ꞌet soo whuban nénilhya ꞌinkꞌez ꞌuyúlhni, “ꞌAlha Yakꞌusda ooYeꞌ 
inli de, ꞌet njan whengheꞌ dudintneh!

10 ꞌAlha ꞌet ꞌukꞌehooguz whe njan dutni,
‘Yakꞌusda oolizas ngho hooleꞌ ha ꞌinkꞌez nyuhotun

ꞌinkꞌez wheni butlꞌahónꞌai.
 11 Dula be do nyuhóotatun,

ꞌet huwa ꞌaw nke tse tꞌaoonalh aitꞌoh.’ ”
12  ꞌInkꞌez Sizi ndúyulhni, “Njan ꞌet ꞌukꞌehooguz whe nja duwhutni, 

‘Khun te Moodihti nYakꞌusda ꞌen nantanꞌah hukwa ólhdzih junih.’ ”
13  ꞌEt netsudule tsꞌiyantsuk whe tankꞌus ooneh hukwa yóolhdzai, ꞌet 

ꞌawet lhaooduja whe ꞌatsulyaz whuba yugho whenája.

Sizi dude ꞌutꞌen ꞌawet wheyudilhꞌen
14 ꞌEt Sizi Ndoni ye ulhtus-i be yun kꞌut Galilee tsꞌe whenaja. ꞌInkꞌez 

ndai la yughu yalhduk-i Galilee yun kꞌut dilhtsꞌine ndulcho whe huyulh 
údantsꞌo, ꞌinkꞌez tsꞌiyawh highu yalhduk.

15 ꞌEt tsꞌiyawh Lizwif lugliz totsuk whubehóndunilhꞌeꞌ ꞌinkꞌez tsꞌiyanne 
hidílhtiꞌ.

16 ꞌEt ndet la keyoh nizyai-un Nazareth huwhutni, whuz whinya. ꞌEt dzin 
dune nalyis-un dzin ꞌuhoontꞌoh, ꞌet Lizwifne bulugliz whuz oozya. ꞌEt whuz 
unꞌa dichꞌoh be ꞌutꞌen kꞌoh ꞌuhoontꞌoh. ꞌInkꞌez buba ꞌukꞌuyatilhduk ha dudinya.

17 ꞌInkꞌez nus hooꞌen-un Isaiah be ꞌudustlꞌus ꞌi hitlꞌahúyanꞌai. 
Lhkꞌeyuntílhghal ꞌinkꞌez ndet la hukwꞌuyatilhduk-un ꞌet nahoonꞌai. ꞌEt 
buba kꞌuyawhénilhduk whe nja dutni,
 18 “Moodihti ooyughi ꞌi sulh ꞌuntꞌoh.

ꞌI be ꞌutahasalhti, telꞌenne khuni unzoo-i bugha tisꞌalh ha.
Mbene la whe oodzi undudane,

ꞌenne nabutisye ha butsꞌó sasya.
Mbene la ílchootne,

ꞌenne whubuntistun ntsꞌenꞌa la oolanaditnine hutileh.
ꞌInkꞌez hubuntistun mbene la hoosꞌ̱enne,

ꞌenne cha huhooꞌen nahutidleh.
Mbene la dune ꞌaboꞌen,

ꞌenne cha donáꞌbutisdlelh.
 19 ꞌEt ndet la nawhudizulh-un soo ꞌet neMoodihti ooba hoonzoo-un,

ꞌet tsꞌiyanne budutasnelh.”
20 ꞌEt ꞌAwet ꞌudustlꞌus nainílhghal ꞌinkꞌez ꞌet ꞌutꞌen-un yutlꞌanayánꞌai 

ꞌinkꞌez nanátlꞌadidaꞌ. ꞌInkꞌez mbene la Lizwif lugliz dilhtsꞌine, tsꞌiyawh ꞌen 
za hinilhꞌen.

21 ꞌInkꞌez ꞌawet bubulh yawhenilhduk, “ꞌEt nohni ndi Yakꞌusda ooghuni 
dáhtsꞌo-un, ꞌet ꞌandit dzin tsꞌiyawh lhaooduja.”

22  Tsꞌiyanne soo highu yalhduk. Khuni unzoo-i ye yailhduk-i tsꞌiyanne 
buba hooncha. Dichꞌoh ꞌulhodutni, “Ndun ꞌen Joseph ooyeꞌ ꞌen iloh eh 
ꞌuntꞌoh?”

23  ꞌEt ubúlhni, “ꞌAw nawh lheꞌhootꞌoh ndi khuni ꞌahoolhyiz ꞌet dudáhni-
un whe nja dutni, ‘Yoo be duyun nyunchꞌoh cho soo naꞌdudilneh,’ ꞌet 
whuz unꞌa si cha ꞌet ndusúdutahnelh. Inka ndiz unꞌa dutihnelh, ‘Ndet la 
keyoh Capernaum howhútni-un, dawhutꞌen-un whulh úzditsꞌo, ꞌet njan 
nyunchꞌoh nkeyoh ꞌet cha whuz unꞌa za ndintꞌen.’ ”

24 ꞌInkꞌez ꞌet ndutni, “ꞌAlha tsꞌihꞌun nohdusni, nus
hooꞌen-un dichꞌoh dukeyoh tsꞌoozya whe ꞌaw ꞌilhoghun hoontsꞌi yuka 
lheꞌnizun.

25 Ndet la nohdutásnelh-un soo tsꞌihꞌun ꞌet ꞌalhaꞌ hoontꞌoh. ꞌEt ꞌoh daꞌ ndun 
Elijah, ꞌen yun kꞌut Israel nus hooꞌen-un buba unli inleꞌ. ꞌEt lhane tsandilh 
hoonli inleꞌ. ꞌOh daꞌ tat yus kꞌut ꞌon ꞌat lhkꞌutat sanun whe ꞌet dúwhulyiz ꞌaw 
chan hooloh. ꞌEt ꞌuhooja yun kꞌut ndulcho whe dai whuzdliꞌ.

26  ꞌEt Elijah ꞌaw ꞌilhoghun hoontsꞌi tsꞌú whelhilꞌal. ꞌEt ꞌilhoghun za 
tsandilh. ꞌEt yun kꞌut Sidon ntsꞌe la keyoh Zerepath ꞌet whutꞌen-un, ꞌen za 
tsꞌu whelꞌaꞌ.

27 ꞌEt doo cha za ꞌoh daꞌ nkedaꞌ Elisha nus hooꞌen-un buba unli inleꞌ, ꞌet 
ꞌoh daꞌ yun kꞌut Israel ooká whulhjutne, leprosy huyulhni, huldlai. ꞌAw 
ꞌilhoghun hoontsꞌi soo nálheꞌilel, kꞌus Naman, mbe la Syria whutꞌen-un, 
ꞌen za soo naꞌyinla,” ubulhni.

28  ꞌEt Lizwif lugliz dilhtsꞌine hidántsꞌo whe dahoolcho-i be huyulh 
húnilchꞌe.

29 Tsꞌiyawh dodindil huyílhchoot ꞌinkꞌez njan keyoh hukwꞌunꞌa hitilhya. 
ꞌInkꞌez ndo ndet la shus kꞌut keyoh whuzdla-un, ꞌet néhinilhya whunoh 
tsꞌe whenghi hitinoh ha.

30 ꞌInkꞌez tsꞌiyawh butoh lhuseya ꞌinkꞌez ntsꞌe la hukwaꞌ ninzun tsꞌu whínya.

Dune ntsiꞌ-i ooyudinda-un
31 ꞌEt ꞌawet Galilee yun kꞌut ꞌet keyoh Capernaum whuzꞌai whuz 

whinya. Natsꞌulyis dzin totsuk whubodulhꞌeh.
32  ꞌEt njan hubodulhꞌeh-un tube buba hooncha. Dughuni hoolhtus whe 

ookꞌuneꞌ ꞌootꞌen kꞌunꞌa bubulh yalhduk.
33  ꞌEt nyo Lizwif lugliz ꞌet ꞌilhoghun dune, ꞌen ntsiꞌ-i nududeh-i yudínda. 

Ndun ntsiꞌ-i ndudeh-i tube cho ꞌalhdzul
34 ꞌinkꞌez ꞌutni, “Ah! Nyun Sizi Nazareth whutꞌen-un ꞌintꞌoh. Ndet 

netsꞌu hukwaꞌ ninzun? Gak netalhtselh ha eh whusainya? Mbe inli 
tꞌenyunúszun! Yakꞌusda ba lubeshi ooghu hooloh-un, ꞌen ꞌintꞌoh!”

35 ꞌEt Sizi hukwaꞌ yudániꞌ whe ꞌuyulhni, “Tꞌeduzinih whe 
ooyáhanaindaih!” Ntsiꞌ-i nududeh-i nyoon dune butoh nayáno ꞌinkꞌez 
yutsꞌu hanaja. ꞌInkꞌez ꞌaw lhuyundílhdal.

36  Tsꞌiyawh bugha ꞌúnjaz ꞌinkꞌez whehúnilhjoot ꞌinkꞌez ꞌulhodutni, “Ndi 
khuni ndai whe ꞌuntꞌoh? Ulhtus ꞌinkꞌez ookwꞌuneꞌ whutꞌen. Ndun ntsiꞌ-i 
nududeh-i, ꞌet ndúyulhni ibulh ꞌet yutsꞌu hanaja.”

37 ꞌEt yun kꞌut ndulcho whe huyulh údantsꞌo.

Sizi Peter oobiz soo naꞌyinla
38  ꞌEt Sizi Lizwif lugliz dunadija ꞌinkꞌez Simon ooyoh tsꞌe whuz whinya. 

ꞌEt Simon oobiz dada nulwus-i be nduda. ꞌEt Sizi hidaniꞌ khun tilah yula 
ꞌooneh ha.

39 ꞌEt lili zih neninya ꞌinkꞌez yutus cha nuti. ꞌInkꞌez dada hukwaꞌ 
yudániꞌ whe ndi nulwus-i ye nduda-i yutsꞌahanádooltsꞌit yulhni, ꞌinkꞌez 
ootsꞌahanaídiltsꞌut. ꞌEt ꞌaho dunadija ꞌinkꞌez bugha náꞌuntꞌai.

Natsꞌulyis-un dzin ꞌet lhane undudane, Sizi soo naꞌbinla
40 ꞌAwet sa yo táꞌaih whe mbene la ookꞌekene lhelhdowh didowh-i 

dada be ndudane tsꞌiyawh Sizi highu bonínla. ꞌInkꞌez tsꞌiyawh bukꞌudálni 
ꞌinkꞌez ꞌet whuz unꞌa soo náꞌbinla.

41 ꞌInkꞌez whulohne dune ntsiꞌ-i nududeh-i ꞌahúlzul whe butsꞌu 
hanáhudide, ꞌinkꞌez ꞌuhutni, “Nyun Yakꞌusda ooYeꞌ mbe la Christ 
huyulhni-un, ꞌen ꞌintꞌoh!” Tꞌeduzahnih ꞌubúlhni ꞌaw yahutilhdih hoontsꞌi 
butlꞌalhúhooꞌal, tꞌehonínzun Christ ꞌen ꞌuntꞌoh ꞌet huwa.

Yun kꞌut Galilee ndulcho whe Sizi dune ubulh yalhduk
42  ꞌEt ꞌom bun bundada sa há wheninꞌai whe ꞌet disoh tsꞌe whinya. ꞌEt 

dune tsꞌiyawh hikunúta. ꞌEt ntsꞌe la usda-un highu nindil, bughu tooyaꞌ 
whuchꞌa néꞌhuyulhꞌen.

43  ꞌInkꞌez ꞌet ꞌubúlhni, “ꞌUdun keyoh cha ndi khuni unzoo-i be yatisduk, 
dantꞌoh whe ntsꞌe la whuba Yakꞌusda lerwe unli budutasnelh. ꞌEt huba 
whusázꞌaꞌ.”

44 ꞌEt yun kꞌut ndulcho Galilee Lizwifne whulugliz whuz oozya ꞌinkꞌez 
ubulh yalhduk

Dine lho ha ꞌutꞌenne Sizi, “ꞌAnih,” ubúlhni

5  1 ꞌEt ꞌilhoh dzin Gennesaret bun taba usyin whe dunene tsꞌiyawh 
hinat ꞌilhozdil, Yakꞌusda ooghuni ꞌi hidutátsꞌo ha.

2  Tsꞌi cho nanki yasáꞌa yunilhꞌen. ꞌEt hoontsꞌi lho ha ꞌutꞌenne ꞌudun 
dulembil tunáhugus.

3  ꞌInkꞌez ꞌilhoghi tsꞌi bénya. ꞌI Simon ootsꞌi ꞌuntꞌoh. ꞌInkꞌez ꞌuyulhni, 
“Nusyaz le inleh.” ꞌInkꞌez ꞌet tsꞌi bet natlꞌadidaꞌ ꞌinkꞌez dunene, ꞌenne 
whubodulhꞌeh.

4 ꞌEt ubulh yalhduk-un ꞌetsul lhiduja whe Simon ulhni, “Ntsꞌe soo 
takhulh-un ꞌet nlembil tsꞌiyawh teninle ꞌutanlooh huba.”

Luke 4 ,  5

The New Testament in Central Carrier of Canada, 2nd ed. © 2011, Wycliffe Bible Translators, Inc.



144

5 Simon nduyulhni, “Smoodih wheni ꞌulhdzis doohoolyiz whe 
ꞌutsꞌitꞌen ꞌet hoontsꞌi ꞌaw hoonliyaz lhetsꞌilooh. Dini de ꞌet lhembilh ꞌilho 
tenaoosdlelh la.”

6  Teꞌhuninla whe lho lhai whe huyuzdlooh. Lhai huzdlooh kꞌet bulembil 
ꞌawet lhkꞌenuchꞌoolh.

7 ꞌEt ꞌonghohne lubaz bet ꞌutꞌenne ꞌanih buhutni bula ꞌhooneh ha. 
ꞌEnne cha whusahanki ꞌinkꞌez nankiltꞌoh tsꞌi cho hidilhbun kꞌet ꞌawet 
tewhéninlat.

8  Simon Peter whunalhꞌen whe Sizi oobut dugwutsi be neninya ꞌinkꞌez, 
“Smoodihti schꞌaz naindalh, si lubeshi ꞌulhꞌen-un usdli,” yúlhni.

9 Peter ꞌinkꞌez yulh ꞌutꞌenne, ꞌenne tsꞌiyawh bugha ꞌúnjaz ꞌinkꞌez whe 
húnilhjoot ndi lho lheltsuk whe huyuzdlooh ꞌet huwa.

10 ꞌEt James ꞌinkꞌez John Zebedee ooyeꞌke ꞌenne Simon tsꞌuditnine, 
ꞌenne cha bugha ꞌúnjaz ꞌinkꞌez whehúnilhjoot. ꞌEt Sizi yulhni, “Simon 
khun whenoljut junih. ꞌAndit whutsꞌun dune haꞌ tantꞌelh.”

11 ꞌEt ꞌawet yanáhuski whe tsꞌiyaitsuk ꞌet hiladitni. ꞌInkꞌez hikꞌoh tsꞌe 
ootꞌen ha huyuntizdil.

Ooka whulhjut-un, Sizi soo náꞌyinla
12  ꞌEt hukwꞌelhꞌaz Sizi ꞌilhoghun keyoh ꞌutꞌen. ꞌInkꞌez ꞌilhoghun dune 

ndulcho whe ooka whulhjut-un, ꞌi leprosy huyulhni, ꞌi be nduda, ꞌen cha 
ꞌet keyoh whutꞌen. Sizi yutilhꞌen whe yubut nachaniti, yutsꞌu tedudli, 
“SMoodihti nyun hukwaꞌ ninzun de be ilhtus-i ꞌintꞌi-i, ꞌi be sunaꞌilhdeh,” 
yulhni.

13  ꞌEt Sizi dula be yutꞌaíznai ꞌinkꞌez ꞌuyulhni, “A, hukwaꞌ nuszun whe 
nyunaꞌisde.” ꞌEt yuka whulhjut-un ꞌet ꞌaho soo naꞌuja.

14 ꞌEt Sizi khuniti be nja dúyulhni, “Khun te ꞌuyoonne dóniꞌ junih! ꞌEt 
kꞌus lubret ootsꞌinyalh ꞌinkꞌez nyulh dahooja-un, ꞌet nyunoolhꞌen. ꞌEt 
Moses be ꞌudustlꞌus kꞌut daja ni whe ꞌaw tsꞌihꞌun lheꞌitꞌoh, ꞌet ooba gak 
whutaleh, ꞌet whuz unꞌa loodel kꞌut hoonliyaz dutálhkꞌun. ꞌEt whe la 
whubunolhtun dainja whe soo naꞌinja,” yulhni.

15 ꞌEt hoontsꞌi be nawhutnuk-i Sizi Gri ꞌen ghun lhanꞌun te whulh 
ꞌúhuditsꞌo. ꞌEt whu la toh tsꞌe ꞌon nus huldlai ꞌinkꞌez nus za lheꞌhiltsuk 
whe highudulh, ndai la hiye unduda-i tsꞌiyawh naitilhyeh hitsꞌu hukwaꞌ 
ninzun.

16  ꞌEt didutchꞌoh lhat disoh tsꞌe tenadutidli tsꞌu wheyaih.

Dune delhdusni-un, Sizi soo náꞌyinla
17 ꞌEt ꞌilhoh dzin dune hodulhꞌeh whe ꞌinkꞌez Phariseene cha ꞌinkꞌez 

Moses be ꞌudustlꞌus hodulhꞌehne, ꞌenne cha, yun kꞌut Galilee ꞌinkꞌez Judea 
cha, ꞌinkꞌez Jerusalem cha ꞌenne tsꞌiyawh Sizi hiyenghoh dilhtsꞌi. ꞌInkꞌez 
neMoodihti ye ulhtus-i ndudane soo náꞌtilhꞌelh ha, ꞌi cha yulh ꞌuntꞌoh.

18  ꞌEt ꞌawet ndun dune delhdusni-un, ꞌen lili be whusahúyankai. ꞌInkꞌez 
Sizi yoh tsꞌe hitsꞌu hitoolhtelh hukwaꞌ huyulhꞌen.

19 ꞌEt hoontsꞌi dune lhai kꞌet ꞌaw ꞌuhuyooleh aitꞌoh. Inka bun 
kꞌehuyinkai. Bun hikonintsi ꞌinkꞌez whuz hukwuhinínkai. ꞌInkꞌez soo 
buniz Sizi oobut yun néhininkai.

20 Ndo tsꞌiyawh ubunilhꞌen ꞌet tꞌeooninzun buba ꞌalhaꞌ ꞌuhoontꞌoh 
ꞌinkꞌez delhdusni-un ꞌuyulhni, “Hadih dune nlubeshi tsꞌiyawh mba hooloh 
suliꞌ.”

21 ꞌEt Moses be ꞌudustlꞌus ꞌukꞌununáguzne ꞌinkꞌez Phariseene, didutchꞌoh 
ꞌet ndoninzun, “Ndun dune ꞌen Yakꞌusda chꞌaz yalhduk. Mbe naꞌdunúdzun 
whe ꞌutni? Mbe la lubeshi ꞌuntulhdulh? Yakꞌusda didutchꞌoh za lubeshi 
ꞌun tulhdilh!”

22  ꞌEt Sizi tꞌewhunínzun daja huninzun, ꞌinkꞌez ndúbulhni, “ꞌEt di ha 
nohdzi yo whe ꞌet ndunahzun?

23  Ntsꞌenꞌa suba huwa lhúhoolnaꞌ kꞌunꞌa uzdooniꞌ, ‘Lubeshi mba hooloh 
suliꞌ,’ kꞌus, ‘Dudinyaih ꞌinkꞌez ninya?’

24 ꞌEt njan tꞌeoonóhzin yinka dune yeꞌ, ꞌen ndi yun kꞌut oobaꞌ hoontꞌoh 
whe ꞌuntꞌoh lubeshi ꞌun toolhdilh hubaꞌ hoontꞌoh whe ꞌuntꞌoh,” ubulhni. 
ꞌInkꞌez ndun delhdusni-un, “Dudinyaih, ookwꞌusinti-i nailhchoot, ꞌinkꞌez 
nyoh tsꞌe naindalh!” yulhni.

25 ꞌEt ꞌaho tsꞌiyanne nalh dudinya ꞌinkꞌez yukꞌusti-i cha náilhchoot 
ꞌinkꞌez Yakꞌusda dilhtiꞌ whe duyoh tsꞌe whenaja.

26  ꞌInkꞌez ꞌet tsꞌiyanne buba hooncha. ꞌEnne cha Yakꞌusda hidálhtiꞌ. Tube 
whe hunuljut, “Njan tube huwa ꞌitꞌen-un tsꞌonalhꞌen,” hutni.

Sizi Levi, “ꞌAnih,” yúlhni
27 ꞌEt hukwꞌelhꞌaz Sizi ꞌaz whinya ꞌinkꞌez ꞌilhoghun sooneya nalhdzooh-

un, Levi huyulhni-un, ꞌen ꞌutꞌen-un usda whe yunilhꞌen, ꞌinkꞌez ꞌuyúlhni, 
“Sunanyalh.”

28  ꞌEt dudinyai, ꞌinkꞌez tsꞌiyaitsuk yula ditni whe yukꞌoh tsꞌe ootꞌen ha 
yuntizya.

29 ꞌEt Levi duyoh tsꞌe Sizi ba hooncha whe dune gha nátitꞌalh. ꞌEt 
sooneya ꞌilhunaoosꞌaihne, ꞌenne cha huldlai. ꞌInkꞌez ꞌuyoonne cha lhane 
bubulh ꞌet dilhtsꞌi.

30 ꞌEt ndunne Moses be ꞌudustlꞌus ꞌukꞌununáguzne ꞌinkꞌez Phariseene, 
ꞌenne didutchꞌoh highu yalhduk ꞌinkꞌez Sizi yugha hodulꞌehne, ꞌenne 
ubuhútni, “ꞌEt nyoonne mbene sooneya ꞌilhunaoosꞌaihne ꞌinkꞌez lubeshi 
ꞌulhꞌenne, ꞌenne di ha bubulh áhꞌalh ꞌinkꞌez bubulh ꞌáhtnai?”

31 Sizi ꞌet ndúbulhni, “Mbene la soo ꞌúntꞌohne, ꞌaw yoo be duyun ha 
lheꞌhunizun. Ndudane, ꞌenne za yoo be duyun haꞌ huninzun.

32  Si cha whuz unꞌa za ꞌaw tsꞌihꞌun ꞌuntꞌohne, ꞌenne dulubeshi chꞌa 
dudeni naháhunduntileh huba iloh sásya. ꞌEt lubeshi ꞌulhꞌenne, ꞌenne 

dulubeshi chꞌa dudeni naháhundunooleh ubudutásnelh ha, ꞌet huba 
whusásya.”

Dune soo hóohooni-un hukwa hoodulhkut
33  ꞌEt huyoodulhkut, “Dahoontꞌoh huwa John yugha hodulꞌehne, 

ꞌenne lhat soo hóohoonih ꞌinkꞌez tenahududli? ꞌInkꞌez Phariseene 
hiye hodulꞌehne, ꞌenne cha ꞌet za nduhútꞌen. ꞌEt hoontsꞌi nyun ngha 
hodulꞌehne, ꞌuhaꞌalh chaꞌ hutꞌen ꞌinkꞌez ꞌuhutnai chaꞌ hutꞌen?”

34 ꞌEt ubulhni, “Mbe la ooꞌat whutáleh-un, ꞌen ookꞌekene, ꞌenne ꞌawhuz 
huyulh ꞌutꞌen, ꞌenne doꞌ soo húhootanih eh? ꞌAwundooh!

35 ꞌOh de whusaootiltsꞌulh, ꞌoh de de ooꞌat whutaleh-un bughu 
nayitálchulh. ꞌOh de la soo hoohoonih.”

36  ꞌEt be nawhutnuk ꞌi be whutsꞌo dulꞌeh-i, ꞌi be bubulh yalhduk whe 
nja ndutni, “ꞌAw ꞌilhoghun naih ꞌandit-i tsꞌu hayalhchꞌul ꞌinkꞌez ꞌujut-i 
yunaidunókalh aitꞌoh. ꞌEt whuz unꞌa ꞌet nduja de, ꞌet ꞌandit naih-i 
toochꞌoolh la, ꞌinkꞌez ndi ꞌandit-i naih, ꞌinkꞌez naih jut bulh ꞌaw lhkꞌunꞌa 
ootꞌeꞌ aitꞌoh.

37 ꞌEt doo cha, ꞌaw ꞌilhoghun ꞌandit-i tsꞌekoo tooꞌ ꞌi ꞌaw ꞌujut-i tsꞌekoo 
tooꞌ zus be yóolhdzeh aitꞌoh. ꞌEt ndúja de, ꞌandidi-i tsꞌekoo tooꞌ ndi ꞌujut-i 
tsꞌekoo tooꞌ zus ookꞌohóltalh la. ꞌEt whe tsꞌiyawh tsꞌekoo tooꞌ bé haitijulh. 
ꞌI ꞌuzus ꞌi cha nintaꞌ titꞌelh.

38  ꞌEt hoontsꞌi ꞌandit-i tsꞌekoo tooꞌ, ꞌandidi-i tsꞌekoo tooꞌ zus be 
naooldzeh hubaꞌ hoontꞌoh. ꞌEt whuz unꞌa nankiltꞌoh sooꞌ titꞌelh.

39 ꞌAw ꞌilhoghun tsꞌekoo tooꞌ ꞌujut-i utnaiꞌ de, ꞌaho ꞌandit-i tsꞌekoo tooꞌ 
haꞌ noozin aitꞌoh. ‘ꞌUjut-i, ꞌi za ꞌon nus ꞌuzooꞌ,’ hutni,” ꞌet ubúlhni.

Yinka dune yeꞌ, ꞌen natsꞌulyis-un dzin,  
ꞌet cha huMoodihti unli whe ꞌuntꞌoh

6  1 ꞌAndit whulhnat dune nalyis dzin. ꞌUdechoo-un ꞌet hukwꞌelhꞌaz 
ꞌuhoontꞌoh. Sizi ꞌinkꞌez higha hodulꞌehne, ꞌenne bulh tlꞌo kꞌut ꞌoh 

whuya hidulh whe, tlꞌo maiꞌ huhoonuyin. ꞌInkꞌez dula kꞌet hinulhguk 
ꞌinkꞌez huyaꞌalh.

2  ꞌEt whulohne Phariseene hubuhútni, “Dahtꞌen whe ahtꞌen? ꞌAndit dzin 
natsꞌulyis-un dzin ꞌuhoontꞌoh! ꞌAw ꞌet nduhóotꞌen huba lheꞌhootꞌoh!”

3  Sizi ꞌubúlhni, “Lerwe David daja-un ꞌaw lawk hukwꞌu yalhuzulhduk. 
ꞌEt ꞌoh daꞌ David ꞌinkꞌez yulh ꞌutꞌenne buyeꞌíltsꞌul.

4  ꞌEt ꞌúja, Yakꞌusda ooyoh daninya. Lhes ꞌi Yakꞌusda oogha yutꞌaih-i, 
ndi lhes lubretne ꞌaw ꞌenne za huyooꞌalh hubaꞌ hoontꞌoh. ꞌInkꞌez ꞌi 
yilhchoot ꞌinkꞌez yanꞌal. ꞌInkꞌez dulh ꞌutꞌenne, ꞌenne cha yuloh bugha 
nínꞌai.”

5 ꞌInkꞌez Sizi ꞌubulhni, “Yinka dune yeꞌ, ꞌen njan natsꞌulyis dzin, ꞌet cha 
huMoodihti unli whe ꞌuntꞌoh.”

Natsꞌulyis dzin ꞌet Sizi Gri dune oola únduda-un soo náꞌyinla
6  ꞌEt hukwꞌelhꞌaz ꞌon ꞌat natsꞌulyis dzin Lizwif lugliz daninya ꞌinkꞌez 

whubodulhꞌeh. ꞌEt ꞌilhoghun dune ꞌen cha ꞌet usda. Ndun oola nailhni tsꞌe 
ꞌaw yé nulheꞌustꞌen.

7 Mbene la Moses be ꞌudustlꞌus ꞌukꞌununáguzne ꞌinkꞌez Phariseene cha 
soo cho highunli ꞌinkꞌez hinilhꞌen daoonelh suba. ꞌEt dune nalyis-un 
dzin ꞌet tilah soo naꞌyooleh. ꞌEt whe hoonliyaz highu nahootáꞌalh hukwaꞌ 
hutꞌen.

8  ꞌEt daja huninzun tꞌeooninzun. ꞌEt dune oola yunulheꞌustꞌen-un 
ꞌuyulhni, “Dudinyaih ꞌinkꞌez taniz sinyin.” Inka dudinya ꞌinkꞌez buniz 
suyin.

9 ꞌInkꞌez Sizi ꞌubulhni, “Hoonli-unyaz hukwa nohoodutaskut. ꞌEt 
natsꞌulyis-un dzin, ntsꞌenꞌa netlꞌahóoltsꞌut, ꞌet tsꞌihꞌun unꞌa uztinelh, kꞌus 
hoontsiꞌ kꞌunꞌa uztinelh? Dune ye khuna-i uztilhyih kꞌus daztilhtsa?”

10 ꞌInkꞌez ꞌet tsꞌiyawh bunilhꞌen. ꞌEt ndun dune ꞌuyulhni, “Nla lhtsꞌeh 
nadíntsih!” ꞌEt ndúja ꞌinkꞌez oola kwꞌuz tsꞌe dalhitꞌoh, ꞌet whuz unꞌa za 
ndunája.

11 ꞌEt ꞌonghohne tube soo tsꞌihꞌun howunílchꞌe, ꞌinkꞌez didutchꞌoh howu 
yahalhduk Sizi dahítileh-un ꞌet huwun.

Whunizyane ꞌon ꞌat nane whelꞌaꞌne, ꞌenne Sizi ꞌutahábanla
12  ꞌOh daꞌ ꞌet dzin nja dúhooja, Sizi shus kꞌut tenadutidli ha whuz 

whinya. ꞌUlhdzis nduwhulyiz Yakꞌusda tsꞌun tenadudli.
13 ꞌEt yulhkai-un higha hodulꞌehne, ꞌanih ubulhni. ꞌEt butoh whunizyanne 

ꞌon ꞌat nane, ꞌenne ꞌutahábanla. ꞌEnne whelꞌaꞌne bubooziꞌ súlhtsi.
14 Simon, ꞌen ndi ooziꞌ Peter, ꞌi cha yugha ídinꞌai. ꞌInkꞌez bulhutsin 

Andrew, James ꞌinkꞌez John, Philip ꞌinkꞌez Bartholomew.
15 Matthew ꞌinkꞌez Thomas. James Alphaeus ooyeꞌ, ꞌinkꞌez Simon ꞌen 

huwu daóoditꞌoh-un huyulhni.
16  Judas James ooyeꞌ, ꞌinkꞌez cha Judas Iscariot, ꞌen ꞌutinelh whuꞌiz 

buchꞌaz nedutadalh.

Lhane undudane ꞌinkꞌez ntsiꞌ-i nududeh-i be dzoh 
nudehne, ꞌenne Sizi soo náꞌbalhꞌen

17 ꞌEt whududlun-un ndus de yugha hodulꞌehne bubulh hainya ꞌinkꞌez 
lhtsꞌe oodizꞌa-un nenáhundil. Yun kꞌut Judea whutꞌenne, Jerusalem 
whutꞌenne cha, ꞌinkꞌez yatoo ba keyoh Tyre ꞌinkꞌez Sidon whutꞌenne, 
ꞌenne cha huldlai kꞌet ꞌaw uzdooniꞌ aitꞌoh. Hiyootuzálhtsꞌilh ꞌinkꞌez soo 
naꞌbutilhꞌelh, ꞌet hukwa ꞌilhuhozdil.

18  ꞌInkꞌez mbene la ntsiꞌ-i nududeh-i be dzoh nudehne, ꞌenne cha ꞌet 
hudilhtsꞌi, ꞌinkꞌez soo naꞌbalhꞌen.

19 Tsꞌiyanne hitꞌaoonalh hukwaꞌ hutꞌen. Ye ulhtus-i ootsꞌu haidultsꞌuk, ꞌi 
be tsꞌiyawh budadaꞌ ꞌet whe soo naꞌbinla.

Sizi ubulhni, “ꞌUkꞌenus hoonzoo-un nohbulh ꞌuhooja”
20 Sizi ꞌet yugha hodulꞌehne, ꞌenne tsꞌiyawh butunuyúꞌen whe njan 

dúbulhni,
“Nohni telꞌenne ndet la Yakꞌusda whe lerwe unli, ꞌet nohni nohchꞌeꞌ 

ꞌuhoontꞌoh.
ꞌEt huwa ꞌukꞌenus hoonzoo-un nohgha whultsꞌut.

 21 Nohni mbene la ooyeꞌúltsꞌilhne,
untihdai ꞌet huwa ꞌukꞌenus hoonzoo-un nohgha whultsꞌut.

Mbene la ꞌandit utsone tihdloh ꞌet huwa dawhuldzooꞌ-un nohgha 
whultsꞌut.

 22 ꞌOh de dune nohtsꞌo dutitni ꞌinkꞌez ꞌaw bubulh óohtꞌeꞌ aitꞌoh 
nohohulhtsi.
ꞌInkꞌez nohchꞌaz yahutilhduk whe yinka dune yeꞌ,
ꞌen gha ꞌet huwa nohooziꞌ dutsun hitilhtselh ꞌinkꞌez ꞌun hitilhdulh.

ꞌEt whuz unꞌa ndunóhuhulhꞌen de,
ꞌet de ꞌukꞌenus hoonzoo-un nohgha whultsꞌut.

23  ꞌEt dzin ndóohooja de, ꞌet hootahtꞌiꞌ ꞌinkꞌez hoonahtꞌiꞌ kꞌet do tóolhuk. 
ꞌAlha ꞌuhoontꞌoh ndo yakꞌuz hooncha whe nohba kꞌelha whutaleh. ꞌOh de 
whusawhutiltsꞌulh mbene la whuz unꞌa za ndunohotilhꞌelh, ꞌet nduntꞌohne 
butsodaꞌne, ꞌenne cha niz dakꞌez nus hooꞌen inleꞌne, whuz unꞌa za 
ndubuhalhꞌen ꞌet huwa.

Whulohne ꞌukꞌenus hoontsiꞌ-un bugha whútalhtsꞌulh

 24 “ꞌEt hoontsꞌi nohni hoonzooꞌ ꞌuntꞌohne soo cho howahli!
Ndai la be hoonahtꞌiꞌ-i, ꞌi be ꞌudaꞌ tsꞌiyawh nohba ꞌukꞌelha 

whuzdliꞌ.
 25 Nohni mbene la soo aꞌalhne, nohni cha soo cho howahli!

Nohyéꞌtiltsꞌulh! Mbene la udlóhne howahli!
Nohdzi dúntidaꞌ ꞌinkꞌez tihtso!

 26 ꞌEt huwahli mbene la sóo nohghu yalhdukne.
ꞌOh daꞌ nus hooꞌenne naꞌdudilꞌine, ꞌenne cha butsodaꞌne ꞌet za 

ndúbuhutni.”

Nohchꞌaz ditnine bukꞌehtsiꞌ
27 “ꞌEt hoontsꞌi ndiz unꞌa nohdusni, nohchꞌaz ditnine bukꞌehtsiꞌ. Mbene 

la nohka lheꞌnizunne, ꞌenne cha sóo neꞌbulhꞌen.
28  Mbene la nohkꞌehuyihne, Yakꞌusda butsꞌun óozooꞌ ha buba 

tenadoohdli. ꞌEt mbene la dzoh neꞌnohulhꞌenne, ꞌenne cha buba 
tenadoohdli.

Luke 6

The New Testament in Central Carrier of Canada, 2nd ed. © 2011, Wycliffe Bible Translators, Inc.



149

29 Mbene la nohnimbus kꞌut nohnizkukne, buba ꞌawh nandunahtꞌah 
ꞌinkꞌez ookwꞌuz tsꞌu cha ꞌunohuhooleh. Mbe la ndzoot nghu halchooz-un, 
ndzooztꞌan cha oochꞌa yóntun junih.

30 Tsꞌiyanne hoonliyaz ha nohtsꞌu ka ꞌutni de, bugha íyohlelh. Ndai la 
nohchꞌeꞌ ꞌuyoonne yílhchoot de, butsꞌo kwanaꞌ doohniꞌ junih.

31 Ntsꞌenꞌa hukwaꞌ nahzun dune danohotilhꞌelh-un, ꞌet whuz unꞌa za 
nohni cha ꞌet néꞌboolhꞌen.

32  Mbene la nohkꞌentsiꞌne, ꞌenne za bukꞌehtsiꞌ de, whuz unꞌa hoonzoo 
nahzun eh? ꞌAwundooh! Lubeshi ꞌulhꞌenne, ꞌenne hoontsꞌi mbene la 
bukꞌentsiꞌne, tsꞌiyawh bukꞌehintsiꞌ.

33  Mbene la soo neꞌnohulhꞌenne, ꞌenne za soo neꞌbulhꞌen de, whuz unꞌa 
hoonzoo nahzun eh? ꞌAwundooh! ꞌEt lubeshi ꞌulhꞌenne cha whuz unꞌa za 
ꞌet duhútꞌen.

34 ꞌEt mbene la nohtlꞌanátiꞌalh nahzun de, ꞌenne za bughe zulhꞌai, 
whuz unꞌa hoonzoo nahzun eh? ꞌAwundooh! ꞌEt lubeshi ꞌulhꞌenne, ꞌenne 
hoontsꞌi lubeshi ꞌulhꞌenne gheꞌ hulhꞌai ꞌinkꞌez ꞌet ꞌultsuk za butlꞌanáhaꞌaih.

35 ꞌEt hoontsꞌi nohchꞌaz ditnine bukꞌeoohtsiꞌ, ꞌinkꞌez soo neꞌboolhꞌen. 
Bughe ꞌoolhlaꞌ ꞌinkꞌez hoonliyaz nohtlꞌunátiltsꞌulh hukwa tse hólhleꞌ 
junih. ꞌEt whuz unꞌa ndahtꞌen de, hooncha whe nohba kꞌelha whutaleh. 
ꞌEt la mbe la yakꞌuz soo ꞌudedo ꞌuntꞌoh-un, ꞌen kꞌunꞌa tihleh. ꞌAlha mbene 
la musi lhdusnine ꞌinkꞌez ntsiꞌne cha, tsꞌiyawh butsꞌun unzoo.

36  Inka nohBá ntsꞌenꞌa la teꞌninzun, nohni cha whuz unꞌa za teꞌnoohzin.

ꞌUyoonne ba nahoohyeh junih
37 “ꞌUyoonne ba nahoohyeh junih, doo ka si ꞌaw nohba nahoodeh aitꞌoh. 

ꞌUyoonne kꞌehohꞌalh junih, ꞌet de ꞌaw nohkꞌeholtsꞌit aitꞌoh. ꞌUyoonne ba 
whunaoodolnoh, ꞌet de nohni cha nohba whunaoodutitnoh.

38  ꞌUyoonne gha náhꞌa-i, ꞌi nohtlꞌanátikulh whe ꞌuntꞌoh. Lhtꞌusúkat 
ꞌinkꞌez lhai cho tileh. ꞌEt la nudúlꞌus whe bé haitikat. ꞌEt ꞌultsuk whe 
nohbut nehítakalh. Daltsuk oogha náhꞌa-i ꞌet ꞌultsuk za nohtlꞌanátikulh ꞌet 
huwa.”

39 Be nawhutnuk-i be whútsꞌodulꞌeh-i, ꞌi be bubulh yailhduk, “Soo eh 
hoosꞌ̱en-un ꞌuyoon hoosꞌ̱en-un nutíguz? ꞌAlha nahúltꞌoh la ha hóokai-un 
ꞌahooltsꞌit!

40 Hodulꞌeh-un ꞌinkꞌez whuyodulhꞌeh-un, ꞌen ꞌaw yando lheꞌítꞌoh. ꞌEt 
hoontsꞌi mbene la soo tsꞌihꞌun unꞌa hodulꞌehne, ꞌet la hubodulhꞌeꞌ-un ꞌen 
kꞌunꞌa ꞌuhutitꞌelh.

41 ꞌEt di ha nyulhutsin lhusyaz oona kꞌet diztan, ꞌi nilhꞌen, ꞌet hoontsꞌi 
ꞌaw tꞌeoonuzinzun nyunchꞌoh duchun cho nyuna kꞌet diztan?

42  Ntsꞌenꞌa nyulhutsin ꞌudutanelh, ‘Sulhutsin nyo lhusyaz nyuna 
kꞌehanádoostan.’ ꞌEt hoontsꞌi nyunchꞌoh duchun cho nyuna kꞌet diztan-i 
ꞌaw lhuzanꞌen. Nyunchꞌoh duba naindzoo! ꞌUdechoo duchun cho nyuna 

kꞌehanadintih. ꞌEt de la soo hónꞌen whe nyulhutsin nyoo lhusyaz ꞌi oona 
kꞌéhanaidontan.

Dune di la oodzi yo be whudizbun, ꞌi be la yatilhduk
43  “ꞌEt la duchun dinzoo-i ꞌaw mai ꞌutsiꞌ-i ooghu nootꞌai aitꞌoh. ꞌEt whuz 

unꞌa za duchun dintsiꞌ-i mai unzoo-i ooghu nootꞌai aitꞌoh.
44 ꞌEt whuz unꞌa za oomaiꞌ gha duchun dantꞌoh-i ꞌuntꞌoh tꞌenudzun. 

ꞌEt whuz unꞌa za ndi mai unzoo-i, figs huyulhni, ꞌaw whus chun ghun 
huyoonoyin aitꞌoh. ꞌInkꞌez whuz unꞌa za whuscho chun, ꞌaw duje do 
ꞌutꞌen-i ooghu oononyin aitꞌoh.

45 ꞌEt whuz unꞌa za dune unzoo-un, ndai unzoo-i dudzi yo hoonli-i, ꞌi 
gha khuni unzoo-i be yalhduk. ꞌInkꞌez dune untsiꞌ-un, ndai untsiꞌ-i oodzi 
yo hoonli-i, ꞌi be khuni untsiꞌ-i be yalhduk. Ndiz unꞌa nja duwhutni, dune 
di la oodzi yo be whudizbun, ꞌi be yatilhduk.

Sizi Gri ooghuni soo cho whulh tsꞌooyin
46  “ꞌInkꞌez di ha ‘SMoodihti, sMoodihti,’ sudahni, ꞌinkꞌez daja nohdusni 

la, ꞌaw húkwꞌu nulheꞌzahtꞌen?
47 Mbene la stsꞌun túyaih ꞌinkꞌez soo zilhtsꞌai ꞌinkꞌez hukwꞌú neꞌutꞌenne, 

ꞌet mbene ꞌuhintꞌoh ꞌenne bunóhuntistun.
48  Ndiz whuz unꞌa ꞌet duhintꞌoh. Dune yoh ꞌuwhutilelh whe, soo yoo yo 

cho hahónkai ꞌinkꞌez yoh ookꞌuwhuzꞌai-i ꞌet tse kꞌut newhútaꞌalh. ꞌEt ndet 
la too tilhtꞌo de, ꞌet ninli ulhtus-i yoh whutꞌaiznai, ꞌet hoontsꞌi yoh ꞌaw 
dalhuhoonel. Tse kꞌut neooninꞌai ꞌet huwa.

49 ꞌEt hoontsꞌi mbene la sghuni yoozilhtsꞌaine ꞌinkꞌez ꞌaw 
hikꞌunulheꞌustꞌen de, ꞌet diz unꞌa nja duhintꞌoh. Dune yun kꞌut yoh 
ꞌuhoonla. ꞌInkꞌez yoh ookꞌuwhuzꞌai-i ꞌaw lheꞌílel. ꞌEt ninli ulhtus-i yoh 
whutꞌaiznai whe ꞌaho naóonitꞌai. Tube wheóonujut whe musai whuzdliꞌ.”

Lhuganne whumoodih-un yuba neꞌútꞌen-un, Sizi soo náꞌyinla

7  1 ꞌEt dune Sizi yoozilhtsꞌaine ndet huwun ubulhni-un, ꞌet ꞌawet 
tsꞌiyawh lhaoodinla. ꞌInkꞌez keyoh Capernaum huwhutni-un whuz 

oozya.
2  ꞌInkꞌez nja ꞌet keyoh whutꞌen-un ꞌet ꞌilhoghun lhuganne whumoodih-

un yuba neꞌútꞌen-un. Tube yúkꞌentsiꞌ-un, ꞌen tube unduda ꞌinkꞌez ꞌawet 
datitsah.

3  ꞌEt ndun lhugan whumoodih-un Sizi yulh údantsꞌo ꞌinkꞌez Lizwif tso 
whudilhdzulhne, ꞌenne whuz whebalhꞌaꞌ. Sizi huyoodutalhkut ha lhugan 
whumoodih yuba neꞌutꞌen-un soo naꞌyooleh ha.

4 ꞌEt Sizi highu nindil whe soo tube cho hitsꞌu tedudli ꞌinkꞌez ꞌuhuyulhni 
ndun lhuganne whumoodih-un, ꞌen soo ꞌuldzooꞌ whe ꞌuntꞌoh yuba 
neꞌutꞌen-un, ꞌen soo naꞌyooleh ha.

5  “Neduneꞌne, ꞌenne bukꞌentsiꞌ ꞌinkꞌez ꞌen gha lizwifne nelugliz nebaꞌ 
hóonla,” huyulhni.

6  Inka bubulh tizya. ꞌEt Sizi yoh whenghoh uyalh whe, ꞌet ndun lhugan 
whumoodih ꞌen ookꞌekene Sizi hitsꞌú whebalhꞌaꞌ. Hidudizdil ꞌinkꞌez Sizi 
huyúlhni, “Lhugan whumoodih njan dunyúlhni, ‘SMoodihti ꞌantsꞌet dzoh 
neꞌdudoldzut junih. Syoh datányalh huba ꞌaw soo lheꞌuzdzooꞌ ꞌet huwa.

7 ꞌEt si cha ꞌet ndunuszun ꞌaw soo lheꞌuzdzooꞌ ndudutásyalh huba. ꞌEt 
hoontsꞌi ꞌantsꞌi nghuni be dini de, ꞌet la sba neꞌútꞌen-un soo naꞌóotneh.

8  ꞌAlha si cha ꞌonghohne sando ꞌuhintꞌoh whe hukwaꞌ huninzun tuneꞌ 
sotilhꞌen. ꞌEt si cha whuz unꞌa za lhuganne buba ando ꞌustꞌoh. ꞌEt ꞌilhoghun, 
‘Inyalh!’ dúsni de, ꞌet ꞌaho ꞌawet tiyalh. ꞌEt ꞌuyoon, ‘ꞌAnih!’ dúsni de, ꞌet ꞌaho 
stsꞌu tuyaih. ꞌEt sba neꞌútꞌen-un, ‘Nja dineh!’ dúsni de, ꞌet ꞌaho ꞌet ndútꞌih.”

9 Sizi ndun dune daja ni la yulh údantsꞌo whe tube ooba hooncha. 
ꞌEt ndunne yunidulhne butsꞌú nalhꞌa ꞌinkꞌez ubúlhni, “Israel ndulcho 
whe keyoh ndun dune ꞌen kꞌunꞌa ꞌaw ꞌilhoghun ndulcho-i be ooba ꞌalhaꞌ 
hoontꞌoh-un nalhizústi.”

10 Mbene la yutsꞌun whelꞌaꞌne ndun lhugan whumoodih hiyoh tsꞌu 
naóosdil whe, ꞌet ndun yuba neꞌútꞌen-un ndidaꞌ ꞌaw dálhitꞌoh whe highu 
danándil.

Dune dazsai-un, Sizi dunaidilhti
11 ꞌEt ꞌom bun dzin Sizi njan keyoh Nain huwhutni-un, yugha 

hodulꞌehne bulh, ꞌinkꞌez hooncha whe lhanne unidulhne, ꞌenne cha 
tsꞌiyawh whuz whe hándil.

12  ꞌEt njan keyoh nanistlꞌoo ghu ti-un whenghoh nehúnindil whe 
khunsul dazsai-un hiduhidizkai. ꞌEt ooloo tsandilh, ꞌaw ꞌilhoghun za 
ooyeꞌ ꞌuntꞌoh. ꞌEt keyoh whutꞌenne, ꞌenne lhane yulh údulh.

13 ꞌEt neMoodihti yanꞌen whe yugha teꞌninzin whe ꞌuyúlhni, “Intso iloh!”
14 ꞌInkꞌez nezi chunkelh yughu ninya ꞌinkꞌez yutꞌaiznai. Mbene la 

yilhtelhne, ꞌenne cha ꞌilhiz nehunindil. ꞌInkꞌez ꞌet ꞌutni, “Chilh dune 
dudinyaih nyudúsni!”

15  ꞌInkꞌez ndun dune dazsai-un donetlꞌadindaꞌ ꞌinkꞌez yawhénilhduk. 
ꞌInkꞌez Sizi ooloo tlꞌanayalhti.

16  Tsꞌiyanne hunílhjoot, ꞌinkꞌez Yakꞌusda hidílhtiꞌ whe nja duhutni, 
“Njan netoh nus hooꞌen-un hooncha-un whusainya.” ꞌInkꞌez ꞌet cha 
nduhútni, “Yakꞌusda duduneꞌne buzih nunasja.”

17 ꞌEt Judea yun kꞌut dulcho whe ꞌinkꞌez ꞌet whunat keyoh dulcho whe 
cha, tsꞌiyanne huyulh údantsꞌo.

John dune too be ꞌulhꞌen-un yugha hodulꞌehne,  
ꞌenne Sizi tsꞌun whebalhꞌaꞌ huyoodutalhkut ha

18  John yugha hodulꞌehne tsꞌiyawh hidutánelh dahooja la.

19 ꞌInkꞌez nane ꞌanih ubulhni ꞌinkꞌez Sizi tsꞌun whebalhꞌaꞌ 
huyoodutalhkut ha, “Nyun eh whusatíyalh-un inli, kꞌus ꞌuyoon tilah ha 
tsꞌitóꞌen?”

20 Inka Sizi highu ninꞌaz ꞌinkꞌez ꞌuhuyúlhni, “John dune too be ꞌulhꞌen-
un, ꞌen ntsꞌu nétilhꞌaꞌ ntsꞌu yoodutaskut ha, nyun eh whusatányalh-un 
inli, kꞌus ꞌuyoon tilah hatsꞌitóꞌen?”

21 ꞌEt ꞌaho mbene la ndudane ꞌinkꞌez ooka cha, ꞌinkꞌez ntsiꞌ-i nududeh-i 
ooyudindane, ꞌenne cha lhane whe soo naꞌbalhꞌen. Hoosꞌ̱enne, ꞌenne cha 
huhooꞌen-un butlꞌanáhonꞌai.

22  ꞌEt Sizi John yugha hodulꞌehne ubulhni, “John tsꞌu nahtꞌus. Ndet 
whunilhꞌen-un ꞌinkꞌez whudáhtsꞌo-un ꞌet dóhniꞌ, ntsꞌenꞌa la hoosꞌ̱enne 
huhooꞌen nasdliꞌ. Nulhúsdilne, ꞌenne nahúdilhne nahusdliꞌ. Buka nódutsiꞌ, 
leprosy huyulhni, ꞌenne cha butsun hooloh nasdliꞌ. Lheꞌdustsꞌone, ꞌenne 
cha ꞌahuditsꞌo nahusdliꞌ. Yaidlanne cha dunahudidil. Telꞌenne, ꞌenne cha 
khuni unzoo-i, ꞌi be bubulh yaínduk wheꞌ hintꞌoh.

23  ꞌInkꞌez mbene la si sgha ooba dzoh lhúhoolohne, ꞌenne ꞌukꞌenus 
hoonzoo-un bughá whutaltsꞌulh.”

24 ꞌEt John khuni yuba naꞌáne whenáhitꞌaz whe ꞌet ꞌawet Sizi John ghu 
yatilhduk whe ꞌilhunaoosdilne nja dúbulhni, “Dune lhuhootꞌih tsꞌe ndet 
hukwa tse hoohli whutihꞌelh-un? Tlꞌo ghazilh nónulhtsꞌi, ꞌi tilah tihꞌelh 
nahzun eh?

25 Ndet suba hukwa tse hoohli whutihꞌelh-un? Dune naih duchut-i be soo 
naduja, ꞌen tilah tihꞌelh nahzun eh? ꞌAlha ndiz whuz unꞌa soo nadutꞌihne, 
ꞌenne lhai sooneya tsꞌiya hulhtsih ꞌinkꞌez lerwe ooyoh huwhutꞌi.

26  ꞌEt ndet suba hukwa tse hoohli whutihꞌelh-un? Nus hooꞌen-un tilah? 
A! ꞌAlha nohdusni nus hooꞌen-un ba nus unzoo-un ꞌet nulhꞌen!

27 ꞌEn ghun ꞌukꞌuneꞌusguz inleꞌ whe nja dutni,
‘Soo zilhtsꞌai, khuni sba naꞌa-un, ꞌen ntso tisꞌalh.
ꞌEn ntso ti lhutanyalh-un, mba lhaoodutileh ꞌet wheni.’

28  ꞌAlha nohdusni, nus hooꞌenne mbene la whuzdline, ꞌenne butoh John 
dune too be ꞌulhꞌen-un, ꞌen ꞌukꞌenus ncha-un ꞌuntꞌoh. ꞌEt hoontsꞌi ntsꞌe la 
Yakꞌusda whulerwe unli-un, mbe la ꞌudeyo ꞌuntꞌoh-un, ꞌen yanus uncha-
un unli.”

29 Tsꞌiyanne dune ꞌinkꞌez sooneya nalhdzoohne, Sizi daja ni hidantsꞌo 
whe Yakꞌusda buba ꞌalhaꞌ yija, John ꞌenne too beꞌ balhꞌen ꞌet huwa.

30 ꞌEt hoontsꞌi ndunne Phariseene ꞌinkꞌez Moses be ꞌudustlꞌus kꞌut daja 
ni whe ꞌuyoo unli be yalhdukne, ꞌenne tsꞌiyawh Yakꞌusda ntsꞌe la butsꞌu 
hukwaꞌ ninzun-un, ꞌantsꞌi ꞌun huhutilhdil. ꞌEnne ꞌaw John too be lhéꞌbilel 
ꞌet huwa.

31 ꞌEt neMoodihti diz unꞌa ubúlhni, “Dunene ꞌandit yukꞌedúdehne 
ntsꞌenꞌa suba nohba lhzih nebosdlelh, kꞌus dantꞌohne dune hinli, ꞌet 
nohdutásnelh.

32  Diz unꞌa nja duhíntꞌoh, tsꞌoodunneyaz duhúltꞌoh whe huyaꞌalh-i be 
ꞌóoket-un ꞌet hudilhtsꞌi. ꞌInkꞌez lhtsꞌu háhudih whe nja dulhódutni,

‘Be tsꞌujun-i be nohba tsꞌujun,
ꞌet hoontsꞌi ꞌaw lhnuzahdai.

ꞌInkꞌez nohba tsꞌodi tsꞌinli,
ꞌet hoontsꞌi ꞌaw lhuzahtso!’

33  Soo cho whunulhꞌen, John dune too be ꞌulhꞌen-un whusainya whe 
ꞌaw lhes lhusꞌal ꞌinkꞌez tsꞌekoo tooꞌ cha lhusnaiꞌ. ꞌEn udáhni ‘Ntsiꞌ-i 
nududeh-i ooyudinda,’ dahni.

34 ꞌEt yinka dune yeꞌ whusainya, ꞌaꞌalh ꞌinkꞌez ꞌutnai. ꞌEt ꞌudáhni, ‘Ndun 
dune ꞌen oocha hooncha ꞌinkꞌez tanutnai. Sooneya ꞌilhunaoosꞌaih-un 
ꞌinkꞌez lubeshi ꞌulhꞌenne, ꞌenne bukꞌeke,’ dáhni.

35  ꞌInkꞌez ndunne hiye whunih-i naꞌdudilꞌine, ꞌenne bugha ndi be 
whútnih-i, ꞌi tsꞌihꞌun unꞌa ꞌuhóoja.”

Tsꞌeke lubeshi ꞌulhꞌen-un oolubeshi lhai,  
Sizi tsꞌiyawh yuba whunaoodilhnoh

36  ꞌEt Pharisee ꞌilhoghun yughu nusíya dudulh náꞌootꞌalh yulhni. Inka 
whuz ooyoh tsꞌe yughu danínya. ꞌEt lutab yooyo ꞌuntꞌoh-i yuzih nelget 
utiꞌulh wheni.

37 ꞌEt ꞌilhoghun keyoh whutꞌen-un, ꞌen lubeshi ꞌulhꞌen-un tsꞌeke. ꞌEt 
Pharisee ooyoh tsꞌe ꞌet Sizi ꞌaꞌalh yulh údantsꞌo whe whuz whinya. Ndi 
sooltsun-i diztiꞌ-i, ꞌi alabaster luboodai bé yulhdzo, ꞌi whuz yoozꞌai.

38  ꞌEt yutꞌa suyin. Utso ꞌinkꞌez oonatsultooꞌ ooke kꞌeidiltꞌih. ꞌI dutsighaꞌ 
be yunaꞌulhdeh, ꞌinkꞌez yuke
naditsꞌooz. ꞌInkꞌez ndi sooltsun-i diztiꞌ-i, ꞌi be yuke yulhtlo.

39 ꞌEt ndun Pharisee, mbe la ꞌanih yudaniꞌ-un, dichꞌoh naꞌdudutni, “ꞌEt 
ndun nus hooꞌen-un unli de, tꞌeoonózin daꞌ dantꞌoh-un tsꞌeke ꞌuntꞌoh 
yutꞌainaih-un. ꞌEn lubeshi ꞌulhꞌen-un ꞌuntꞌoh.”

40 ꞌEt Sizi ꞌuyúlhni, “Simon, hoonliyaz nyudutásnelh.” “Nehodulhꞌeh-un 
dini,” ni.

41 ꞌEt Sizi ꞌuyulhni, “ꞌIlhoghun sooneya ꞌughu sulhꞌai-un nane dune ghe 
ꞌulhꞌai. ꞌIlhoghun ꞌen 500 ꞌilho unli sooneya, ꞌinkꞌez ꞌilhoghun 50 ꞌilho 
unli sooneya.

42  ꞌAw hiba kꞌelha hitilhtselh lhihítꞌih. Inka nahúltꞌoh buba whuladitni. 
ꞌEt sudini, kꞌus mbe ꞌukꞌenus yukꞌentsiꞌ?”

43  ꞌEt Simon ꞌutni, “Si ndunúszun, mbe la ꞌukꞌenus lhai yuba laditni-un, 
ꞌen la ꞌukꞌenus yukꞌentsiꞌ.” ꞌEt Sizi ꞌuyúlhni, “Soo tsꞌihꞌun unꞌa ꞌudinja.”

44 ꞌEt ndun tsꞌeke tsꞌu nalhꞌa ꞌinkꞌez Simon ꞌulhni, “Ndun tsꞌeke nilhꞌen 
eh? Nyoh danusya whe ꞌaw too sba ꞌet nélhinkal ske be tunatisgus huba. 
ꞌEt hoontsꞌi ndun tsꞌeke dunatsúltooꞌ be ske nainilhtsul ꞌinkꞌez dutsighaꞌ 
be yunaꞌalhde.

45  Nyun ꞌaw naꞌdutsꞌoos be hadih sulhdínel. ꞌEt hoontsꞌi ndun tsꞌeke 
ꞌudechoo danínya whutsꞌun ꞌaw ske nadutsꞌoos-un ꞌetsul lheꞌínel.

46 ꞌAw stsi khe be lhilhlhoh ꞌet hoontsꞌi ndun tsꞌeke ndi khe be ske yulhtlo.
47 ꞌEt huwa nyudusni, oolubeshi lhai tsꞌiyawh ooba whunaoodízno. 

Nilhꞌen eh lhetube skentsiꞌ whe ꞌuntꞌoh? ꞌEt hoontsꞌi mbene la ntsool-iyaz 
lubeshi buba hooloh unline, ꞌenne hoontsꞌi dzoh tsꞌulya skehintsiꞌ.”

48  ꞌInkꞌez Sizi tsꞌeke ndúyulhni, “Nlubeshi tsꞌiyawh mba hooloh suliꞌ.”
49 ꞌEt ndunne ꞌonghohne lutab kꞌut naꞌutꞌalhne, ꞌenne dichꞌoh 

ꞌulhodutni, “Ndun mbe whe ꞌuntꞌoh? Lubeshi ꞌi hoontsꞌi yunaꞌalhdeh?”
50 ꞌInkꞌez tsꞌeke ndúyulhni, “Mba ꞌalhaꞌ hoontꞌoh-i, ꞌi be dinjih. ꞌEt ꞌawet 

ndzi dizghel whe naindalh!”

Lhane tsꞌekoo ꞌenne Sizi hila ꞌutꞌen

8  1 ꞌEt hukwꞌelhꞌaz ꞌet Sizi kedutizut keyoh whucho ꞌinkꞌez keyoh whuyaz 
totsuk, ndet whe la Yakꞌusda lerwe unli, ꞌet huwun khuni unzoo-i be 

yatilhduk. ꞌEt ndunne whunizyat ꞌon ꞌat nane, ꞌenne cha huyulh ꞌutꞌen.
2  ꞌInkꞌez ndunne tsꞌekoo ꞌenne cha huyulh ꞌutꞌen whe ntsiꞌ-i nududeh-i 

buyudinda ꞌinkꞌez buka nódutsi, ꞌenne tsꞌiyawh soo naꞌbinla. Mary 
Magdala whutꞌen-un, ꞌen cha ꞌutꞌen. ꞌEn ꞌuntꞌoh lhtakꞌantꞌi ntsiꞌ-i 
nududeh-i ꞌen ooyáha naidide.

3  ꞌInkꞌez Joanna, Chuza ooꞌat, ꞌet Chuza, ꞌen Herod yoh dilhtsꞌine 
bumoodih unli, ꞌen ooꞌat ꞌinkꞌez Susanna cha ꞌinkꞌez ꞌuyoonne lhane cha, 
ndai la huyutꞌi-i, ꞌi be hila ꞌutꞌen.

ꞌAꞌnulé-un oogha whútsꞌodulꞌeh
4 ꞌEt njan dulcho keyoh whutꞌenne ꞌilhuhozdil ꞌinkꞌez Sizi nawhutnuk-i 

be whutsꞌodulꞌeh-i, ꞌi be yatilhduk,
5 “ꞌIlhoghun ꞌaꞌnule-un ꞌen ꞌaꞌuntilelh ha. ꞌEt ꞌaꞌnule whe ꞌet ndi 

ninutsut whe ꞌet ooloh tinchꞌoh nanánkat. ꞌInkꞌez hikꞌut nusúdil ꞌinkꞌez ꞌet 
dutꞌaiyaz cha tsꞌiyawh yunildil.

6  ꞌEt ooloh cha tse toh nanánkat. ꞌEt ndet la hánuski whe ꞌet ndi 
hanulhyeh-i too hooloh ꞌet huwa yanúdizgi.

7 ꞌEt ꞌonghoh-i cha whus cho tanínkat. ꞌI cha whus cho bulh dúduninyai 
ꞌinkꞌez bulh lhéwhultloh.

8  ꞌEt ꞌonghoh-i yun unzoo-i kꞌut nanánkat, ꞌinkꞌez hánuski. ꞌInkꞌez 
oomaiꞌ ꞌi lhanꞌun te lhai suliꞌ whunizyat whunizyai ꞌet ꞌultsuk suliꞌ.” 
ꞌEt hukwꞌelhꞌaz ꞌet tube cho ꞌubulhni, “Mbene la oodzo hoonine, ꞌenne 
huyoozólhtsꞌaiꞌ hubaꞌ hoontꞌoh!”

Di ha Sizi ndi be nawhutnuk-i be whutsꞌodulꞌeh-i be ubulh yalhduk?
9 ꞌEt yugha hodulꞌehne huyoodulhkut, “Ndi be whutsꞌodulꞌeh-i, ꞌi daja ni 

whe ꞌutni?”

10 ꞌEt ꞌubúlhni, “Ndi buba wheꞌ hoontꞌoh hooyoh-un Yakꞌusda lerwe unli-i, 
ꞌi ghun, tꞌeoonoohzeh ha ꞌudaꞌ nohtlꞌahóoltsꞌut. ꞌEt hoontsꞌi ꞌonghohne be 
whutsꞌodulꞌeh-i, ꞌet whuz unꞌa za bubulh yasduk. ꞌEt whe doo ka la,

‘Honalhꞌen ꞌet hoontsꞌi ꞌaw lhuhuhoosꞌ̱en.
ꞌEt hoditsꞌo ꞌet hoontsꞌi ꞌaw tꞌehonuszun daja ni.’ ”

ꞌAꞌnule-un oogha whutsꞌodulꞌeh-un, ꞌet Sizi neba hukwꞌu nuhúlhyeꞌ
11 “Ndi be nawhutnuk-i be whutsꞌodulꞌeh-i, ndi ꞌet ndutni. Ndi ꞌanukat-i, 

ꞌi Yakꞌusda ooghuni ꞌuntꞌoh.
12  Mbene la ti ꞌuntꞌohne, ꞌenne Yakꞌusda ooghuni hiditsꞌo ꞌinkꞌez 

netsudule ndi khuni budzi be hanaídanꞌaih. ꞌEt whuz unꞌa ꞌaw buba ꞌalha 
lheꞌhootꞌoh ꞌinkꞌez ꞌaw hudoojih aitꞌoh.

13  Ndai la tse toh nanánkat-i leꞌuntꞌohne hoditsꞌo ꞌinkꞌez huhóontꞌiꞌ whe 
khuni huyilhchuk. ꞌEt hoontsꞌi ꞌaw bughih hooloh. ꞌEt huwa ꞌatsulyaz 
buba ꞌalhaꞌ hoontꞌoh. ꞌEt ꞌaho bé tankꞌus uznintꞌi-i, ꞌi be tinchꞌu nahuskat, 
ꞌenne ꞌuhintꞌoh.

14 Ndai la ndi whus cho toh nanánkat-i ꞌet nja duwhutni, dune Yakꞌusda 
ooghuni hiditsꞌo ꞌet hoontsꞌi ndi yun kꞌut huwu ni tsꞌinli-un, ndi yun 
kꞌut hoonzooꞌ hoontꞌoh-un, ꞌinkꞌez ndai la ndi yun kꞌut huhoontꞌiꞌ tuneꞌ 
hutꞌen-un, ꞌi tsꞌiyawh whus cho ꞌi be bulh lhellhoh dultꞌoh. ꞌEt huwa ꞌaw 
lhadúlyane hooleꞌ aitꞌoh.

15 ꞌEt hoontsꞌi ndai la yun unzoo-i kꞌut nanánkat-i, ndiz unꞌa nja duwhutni, 
ꞌenne huhóontꞌiꞌ whe khuni hidantsꞌo ꞌinkꞌez budzi unzoo whe huyoontun. 
Ntsꞌoh dahoontꞌoh hoontsꞌi ꞌilhiz huyilhchoot. ꞌEt whuz unꞌa bumaiꞌ lhai tileh.

Too dízkꞌun ookwꞌuz yo ꞌudinꞌai-i, Sizi yughu yalhduk
16  “Dune too dizkꞌun ꞌinkꞌez ꞌi nahidilhkꞌaih ꞌinkꞌez ꞌaw oosaꞌ yukꞌuz yo 

nádooꞌah aitꞌoh. Kꞌus lili tꞌa tsꞌe ayooꞌalh aitꞌoh. ꞌEt ntsꞌe la too dizkꞌun-i 
hukwꞌusꞌai-un, ꞌet hukwꞌe yinꞌai. ꞌEt de mbene la dandílhne tsꞌiyawh 
hinoolhꞌen.

17 Ndiz unꞌa ꞌet dúhoontꞌoh, di la nistꞌi-i, ꞌi hoontsꞌi nus de ꞌet tsꞌiyawh 
haootikulh. Di la whuꞌiz ꞌutsꞌulhꞌen hukwaꞌ tsꞌutꞌen-i, ꞌet hoontsꞌi tsꞌiyanne 
tꞌewhuntizeh. ꞌI tsꞌiyawh ndet la hootꞌen-un, nus de tsꞌet haootikulh.

18  Inka soo cho howahli ntsꞌenꞌa la ndi khuni dutáhtsꞌo. Soo tsꞌihꞌun 
ꞌalha mbene la hoontsool-unyaz tꞌehonínzunne, ꞌenne ꞌon ꞌus lhat-
un tꞌehonínzun-un, ꞌet bugha whútaltsꞌulh. ꞌInkꞌez mbene la hoonli 
tꞌewhunúszunne, hoontsꞌool-unyaz hoditsꞌo, ndai la ꞌaw ꞌi huyutꞌi-i 
huninzun, ꞌi hoontsꞌi bughu nayitálchulh.”

Sizi ooloo ꞌinkꞌez bulhutsinke te hiyulh yatilhduk hukwaꞌ huninzun
19 ꞌEt ꞌawet ooloo ꞌinkꞌez bulhutsinke te, hitsꞌu hukwaꞌ hutꞌen. Dune lhai 

kꞌet ꞌaw hiyenghoh neooyaꞌ aitꞌoh.

20 Whulohne ꞌet ndúhuyulhni, “Nloo ꞌinkꞌez nyulhutsinke te ꞌaz 
nodilhya, nyotiꞌelh hukwaꞌ huninzun.”

21 ꞌEt ꞌubúlhni, “Mbene la Yakꞌusda ooghuni yoozílhtsꞌaine ꞌinkꞌez 
hikꞌuneꞌ ꞌutꞌenne, ꞌenne sloo ꞌinkꞌez sulhutsinke hinli, wheꞌ hintꞌoh.”

22  ꞌEt hukwꞌelhꞌaz ꞌilhoh dzin yugha hodulꞌehne bulh tsꞌi be handil. 
ꞌInkꞌez “Nyan uztookeꞌ,” ubúlhni. ꞌEt ꞌawet nus huzki.

23  Nus huzki whe Sizi ꞌaho nanisti. Khunsul bubulh taoodiltsꞌut ꞌinkꞌez 
ꞌawet tsꞌi too be tádutih. ꞌInkꞌez tube howa óodli wheninleꞌ.

24 Inka tsꞌenahuyulhtsꞌit, “NeMoodihti, neMoodihti, ꞌawet too 
netighan!” huyúlhni. ꞌEt tsꞌenandzut, ꞌinkꞌez dudinya whe too kꞌut nilhtsꞌi 
khuni ulhtus-i be hukwaꞌ yulhni. ꞌEt ꞌaho kꞌoh ꞌúhooja ꞌinkꞌez dínghel.

25 ꞌEt “Nohba ꞌalhaꞌ ꞌustꞌoh-un, dáhooja?” ubúlhni. Tsꞌiyawh whehunilhjoot 
ꞌinkꞌez buba hooncha. ꞌEt ꞌulhodutni, “Ndun dune, ꞌen mbe unli whe ꞌuntꞌoh? 
Nilhtsꞌi ꞌinkꞌez tatsi ꞌi hoontsꞌi ndahne yulhni te yukꞌuneꞌ ꞌutꞌen.”

Dune ntsiꞌ-i nududeh-i ooyudúltsꞌi-un, Sizi soo náꞌyinla
26  ꞌEt ꞌawet Gadarene yun kꞌut yahuzki. ꞌEt njan ꞌet Galilee whanchꞌaz 

whuzꞌai.
27 ꞌEt dehainya ꞌet ꞌaho dune ꞌet keyoh whutꞌen-un yududizya. ꞌEn saꞌ 

whutsꞌun ntsiꞌ-i nududeh-i lhai ooyudúltsꞌi. ꞌEn tsan yit nuya, ꞌinkꞌez ꞌaw 
yoh lhiloh, ꞌet tsꞌun kꞌut whutꞌi.

28  ꞌEt Sizi yutilhꞌen whe yutsꞌu huyih ꞌinkꞌez yubut nachániti. ꞌInkꞌez 
tube cho yutsꞌu tédudli, “Sizi nyun soo ꞌudedo Yakꞌusda ooYeꞌ ꞌintꞌoh! 
Ndet stsꞌu hukwaꞌ ninzun? Ntsꞌu tedusdlih, dzoh nusilhdzut iloh!”

29 ꞌEt ꞌudaꞌ ndi ntsiꞌ-i ndudeh-i khuniti be ubulhni ndun dune ye 
yáhanadoodeh ha. ꞌOh daꞌ lhuztih tlꞌool be huyulhghel oola ꞌinkꞌez 
ookechun cha, ꞌet whuz unꞌa highunli inleꞌ. ꞌEt hoontsꞌi lhat whe ndi 
ntsiꞌ-i ndudeh-i yilhchuk whe ndi lhuztih tlꞌool tániduchꞌas ꞌinkꞌez ndi 
ntsiꞌ-i nududeh-i, ꞌen dune lhuhootꞌih tsꞌe whuz whéneyukw.

30 ꞌInkꞌez Sizi ꞌen yoodulhkut, “Ndai la nyooziꞌ?” “Legion,” yulhni. 
Lhane ntsiꞌ-i nududeh-i ye yudúltsꞌi inka ꞌutni.

31 Ntsiꞌ-i nudúdeh-i Sizi hitsꞌu tedudli ꞌet nyo tsakꞌet whucho whutlꞌah 
hooloh-un, whuz te netolhꞌaꞌ junih, huyúlhni.

32  ꞌEt lhai nilhdukw-un gugoos whenun núlhꞌas. ꞌEt ntsiꞌ-i nududeh-i 
Sizi hitsꞌu tedudli gugoos ooyúdoodeh ha. Inka ꞌet butlꞌahonꞌai.

33  ꞌEt ntsiꞌ-i nududeh-i dune, ꞌi ootsꞌu haídande whe gugoos yudánde. 
ꞌAho gugoos bubulh whenghu hílghaz ꞌinkꞌez too ubanghan.

34 ꞌEt ndunne gugoos ghunline dahooja-un honalhꞌen whe tsꞌiyawh 
whehílghaz. Hidulh whe ꞌet keyoh whunat whutꞌenne ꞌinkꞌez ꞌet keyoh 
whutꞌenne tsꞌiyawh hubodániꞌ.

35 ꞌEt ndunne dune hodántsꞌo whe ꞌet whuz whehándil ꞌinkꞌez honalhꞌen. ꞌEt 
Sizi highu nindil whe ꞌet ndun dune mbe la ntsiꞌ-i nududeh-i ootsꞌu hanaídide-

un, ꞌen Sizi yukꞌetlꞌa usda whe hinalhꞌen. Naih be dune unli ꞌinkꞌez beni cha 
oogha nádiltsꞌut whe soo ꞌuntꞌoh. Tsꞌiyawh hinalhꞌen ꞌinkꞌez hunílhjoot.

36  ꞌEt mbene la dahooja-un honalhꞌenne, ꞌuyoonne cha hudániꞌ ꞌet 
dahooja la ndun ntsiꞌ-i nududeh-i ooyudinda-un ꞌawet dujih.

37 ꞌEt la ndunne Gadarene whutꞌenne ꞌet whunat whutꞌenne ndulcho 
whe hunílhjoot. ꞌEt huwa Sizi buchꞌa naoojaꞌ huyúlhni. Inka tsꞌi be naja 
ꞌinkꞌez nahutikelh.

38  ꞌEt ndun dune mbe la ntsiꞌ-i nududeh-i ootsꞌu hanádide-un, ꞌen Sizi 
yutsꞌu tedudli yulh útinelh hukwaꞌ ninzun. ꞌEt hoontsꞌi Sizi whenáyalhꞌaꞌ 
ꞌinkꞌez ꞌuyulhni,

39 “Nyoh tsꞌe naindalh ꞌinkꞌez dáhoolcho whe Yakꞌusda mba daja la, 
tsꞌiyawh budóniꞌ.” Inka whenaja ꞌinkꞌez keyoh ndulcho whe tsꞌiyanne Sizi 
dahoolcho yubaꞌ hóonla-un tsꞌiyawh ꞌet huwun dune dániꞌ.

Sizi Jairus ootseꞌ dunaidilhti, ꞌinkꞌez tsꞌeke Sizi yunaih tꞌaíznai-un
40 ꞌEt ꞌawet nyan whenaki. Tsꞌiyanne Sizi hónuta whe whusanaki 

tsꞌiyanne hóontꞌiꞌ hinilhꞌen whe.
41 Soo yanáski ibulh ꞌaho dune Jairus yughu ninya. ꞌEn Lizwif bulugliz 

whumoodih ꞌuntꞌoh. Yubut nachaniti ꞌinkꞌez yutsꞌu tedudli duyoh tsꞌe 
yulh nátootꞌas ha.

42  ꞌIlhoghun za ootseꞌ, whunizyat ꞌon ꞌat nat be yus kꞌut atꞌen-un. 
ꞌEn ꞌawet dáwhenintsai. Sizi Jairus ooyoh tsꞌe yulh nátistꞌaz. ꞌEt ꞌawet 
ꞌilhozdilne lhane higha óozdil.

43  ꞌIlhoghun tsꞌeke tube dzoh nuzut whunizyat ꞌon ꞌat nat yus kꞌut ꞌet 
dúwhulyiz whe ꞌuskaiꞌ ꞌuyulhꞌen-un, yoo be dúyunne lhane cha hukwaꞌ 
huyalhꞌen. ꞌEt hukwꞌuz duzooneya tsꞌiyawh gak yulhtsi, ꞌet hoontsꞌi nus 
za lheꞌínelh.

44 Ndun ꞌen tsꞌeke Sizi yutꞌa tsꞌe yughu ninya ꞌinkꞌez nayitsꞌuz-i yus tsꞌe 
ooban ꞌet yutꞌaiznai. ꞌEt ꞌaho uskaiꞌ ꞌuyulhꞌen-un ꞌetsul ꞌuja.

45 ꞌEt Sizi ꞌutni, “Mbe ꞌuja stꞌaiznai?” “Tsꞌiyawh wheni iloh ꞌutsꞌuja,” 
hutni. Peter ꞌinkꞌez mbene la yulh ꞌutꞌenne, ꞌenne ꞌuhutni, “Nemoodih 
lheltsukne nyando hahuníldo ꞌinkꞌez nyuhoolhkalh. ꞌInkꞌez di ha dini 
‘Mbe stꞌaiznai?’ dini?”

46  ꞌEt Sizi ꞌutni, “Tꞌeoonuszun ꞌilhoghun stꞌaiznai. Be stus-i stsꞌu 
hadíltsꞌut tꞌeoonuszun.”

47 ꞌEt ndun tsꞌeke tꞌeoonanzin ꞌaw yuchꞌá ntoolꞌih aitꞌoh. Dutlut whe 
yughu ninya ꞌinkꞌez yubut nachaniti. ꞌEt tsꞌiyanne nalh Sizi ꞌuyulhni ndet 
huwa yutꞌaiznai ꞌinkꞌez daja whe ꞌaho soo náꞌuja.

48  ꞌInkꞌez ꞌuyulhni. “ꞌUstseꞌ mba ꞌalha hoontꞌoh ꞌet huwa soo naꞌinja. 
ꞌAwet ndzi dizghel whe ꞌintꞌoh naindalh.”

49 ꞌEt ꞌAwhuz ndun tsꞌeke yulh yalhduk whe Lizwif bulugliz whumoodih 
ooyoh usda-un, ꞌen yughu ninya ꞌinkꞌez ꞌuyulhni, “Ntseꞌ dazsai. Whute 

ndun dune hodulhꞌeh-un, ꞌaw ꞌon ꞌun dzoh nilhdzut iloh. ꞌAwet dazsai 
whe ꞌuntꞌoh.”

50 ꞌEt Sizi yulh údantsꞌo whe Jairus ꞌuyulhni, “Whenoljut junih, ꞌantsꞌi 
mba ꞌalhaꞌ hotꞌeꞌ, ꞌinkꞌez la soo naꞌtitnelh whe ꞌuntꞌoh.”

51 ꞌInkꞌez yeyoh tsꞌe daninya. ꞌEt ꞌaw ꞌuyoonne cha dalhoosyaꞌ. Peter, 
ꞌinkꞌez James, ꞌinkꞌez John, ꞌinkꞌez ndun tsꞌoodun oobá cha ꞌinkꞌez ooloo 
cha, ꞌenne za dahóodilh.

52  ꞌEt tsꞌiyanne tso yahalhduk ꞌinkꞌez hikꞌetedudli. ꞌEt Sizi ꞌubulhni, 
“Ahtso iloh! ꞌAw dalhitsal ꞌantsꞌi nanisti whe ꞌuntꞌoh.”

53  ꞌInkꞌez tsꞌiyawh highudloh, tꞌehonínzun dazsai whe ꞌuntꞌoh.
54 Sizi tsꞌiyawh tenábunilhꞌaꞌ, ꞌinkꞌez tsꞌoodun yula ilhchoot ꞌinkꞌez, 

“Tsꞌoodun dudinyaih,” yúlhni.
55 Ooyughi ooyunaídide ꞌinkꞌez ꞌaho dudinya. ꞌInkꞌez oodusneke 

ubulhni, “Hoonliyaz yutiꞌulh-i oogha náhꞌaih.”
56  Oodusneke tube buba hooncha, ꞌinkꞌez khuni ulhtus-i be ubulhni, 

“ꞌUyoonne dóhniꞌ junih njan bulh dáhooja-un.”

Whunizyai ꞌon ꞌat nane yugha hodulꞌehne,  
Sizi whebalhꞌaꞌ huye ꞌutꞌen kꞌoh ꞌuhotilhꞌelh ha

9  1 ꞌEt whunizyane ꞌon ꞌat nane yugha hodulꞌehne Sizi ꞌalhgoh 
bukaꞌ daniꞌ. Ntsiꞌ-i nududeh-i, ꞌi tsꞌiyawh ndet la whehílhtus-

un cha, ꞌinkꞌez himoodih hooleꞌ ha, ꞌet bugha óoninꞌai. ꞌInkꞌez dune 
ndet hukwꞌe hunduda-un, ꞌet cha soo naꞌboohoolhꞌen, ꞌet cha bugha 
óoninꞌai.

2  ꞌUyoonne ntsꞌenꞌa la Yakꞌusda lerwe unli-un ꞌet huwun ubulh yalhduk 
ꞌinkꞌez ndudane soo naꞌboohooleh, ꞌet wheni whebalhꞌaꞌ.

3  ꞌInkꞌez ubulhni, “Ntsꞌe la tihdulh tsꞌe khun hoonliyaz toohlaꞌ junih. 
Nohtuz, ꞌinkꞌez lhookꞌez, ꞌinkꞌez lhes cha, ꞌinkꞌez sooneya cha, ꞌet 
nduntꞌoh-i toohlaꞌ junih. Nanki dzooztꞌan nyiz-i oohtꞌeꞌ junih.

4  Ndet yoh danáhꞌaz-un, ꞌet za oohkeꞌ, ꞌinkꞌez ꞌet yoh za 
whenádohtꞌas.

5 ꞌEt mbene la danáhꞌas lhuhonohdúsnine, ꞌet keyoh howu natihtꞌus 
whutsꞌo, ꞌet whulez chꞌa nohke naóohghat. ꞌI gha la tꞌehonózin 
bukꞌehóotaltsꞌulh-un ꞌet butsꞌu hóoltsꞌulh.”

6  Inka whenáhidil ꞌinkꞌez keyoh totsuk whutulh lhunáhusdil. ꞌEt whuz 
unꞌa dune khuni unzoo-i be bubulh yahulhduk. ꞌInkꞌez keyoh totsuk dune 
soo naꞌhulhꞌen.

John dune too be ꞌulhꞌen-un, ꞌen hizilhghi
7 ꞌEt ꞌawet lerwe Herod huyulhni-un whulh udantsꞌo ntsꞌoh te Sizi 

neꞌutꞌen. Whulohne nduhutni, “John yaidlanne butoh nahitnaꞌ, ꞌen 
ꞌuntꞌoh,” hutni. ꞌEt huwa ba nawh ꞌuhooja.

8  ꞌInkꞌez ꞌuyoonne cha ꞌuhutni, “Ndun ꞌen Elijah ꞌuntꞌoh whe nenalhtsꞌet 
hainya.” ꞌEt ꞌonghohne cha nduhutni, “ꞌEn ꞌudaꞌ yinka Yakꞌusda be nus 
hooꞌenne, ꞌilhoghun nakhítnaꞌ-un ꞌinkꞌez ꞌutꞌen.”

9 ꞌEt Herod ꞌutni, “John ootsi kꞌúnistꞌo inleꞌ. ꞌEt hoontsiꞌ mbe whe ꞌutꞌen 
ndun lheꞌhoontꞌoh te neꞌutꞌen-un bulh ꞌúdustsꞌo?” ꞌInkꞌez yutiꞌelh hukwaꞌ 
ninzun.

5,000ne dunene, Sizi huyooꞌalh-i bugha nínꞌai
10 ꞌEt ndunne whelꞌaꞌne whusanáhidil whe dahítꞌen-un, ꞌet tsꞌiyawh 

hidaniꞌ. ꞌInkꞌez “Dugweꞌ, uztoodilh!” ubulhni, ꞌinkꞌez njan Bethsaida 
keyoh whunat disoh tsꞌe whébanla.

11 ꞌEt hoontsꞌi ꞌilhozdilne nahoohoonꞌai whe huyuntizdil. ꞌEt Sizi hoontꞌiꞌ 
whe highu nindil ꞌinkꞌez ntsꞌenꞌa la Yakꞌusda lerwe unli hukwꞌunꞌa huwun 
ubulh yalhduk. ꞌInkꞌez mbene la soo naꞌtitnelh hukwaꞌ ninzunne, ꞌenne 
cha tsꞌiyawh soo náꞌbalhꞌen.

12  ꞌAwet tsꞌetniz hukwꞌelhꞌaz yooꞌun hoozulh-un ꞌinkꞌez ndunne 
whunizyat ꞌon ꞌat nane, ꞌenne highu nindil ꞌinkꞌez ꞌuhuyulhni, “Ndunne 
ꞌilhozdilne nabalhꞌalh njan disoh-un ꞌutsꞌintꞌoh. ꞌEt la ndoho keyoh 
whunat huyaꞌalh-i hoket ꞌinkꞌez ꞌet la hutitez-un cha nahohólelh.”

13  ꞌEt hoontsꞌi Sizi ndúbulhni, “Hoonliyaz huyooꞌalh-i bugha 
nánuhtꞌaih.” ꞌEt ꞌuhuyulhni, “Lho nanki ꞌinkꞌez lhes kwulaiꞌ cha, ꞌaw ꞌi za 
tsꞌutꞌi. ꞌEt ndunne ꞌilhozdilne tꞌalh-i buba tsꞌonket de, ꞌet de za soo bugha 
náꞌuztitꞌulh.”

14 ꞌEt njan ꞌilhozdilne ꞌankwꞌus 5,000ne dune hinli. ꞌEt Sizi yugha 
hodulꞌehne ubulhni, “Kwulat whunizyanne hinli whe lhendun 
natlꞌahudooltsꞌilh budáhni.”

15 ꞌEt whuz unꞌa huja. ꞌEt ꞌawet tsꞌiyawh natlꞌahudiltsꞌi whe
16  ꞌet kwulaiꞌ lhes yilhchoot ꞌinkꞌez lho nanki cha, ꞌet ndo whunalhꞌen 

ꞌinkꞌez musi ni whe yuba tenadidli. ꞌEt taidanyuz ꞌinkꞌez yugha 
hodulꞌehne butlꞌayánla, ꞌilhozdilne bugha húyoꞌalh ha.

17 Tsꞌiyawh ꞌuhanꞌal ꞌinkꞌez sooꞌ huja. Ndai la chꞌutizkat-i tsꞌiyawh 
nahuyalhdzoo whe whunizyai ꞌon ꞌat nanki chalhyal dizbun.

Sizi ꞌen Christ unli, ꞌet Peter huwu yalhduk
18  ꞌEt hukwꞌelhꞌaz Sizi didutchꞌoh gaih tenadudli ꞌinkꞌez yugha 

hodulꞌehne huyulh ꞌutꞌen ꞌinkꞌez uboodulhkut, “ꞌIlhozdilne, mbe usdli 
hutni?”

19 ꞌInkꞌez ꞌuhuyulhni, “John dune too be ꞌulhꞌen-un ꞌintꞌoh hutni. ꞌEt 
ꞌonghohne cha Elijah ꞌintꞌoh hutni. ꞌInkꞌez ꞌonghohne cha hutni ꞌudaꞌ nus 
hooꞌenne, ꞌilhoghun dunadija-un, ꞌen ꞌintꞌoh, hutni.”

20 ꞌEt, “Nohni doꞌ?” ubulhni, “Mbe usdli dahni?” Peter yatilhduk whe 
ꞌuyulhni, “Mbe la Yakꞌusda ooChrist tsꞌutni-un, ꞌen ꞌintꞌoh.”

Dzoh nutizut-un ꞌinkꞌez datítsah-un, ꞌet Sizi huwu yalhduk
21 ꞌEt khuniti be ꞌubulhni, “Khun te ꞌuyoonne te dóhniꞌ junih!”
22  ꞌInkꞌez ꞌubulhni, “Yinka dune yeꞌ lhat-un whé dzoh nutizut oobaꞌ 

hoontꞌoh. ꞌInkꞌez ndunne tso whudilhdzulhne cha, ꞌudedo lubretne cha, 
ꞌinkꞌez Moses be ꞌudustlꞌus ꞌukꞌununáguzne cha, ꞌenne tsꞌiyawh hichꞌaz 
dútatni wheꞌ hintꞌoh ꞌinkꞌez ꞌet hituzilhghelh. ꞌInkꞌez whulh tat dzin 
dunadutádalh.”

Sizi ubulhni, “Mbe la sulh tídulh hukwaꞌ ninzunne, 
dichꞌoh duba moodih nahoodleꞌ aitꞌoh”

23  ꞌInkꞌez tsꞌiyawh úbulhni, “Mbe la dune seꞌ ꞌutꞌen kꞌoh tsꞌe ootꞌen 
ha hukwaꞌ ninzun-un, ꞌet nduntꞌoh-un ndai la datsꞌíntꞌoh-un, tsꞌiyawh 
whuladootnih ꞌinkꞌez dzin totsuk dutulalhgus yólhchoot ꞌinkꞌez suntooyaꞌ.

24 ꞌEt huwa mbene la whe húkhuna-un hotilhyihne, ꞌenne ꞌet hoontsꞌi 
ninta huhútaꞌalh. ꞌEt hoontsꞌi mbe la whe khuna-un si sgha ninta ooninꞌai 
de, ꞌen whe hukhuna-un hotilhyih.

25 ꞌEt dune ndi yun kꞌut ndulcho whuchꞌa oonilhde de, ꞌet hoontsꞌi 
didutchꞌoh ye khuna-i ninta nínꞌai kꞌus ye khuna-i yugha nahootálhchulh 
de, ꞌet ndet suba whuchꞌa hólhdeh?

26  ꞌEt mbene la dune si cha ꞌinkꞌez sghuni cha yukayá unli-un, ꞌet de 
yinka dune yeꞌ, ntsꞌo de dichꞌoh ye diztiꞌ-i cha, ooBá ye diztiꞌ-i cha, ꞌinkꞌez 
Yakꞌusda oolizas hiye diztiꞌ-i cha, ꞌet whuz unꞌa whusanaja de, ꞌet ꞌoh de 
bukayátileh.

27 ꞌAlha nohdusni, whulohne njan nudilhyanne ndet la dahutitsah-un 
ꞌet whutsꞌun ndet la Yakꞌusda whe lerwe unli-un, ꞌet dahutitsa whutso 
hotiꞌelh.”

28  Lhkꞌudit dzin atꞌen hukwꞌelhꞌaz ꞌet nja dutni-un, ꞌet Peter, John, 
ꞌinkꞌez James ndo dzulh kꞌuz dulh úbilya, whuz tenadutidli ha.

29 ꞌEt ꞌawhuz tenadudli whe ꞌet oonin tsꞌe ꞌutsꞌun oonatꞌen suliꞌ. ꞌInkꞌez 
oonaih cha soo tsꞌihꞌun ꞌulhyul suliꞌ, ꞌinkꞌez ootsꞌu haꞌ ꞌánduz cha ꞌuja.

30 Khunsul nane dune, ꞌenne hiyulh yálhduk. ꞌIlhoghun Moses ꞌinkꞌez 
ꞌilhoghun Elijah.

31 Busaoolkalh ꞌinkꞌez be hóodatꞌen. ꞌEt Jerusalem tsꞌe datinelh whe 
datítsah-un lhaóodutileh, ꞌet huwun huyulh yálhduk.

32  ꞌEt Peter ꞌinkꞌez yulh ꞌutꞌenne saꞌ tube hantez. ꞌEt tsꞌihꞌun unꞌa 
tꞌenawhehunide whe ꞌet Sizi ootsꞌu hayánduz-i, nane dune yuzih usyin 
whe hitilhꞌen.

33  ꞌEt hukwꞌelhꞌaz ꞌinkꞌez highu whinꞌaz whe Peter Sizi ꞌuyulhni, 
“Nemoodih hoonzoo njan uzdilhtsꞌi. Tat-un whutꞌah uztitez-un 
ꞌutsꞌoohooleh. ꞌIlhoghun nyun mba, ilhoghun Moses ba, ꞌinkꞌez ꞌilhoghun 
cha Elijah ba.” ꞌEt hoontsꞌi Peter daja dutinelh ꞌaw tꞌeoonuszun.

34 Yalhduk whe kwꞌus bukꞌeinde. ꞌEt kwꞌus bunasutꞌi whe ꞌet whe 
hunilhjoot.

35 Kwꞌus toh tsꞌe khuni huduztsꞌai, “Ndun sYeꞌ ꞌen ookwꞌesiꞌ-un ꞌuntꞌoh. 
ꞌEn oozóolhtsꞌai,” ni.

36  ꞌEt yaduk-un ꞌetsul ꞌuwhudija whe Sizi dichꞌoh za ꞌuntꞌoh whe 
hinilhꞌen. ꞌEt ꞌaw hoonliyaz lheꞌhudínel ndet hohonꞌen-un. ꞌEt ꞌoh daꞌ dzin 
ꞌaw dune lhodínel ntsꞌenꞌa hinalhꞌen-un.

Tsꞌoodun ntsiꞌ-i nudúdeh-i ooyudinda-un, ꞌen Sizi soo náꞌyinla
37 ꞌEt ꞌom bun dzin shus kꞌut tsꞌe hanáhidil whe ꞌilhozdilne Sizi 

hidudizdil.
38  ꞌIlhoghun dune ꞌilhozdilne butoh Sizi ꞌúltus-un yutsꞌu háyih whe nja 

dúyulhni, “Hodulhꞌeh-un ntsꞌu tédusdlih syeꞌ nolhꞌen. ꞌEn ꞌaw ꞌilhoghun 
syaz ꞌuntꞌoh.

39 ꞌEt khunsul ntsiꞌ-i nududeh-i yilhchuk ibulh hazulh, ookaootuzuk, 
ꞌinkꞌez huwus oozá hanúldoh. ꞌInkꞌez tube howa whúlna whe ye 
yáhanadudoh. ꞌEt huwa ndulcho whe ooka hootsulh.

40 Inka nye hódilꞌeꞌne butsꞌu tédusdli hitsꞌu hanáhidoolhdeh ha ꞌet 
hoontsꞌi ꞌaw ꞌuhooneh aitꞌoh.”

41 ꞌEt sizi ꞌutni, “Nohni ꞌandit whudizulhne ꞌalha ꞌaw nohba ꞌalha 
lheꞌhootꞌoh. Nohni dune ꞌaw tsꞌihꞌun lheꞌitꞌohne ahli. Dawhuldzoh nohtoh 
ꞌutistꞌelh whe nohbulh óosyin? Nyeꞌ stsꞌílhtelh!”

42  ꞌEt ꞌawhuz Sizi tsꞌu yilhtelh whe ndi ntsiꞌ-i nududeh-i nayáno ꞌinkꞌez 
yukaootilhzut. ꞌInkꞌez Sizi ntsiꞌ-i nududeh-i khuniti be ꞌuyulhni ꞌet 
whe khuniti be hukwaꞌ yudániꞌ, ꞌinkꞌez tsꞌoodun soo naꞌuja whe oobá 
tlꞌanáyalhti.

ꞌAwet nilhdukw yinka dune yeꞌ,  
ꞌen dune ntsiꞌne tlꞌatiltelh kꞌuneꞌ hitilꞌen ha

43  ꞌInkꞌez Yakꞌusda daltus la ꞌet huwa tsꞌiyanne buba hooncha suliꞌ. 
ꞌInkꞌez Sizi ntsꞌoh tula neꞌustꞌen-un buba hooncha kꞌet, ꞌaw bukꞌohoodózit 
aitꞌoh. ꞌOh daꞌ za yugha hodulꞌehne ꞌet ꞌúbulhni,

44 “Ndi khuni be nohbulh yatisduk-un, soo cho nohdzi be whudooltsꞌit. 
ꞌAwet nilhdukw yinka dune yeꞌ, ꞌen dune ntsiꞌne tlꞌatiltelh kꞌuneꞌ hitilꞌen 
ha.”

45 ꞌEt hoontsꞌi njan daja ni-un ꞌaw tsꞌihꞌun tꞌelhehonízil. ꞌAw buba tsꞌet 
ha lhúhooltsꞌulh. ꞌEt huwa daja ni, ꞌaw tsꞌihꞌun nelhúhuhooꞌal. ꞌEt hoontsꞌi 
whehúnuljut, ꞌaw hukwa huyoodolhkut aitꞌoh.

Mbe suba netoh ꞌukꞌenus dune uncha-un unli?
46  ꞌInkꞌez dichꞌoh dutoh lhdulhyoh ꞌahudutni kꞌus mbe ꞌukꞌenus uncha-

un tileh.

47 Dudzi yo whe daja huninzun Sizi tꞌeooninzun. ꞌEt huwa ꞌilhoghun 
tsꞌoodunyaz yílhchoot ꞌinkꞌez duzih neyulti.

48  ꞌInkꞌez ubulhni, “ꞌEt soo tsꞌihꞌun unꞌa ꞌunohdusni, mbene la sooziꞌ 
gha ndun tsꞌoodunyaz hikꞌesutsitne, ꞌenne skꞌehintsiꞌ wheꞌ hintꞌoh. 
ꞌInkꞌez mbene la skꞌesutsitne, ꞌenne mbe la whuz de sútilhꞌaꞌ-un, ꞌen cha 
hikꞌesutsit wheꞌ hoontꞌoh. ꞌEt huwa, mbe la nohtoh-un ꞌukꞌenus dune ba 
telꞌen-un, ꞌen ꞌukꞌenus ncha tileh.”

Sizi ubulhni, “Mbe la nechꞌaz úlhditni-un, ꞌen nebulh ꞌuntꞌoh”
49 ꞌEt John ꞌuyulhni, “NeMoodihti ꞌilhoghun dune nyooziꞌ be ntsiꞌ-i 

nududeh-i dune butsꞌu hanaídulhdoh, ꞌet tsꞌuhonꞌen. ꞌEn ꞌaw nebulh 
ꞌilhoghun lhiloh, ꞌet huwa ꞌet dutꞌen-un whuchꞌaz níyoot.”

50 ꞌEt hoontsꞌi Sizi ꞌuyulhni, “Whuchꞌa nahyoot iloh! ꞌAlha mbe la ꞌaw 
nechꞌaz úlhditni-un, ꞌen netsꞌú ditni-un ꞌuntꞌoh.”

Keyoh Samaria whutꞌenne, ꞌenne Sizi hikalheꞌnízun
51 ꞌEt ꞌawet Sizi ooba whusaóodanzut ndo yakꞌuz nátidalh-un huba, ꞌet 

ꞌawet Jerusalem whutsꞌu nalhꞌa ꞌinkꞌez whuz natidalh-un howun nanínuzut.
52  Khuni yuba naꞌane dutso whe balhꞌaꞌ. ꞌEnne hutizdil whe ꞌet ꞌawet 

ꞌilhoghun Samaria keyoh tsꞌu hoozdil hiba lhaoodutileh ha.
53  ꞌEt hoontsꞌi Jerusalem tsꞌu tizya-un ꞌet nahuhoonꞌai whe njan keyoh 

Samaritan whutꞌenne ꞌaw hikalheꞌnízun.
54 ꞌEt yugha hodulꞌehne James ꞌinkꞌez John honalhꞌen bulh dahooja 

la whe Sizi huyoodulhkut, “NeMoodihti Elijah kꞌunꞌa ndi kwun ndus 
de yakꞌuz tsꞌe hadóonat ꞌinkꞌez tsꞌiyawh hadókꞌun uzdooniꞌ, ꞌet eh neba 
hukwaꞌ ninzun?”

55 ꞌEt hoontsꞌi butsꞌu nálhꞌa ꞌinkꞌez hukwaꞌ budaniꞌ, ꞌinkꞌez ꞌutni, “ꞌAw 
daja nahzun tꞌewhunuzáhzun ꞌet huwaꞌ dahni!

56  Soo cho soo zúlhtsꞌai, yinka dune yeꞌ, dune ye khuna-i musai 
yutilhtselh ha iloh whusainya, ubutilhyih ha whusainya.” ꞌInkꞌez ꞌet ꞌudun 
keyoh whuyaz tsꞌe whehándil.

Mbe la yun wheoonilhchꞌul-un ꞌinkꞌez kꞌoh naidututꞌih de,  
nduntꞌohne ndet la Yakꞌusda whulerwe unli-un, 

ꞌet ꞌaw huba soo lhéꞌhitꞌoh wheꞌ hintꞌoh
57 ꞌAwet ti hidulh whe ꞌilhoghun dune Sizi yughu ninya ꞌinkꞌez ꞌuyulhni, 

“SMoodihti ntsꞌe la tínya tsꞌe tsꞌiyawh nyun tisyalh.”
58  ꞌEt Sizi ꞌuyulhni, “Nanguz ꞌenne cha ꞌan whutꞌi wheꞌ ꞌuntꞌoh ꞌinkꞌez 

dutꞌaiyaz cha tꞌo utꞌi. ꞌEt hoontsꞌi yinka dune yeꞌ, ꞌaw tsén talꞌal-un ꞌet 
hoontsꞌi lhuhóotꞌiꞌ.”

59 ꞌEt ꞌuyoon cha ꞌulhni, “Nyun cha sunanyalh.” ꞌEt hoontsꞌi ꞌuyulhni, 
“SMoodihti, kꞌat ꞌudechoo sbá oozi ꞌaóostelh.”

60 ꞌEt hoontsꞌi Sizi ꞌuyulhni, “Whute dudulh yaidlanne didutchꞌoh 
ꞌanalhuhoolyelh. ꞌEt hoontsꞌi nyun ndulcho whe nónyaꞌ ꞌinkꞌez ndet la 
Yakꞌusda lerwe unli-un, tsꞌiyanne ꞌet huwun budóniꞌ.”

61 ꞌEt ꞌuyoon cha ꞌutni, “SMoodihti nyun tisyalh, ꞌet hoontsꞌi ꞌudechoo 
snatneke syoh tsꞌe butsꞌú nunatisdalh-un ꞌinkꞌez ꞌilhiz wheni nohghu 
tisyalh budutásnelh, ꞌet stlꞌahóonꞌaih.”

62  ꞌEt hoontsꞌi Sizi ꞌuyulhni, “Mbe la wheoonilhchꞌul-un ꞌinkꞌez kꞌoh 
naidututꞌih de, nduntꞌohne ndet la Yakꞌusda whulerwe unli-un, ꞌet ꞌaw 
huba soo lhéꞌhitꞌoh wheꞌ hintꞌoh.”

Lhtakꞌantꞌit whuizyane (70) yugha hodulhꞌehne, Sizi dutso whebalhꞌaꞌ

10  1 ꞌEt hukwꞌelhꞌaz neMoodihti lhtakꞌantꞌit whunizyane (70) ꞌenne 
ꞌutahábanla keyoh whuti totsuk nutiyalh-un, nane hinli whe 

dutso whebalhꞌaꞌ.
2  ꞌEt ꞌubulhni, “ꞌAlha ꞌawet háꞌ nukat-un newhúninzut ꞌinkꞌez tlꞌo maiꞌ 

lhai suliꞌ, ꞌet hoontsꞌi ꞌutꞌenne ꞌaw soo lheꞌhuniltsuk. ꞌEt huwa Yakꞌusda 
haꞌ nukat-un whumoodih, dichꞌoh ꞌaꞌduninla-un ꞌuyoonne cha ꞌutꞌenne 
whusáboolhꞌaꞌ, ꞌet huba tenadahdli.

3  ꞌAwet ahdulh ꞌinkꞌez soo zúlhtsꞌai! Lheꞌhoontꞌoh yus ꞌusbai talgok te 
howaóodli, ꞌet whuz unꞌa nohni cha nohba howaóodli, ꞌusbai kꞌunꞌa yús 
toh tsꞌe nohtísꞌaꞌ.

4 ꞌAw sooneya zus cha, ꞌinkꞌez lhookꞌez cha, kꞌus kegon cha, ꞌi duntꞌoh-i 
toohlaꞌ junih. ꞌInkꞌez ti dune dudíhꞌaz de, khun te hadih hoontsꞌi budóhniꞌ 
junih.

5 Ndet yoh danáhya de, ꞌet yoh dilhtsꞌine njan dúbudohniꞌ, nohyoh 
whudóghel ooleꞌ.

6  ꞌEt dune tꞌedusni-un ꞌet usda de, ꞌet de nohdzi dizghel-un ꞌet dutáꞌalh. 
ꞌEt ꞌaw nduntꞌoh-un hooloh de, be nohdzi dizghel-i nohtsꞌu nádutiltsꞌulh.

7 ꞌEt yoh za oohkeꞌ. Ndai nohgha húyaꞌaih ꞌi za oohꞌalh ꞌinkꞌez oohnaiꞌ. 
ꞌAlha ꞌutꞌenne bube ꞌutꞌen kꞌelha holeꞌ hubaꞌ hoontꞌoh. ꞌInkꞌez lhelhdun 
yoh te danaóohdaih junih.

8  ꞌInkꞌez ntsꞌe la ꞌudun keyoh tsꞌóozahꞌaz de, ꞌet ꞌanih nohuwhútni de, 
ꞌet ndai la nohbut nehininla-i, ꞌi oohꞌalh.

9 ꞌEt mbe la ꞌet yoh ndudane, ꞌenne cha soo naꞌboohle ꞌinkꞌez 
ꞌubudóhniꞌ, ‘Ndet la Yakꞌusda lerwe unli-un, ꞌawet nohenghoh ꞌuhoontꞌoh.’

10 ꞌEt ntsꞌe la keyoh tsꞌoozahꞌaz-un, ꞌet ꞌaw nohghu nulhíhiyal de, ꞌet ti 
kꞌenaoohja, ꞌinkꞌez ꞌudoohniꞌ,

11 ‘ꞌEt njan nohkeyoh whulez ndai la neke ghu hoonli-i, ꞌi hoontsꞌi, 
nohchꞌa búnaꞌtsꞌalhde. ꞌEt hoontsꞌi tꞌewhunóhzin hubaꞌ hoontꞌoh, ndet la 
Yakꞌusda whulerwe-un, ꞌet nohenghoh ꞌuhoontꞌoh,’ ꞌet budóhniꞌ.

12  ꞌAlha tsꞌihꞌun nohdusni, ꞌet dzin whusaootiltsꞌulh-un, ꞌet keyoh 
Sodom whutꞌenne, ꞌoh daꞌ ntsꞌenꞌa la bubulh dahooja la inleꞌ, ꞌet nja keyoh 

whutꞌenne, mbene la nohka lheꞌnízunne, ꞌenne ꞌon nus hoontsiꞌ-un bugha 
óotaltsꞌulh.

Mbene la dudeni nahádunooleh hukwa lheꞌhunízunne, 
dáwhultsiꞌ-un butsu hóoltsulh wheꞌ hoontꞌoh

13  “ꞌEt nohni Chorazin whutꞌenne, ꞌinkꞌez nohni Bethsaida whutꞌenne, 
nohni cha ꞌawet dawhultsiꞌ-un ꞌet nohtsꞌu hóoltsꞌulh! Soo cho soo 
zúlhtsꞌai, ndet la hoolhtus-un nohnat ꞌuhooja-un, ndunne Tyre ꞌinkꞌez 
Sidon whutꞌenne, ꞌenne bunat ꞌet cha ꞌet ndúhooja de, ꞌudaꞌ daꞌ dudeni 
náhondunizdla ooleꞌ daꞌ. ꞌInkꞌez daꞌ doso be hudilhtsꞌi ꞌinkꞌez daꞌ kwun 
lez kꞌéhidzi. ꞌEt whuz unꞌa daꞌ ꞌuhooneh ooleꞌ.

14 ꞌEt dzin nohba whuz de hooltsꞌulh nohba nahutideh ha, ꞌet ndunne 
bubulh dawhutanelh-un, nohni ꞌon nus nohba hootatsiꞌ.

15 ꞌEt nohni Capernaum whutꞌenne ndo yat huba soo áhtꞌoh nahzun eh? 
ꞌAwundooh! ꞌEt kꞌus kwuncho yo tsꞌe nóhotilhdulh!

16  ꞌInkꞌez nohni stso tihdulh mbene la nohoozilhtsꞌaine, si cha soo 
hoozilhtsꞌai. Mbe la chꞌa nohnísjoot-un, si cha chꞌa sunísjoot wheꞌ 
hoontꞌoh. ꞌInkꞌez mbe la chꞌa sunísjoot-un, mbe la whuz de sútilhꞌaꞌ-un, 
ꞌen cha chꞌa inísjoot wheꞌ hoontꞌoh.”

Ndo yakꞌuz nohooziꞌ ꞌukꞌusguz, ꞌet huwa whunólhni
17 ꞌEt hukwꞌelhꞌaz lhtakꞌantꞌit whunizyane huhoontꞌiꞌ whe whusanáhidil. 

ꞌEt nduhúyulhni, “NeMoodihti ndunne ntsiꞌ-i nududeh-i, ꞌenne hoontsꞌi, 
nyooziꞌ gha nekꞌuneꞌ hutꞌen!”

18  ꞌInkꞌez ꞌubulhni, “Ditni kwun kꞌunꞌa ndus hadúnat, ꞌet whuz unꞌa 
Satan ndus de yakꞌuz tsꞌe hadílduz, ꞌet nusꞌen.

19 Soo zúlhtsꞌai, tlꞌughus ꞌinkꞌez lubezo unli-i, scorpion huyulhni, 
tube cho ookꞌunahya. ꞌInkꞌez ndai la nohchꞌaz ditnine hiye ulhtus-i, 
ꞌet tsꞌiyawh ndi bando ꞌoohtꞌeꞌ-un, ꞌet nohtlꞌahóosꞌai ꞌinkꞌez ꞌaw hoonli 
nohundólhda aitꞌoh.

20 ꞌEt hoontsꞌi ntsiꞌ-i nududeh-i nohkꞌuneꞌ ꞌootꞌen huba ꞌuntꞌoh, ꞌaw ꞌet 
huwa iloh whunúlhni. ꞌEt kꞌus ndo yakꞌuz nohooziꞌ tsꞌiyawh ꞌukꞌusguz, ꞌet 
huwa za whunólhni.”

Sizi Ndoni be whunólhni
21 ꞌEt ꞌoh whuya ꞌuhunitꞌoh Sizi Ndoni be whunílhni whe nja dutni, 

“ꞌUBá nyun nyudústiꞌ! Yakꞌuz ꞌinkꞌez yun kꞌut huMoodihti inli. Whunihne 
ꞌinkꞌez hodulꞌehne, ndi ꞌi tsꞌiyawh buchꞌá whuntinꞌi. ꞌEt hoontsꞌi 
tsꞌoodunyaz leꞌuntꞌohne, ꞌenne bunalhtsꞌet hahonꞌai. ꞌAlha ꞌuBá dainja la 
hoonintꞌiꞌ.

22  ꞌUBá tsꞌiyawh stlꞌahónla, ꞌinkꞌez ꞌen ooYeꞌ mbe unli tsꞌiyanne 
tꞌehonúszun. OoBá ꞌaw ꞌen za tꞌeininzun. ꞌInkꞌez mbe ooBá unli, ooYeꞌ ꞌaw 

ꞌen za tꞌeininzun. ꞌInkꞌez mbe la ooYeꞌ ꞌonghohne whubuntilhtun hukwaꞌ 
ninzun de, ꞌen za oobaꞌ hoontꞌoh.”

23  ꞌInkꞌez yugha hodulꞌehne butsꞌu nálhꞌa ꞌinkꞌez yooyo whútsul 
ꞌubúlhni, “Ndet la hoohꞌen-un ꞌuyoonne duna be honilhꞌen, ꞌenne ꞌukꞌenuz 
hoonzoo-un bugha whultsꞌut.

24 Nohdusni lhane nus hooꞌenne cha ꞌinkꞌez lerwene cha ꞌenne 
dalcho-i be ndet hoohꞌen-un hotiꞌelh hukwaꞌ huninzun, ꞌet hoontsꞌi ꞌaw 
lhuhuhóoꞌel. ꞌInkꞌez ndet la whudáhtsꞌo-un ꞌenne cha hidutátsꞌo hukwaꞌ 
huninzun ꞌet hoontsꞌi ꞌaw lhohoditsꞌil.”

Daztitꞌelh whe ꞌilhiz be tsꞌukhuna-i tsꞌitálhchulh?
25 ꞌEt hukwꞌelhꞌaz ꞌilhoghun Moses beꞌ ꞌudustlꞌus ꞌuyoo unli be yalhduk-

un, ꞌen dudinya ꞌinkꞌez Sizi ꞌonilha yoodulhkut, “Nehodulhꞌeh-un 
datistꞌelh whe ꞌilhiz be tsꞌukhuna-i hootáschulh?”

26  ꞌEt Sizi ꞌutni, “Ndet ꞌukꞌuwhusguz Moses be ꞌudustlꞌus kꞌut? 
Ookwꞌuyailhduk whe ntsꞌenꞌa mba daja ni?”

27 ꞌEt ndúyulhni, “Ndiz unꞌa nja dutni, ‘Yakꞌusda nyuMoodihti ndzi 
ndulcho-i be cha, nzul ndulcho-i be cha, nyunutꞌi tsꞌiyawh ꞌi be cha, 
nyeni tsꞌiyawh ꞌi be cha, ꞌet whuz unꞌa ꞌen ookꞌeoontsiꞌ. ꞌEt dáhoontꞌoh 
hukwꞌunꞌa nyunchꞌoh kꞌenaintsiꞌ, ꞌet whuz unꞌa za nyenghoh whutꞌi-un ꞌen 
cha ookꞌeoontsiꞌ.’ ”

28  Sizi ndúyulhni, “Soo tsꞌihꞌun ꞌudini. ꞌEt ndintꞌen de, ꞌet de ꞌilhiz 
wheni khutanalh.”

29 ꞌEt hoontsꞌi ndun dune tsꞌihꞌun ꞌuntꞌoh-un naꞌdudilꞌi. ꞌEt huwun Sizi 
yoodulhkut, “Mbe la senghoh whutꞌi-un?”

30 ꞌEt Sizi nja dúyulhni, “ꞌIlhoghun dune Jerusalem whe dinya ꞌinkꞌez 
Jericho tsꞌu tizya whe ꞌundunutꞌihne huyílhchoot. Oonaih tsꞌiyawh 
higha haháyulya ꞌinkꞌez ka huyulhtsi, ꞌinkꞌez ꞌet nehinilhti, ꞌinkꞌez higho 
whenádil, ꞌawet dátsa whe.

31 Soo ꞌoh daꞌ za ꞌilhoghun lubret ti ꞌoh whuya uyalh whe ndun ꞌen 
yutilhꞌen. Yutilhꞌen whe ꞌantsꞌi yanchꞌaz lhusiya.

32  ꞌInkꞌez soo whuz unꞌa za ꞌilhoghun dune Levi tsꞌu hainzut-un, ꞌen cha 
ꞌoh whuya uyalh whe yunalhꞌen ꞌinkꞌez ꞌantsꞌi yanchꞌaz lhusiya.

33  ꞌEt hoontsꞌi ꞌilhoghun Samaria whutꞌen-un, ꞌen cha ꞌoh whuya uyalh 
whe yutilhꞌen ꞌinkꞌez ꞌaho yugha teꞌninzin.

34 Yughu ninya ꞌinkꞌez khe cha yukailhdzo ꞌinkꞌez tsꞌekoo tooꞌ cha, 
ꞌinkꞌez yukaꞌ dalhꞌoo. ꞌInkꞌez dughunaꞌ kꞌéyilhti ꞌinkꞌez dune tsꞌuztez 
bayoh tsꞌú yoolhti ꞌinkꞌez ꞌet yughunli.

35  ꞌEt ꞌom bun dzin tiyalh whutso nanki sooneya tsꞌuztez 
whumoodih tlꞌayanꞌai ꞌinkꞌez ꞌuyulhni, ‘Ooghonleꞌ. ꞌInkꞌez ndai 
la ꞌon ꞌun ookwꞌuz tsꞌiya-i yilhꞌi-i whusanásja de mba ookwꞌelha 
whutiselh.’ ”

36  ꞌEt Sizi ꞌuyoo unli be yalhduk-un ꞌen yoodulhkut, “ꞌEt ndun mbe la 
dune untsiꞌne ꞌankwꞌus hizilhghi whe ndunne tane dune hinalhꞌen daꞌ, ꞌet 
kꞌus mbe soo tsꞌihꞌun unꞌa yenghoh whutꞌi-un ꞌuntꞌoh ninzun?”

37 ꞌEt ꞌuyulhni, “Mbe la yugha teꞌninzit-un, ꞌen ꞌuntꞌoh!” ꞌEt Sizi 
ꞌuyulhni, “ꞌAwet inyalh ꞌinkꞌez nyun cha whuz unꞌa za ꞌet ndóntꞌen!”

Mary ꞌukꞌenus hoonzoo-un ꞌutahahónꞌai
38  ꞌEt hukwꞌelhꞌaz hidulh whe Sizi ꞌudun keyoh tsꞌoozya ꞌinkꞌez tsꞌeke 

Martha huyulhni, duyoh tsꞌe ghu nuseya.
39 ꞌInkꞌez bulhtus Mary huyulhni, ꞌen cha Sizi yucheh usda ꞌinkꞌez 

yughuni yoozilhtsꞌai.
40 ꞌEt hoontsꞌi Martha ntsꞌenꞌa la bugha náꞌtitꞌalh-un ꞌet tube ꞌunístꞌet. 

ꞌEt Sizi yughu ninya ꞌinkꞌez ꞌuyulhni, “SMoodihti ꞌantsꞌi mba hoontꞌoh eh 
sulhtus sichꞌoh za ꞌet nesunilhti butaoostꞌen ha? ꞌInkꞌez sla ootꞌen dini!”

41 ꞌEt hoontsꞌi Sizi ꞌuyulhni, “Martha Martha lhat-un la hootꞌoh-un 
howu nuni ninzut!

42  ꞌEt hoontsꞌi ꞌaw ꞌilhoghun za ꞌukꞌenus ndutsꞌooneh hubaꞌ hoontꞌoh. ꞌEt 
Mary ꞌukꞌenus hoonzoo-un ꞌutahahónꞌai wheꞌ hoontꞌoh ꞌinkꞌez ꞌaw oola 
kꞌéhahooltsꞌit aitꞌoh.”

Ndiz unꞌa tenazdoodli hubaꞌ hoontꞌoh

11  1 ꞌEt ꞌilhoh dzin, ꞌantsꞌi ꞌoh ho Sizi tenadudli. ꞌEtsul ꞌudija 
whe ꞌilhoghun yugha hodulꞌeh-un yulhni, “John ntsꞌenꞌa la 

yugha hodulꞌehne whubodalhꞌeꞌ, nyun cha whuz unꞌa tenazdutidli-un 
whuneoodilhꞌeh.”

2  ꞌEt ndubulhni, “Nja dudahni whe tenadoohdli,
‘NeBá yakꞌuz sinda.
Nyooziꞌ dótiꞌ.
Dahoontꞌoh whe lerwe inli,
ꞌet cha netsꞌó tooltsꞌit.
ꞌInkꞌez ndet la yakꞌuz tsꞌe hukwaꞌ ninzun dahooja la,

ndi yun kꞌut cha, ꞌet whuz unꞌa za ꞌet dúhoneh.
 3 Ndai la ꞌandit dzin uztiꞌulh-i, negha nínꞌaih.
 4 ꞌInkꞌez ꞌuyoonne bulh dulhyoh tsꞌuwhulhꞌai de, buba 

whunatsꞌodoolnoh.
ꞌEt whuz unꞌa za nelubeshi neba oonaoodolnoh.

Ntsꞌe la tankꞌus uznintꞌi-un whuchꞌa neghinli.
ꞌInkꞌez ntsiꞌ-un ꞌen chꞌa néghinli.’ ”

5 ꞌInkꞌez Sizi ꞌubulhni, “Nohni nohtoh mbe ꞌuntꞌoh ookꞌeke hoonli ꞌinkꞌez 
tuzniz ootsꞌu tíhyalh ꞌinkꞌez ꞌudutáhnelh, ‘Skꞌeke lhes ta sghu sinla!

6  Njan skꞌeke-un ꞌilhoghun sghu ninya. Nilhzaz de hainya, ꞌaw oogha 
íyosꞌalh-i hooloh.’

7 ꞌInkꞌez la yoh whutsꞌun idóniꞌ, ‘ꞌAw sgha ínai iloh. Dati ꞌawet 
dánadiltsꞌut whe ꞌuntꞌoh. Suzkeh te tsꞌiyawh naznistez. ꞌAw dunadósjaꞌ 
aitꞌoh. ꞌInkꞌez hoonliyaz ngha óosꞌalh aitꞌoh.’

8 ꞌEt nohdusni, ꞌaw dunadojaꞌ aitꞌoh ꞌinkꞌez hoonliyaz yugha óoꞌalh aitꞌoh, 
ookꞌeke-un ꞌuntꞌoh ꞌet hoontsꞌi. ꞌEt hoontsꞌi whuz yoodulhkut za ꞌuyulhni, ꞌet 
huwa dunadutádalh ꞌinkꞌez ndai yukaꞌ ninzun tsꞌiyawh yugha ítalelh.

9 ꞌEt whuz unꞌa za nohdusni, Yakꞌusda ndai la ooka yoodulhkut-i 
nohgha ítaꞌalh. Ookunáhta ꞌinkꞌez nahootáhꞌalh. Dati dunulhkwꞌuz ꞌinkꞌez 
nohba dáhaꞌ dutikwus.

10 ꞌEt mbene la Yakꞌusda hoonli hitsꞌu hukwa ꞌutni de, ꞌenne ꞌet bugha 
whútakulh. Mbene la hoonliyaz hukwunútane, ꞌenne nahuhootáꞌalh. 
ꞌInkꞌez mbene la dati dunulkwꞌuzne, ꞌenne cha buba dáhaꞌ dutikwus.

11 Mbene nohbáke nohtoh, ooyeꞌ lhes yutsꞌu ha ꞌutni de, ꞌaw tse yutlꞌadóoꞌalh 
aitꞌoh. Kꞌus lho yutsꞌu ha ꞌutni de, ꞌaw ꞌi kꞌet tlꞌughus yutlꞌa oolelh aitꞌoh.

12  Kꞌus lugok ghez yutsꞌu ha ꞌutni de, ꞌaw ꞌi kꞌet ntsiꞌ-i neoolhtꞌah-i, 
scorpion huyulhni, ꞌi yutlꞌayóolhtelh aitꞌoh.

13  Ndiz unꞌa nja duhoontꞌoh, nohni lubeshi ꞌulhꞌenne ahli, ꞌet hoontsꞌi 
tꞌeoonáhzun ntsꞌenꞌa unzoo-i nohuzkeh gha tíhlelh. ꞌEt dáwhulcho-i be 
ꞌon nus ndo yakꞌuz nohBá, mbene la yoodulhkutne, Ndoni bugha tíꞌalh.”

Ooba ꞌalha lheꞌhootꞌohne, ꞌenne hutni, “Sizi, 
ꞌen netsudule ye ulhtus-i be ꞌutꞌen”

14 ꞌEt ꞌawet ndi ntsiꞌ-i nududeh ooyudinda-un ꞌaw yaoolhduk aitꞌoh whe 
Sizi dune tsꞌu hanaínanyoot. ꞌEt tsꞌu hanaínanyoot whe dune yalhduk-un 
ꞌawet yawhenilhduk. ꞌEt ꞌilhozdilne tsꞌiyawh buba hooncha.

15 ꞌEt whulohne nduhutni, “Beelzebul mbe la ntsiꞌ-i nududehne 
bumoodih, ꞌen be ntsiꞌ-i nududeh-un dune yutsꞌu hanainanyoot.”

16  ꞌEt ꞌuyoonne huyoolhdzih whe huyoodulhkut, “Yakꞌuz tsꞌe whutsꞌun 
neba huwa ꞌitꞌen tuneꞌ tantꞌen eh, ꞌet whunenilhtun?”

17 Daja huninzun-un tꞌeooninzun inka ꞌet dúbulhni, “Ntsꞌe la whulerwe 
hinli-un, ꞌenne lhchꞌaz nehúdindil de, ꞌenne tsꞌiyawh gak hutileh. ꞌEt 
whuz unꞌa za ꞌilhoghun yoh dilhtsꞌine, ꞌenne cha lhchꞌaz nehúdindil de, 
ꞌenne cha gak hutileh.

18  ꞌEt whuz unꞌa za ntsꞌe la Satan lerwe unli, ꞌet didutchꞌoh lhchꞌaz 
nedinja de, ntsꞌenꞌa ookwꞌúneꞌ whutꞌen za tileh? Lheꞌdahni Beelzebul ꞌen 
be ntsiꞌ-i nududeh-i dune tsꞌu hanánusyukw dahni.

19 ꞌEt si Beelzebul ꞌen be ꞌustꞌen de, ꞌet de sudahni nohni nohyeꞌke kꞌus 
mbe be suba ntsiꞌ-i nududeh-i dune tsꞌu hanábonuyukw? ꞌEt huwa ꞌenne 
bugha tꞌewhuntihzeh tankꞌus údahni!

20 ꞌEt hoontsꞌi Yakꞌusda oolasga be ntsiꞌ-i nududeh-i dune tsꞌu 
hanánusyukw de, ꞌet ꞌalhaꞌ hoontꞌoh whe ntsꞌe la Yakꞌusda whe lerwe 
unli-un, ꞌet ꞌawet nohghu whultsꞌut wheꞌ hoontꞌoh.

21 ꞌEt dune ulhtus-un lhutigan-un huba lhadintꞌoh whe, ꞌet duyoh 
huwunli ꞌinkꞌez ndai la ꞌet yuzdla-i, ꞌaw ootꞌáꞌonalh aitꞌoh de.

22  ꞌEt ꞌuyoon yanus ꞌultus-un yundílhdaꞌ ꞌet whe yuchꞌaꞌ nilhde. ꞌEt dune 
ye lhutigan-i yutꞌaninintan-i tsꞌiyawh yugha hayulya. ꞌEt hukwꞌelhꞌaz 
mbe la oochꞌaꞌ ninde-un ndai la ꞌet yuzdla-i, ꞌi cha tsꞌiyawh ꞌuyoonne ba 
lhkꞌeyanla ꞌinkꞌez butainínla.

23  Mbene la sulh lheꞌitꞌohne, ꞌenne schꞌaz huditni wheꞌ hintꞌoh. ꞌInkꞌez 
mbene la ꞌaw dune sla ꞌilhulhósdlene, ꞌenne tsꞌiyawh ꞌantsꞌi yahitákulh.

Dahooja la whe ntsiꞌ-i nududeh-i doo cha za dune buyunaidide de
24 “ꞌEt ntsiꞌ-i nududeh-i dune tsꞌu hanádide whe, yun whudizgih-un ꞌet 

whuz nududeh natilyis-un hukwu núta. ꞌEt ꞌaw ndoohóontꞌoh-un nalhuhooꞌal 
inka dichꞌoh naꞌdudútni, ‘ꞌEt mbe la ooyudisdaꞌ-un, whuz za natoosjaꞌ.’

25 ꞌEt whuz naoodaih te ꞌinkꞌez ꞌet nahooꞌaih ndun dune dudzi yo 
lhodítsun nawhulhtsi ꞌinkꞌez tsꞌihꞌun naꞌuja.

26  ꞌInkꞌez ꞌet ꞌutsꞌun whedudoh ꞌinkꞌez lhtakꞌantꞌine ntsiꞌ-i nududeh-i 
ꞌenne yanus ꞌultsiꞌne, ꞌenne ꞌet dune hiye nádudoh ꞌinkꞌez ꞌet nehúnih. ꞌEt 
ndun dune mbe la hiyudúltsꞌi-un, ꞌen ꞌet whutsodaꞌ whanus ꞌultsiꞌ suliꞌ.”

Mbene la Yakꞌusda ooghuni yuditsꞌone ꞌinkꞌez yoontunne, 
ꞌenne ꞌukꞌenus hoonzoo-un butsꞌu hooltsꞌulh

27 ꞌEt Sizi nja dutni-un hukwꞌelhꞌaz, ꞌilhozdilne butoh ꞌilhoghun 
tsꞌeke yutsꞌu huyih, “Mbe la oochan tsꞌu hainzut-un ꞌinkꞌez mbe la nye 
ꞌalhtꞌukw-un, ꞌen tsꞌeke ꞌukꞌenus hoonzoo-un oogha whultsꞌut,” ni.

28  ꞌEt hoontsꞌi Sizi ꞌuyulhni, “ꞌEt ꞌukꞌenus hooncha-un ꞌuhoontꞌoh, 
mbene la Yakꞌusda ooghuni yuditsꞌone ꞌinkꞌez yoontunne, ꞌenne ꞌukꞌenus 
hoonzoo-un bubulh ꞌuhooja!”

Hooncha tuneꞌ whutꞌen-un, ꞌet za hukwa hitísꞌen
29 ꞌEt ꞌilhozdilne lhanꞌun te nus za lheꞌhuniltsuk ꞌinkꞌez ꞌubulhni, “Njan 

ꞌandit whudizulhne dune, ꞌenne hintsiꞌ. ꞌEt hoonliyaz hooncha tuneꞌ 
whutꞌen-un ꞌet za huwhuntilhꞌelh hukwaꞌ huninzun. ꞌI gha la tꞌehonózin. 
ꞌEt hoontsꞌi ꞌaw huhooꞌen-un bughá holtsꞌit aitꞌoh. ꞌEt ntsꞌenꞌa la nus 
hooꞌen-un Jonah bulh dahooja-un, ꞌet za hotiꞌelh.

30 ꞌAlha ntsꞌenꞌa la Nineveh whutꞌenne, ꞌenne Jonah be buba 
whehóodalꞌen-un inleꞌ, ꞌet whuz unꞌa za ꞌen kꞌunꞌa ꞌandit whudizulhne 
dune, yinka dune yeꞌ, ꞌen be buba whehoodalꞌen-un tileh.

31 ꞌOh whuya hoozulh-un dzin dune ba nahutideh de, ꞌet whe nyaz de 
whulerwe tsꞌeke ꞌen buniz dudutáyalh, ꞌet whe buba nahutideh. Soo cho 
whunulhꞌen, ndi yun kꞌut nilhdzaz de hainya lerwe Solomon ye whunih-i 
yudutátsꞌo ha. ꞌEt hoontsꞌi ꞌilhoghun lerwe Solomon anus ꞌuntꞌoh-un 
ꞌandit nohtoh usyin.

32  ꞌInkꞌez ꞌoh whuya hoozulh-un dzin dune ba nahutideh de, Nineveh 
whutꞌenne nohni ꞌandit whudizulhne nohtoh do dutádulh ꞌinkꞌez nohba 
nahotiyeh. Soo cho whunulhꞌen, ꞌoh daꞌ Jonah bubulh yailhduk daꞌ, 
tsꞌiyawh dudeni náhundunizdla. ꞌEt ꞌawet soo zulhtsꞌai, ꞌilhoghun ꞌen 
Jonah anus ꞌuntꞌoh-un ꞌandit nohtoh usyin.

Nena ꞌi ꞌantsꞌi neyustꞌe ba too dizkꞌun ꞌet duntꞌoh
33  “Dune ꞌaw too dizkꞌun naidulhkꞌan ꞌinkꞌez whunistꞌi-un kꞌus 

chalhyal tꞌah te ꞌaw néyoꞌalh aitꞌoh. ꞌEt kꞌus too dizkꞌun hukwꞌusꞌai-un, 
hukwꞌeyiꞌaih. ꞌI gha la tsꞌiyanne dándilhne ndi be hóotꞌen-i hinoolhꞌen.

34 ꞌEt whuz unꞌa nohni nohna ꞌi ꞌantsꞌi nohyustꞌe ba too dizkꞌun 
leꞌuntꞌoh. ꞌEt nohna soo ꞌuntꞌoh de, ꞌet nohyustꞌe dulcho whe be hootꞌen-i 
be whudizbun. ꞌEt hoontsꞌi nohna lheꞌízooꞌ de, ꞌet nohyustꞌe ꞌi cha 
tsalhgus be dizbun.

35 ꞌEt huwa ndai be la nohyustꞌe be hootꞌen-i ahli, khun te nohyustꞌe 
tsalhgus naoodleꞌ junih. ꞌEt whuchꞌa soo cho huwohleꞌ!

36  ꞌEt huwa nohyustꞌe ndulcho whe be hootꞌen-i dizbun, ꞌinkꞌez ꞌaw 
hoontsool-unyaz hoontsꞌi tsalhgus ooghu hooloh de, ꞌet de la ndulcho-i 
be be hootꞌen ooleꞌ. ꞌEt whuz unꞌa soo tsꞌihꞌun be hootꞌen-i ulhtus-i kꞌunꞌa 
whedindi, ꞌi gha la soo whunoolhꞌen.”

Duba naꞌudzooꞌne, ꞌenne dawhultsiꞌ-un, ꞌet bugha whútaltsꞌulh
37 Sizi ꞌawhuz yalhduk whe ꞌilhoghun Pharisee yoodulhkut, “Sdlanaintꞌalh 

syoh tsꞌe.” ꞌEt Sizi yoh daninya ꞌinkꞌez natlꞌadidaꞌ ꞌutiꞌulh wheni.
38  ꞌUtiꞌulh whutso lanalheꞌildoh. ꞌEt Pharisee yunilhꞌen ꞌinkꞌez tube 

ooba hooncha.
39 ꞌInkꞌez neMoodihti ꞌet nduyulhni, “Nohni Phariseene soo cho 

whunulhꞌen, nohlusyet ꞌinkꞌez lubot bulh, ooka za tunáwhahgus. ꞌEt 
hoontsꞌi nohdzi yo whe dátni-i cha ꞌinkꞌez ꞌutꞌen ntsiꞌ-i bulh, ꞌi tsꞌiyawh ꞌi 
be nohyo tsꞌe whudizbun.

40 Whusnine ahli! ꞌAw eh tꞌeoonuzáhzun? Mbe la yooꞌaz tsꞌe ꞌuhoonla 
ꞌinkꞌez bez tsꞌe cha, ꞌen za ꞌuhoonla.

41 ꞌEt hoontsꞌi ndai la ahtꞌi-i, ꞌi be ꞌi ooloh telꞌenne be la ꞌoohtꞌen. ꞌEt de 
la tsꞌiyantsuk nohba whunaꞌoodeh.

42  ꞌEt hoontsꞌi nohni Phariseene ꞌawet dawhultsiꞌ-un ꞌet nohtsꞌu hóoltsꞌulh! 
Ndiz unꞌa nja dahtꞌen, ndai la hanúlhyeh-i, ꞌutꞌan sooltsun-i cha, rue cha 
huyulhni, ꞌinkꞌez ꞌonghoh-i, ꞌi ꞌooloh, 10%, ꞌi Yakꞌusda ghahꞌaih. ꞌEt ndóhtꞌen 
hubaꞌ hoontꞌoh. ꞌEt hoontsꞌi ndet la tsꞌihꞌun unꞌa neꞌáhtꞌen-un, ꞌinkꞌez Yakꞌusda 
ye nekꞌentsiꞌ-i, ꞌaw ndulhúzahtꞌen. ꞌEt whuz unꞌa cha ndóhtꞌen hubaꞌ hoontꞌoh.

43  Nohni Phariseene ꞌawet dawhultsiꞌ-un ꞌet nohtsꞌu hóoltsꞌulh! Lizwif 
lugliz dahyaih de, ꞌuhoontꞌoh-un natlꞌadahdaih, ꞌet za hukwaꞌ nahzun! 
ꞌInkꞌez ndet la ꞌeꞌóoket-un, soo tsꞌiyanne nohodólhtiꞌ hukwaꞌ nahzun.

44 ꞌEt nohni Moses be ꞌudustlꞌus ꞌukꞌununáguzne ꞌinkꞌez nohni 
Phariseene, dune nalh duba naꞌahdzooꞌ. ꞌAwet dawhultsiꞌ-un ꞌet nohtsꞌu 
hóoltsꞌulh! Nohni tsꞌun kꞌut ꞌadahla-un, ꞌaw dune lhunohisꞌen leꞌahtꞌoh. 
ꞌInkꞌez ꞌadahla-un dune tꞌehonúszun whe nohkꞌunuhudilh.”

45 ꞌEt ꞌilhoghun Moses be ꞌudustlꞌus kꞌut daja ni whe beni hoonli be 
yalhduk-un, ꞌen Sizi yulhni, “Nehodulhꞌeh-un njan ꞌudini-un, wheni cha 
nebulh ꞌudini, ꞌet huwa neba dzoh ꞌudínja.”

46  ꞌEt ꞌuyulhni, “Nohni cha Moses be ꞌudustlꞌus kꞌut daja ni whe beni 
hoonli be yalhdukne, ꞌawet dawhultsiꞌ-un ꞌet nohtsꞌu hóoltsꞌulh! Nohni 
nohgha dune ꞌutꞌen howa whúlnaꞌ-un butlꞌawhahle, ꞌaw hoontsool-unyaz 
whe hoontsꞌi bula ꞌoohneh aitꞌoh.

47 Nohni ꞌawet dawhultsiꞌ-un ꞌet nohtsꞌu hóoltsꞌulh! Nohtso daꞌ nus 
hooꞌenne, ꞌenne buba tse bet ꞌahudutilhtelh-un ꞌuwhulhꞌen. ꞌInkꞌez 
nohbáke ꞌenne bubuhanghan inleꞌ.

48  ꞌEt ꞌalha nohbáke ꞌet dahája, ꞌet nohni nohba tsꞌihꞌun ꞌuhoontꞌoh 
nahzun. ꞌEt soo cho whunulhꞌen, nohbáke nus hooꞌenne ubuhanghan 
ꞌinkꞌez nohni ꞌahudutilalh-un buba ꞌuwhulhꞌen.

49 ꞌEt huwa njan Yakꞌusda ye whunih-i, ꞌi be ꞌet dutni, ‘Nus hooꞌenne 
ꞌinkꞌez whelꞌaꞌne, ꞌenne nohtsꞌu butisꞌalh. ꞌEnne whulohne dzoh 
nubotilhdzut ꞌinkꞌez ꞌonghohne cha hubotighan.’

50 ꞌEt ndi yun ꞌudechoo ꞌulya ꞌet whutsꞌun ndunne nus hooꞌenne 
bubuzkaiꞌ whúzdliꞌne, nohni ꞌandit whudizulhne dune nohni hukwꞌelha 
whutilhtselh wheꞌ hoontꞌoh.

51 ꞌEt huwa la ꞌoh daꞌ Abel buzkaiꞌ whuzdliꞌ-un whutsꞌun ꞌinkꞌez Zacharias 
buzkaiꞌ whuzdliꞌ daꞌ, ndun ꞌen ꞌuntꞌoh Zacharias njan lugliz whucho ꞌet 
loodel eguz ꞌet hizilhghi, ꞌalha tsꞌihꞌun nohdusni, ꞌoh daꞌ dahooja la, ꞌet 
ꞌandit whudizulhne dune, ꞌet nohni hukwꞌelha whutilhtselh wheꞌ ahtꞌoh.

52  ꞌEt nohni Moses be ꞌudustlꞌus kꞌut daja ni whe beni hoonli be 
yalhdukne, ꞌawet dawhultsiꞌ-un ꞌet nohtsꞌu hóoltsꞌulh! Ntsꞌenꞌa la dune 
tꞌehonózin-un, ꞌet bughu nawhúlhchoot! Nohnichꞌoh ꞌaw lhuwhúlhchulh. 
ꞌEt mbene la hóolhdzihne, ꞌenne cha kꞌoh úboohtun!”

53  ꞌEt ꞌawhuz ꞌoh whúya hiyilh whe, ndunne Moses be ꞌudustlꞌus 
ꞌukꞌununáguzne, ꞌinkꞌez Phariseene, ꞌenne tube huyóolhdzi. Khun tilah 
hoonliyaz ꞌutsꞌun unꞌa ꞌudooniꞌ inka lhelhdun hukwa huyoodulhkut.

54 ꞌAhoolhyiz hinilhꞌen ꞌonilha khun tilah tankꞌus ꞌúdooniꞌ. Khunsul 
hoonliyaz ꞌudija de, ꞌet hikꞌehóotaꞌalh.

Phariseene bules be untuldoh-i, ꞌet whuchꞌa khohdleꞌ

12  1 ꞌOh daꞌ whe lhane dune ꞌilhuhozdil. Huldlai kꞌet lhkꞌunuhúdilh 
chaꞌ hutꞌen. Mbene la yugha hodulꞌehne, ꞌenne cho ndubulhni, 

“Ndunne Phariseene bules be untuldoh-i, ꞌi chꞌa soo cho howahli. ꞌI dune 
nalh ye dúba naꞌudzooꞌ-i, ꞌi ꞌuntꞌoh.

2  ꞌAlha ndai la tsꞌiyawh whunistꞌi-un, tsꞌiyawh tsꞌet haóotikulh. ꞌEt ndai 
la whuꞌiz ꞌuntꞌoh-i, ꞌi cha tsꞌiyawh tꞌentidzeh.

3  ꞌEt huwa ndet la tsalhgus yo tsꞌe yalhduk, ꞌet hootꞌen-un hidutatsꞌo. 
ꞌEt ndet la yoh whez tsꞌe ꞌuyoon yudze khuni inꞌaih daja daniꞌ-un, ꞌet bun 
kꞌut whutsꞌun khuniti be howu yatilhduk.

Yakꞌusda ꞌen za be noolhjut
4 “ꞌInkꞌez skꞌekene nohdusni, mbene la nohyustꞌe ughanne, ꞌet hoontsꞌi 

ꞌaw ꞌon ꞌun hoonliyaz ꞌuhooneh aitꞌoh, nduntꞌohne bube noolhjut junih.
5 ꞌEt hoontsꞌi mbe la be ntilhjut-un, ꞌen bunóhuntistun. Mbe la nohyustꞌe 

silhghi-un, ꞌet hukwꞌelhꞌaz, ꞌen za oobaꞌ hoontꞌoh whe kwuncho yo tsꞌe cha 
nohtinoh, ꞌen za be noolhjoot! ꞌAlha nohdusni, soo tsꞌihꞌun unꞌa ꞌen be noolhjut!

6  ꞌAlha eh ꞌuhoontꞌoh kwulaiꞌ ꞌuchas, ꞌi nanki sooneya tsuditiꞌ-i be 
ꞌóket? ꞌInkꞌez ndi dutꞌaiyaz Yakꞌusda ꞌaw ꞌilho hoontsꞌi yunalhodulhnoh 
wheꞌ hoontꞌoh.

7 ꞌInkꞌez daltsuk nohtsighaꞌ ꞌi hoontsꞌi tsꞌiyawh tꞌeinínzun. ꞌEt huwa 
whenoolhjut junih! Nohni ꞌuchasanus dáhtiꞌ whé ahtꞌoh!

Dune nalh Sizi ꞌen schꞌeꞌ ꞌuntꞌoh uzdooniꞌ
8  “ꞌInkꞌez ꞌet cha nohdusni, mbe la dune nalh, Sizi Gri ꞌen oochꞌeꞌ usdli 

ni-un, ꞌen yinka dune yeꞌ Yakꞌusda oolizas ubudutánelh, ndun ꞌen schꞌeꞌ 
unli whe ꞌuntꞌoh.

9 ꞌEt hoontsꞌi mbene la dune nalh stsꞌooditdlaine, ꞌenne Yakꞌusda oolizas 
bunalh butsꞌoodutásdlai.

10 ꞌInkꞌez mbene la yinka dune yeꞌ chꞌaz ditni be yalhdukne, daja hutni-
un, soo buba ꞌun whutilhdulh. ꞌEt hoontsꞌi mbene la Ndoni chꞌaz ditni be 
yalhdukne, ꞌaw buba ꞌun whutookat aitꞌoh.

11 ꞌInkꞌez lizwifne lugliz, kꞌus nahiyilhne, kꞌus moodihne cha, ꞌenne 
bubut nenohonilhya de, daja dutihnelh-un, ꞌet huwu ni oohleꞌ junih.

12  ꞌEt soo ꞌet whudizulh-un Ndoni whunohuntilhtun daja dutihnelh-un.”

Khuni be nawhutnuk-i dune whusni-un, ꞌen ghun
13 ꞌEt ꞌawet dune toh ꞌilhoghun dune ꞌutni, “Whuneoodulhꞌeh-un nedusneke 

bukꞌélhutizkat-i, ꞌi sulhutsin ndai la schꞌeꞌ unli, ꞌi stlꞌayóolelh sba dini!”
14 ꞌEt Sizi ꞌuyulhni, “Dune, mbe usinla nohba nahiyilh-un, kꞌus nohba 

yatilhduk-un sulhtsi?”
15 ꞌInkꞌez Sizi ꞌubulhni, “Nohni soo cho khahdli! ꞌUyoon dune chꞌeꞌ 

haꞌ noohzin junih! Dune daltsuk hoonli yutꞌi ndi yun kꞌut, ꞌohwhi ꞌantsꞌi 
ꞌúntꞌoh whe ꞌuntꞌoh.”

16  ꞌInkꞌez ꞌet khuni oogha whutsꞌodulꞌeh huwun ubulh yalhduk whe nja 
dutni, “ꞌIlhoghun dune hoonzoo ꞌuntꞌoh-un, ooyun kꞌut tsꞌiyaitsuk soo 
haníyeh.

17 ꞌInkꞌez didutchꞌoh ꞌuninzun, ‘Ntsꞌenꞌa cha la daoosneh? Haníyeh-i 
bayoh whudizbun kꞌet. ꞌAw ꞌon ꞌun cha ꞌuyoo dánosdzaih aitꞌoh.’

18  ꞌInkꞌez ꞌet dutni, ‘Nja dutísnelh lhat-un haniyeh-i yoh 
nanáꞌwhuduntisyus ꞌinkꞌez ꞌon nus ꞌuhoolcho-un naꞌwhutisdlelh. ꞌInkꞌez 
ꞌet la ndai la hanísyai-i ꞌinkꞌez ndai la ustꞌi-i, tsꞌiyawh datísdlelh.

19 ꞌInkꞌez la naꞌdudóstniꞌ, lhai unzoo-i mba ꞌulhozkat, lhat yus kꞌut 
whuba. Inka nailyis, ꞌinꞌalh, taintnai, ꞌinkꞌez whunílhni.’

20 ꞌEt hoontsꞌi Yakꞌusda ꞌuyulhni, ‘Tube whusni-un inli! ꞌAndit ꞌúlhdzis 
nzul naitálchulh. ꞌInkꞌez ndai la intꞌi-i, mbe tsꞌu tíkulh?’

21 ꞌEt whuz unꞌa mbe la lhai duba ꞌilhozdla-un ꞌinkꞌez Yakꞌusda ba 
hoonli lhitꞌiꞌ.”

Yinka dúlhtsꞌi-un huwu ni oohleꞌ junih
22  ꞌInkꞌez yugha hodulꞌehne ꞌubulhni, “ꞌEt huwa nohdúsni, yinka 

dúlhtsꞌi-un, ndai la tihꞌulh-i ꞌinkꞌez be sóo nadutihneh-i, ꞌi tsꞌiyawh ooghu 
ni oohleꞌ junih!

23  Ndai la ꞌutꞌalh-i, ꞌinkꞌez naih cha, ꞌohwhi ꞌantsꞌi unli whe ꞌuntꞌoh. 
Yinka sahda-un cha, ꞌinkꞌez nohyustꞌe cha ꞌi ꞌon nus díztiꞌ.

24 Ndunne datsancho dahintꞌoh la bughu nuni nahzut. ꞌAw 
ꞌalhéꞌhunusdle ꞌinkꞌez ꞌaw halhéꞌhunusdle chaꞌ hintꞌoh. ꞌInkꞌez ꞌaw uzdla 
bayoh ꞌinkꞌez haníyeh-i yoh cha lhuhuhóotꞌiꞌ. ꞌEt hoontsꞌi Yakꞌusda bugha 
ꞌáꞌaih. ꞌInkꞌez nohni ndi dutꞌai anus dáhtiꞌ whe ahtꞌoh.

25 Nohni nohtoh mbe ꞌuntꞌoh dalcho tileh howu ni unli? ꞌAw ꞌet huwa 
ꞌon nus ꞌulyiz ooleꞌ aitꞌoh.

26  Ndi hoontsool-unyaz hoontsꞌi ꞌoohoohleh aitꞌoh de, ꞌet di ha ꞌudun 
cha howu ni ahli?

27 ꞌInkꞌez ꞌindaiyaz unzoo-i, ntsꞌenꞌa haníyeh, howu nuni nahzut. ꞌAw 
lheꞌustꞌen ꞌinkꞌez ꞌaw hoonliyaz hiye soo nadootnih-i cha lheꞌhusdle. ꞌEt 
lerwe Solomon naih diztiꞌ ꞌi be soo nadutꞌih te, ꞌet hoontsꞌi ꞌaw ꞌindaiyaz 
anus lheꞌíldzooꞌ whe ꞌuntꞌoh.

28  ꞌEt Yakꞌusda tlꞌo unzoo-i yilhꞌi. ꞌI ꞌandit dzin tlꞌo kꞌut haníyeh ꞌinkꞌez 
bunde ꞌi tsehidutilhkulh ꞌinkꞌez dutákꞌun. ꞌEt nohni dalcho-i be suba ꞌon 
nus soo nanohdooleh. Tube ustla ntsool-i be nohba ꞌalha hoontꞌoh.

29 Ndai la tihꞌulh-i ꞌinkꞌez tihtnelh-i cha, ꞌahoolhyiz tube cho ooka 
daóohtni ꞌinkꞌez ooghuni oohleꞌ junih.

30 ꞌEt ndi yun kꞌut ꞌudun yun kꞌut whutꞌenne ꞌet za hukónuta. ꞌEt hoontsꞌi 
Yakꞌusda nohBá ndai la be ndunahdzit-i tsꞌiyawh tꞌeinínzun whe ꞌuntꞌoh.

31 ꞌEt hoontsꞌi ntsꞌenꞌa Yakꞌusda whe lerwe unli-un, ꞌet za hukwaitahꞌen 
de, ꞌet ndi cha ꞌon nus nohgháꞌ tikulh wheꞌ hoontꞌoh.

32  Nohni se ꞌusbai ꞌilhoh núlhas-i, ꞌaw noolhjut junih! Soo cho 
whunulhꞌen, nohBá ntsꞌenꞌa whe lerwe unli-un, ꞌet hoontꞌiꞌ whe nohgha 
óotaꞌalh.

33  Ndai la ahtꞌi-i tsꞌiyawh be ꞌóhket ꞌinkꞌez telꞌenne, ꞌenne bugha 
yohlelh. ꞌEt whuz unꞌa ꞌet dahtꞌen de, ꞌantsꞌi sooneya zus ninta lheꞌustꞌi-i, 
ꞌi ꞌudulhneh. ꞌInkꞌez ndai la unzoo-i ꞌilhiz wheni oola toh hoolóh-i, ꞌi 
tsꞌiyawh be yóohlelh, ꞌi la yakꞌuz tsꞌe neóohlelh. ꞌAw whuz undunutꞌih-un 
daooyaꞌ aitꞌoh ꞌinkꞌez ꞌaw yun nulhꞌas-i hoontsꞌi nintaꞌ yolhꞌen aitꞌoh.

34 ꞌEt ndet la oonáhtꞌiꞌ-i ulhoozáhla, ndet la usdla-un, nohdzi cha ꞌet za 
dutáꞌalh.

Lhazdootꞌeꞌ, ꞌaw tꞌetsꞌonúszun nkede la neMoodihti whusanátidalh
35 “Nohni nohnaih be ꞌáhtꞌen-i tsꞌiyawh be náhdilh ꞌinkꞌez nohtoo 

dizkꞌun-i cha dókꞌun
36  ꞌEt nohni nohnichꞌoh dune mbene la dumoodih ba sulhꞌine, ꞌenne 

bukꞌunꞌa ꞌoohtꞌeꞌ. Ntsꞌe la dune lhghuske tsꞌe hanája, ꞌinkꞌez dati 
dunulkwꞌuz de, ꞌaho la hiba dáhaꞌ dootan.

37 ꞌEt ndet la ndun moodih whusanaja de, ꞌinkꞌez be ꞌulhnane hika tse 
hooli, ꞌinkꞌez hika ítisꞌen, mbene la ndun moodih ndutꞌenne bunilhꞌen de, 
ꞌenne ꞌukꞌenus hoonzoo-un bugha whultsꞌut. ꞌAlha nohdúsni, bumoodih 
soo nadutitneh ha, ꞌinkꞌez dude ꞌulhnane nátlꞌadulhtsꞌih budutánelh, 
ꞌinkꞌez bubut néꞌtilelh.

38  ꞌInkꞌez moodih tuzniz atꞌen kꞌus tuzniz hukwꞌelhꞌaz atꞌen, ꞌet 
sanatidalh ꞌinkꞌez be ꞌulhnane hika tse hooli, ꞌinkꞌez hika ítisꞌen, ꞌet whuz 
unꞌa moodih ndutꞌenne bunilhꞌen de, ꞌenne ꞌukꞌenus hoonzoo-un bugha 
whultsꞌut.

39 ꞌInkꞌez soo cho tꞌeoonahzeh, mbe la yoh whumoodih ntsꞌowhuya la 
whudizulh-un undunutꞌih-un whusatíyalh, ꞌet tꞌewhuninzun de, ꞌet soo 
tsꞌihꞌun daꞌ huwoleꞌ, ꞌinkꞌez ꞌaw hiyoh daꞌóoyis aitꞌoh.

40 ꞌEt huwa nohni cha lhadóohtꞌeꞌ. ꞌAlha ntsꞌowhuya ꞌuhunitꞌo-un ꞌet 
ookatselhúwhahlih-un, ꞌet yinka dune yeꞌ ꞌet whusanátidalh,” ni Sizi.

41 ꞌInkꞌez ꞌet Peter ꞌuyulhni, “NeMoodihti, ndi khuni oogha 
whutsꞌodulꞌeh-i be yailhduk, ꞌi wheni za tilah kꞌus tsꞌiyanne ba tilah 
ꞌudini?”

42  ꞌInkꞌez neMoodihti ꞌutni, “Kꞌus mbe tsꞌihꞌun ꞌuntꞌoh ꞌinkꞌez whunih-
un unli whe yoh huwunli-un? ꞌEn oomoodih duyoh whumoodih 
yutilhtselh. ꞌEt ꞌoh de de, soo ꞌet neooduzuk de, ꞌet de la ꞌonghohne 
hitiꞌulh-i bugha náꞌtitꞌaih. Kꞌus mbe ꞌutinelh?

43  ꞌEt oomoodih whusanaja de, ꞌinkꞌez hibe ꞌulhna-un whuz unꞌa 
ndutꞌen yunilhꞌen de, ꞌet de ndun yoh whumoodih yulhtsi-un, ꞌen ꞌukꞌenus 
hoonzoo-un bulh ꞌuwhútanelh.

44 ꞌAlha nohdusni ndun oomoodih ndai la yutꞌi-i, tsꞌiyawh kꞌuneꞌ yulꞌen-
un yutlꞌaóotiꞌalh.

45 ꞌEt hoontsꞌi ndun be ꞌulhna-un dichꞌoh dudzi yo whe ꞌet duninzun de, 
‘Smoodih saꞌ sla whusanádaih.’ ꞌInkꞌez ꞌet dune oomoodih yuba ꞌutꞌenne 

ꞌinkꞌez tsꞌekoo yuba ꞌutꞌenne cha whéboonilhtsus. ꞌInkꞌez whéꞌninꞌulh 
ꞌinkꞌez tanutnai, ꞌinkꞌez tanutnih,

46  ꞌoh de ndet dzin ꞌet ndun be ꞌulhna-un ꞌaw yuka tsꞌe lhúhooli 
ꞌinkꞌez ntsꞌowhuya ꞌuhunitꞌoh-un utinelh ꞌaw tꞌeoonuszun, ꞌet ꞌoh whuya 
ꞌuhunitꞌoh whe oomoodih whusanátidalh. Tube yeꞌwhutilhyah, ꞌantsꞌi 
lhulcho kꞌeitatꞌus leꞌyutilelh ꞌinkꞌez ndai la Yakꞌusda kꞌunulheꞌustꞌenne 
butsꞌítikulh-i ꞌet didut cha whuz unꞌa za oogha óotatꞌalh.

47 ꞌInkꞌez mbe la ꞌulhna-un ꞌen oomoodih ndet la yutsꞌu hukwaꞌ ninzun-
un, ꞌet tsꞌiyawh tꞌeooninzun, ꞌet hoontsꞌi ꞌaw wheni lhálhditꞌoh ꞌinkꞌez 
yukꞌunulheꞌustꞌen, ꞌet huwa lhat whe ootaltsus.

48  ꞌEt hoontsꞌi mbe la tꞌeoonúszun dumoodih ndet la yutsꞌu hukwaꞌ 
ninzun-un, ꞌinkꞌez dude ꞌutꞌen kꞌoh huwa ootaltsus huba, dzoh tsulyaz za 
ootaltsus, ꞌaw lhat iloh. ꞌEt mbe la dune lhai oogha ntꞌai-un, ꞌen lhat-un 
yutsꞌu hukwaꞌ ntizilh. ꞌInkꞌez mbe la lhat-un ootlꞌahoolya, ꞌen ꞌon nus 
lhat-un yutsꞌu hukwaꞌ untizilh.

Sizi ꞌutni, “Dune lhchꞌaz nehúdutadalh ꞌet hukwa whusasya”
49 “Ndi yun kwun ookwꞌítasꞌalh ha whusasya. ꞌUdaꞌ ncha duzkꞌan.
50 ꞌEt hoontsꞌi be dune too be ꞌulꞌen-i, ꞌi be too beꞌ tiznelh hubaꞌ 

hoontꞌoh. ꞌEt lhaoodutanelh ꞌet whutsꞌun ꞌet huwa tube dzoh nuszut.
51 Tsꞌiyanne lhtsꞌun tsꞌihꞌun ꞌúhootꞌeꞌ, ꞌet hukwa ndi yun kꞌut whusasya 

nahzun eh? ꞌAwundooh! ꞌEt nohdusni, dune lhchꞌaz nehúdutadulh ꞌet 
hukwa whusasya.

52  ꞌEt ꞌandit njan whutsꞌun kwulane ꞌilhughun yoh dilhtsꞌine, ꞌenne 
lhchꞌaz nehúdutadulh. Tane, ꞌenne nane chꞌaz nehudutadulh, ꞌinkꞌez nane, 
ꞌenne tane chꞌaz nehúdutatꞌus.

53  Bubá duyeꞌ chꞌaz nédutadalh, ꞌinkꞌez ooyeꞌ ꞌen dubá chꞌaz 
nedutadalh. Buloo ꞌen cha dutseꞌ chꞌaz nedutadalh, ꞌinkꞌez ootseꞌ duloo 
chꞌaz nedutadalh. ꞌInkꞌez oobiz ꞌen cha duyasꞌat chꞌaz nedutadalh, ꞌinkꞌez 
ooyasꞌat ꞌen cha dubiz chꞌaz nedutadalh.”

Sizi Gri whusanatidalh-un soo cho ooka tse tsꞌúholeꞌ
54 ꞌEt lhane ꞌilhozdilne, ꞌet cha ꞌubulhni, “ꞌEt ndet la nooz de kwꞌus 

whúzdliꞌ nulhꞌen de, ꞌet ꞌaho ꞌudahniꞌ, ‘Tsꞌoh tselyaz naootilhtelh.’ ꞌInkꞌez 
ꞌet nduwhútꞌi.

55 ꞌInkꞌez nꞌaz tiztsꞌi te ꞌet ꞌudahni, ‘Tube whúntalwus wheꞌ whutꞌen,’ 
ꞌinkꞌez ꞌet nduwhútꞌi.

56  Nohni dune nalh duba naꞌudzooꞌne ahtꞌoh! Ndi yun kꞌut ꞌinkꞌez yat 
cha dawhutanelh-un, ꞌet tꞌeoonahzun. ꞌEt hoontsꞌi dáhoontꞌoh huwa ꞌandit 
dawhutanelh ꞌaw tꞌeoonuzáhzun?

57 ꞌInkꞌez nohnichꞌoh dahoontꞌoh huwa ntsꞌenꞌa tsꞌihꞌun unꞌa ꞌuhoontꞌoh-
un, ꞌet ꞌaw tꞌeoonuzáhzun?

58  ꞌEt mbe la nchꞌaz ditni-un, ꞌen nahiyilh-un but nenyutalhtelh, ꞌet 
whuz ahꞌus whe ꞌet tube ootsꞌun lhanaoodonleh hukwaꞌ ontꞌen. Doo 
ka la nahiyilh-un but nényutalhtelh ꞌinkꞌez nahiyilh-un neilhchuk-un 
tlꞌanyutilhtelh, ꞌinkꞌez neilhchuk-un ꞌanyutiꞌalh.

59 ꞌEt nohdusni ndi sooneya ntꞌum-iyaz hoontsꞌi, ꞌi tsꞌiyawh ookwꞌelha 
whutalhtselh, ꞌet whutsꞌun ꞌadutanꞌalh.”

Nohni noheni náhandunoohleh ꞌet dúlhahnel de,  
ꞌet de nohni tsꞌiyawh kwuncho yo tsꞌe tihdulh

13  1 ꞌEt ꞌoh daꞌ whulohne dune, ꞌenne Sizi ꞌuhuyulhni ntsꞌenꞌa 
la Galilee whutꞌenne ubanghanne bubulh dahooja la. ꞌEnne 

ꞌuhintꞌoh Galilee whutꞌenne Yakꞌusda ba ꞌuhudílhkꞌun whe Pilate 
ubanghan ꞌinkꞌez bubuzkaiꞌ nyoo hidílhkꞌun-i ootayunjut.

2  ꞌEt Sizi ꞌubulhni, “Ndunne Galilee whutꞌenne, ꞌenne ntsꞌenꞌa ꞌuhuja 
dzoh nuhuzde, ꞌet huwa ꞌuyoonne Galilee whutꞌenne anus lubeshi 
ꞌuhulhꞌen nahzun eh?

3  ꞌAwundooh nohdusni! ꞌEt hoontsꞌi nohni cha noheni náhandunoohleh 
ꞌet dúlhahnel de, ꞌet de nohni cha tsꞌiyawh, whuz unꞌa za tsꞌiyawh 
yaitáhdlah!

4 ꞌEt keyoh Siloam huwhútni, ꞌet tse whedinꞌai-i, ꞌi ndunne whunizyanne 
ꞌon ꞌat lhkꞌudine, ꞌenne bukꞌéningez whe tsꞌiyawh higan. ꞌEt Jerusalem 
whutꞌenne, ꞌenne buba nus lubeshi ꞌuhulhꞌenne ꞌuhintꞌoh nahzun eh?

5 ꞌAwundooh nohdusni! ꞌEt hoontsꞌi nohni cha noheni náhandunoohleh 
ꞌet dúlhahnel de, ꞌet de nohni cha tsꞌiyawh, whuz unꞌa za tsꞌiyawh 
yaitáhdlah!”

Ndi duchun, fig huyulhni, ꞌi be Lizwifne huhodutilꞌeh
6  ꞌEt doo cha Sizi huwa whutsꞌodulꞌeh-i be bubulh yalhduk whe nja 

dutni, “ꞌIlhoghun dune ꞌen mai chun, figs huyulhni-i, ꞌi oomaiꞌ haníyeh-i 
kꞌut, ꞌet ꞌilho há inulhyeh. ꞌInkꞌez ꞌilhoh dzin mai yughun ha itísꞌen. 
ꞌInkꞌez gak ꞌaw mai ooghu hooloh.

7 ꞌInkꞌez ꞌet oomai haníyeh-un huwunli-un ꞌuyulhni, ‘Whunilhꞌen eh? Tat 
yus kꞌut whutsꞌun ndi mai chun, figs huyulhni-i, oomaiꞌ kaitúsꞌen ꞌinkꞌez 
ꞌaw oomaiꞌ ooghu hooloh. Di ha yun kꞌut bulh hóonsool? Ntintselh!’

8  ꞌInkꞌez ꞌutni, ‘Moodih whute ꞌandit yus kꞌut za ootsꞌú halhozinꞌaih. 
Kꞌat oonat naootiskulh ꞌinkꞌez oogha soo haꞌ nuyeh-i bulh oogha ítasnalh.

9 ꞌEt soo oomaiꞌ whúzdliꞌ de, ꞌet sooꞌ hoontꞌoh. ꞌEt dúlhinel de, ꞌet de la 
ntooselh.’ ”

Tsꞌeketi ꞌen Satan yulhghel
10 ꞌEt ꞌawet dzin natsꞌulyis-un ꞌet ꞌilhoghun Lizwifne lugliz ꞌet 

whubodulhꞌeh.

11 Khunsul ꞌet ꞌilhoghun tsꞌeke whunizyat ꞌon ꞌat lhkꞌudit yus kꞌut ꞌet la 
ntsiꞌ-i nududeh-i tetsun yulhtsi whe ꞌen yudinda. ꞌEt huwa chanuti ꞌinkꞌez 
didutchꞌoh ꞌaw do naꞌootneh aitꞌoh.

12  Sizi yutilhꞌen ibulh, yuka huyih ꞌinkꞌez ꞌanih yulhni, ꞌinkꞌez ꞌuyulhni, 
“Tsꞌeke whe teintsun-un ꞌawet mba hukwꞌunaꞌitꞌoh!”

13  ꞌEt yukꞌedilni ꞌinkꞌez ꞌaho lhtsꞌe nadiski ꞌinkꞌez Yakꞌusda dílhtiꞌ.
14 ꞌEt hoontsꞌi ndun Lizwifne lugliz whumoodih ꞌen hunílchꞌe. 

Natsꞌulyis dzin ꞌet Sizi ndun tsꞌeke soo naꞌyinla ꞌet hukwa hunílchꞌe. 
ꞌInkꞌez ꞌilhozdilne bumoodih, ꞌen ꞌutni, “Lhkꞌutat dzin ꞌet dune ꞌuhootꞌen 
hubaꞌ hoontꞌoh. ꞌEt huwa ꞌutsꞌutꞌen dzin ꞌet ꞌawet za soo naꞌnohohooleh 
hubaꞌ hoontꞌoh. ꞌEt natsꞌulyiz dzin ꞌet ꞌaw soo naꞌnohotilelh ꞌet huba 
whusaóohyaꞌ huba lheꞌhootꞌoh,” ubulhni.

15 ꞌEt neMoodihti ꞌuyulhni, “Nyun dune nalh duba naꞌudzooꞌ-un ꞌintꞌoh! 
ꞌAlha lawk nohni ilohghun ahli whe natsꞌulyis-un dzin nohmusdoos dune 
kꞌus nohmuyool te musdoos bayoh ꞌadultsiꞌ-un, kꞌunawhꞌuk ꞌinkꞌez too 
kꞌez toolhdlooh aitꞌoh?

16  Ndun tsꞌeke ꞌilhoghun Abraham ootsꞌu haínzut-un ꞌinkꞌez Satan 
whunizyat ꞌon ꞌat lhkꞌudit yus kꞌut whe yulhghel. Soo cho howu nuni 
nahzut! ꞌAlha lawk natsꞌulyis-un dzin ꞌet ꞌaw kꞌunaootꞌuk aitꞌoh wheꞌ 
dahni?”

17 ꞌEt Sizi ndi khuni ꞌet dudániꞌ whe yuchꞌaz ditnine, ꞌenne tsꞌiyawh 
yooya huzdliꞌ. ꞌInkꞌez ꞌonghohne lhane ꞌen gha hoonzoo tuneꞌ ꞌustꞌen-un 
ꞌet huwa howu nálhni whe huhoontꞌiꞌ.

Haníyeh-i, mustard huyúlhni, ꞌi oogha whútsꞌodulꞌeh
18  ꞌEt Sizi ꞌubulhni, “Yakꞌusda whe lerwe unli-un, ꞌet ntsꞌenꞌa nohba 

dahoontꞌoh? ꞌInkꞌez ntsꞌenꞌa suba di bulh nohba lhundúwhultꞌoh nahzun?
19 Ndiz unꞌa nja duhoontꞌoh, ndi mai nintꞌum-i mustard huyulhni, ꞌi 

kꞌunꞌa ꞌuntꞌoh. ꞌI dune yunílhchoot ꞌinkꞌez haníyeh kꞌet ꞌainanꞌai ꞌinkꞌez 
hanányai. ꞌInkꞌez tube duchun dincha suliꞌ. ꞌInkꞌez dutꞌaiyaz oozischum 
kꞌut tꞌo nenínla.”

Yakꞌusda whe lerwe unli, lhes ntuldoh-i dultꞌoh
20 ꞌInkꞌez doo cha ꞌubulhni, “Ntsꞌenꞌa suba whunohuntistun Yakꞌusda 

whe lerwe unli?
21 Lhes ntuldoh-i dultꞌoh. Ndai la tsꞌeke yílhchoot ꞌinkꞌez lhes núdzaih-i, 

ꞌi ta tsetsai be úndeꞌooldzih-i dizbun. ꞌI ntuldoh-i bulh ꞌilho be yandzai, 
ꞌinkꞌez yunilhtlus. ꞌEt hukwꞌelhꞌaz ꞌudun neíninkai whe untílhdo.”

Hoondat-un datí-un hukwa daóohtni
22  ꞌEt hukwꞌelhꞌaz Sizi Jerusalem whuz tizya. ꞌInkꞌez keyoh whuti 

ꞌinkꞌez keyoh whuyaz ꞌet dune toyalh ꞌinkꞌez dune hodulhꞌeh.

23  ꞌEt ꞌilhoghun ꞌuyulhni, “Nemoodihti oolune za eh hudutijih?” ꞌInkꞌez 
Sizi ꞌubulhni,

24 “Hoondat-un datí-un hukwa daóohtni. ꞌEt nohdusni lhane ꞌet datí-un 
dahátidulh hukwaꞌ huntizilh, ꞌet hoontsꞌi ꞌaw ꞌuhooneh aitꞌoh.

25 ꞌEt ꞌilhoh yoh whumoodih dudinya ꞌinkꞌez dati dánaidintan, ꞌet 
nohni ꞌaz nudulhya ꞌinkꞌez dati dunulhkwꞌuz ꞌinkꞌez ꞌudahni, ‘Moodihti, 
moodihti neba dáhaꞌ dintih!’ ꞌEt laꞌ nohdóniꞌ, ‘ꞌAw tꞌenohnuzúszun ntsꞌez 
de háhdil.’

26  ꞌInkꞌez laꞌ ꞌudoohniꞌ, ‘Nyulh ꞌutsꞌuꞌalh ꞌinkꞌez nyulh ꞌútsꞌutnaiꞌ. ꞌInkꞌez 
nekeyoh whuti ꞌet daꞌ whuneoodilhꞌe inleꞌ.’

27 ꞌEt hoontsꞌi laꞌ dooniꞌ, ‘Nohdusni ntsꞌez de háhdil ꞌaw tꞌenohnuzúszun. 
Schꞌa nasahdilh! Nohni tsꞌiyawh tankꞌus neꞌzahtꞌen!’

28  Abraham, Isaac, Jacob, ꞌinkꞌez nus hooꞌenne, ꞌenne tsꞌiyawh, ndet la 
Yakꞌusda whe lerwe unli-un, ꞌet hudutáltsꞌilh ꞌinkꞌez ꞌet la bunoolhꞌen. ꞌEt 
ꞌoh de nohni tenanohonilhdil. ꞌEt de tihtso ꞌinkꞌez nohghoo lhudutihkꞌus.

29 ꞌOh de de lhane la ndaz de ꞌinkꞌez nyooz de, ꞌinkꞌez nus de, ꞌinkꞌez 
nyaz de, whuz de hahátidulh ꞌinkꞌez ndet la Yakꞌusda whe lerwe unli-un, 
ꞌet la nátlꞌahudutiltsꞌilh ꞌuhutiꞌulh ha.

30 ꞌEt ndóohoontꞌoh, whulohne ꞌudechoo unline, ꞌenne la ꞌudekꞌoh 
hutileh. ꞌInkꞌez whulohne ꞌudekꞌoh unline, ꞌenne la ꞌudechoo unline 
nahutidleh.”

31 ꞌEt dzin za whulohne Phariseene, ꞌenne Sizi highu nindil ꞌinkꞌez 
ꞌuhuyúlhni, “Naindalh ꞌinkꞌez njan whuchꞌa nasindaih. Herod 
nyutuzilhghelh hukwaꞌ ninzun!”

32  ꞌInkꞌez ꞌubulhni, “Nyoon ꞌuyoo unli-un, ndiz unꞌa sba dáhni, ‘Soo 
zolhtsꞌaiꞌ! ꞌAndit dzin ꞌinkꞌez bunde cha ntsiꞌ-i nududeh-i dune chꞌa 
hanánusyoot ꞌinkꞌez dune soo náꞌusꞌen, ꞌinkꞌez whulh tat dzin ꞌet la 
hukwa whusásya-un ꞌet lhadúlya-un tisdleh.’

33  ꞌEt hoontsꞌi ꞌandit dzin, ꞌinkꞌez bunde dzin ꞌinkꞌez ꞌom bun dzin 
kedutooszit hubaꞌ hoontꞌoh. ꞌAlhaꞌ hoontꞌoh whe ꞌaw nus hooꞌen-un, ꞌen 
ꞌaw keyoh Jerusalem whanꞌaz daóotsah huba lheꞌhóotꞌoh.

Jerusalem whutꞌenne, ꞌenne bugha Sizi oodzi unduda suliꞌ
34 “Nohni Jerusalem whutꞌenne, Jerusalem whutꞌenne, nohni ahtꞌen 

nus hooꞌenne ahghan. ꞌInkꞌez mbene la nohtsꞌu whelꞌaꞌne, ꞌenne cha tse 
be bubahghan. Dantꞌoh la lugok duduzkeh dutsꞌuntꞌaꞌ ubudilhtsꞌi, whuz 
unꞌa nohni cha dáwhultsuk whe ꞌilhunanohootásdlelh hukwaꞌ nuszun, ꞌet 
hoontsꞌi ꞌaw hukwa lheꞌnáhzun.

35 Soo cho whunulhꞌen, ꞌawet nohni Jerusalem whutꞌenne nohkeyoh ꞌaw 
hoonli hooloh suliꞌ whe nohba ꞌet nenáwhultsꞌut, ꞌet whuz unꞌa Yakꞌusda 
nohladutitnih. ꞌInkꞌez ꞌalhaꞌ nohdusni, ndet la whusaóotiltsꞌulh, ꞌet ꞌoh de 
ꞌet ndudútihnelh, ‘Mbe la Moodihti booziꞌ be whusatiyalh-un, ꞌen ꞌukꞌenus 

hoonzoo-un oogha whultsꞌut.’ ꞌEt ndudútihnelh ꞌet whutso, ꞌaw soohꞌen 
aitꞌoh.”

Natsꞌulyis-un dzin, ꞌet Sizi unduda-un soo náꞌyinla

14  1 ꞌEt ꞌawet ꞌilhoh dzin ꞌilhoghun Pharisee bumoodih ooyoh, ꞌet 
natsꞌulyis-un dzin, ꞌet Sizi lhes natitꞌulh ha danínya. ꞌEt soo cho 

hinilhꞌen.
2  ꞌEt khunsul ꞌilhoghun dune ooyustꞌe toh too whudizbun suliꞌ, ꞌet 

hukwꞌé unduda, ꞌen Sizi but usyin.
3  ꞌInkꞌez Sizi ndunne Moses be ꞌudustlꞌus kꞌut, daja ni whe beni hoonli 

be yalhdukne, ꞌinkꞌez Phariseene, ꞌenne cha ꞌubulhni, “ꞌEt neba tsꞌihꞌun 
ꞌuhoontꞌoh eh natsꞌulyis-un dzin dune soo naꞌtsꞌoolhꞌen?”

4 ꞌEt tsꞌiyawh tꞌehudusnih. ꞌInkꞌez nyoon dune yílhchoot ꞌinkꞌez soo 
naꞌyinla, ꞌinkꞌez yulanaditni.

5 ꞌEt ꞌubulhni, “Mbene ꞌuntꞌoh nohtoh muyool ꞌutꞌi-un kꞌus oomusdoos 
dune tsa kꞌet ꞌaltsꞌut de, ꞌaw natsꞌulyis dzin ꞌuhoontꞌoh ꞌet huwa eh ꞌaho 
ꞌaw hanálhuhitilhtelh nahzun eh?”

6  Njan ꞌet huwun uboodulhkut-un, ꞌaw daja hudooniꞌ aitꞌoh.

Dune ꞌuntꞌohne tihleh-un, ꞌet hukwa oohtꞌen junih
7 Mbene la ooghu nusjane kꞌus hoonzoo-un ꞌutahahóditꞌai ꞌinkꞌez 

bunilhꞌen wheꞌ hutꞌen. Inka huwa whutsꞌodulꞌeh-i be bubulh yalhduk whe 
nja dutni,

8  “Ntsꞌe la dune lhghu tikelh tsꞌe nohghu nusja de, kꞌus hoonzoo-un te 
natlꞌadoohdalh junih. Doo ka la nohan do ꞌuntꞌoh-un tilah highu nóyaꞌ.

9 ꞌEt de mbe la nohghu nusiya-un, ꞌen la ꞌunyudóniꞌ, ‘Sinda-un 
ootlꞌahóonꞌaih, ndun ꞌet oodaꞌ.’ ꞌInkꞌez ꞌet la yooya sinliꞌ whe ꞌukꞌenus 
ꞌudeyo ꞌet la nanátlꞌadondalh.

10 ꞌEt hoontsꞌi ntsꞌe nohghu nuhúzya-un whuz toohyaꞌ ꞌinkꞌez ꞌantsꞌi 
dati whenghoh nátlꞌadondalh. ꞌEt de la mbe nohghu nusiya-un ꞌen tilah 
ꞌunohdóniꞌ, ‘Skꞌeke ꞌuhoontꞌoh-un natlꞌadindaih.’ ꞌEt mbene la lutab kꞌut 
nyulh dilhtsꞌine, ꞌenne la nyodólhtiꞌ.

11 Soo cho whunulhꞌen, mbe la ncha naꞌdudilꞌi-un, ꞌen yooya tileh. 
ꞌInkꞌez mbe la teꞌdudilꞌen-un, ꞌen la ꞌuntꞌoh-un huyoolhtselh.”

12  Mbe la yughu nusiya-un, ꞌen Sizi ꞌuyulhni, “Ndet la dzetniz kꞌus 
hulhgha huwaꞌ tanꞌalh de, khun te nkꞌeke, kꞌus nyulhutsinke, kꞌus 
nyunatneke, kꞌus nyenghoh whutꞌine mbene la hoonzooꞌ ꞌuntꞌohne, ꞌenne 
tsꞌiyawh bughu nónyaꞌ junih. ꞌEt bughu nusinya de, ꞌenne tilah nghu 
nunáhoodaꞌ whe mba kꞌelha whutale.

13  ꞌEt hoontsꞌi huwaꞌ tanꞌalh de, ꞌet mbe la telꞌenne, ꞌinkꞌez dzoh 
nudilhne, ꞌinkꞌez ooyustꞌe bodinꞌaine, ꞌinkꞌez hoosꞌ̱enne cha, ꞌenne 
nduntꞌohne, ꞌenne za bughu nonyaꞌ.

14 ꞌEt la nyun ꞌukꞌenus hoonzoo-un nyulh ꞌúhoneh. ꞌEnne ꞌaw mba 
kꞌelha hoohoolhtselh aitꞌoh. ꞌInkꞌez nyun tsihꞌun ꞌuntꞌohne dunahudidil 
de, ꞌet de mba kꞌelha whutaleh ꞌet huwa.”

ꞌUdechoo bughu nusiyane, mbene la ꞌawundooh hutni,  
ꞌaw ꞌilhoghun hoontsꞌi ndi titꞌulh-i, ꞌaw hinalhuhootásdli

15 ꞌEt ꞌilhoghun dune lutab kꞌut yulh usda-un, ꞌen yudantsꞌo, ꞌen 
ꞌuyulhni, “Ndet la Yakꞌusda whe lerwe unli-un, mbene la ꞌet ꞌaꞌalhne, 
ꞌenne ꞌukꞌenus hoonzoo-un bugha whutaltsꞌulh!”

16  ꞌInkꞌez Sizi ꞌuyulhni, “ꞌIlhoghun dune hulhgha hooncha whe huwaꞌ 
ninꞌai. ꞌInkꞌez lhane ghu nusiya.

17 ꞌEt hulhgha naꞌhutitꞌulh-un dude ꞌulhna-un whe yálhꞌaꞌ ꞌinkꞌez mbene 
la bughu nusjane ubudóniꞌ, ‘ꞌAwet tsꞌiyai lhadúja, diz ahdulh!’

18  Tsꞌiyawh ꞌilhone hinli whe ꞌonilha ꞌaw ꞌuhooneh aitꞌoh hutni. ꞌEt 
ꞌudechoo-un nja dutni, ‘Si yun osket ꞌinkꞌez whuz tisyalh ntisꞌelh ha, ꞌet 
huwa ꞌaw oosneh aitꞌoh sba dóniꞌ.’

19 ꞌEt ꞌuyoon dune ꞌen cha nja dutni, ‘Kwulaiꞌ lhghuske musdoos dune 
osket. Tsꞌiyawh ubootásdzih ꞌinkꞌez nabuduntizꞌelh dahóotꞌeꞌ suba, ꞌet 
huwa ꞌaw oosneh aitꞌoh sba doniꞌ.’

20 ꞌUyoon cha ꞌet dutni, ‘ꞌAntsꞌiya ꞌat ustꞌi ꞌet huwa ꞌaw whuz toosyaꞌ 
aitꞌoh.’

21 ꞌEt be ꞌulhna-un yughu nanja ꞌinkꞌez dumoodih ꞌet huwun tsꞌiyawh 
yudániꞌ. ꞌInkꞌez ndun yoh whumoodih ꞌawet hunilchꞌe ꞌinkꞌez dude ꞌulhna-
un ꞌuyulhni, ‘Soo ꞌa cho! Keyoh whuti tsꞌínyalh ꞌinkꞌez tiyaz ndulcho whe 
ninya ꞌinkꞌez telꞌenne cha, ꞌinkꞌez dzoh nudilhne cha, ꞌinkꞌez hoosꞌ̱enne cha 
ꞌinkꞌez ooyustꞌe bodinlane cha, ꞌenne tsꞌiyawh sabinle!’ ꞌInkꞌez wheyálhꞌaꞌ.

22  ꞌUlhna-un whusanája ꞌinkꞌez ꞌutni, ‘Smoodih ntsꞌenꞌa ꞌudini-un, 
hukwꞌunꞌa ꞌusja, ꞌet hoontsꞌi ꞌawhuz hooncha-un whuzꞌai.’

23  ꞌInkꞌez moodih dude ꞌulhna-un ꞌulhni, ‘ꞌAwet ti whucho tsꞌinyalh 
ꞌinkꞌez ti whuyaz cha tsꞌinyalh ꞌinkꞌez dune tsꞌiyawh diz hutoodilh hukwaꞌ 
bilhꞌen, syoh whudoobun ha.

24 ꞌAlhaꞌ dusni whe nyudusni, ndunne ꞌudechoo bughu nusúsyane, ꞌaw 
ꞌilhoghun hoontsꞌi ndi titꞌulh-i ꞌaw hinalhuhootásdli.’ ”

Nohni nohtoh ꞌilhone ahli whe tsꞌiyawh ahtꞌi-i,  
ꞌaw oolahduzahni de, ꞌaw sgha hodulꞌehne oohleꞌ aitꞌoh

25 ꞌInkꞌez ꞌet lhane ꞌilhozdilne huyulh tizdil. ꞌInkꞌez butsꞌu nálhꞌa ꞌinkꞌez 
ꞌubulhni,

26  “Mbe la stsꞌu tiyalh seꞌ ꞌutꞌen kꞌoh ꞌuwhutilhꞌelh-un ꞌinkꞌez dubá 
ꞌinkꞌez duloo, duꞌat cha, ꞌinkꞌez duzkeh, dulhutsinke, ꞌinkꞌez dulhtuske, 
ꞌalha ꞌinkꞌez dichꞌoh whe yinka usda-un cha, ndi njan tsꞌiyawh hukwa 
lheꞌhunizun de, ꞌen ꞌaw sgha hodilꞌeꞌ-un ooleꞌ aitꞌoh.

Luke 14

The New Testament in Central Carrier of Canada, 2nd ed. © 2011, Wycliffe Bible Translators, Inc.



180

27 ꞌInkꞌez cha mbe la dutulalhgus lhudistel-un ꞌinkꞌez sulh untiyal-un, 
ꞌen ꞌaw sgha hodilꞌeꞌ-un ooleꞌ aitꞌoh.

28  Soo cho whunulhꞌen, mbe ꞌuntꞌoh nohtoh-un, whedinꞌai-i ꞌutilelh de, 
ꞌalha lawk ꞌaw ꞌudechoo nátlꞌadida ꞌinkꞌez daltsuk tileh ꞌaw lhuyóolhtoh 
daltsuk tileh nja wheninꞌai-i bé lhaoodutaneh-i?

29 Doo ka la ꞌaw ndulhinel de, ꞌinkꞌez yoh ookꞌuwhuzꞌai-i inla, ꞌet 
ꞌaw soo ꞌultsuk ye lhaoodutileh-i lhitꞌiꞌ de, ꞌet mbene la whunilhꞌenne, 
tsꞌiyawh highu tidloh.

30 ꞌInkꞌez la ꞌuhudooniꞌ, ‘Ndun dune whedinꞌai-i wheꞌyuninleꞌ ꞌinkꞌez ꞌaw 
lhai dooleh aitꞌoh!’

31 Kꞌus mbe lerwe ꞌutinelh ꞌuyoon lerwe bulh lhutigan hukwaꞌ ntizilh. 
ꞌAlha lawk ꞌaw ꞌudechoo nátlꞌadida ꞌinkꞌez hukwꞌu nuni noolhdzut 
datinelh. ꞌEt soo tilah 10,000ne duduneꞌne, ꞌenne be ndun ꞌuyoon lerwe 
ꞌen 20,000ne lhuganne, ꞌenne soo tilah ndunne 10,000ne be bududóyaꞌ?

32  ꞌEt kꞌus ndun ꞌuyoon lerwe ꞌen ꞌawhuz nilhdzaꞌ ꞌaz de hídulh whe, ꞌet 
khuni yuba naꞌane yutsꞌu whébalhꞌaꞌ, ntsꞌenꞌa suba tsꞌihꞌun nenáhohoꞌalh 
ꞌet huwa.

33  ꞌEt huwa nohni nohtoh ꞌilhone ahli whe, tsꞌiyawh ahtꞌi-i, ꞌaw 
oolahduzahni de, ꞌaw sgha hodilꞌeꞌne oohleꞌ aitꞌoh.

34 Lisel ꞌi ꞌuzooꞌ whe ꞌuntꞌoh. ꞌEt hoontsꞌi ꞌaw oonalhuwhúlhnih suliꞌ de, 
ntsꞌenꞌa suba doo cha oonawhúlniꞌ naoodleꞌ?

35 Lisel oonalhuhóolni de, ꞌaw hoonli huba lheꞌízooꞌ whe ꞌuntꞌoh. ꞌAw 
yun ba hoontsꞌi lheꞌizooꞌ. ꞌInkꞌez ꞌaw musdoos dáltsꞌiꞌ-un ꞌet hoontsꞌi huba 
lheꞌízooꞌ whe ꞌuntꞌoh. ꞌI ꞌantsꞌi dune tehúyulhkuk, huba ꞌuntꞌoh. Mbe la 
oodzeh hoonine hohoozólhtsꞌaiꞌ!”

ꞌUsbai ninta nilhtí-un

15  1 ꞌEt ꞌawet ndunne sooneya nalhdzoohne ꞌinkꞌez lubeshi ꞌulhꞌenne, 
ꞌenne cha tsꞌiyawh Sizi huyootuzálhtsꞌilh ha highu nindil.

2  ꞌInkꞌez ndunne Phariseene ꞌinkꞌez Moses be ꞌudustlꞌus ꞌukꞌununáguzne 
cha highu yawhenilhduk whe nja duhutni, “Nulhꞌen ndun dune ꞌen 
lubeshi ꞌulhꞌenne, ꞌenne bubulh neꞌutꞌen ꞌinkꞌez bubulh áꞌalh cha ꞌutꞌen.”

3  ꞌEt huwa oogha whutsꞌodulꞌeh-i be bubulh yalhduk whe nja dutni,
4 “Mbe ꞌuntꞌoh nohtoh dune ꞌen ꞌusbai 100 utꞌi whe ꞌilho ninta nilhti. 

ꞌAw 99 ꞌenne chuntoh ꞌawet nébuninla ꞌinkꞌez ꞌilhoghun ninta inilhti-un 
nayitálhtelh whutsꞌun yukunúta?

5 ꞌInkꞌez ndet la nayilhti whe duwus kꞌeyilhti ꞌinkꞌez hootátꞌeꞌ.
6  ꞌEt ꞌoh daꞌ duyoh tsꞌu naóosja dukꞌekene ꞌinkꞌez yenghoh

whutꞌine, ꞌenne tsꞌiyawh ꞌanih budaniꞌ ꞌinkꞌez ꞌubulhni, ‘Sulh hoonahtꞌiꞌ. 
Ndun seꞌusbaiyaz ninta nusti inleꞌ, ꞌen nasti!’

7 ꞌEt nohdusni, whuz unꞌa za ndun ꞌilhoghun dune dudeni 
nahundunizꞌai, ꞌen 99 tsꞌihꞌun ꞌuntꞌohne, ꞌenne ꞌudaꞌ dulubeshi chꞌa 

dudeni nahundunizdla. ꞌEt hoontsꞌi ndun ꞌilhoghun dune ꞌen gha ndo 
yakꞌuz dilhtsꞌine, ꞌenne buba nus ꞌon nus howun tálhni.”

ꞌIlho sooneya diztiꞌ-i ninta ininꞌai-i
8  “ꞌEt doo cha za ꞌilhoghun tsꞌeke whunizyai silver utꞌi ꞌinkꞌez ꞌilho 

ninta ninꞌai. ꞌAw eh too dizkꞌun nadulhkꞌan ꞌinkꞌez yoh tunáwhulhtsas, 
ꞌinkꞌez nayitáꞌalh whutsꞌun yukunúta?

9 ꞌInkꞌez ndet la nayinꞌai de dukꞌekene ꞌinkꞌez yenghoh whutꞌine, ꞌenne 
ꞌalhgoh ꞌanih budaniꞌ ꞌinkꞌez ꞌubudútanelh, ‘Sulh hóonahtꞌi! Ndi sooneya 
ꞌilho ninta nusꞌai-i nasꞌai!’

10 Whuz unꞌa za nohdusni, ꞌilhoghun dudeni nahundunizꞌai de, ꞌet de 
Yakꞌusda oolizasne, ꞌenne tsꞌiyawh howun tálhni.”

ꞌIlhoghun nintaltsꞌut inleꞌ ꞌawet nasti
11 Sizi ꞌet ꞌutni, “ꞌIlhoghun dune, nane ooyeꞌ hooni.
12  ꞌUdekꞌoh-un ꞌet dubá ndúyulhni, ‘ꞌUbá ndai la sba naootándzilh-i 

ꞌandit tsꞌiyawh stlainle.’ Inka ndun oobá ndai la duyeꞌ buba 
nayootádzilh-i, tsꞌiyawh buba lhkꞌéyanla.

13  ꞌEt hukwꞌelhꞌaz ꞌaw lhat dzin lhiloh, ꞌet ꞌudekꞌoh-un yugha ininlai-i, 
tsꞌiyawh soo neninla. ꞌInkꞌez keyoh nilhdzaꞌ tsꞌe tsꞌu whinya. ꞌEt whuz 
oozya whe ndai la yutꞌi-i, ꞌi tsꞌiyawh ye nzóodalꞌeꞌ ꞌinkꞌez gak yulhtsi.

14 ꞌOh daꞌ ꞌet ndai la yutsꞌu yoozi-i tsꞌiyawh gak yulhtsi whe, ꞌet nyo yun 
kꞌut dai cho whúzdliꞌ. ꞌInkꞌez ndun chilh tsꞌiya-i ye ndunidzit suliꞌ.

15 Inka ꞌilhoghun dune ꞌet yun utꞌí-un, ꞌen ꞌutꞌen yugha nínꞌai. ꞌInkꞌez 
hanulhyeh tsꞌe wheyálhꞌaꞌ, ꞌet gugoos ghá tiꞌaih ha.

16  ꞌEt ooyeꞌíltsꞌul kꞌet ꞌet dunínzun, nyoo gugoos yuꞌalh-i, ꞌi uncha 
usꞌalh, ninzun. ꞌEt hoontsꞌi ꞌaw dune yugha lhéꞌusꞌai.

17 ꞌEt beni oogha nadiltsꞌut leꞌuja ꞌinkꞌez ꞌutni, ‘Daltsukne ꞌubá ba 
ꞌutꞌenne huyaꞌalh-i buba nus-i niltsuk, ꞌinkꞌez si njan lheꞌustꞌoh! ꞌAwet dai 
súzulhghe!

18  Dunadósjaꞌ ꞌinkꞌez ꞌubá ootsꞌu nátoosjaꞌ ꞌinkꞌez la ꞌudósniꞌ, ꞌubá yakꞌuz 
whudulhyoh cha lubeshi usdla ꞌinkꞌez nyun mbut cha.

19 ꞌAw ꞌon ꞌat syeꞌ sudutanelh huba soo lheꞌuzdzooꞌ. ꞌEt huwa ndunne 
mba ꞌutꞌenne kꞌunꞌa ꞌusolhdzin.’

20 Inka ꞌet ꞌawet dubá tsꞌu nátisja. ꞌAwhuz yoo ꞌaz de nádalh, oobá 
yutilhꞌen whe ꞌaho yugha teꞌninzin. Yududílhgaih ꞌinkꞌez duyeꞌ dushih beꞌ 
yilchoot ꞌinkꞌez naiditsꞌooz.

21 ꞌInkꞌez ooyeꞌ ꞌuyúlhni, ‘ꞌUbá yakꞌuz whudulhyoh lubeshi usdla ꞌinkꞌez 
nyun mbut cha. ꞌAw ꞌon ꞌat nyeꞌ sodutánelh huba soo lhéꞌuzdzooꞌ.’

22  ꞌEt hoontsꞌi oobá dude ꞌustlenne butsꞌun ꞌet dutni, ‘Naih ꞌukꞌenus 
unzoo-i whusalhchoos ꞌinkꞌez be sóo naidulhleh, ꞌinkꞌez la tultꞌo cha oola 
nedahꞌaih ꞌinkꞌez kegon cha belhꞌes.

23  ꞌInkꞌez musdoosyaz nilhkꞌa-i ulhchoot ꞌinkꞌez nasulhghe! ꞌEt la 
ꞌutsꞌooꞌalh ꞌinkꞌez tsꞌonólhni.

24 Syeꞌ dazsai inleꞌ ꞌinkꞌez ꞌandit nahítnaꞌ leꞌhoontꞌoh. Ninta nusti inleꞌ, 
ꞌinkꞌez ꞌandit nasti.’ ꞌEt la ꞌawet tsꞌiyanne hiyulh whúnilhni.

25 ꞌEt ooyeꞌ, ꞌudetso whudilhdzulh-un, ꞌen haníyeh tsꞌe ꞌutꞌen. ꞌEt yoh 
tsꞌu natisja. ꞌAwet whenghoh nadalh whe ꞌet shun cha ꞌinkꞌez hanudaih-un 
ꞌet whuduztsꞌai.

26  ꞌInkꞌez ꞌilhoghun tsꞌoodun ye ꞌulhna-un ꞌanih yulhni ꞌinkꞌez 
yoodulhkut, ‘Dawhutni wheꞌ whutni?’

27 ꞌInkꞌez ꞌuyúlhni, ‘Nyulhutsin whusanája. Soo ꞌuntꞌoh ꞌinkꞌez dálhitꞌoh 
whe whusanája. ꞌEt huwa mbá musdoosyaz nilhkꞌa-i nasilhghi.’

28  ꞌEt hoontsꞌi bulhutsin ꞌudetso-un hunilchꞌe. ꞌInkꞌez ꞌaw yoh tsꞌu 
nátoojaꞌ hukwa lheꞌnizun. ꞌEt oobá tenínya ꞌinkꞌez yughu tedudli.

29 ꞌInkꞌez dubá ꞌuyúlhni, ‘Nilhꞌen lheꞌwhuldzoh mba ꞌustꞌen. ꞌInkꞌez ꞌaw 
nghuni ꞌilho hoontsꞌi kꞌulhúsyus. ꞌEt hoontsꞌi ꞌaw ꞌusbai tꞌumyaz hoontsꞌi 
sgha lhilhtel skꞌekene bubulh whúnosni ha.

30 ꞌEt hoontsꞌi ndun nyeꞌ, ꞌen, ndai oogha íninꞌai-i, ꞌi tsꞌekoo ꞌulꞌenne, 
ꞌenne bukꞌuz tsꞌiya-i yulhtsi ꞌinkꞌez musdoosyaz nilhkꞌa-i ooba nasílghi!’

31 ꞌInkꞌez ꞌuyulhni, ‘Syeꞌ ꞌahoolhdzin sulh ꞌíntꞌoh. ꞌInkꞌez ndai la ustꞌi-i, 
tsꞌiyawh nyun nchꞌeꞌ ꞌuntꞌoh.

32  ꞌEt tsꞌihꞌun unꞌa ꞌuhoontꞌoh tsꞌonólhni ꞌinkꞌez tsꞌohótꞌeꞌ hubaꞌ 
hoontꞌoh. Nyulhutsin dazsai inleꞌ, ꞌen nakhitnaꞌ. Nintaltsꞌut inleꞌ, ꞌawet 
nasti.’ ”

ꞌAw Yakꞌusda cha ꞌinkꞌez sooneya cha ba ꞌontꞌen aitꞌoh

16  1 ꞌInkꞌez ꞌet cha yugha hodulꞌehne, ꞌenne ꞌubulhni, “ꞌIlhoghun 
dune hoonzooꞌ ꞌuntꞌoh-un, ꞌen yoh whumoodih utꞌi. ꞌEt 

ꞌuyoonne ꞌuhuyulhni, ‘Nyoh whumoodih-un ndai la intꞌi-i, ye 
únzoodilꞌi.’

2  Inka ꞌanih yudaniꞌ ꞌinkꞌez ꞌuyulhni, ‘Daja hutni-un nyulh udustsꞌo? 
Ntsꞌenꞌa syoh whumoodih inli-un, ꞌet tsꞌiyawh sba ꞌukꞌehóonges. ꞌAwet 
syoh whumoodih inli-un ꞌetsul ꞌinja wheꞌ hoontꞌoh!’

3  ꞌEt ndun yoh whumoodih inleꞌ-un dichꞌoh naꞌdudutni, ‘Daoosneh cha 
há la? Smoodih ꞌawet seꞌ ꞌutꞌen sghu naílhchoot. ꞌAw soo lheꞌuztus yun 
whutiskaih whuba. ꞌInkꞌez datisó-un cha hukwayá usdli.

4 Datísnelh-un howu nuni níszut. Ndet la seꞌ ꞌutꞌen njan ninta nusꞌai de, 
dunene buyoh tsꞌe soo la dasóholhtelh.’

5 Inka mbene la oomoodih ꞌilhone hinli whe butsꞌú whulhꞌaine, tsꞌiyawh 
ꞌanih budániꞌ. ꞌInkꞌez ꞌudechoo-un ꞌen yoodulhkut, ‘Smoodih daltsuk ntsꞌu 
whulhꞌai?’

6  ꞌEt ꞌuyúlhni, ‘Khe 100 bundéꞌoolhdzai-i.’ ꞌInkꞌez ꞌuyulhni, ‘Soo ꞌa 
natlꞌadindaih ꞌinkꞌez bé ntsꞌu whuzꞌai-i 50 za ꞌukꞌeinges!’

7 ꞌEt ꞌilhoghun cha ꞌuyulhni, ‘Nyun doꞌ, daltsuk ntsꞌú whuzꞌai?’ 
ꞌInkꞌez ꞌuyúlhni, ‘Tlꞌo maiꞌ 100 bundéꞌoolhdzai-i.’ ꞌEt ꞌuyulhni, ‘Bé ntsꞌu 
whuzꞌai-i, 80 za ꞌukꞌeꞌinges!’

8  Ndun tsꞌihꞌun lheꞌitꞌoh-un yoh whumoodih, tube ꞌuyoo unli whe ꞌuja. 
Inka ꞌuyulhni oomoodih, ‘ꞌAw soo tsꞌihꞌun unꞌa lheꞌinel, ꞌet hoontsꞌi ꞌuyoo 
inli whe ꞌinja!’ ” ꞌEt Sizi ꞌubulhni, “Ndiz unꞌa nja duhoontꞌoh, mbene la 
ooba ꞌalha lheꞌhootꞌohne, ꞌenne ꞌuyoo unline ꞌuntꞌoh ꞌinkꞌez mbene la 
Yakꞌusda ba be hootꞌen unline, ꞌenne buba nus ꞌuyoo hinli.

9 ꞌInkꞌez nohdusni, ndi sooneya, ꞌi be kꞌeke nahultsih. ꞌInkꞌez datíhtsah 
de, ꞌet de si, ndo yakꞌuz ꞌilhiz ꞌuhoontꞌoh tsꞌe, whuz la danóhoholelh.

10 Ndai la ꞌaw hoonli lhuhóloh-un, ꞌet tsꞌihꞌun neꞌwhulhꞌen de, ndai 
hooncha-un ꞌet cha tsꞌihꞌun neꞌwhutilhꞌen. ꞌEt mbe la hoontsool-unyaz be 
tankꞌus ꞌuntꞌoh-un, ꞌen hooncha cha whuz unꞌa za ꞌet ndutitꞌelh.

11 ꞌEt huwa ndi sooneya, ꞌi be tsꞌihꞌun nulhéꞌzahtꞌen de, ntsꞌenꞌa suba 
ndai la soo be hoonzooꞌ hoontꞌoh-i, nohtlꞌayóoꞌalh?

12  ꞌEt nohni ndai la ꞌuyoonne chꞌeꞌ ꞌi be tsꞌihꞌun lheꞌáhnel de, ꞌet mbe 
suba ooneh ndi nohchꞌeꞌ unli-i nohtlꞌayóoꞌalh?

13  ꞌAw ꞌilhoghun ꞌustlé-un ꞌen ꞌaw nane moodih ba ꞌootꞌen aitꞌoh. ꞌEt 
ꞌilhoghun ꞌen yutsꞌu dutitni ꞌinkꞌez ꞌilhoghun yukꞌetitsiꞌ. Kꞌus ꞌilhoghun 
yukꞌúneꞌtitꞌen ꞌinkꞌez ꞌilhoghun yuchꞌaz dútatni. ꞌAw Yakꞌusda cha kꞌuneꞌ 
ꞌintꞌen ꞌinkꞌez sooneya cha kꞌuneꞌ ꞌontꞌen aitꞌoh.”

Ndai la dune ba díztiꞌ-i, ꞌi Yakꞌusda yutsꞌu dutni whe ꞌuntꞌoh
14 ꞌEt nyoonne Phariseene, ꞌenne sooneya buba diztiꞌne ꞌuhintꞌoh. ꞌEnne 

cha soo ntsꞌenꞌa la daja ni tsꞌiyawh hidantsꞌo, ꞌinkꞌez highudloh.
15 Inka ꞌubulhni, “Nohni ndiz unꞌa nja dahtꞌoh. dunene toh nohnichꞌoh 

soo tsꞌihꞌun ꞌuntꞌohne naꞌdudulhꞌi, ꞌet hoontsꞌi Yakꞌusda nohdzi dantꞌoh 
la tsꞌiyawh soo tsꞌihꞌun tꞌeooninzun. Ndai la dune ba díztiꞌ-i, ꞌi Yakꞌusda 
yutsꞌu dutni whe ꞌuntꞌoh.

16  Moses be ꞌudustlꞌus cha ꞌinkꞌez nus hooꞌenne bubeꞌ ꞌudustlꞌus cha 
ndet whutsꞌun la John dune too be ꞌulhꞌen-un khuna daꞌ, ꞌet whutsꞌun 
dune hikꞌuneꞌ ꞌootꞌen hubaꞌ hoontꞌoh. ꞌEt whutsꞌun whudutizut ndet 
la Yakꞌusda whe lerwe unli-un, ꞌet huwun khuni unzoo-i dunene hiye 
yalhduk. ꞌInkꞌez tsꞌiyanne ꞌet whuz unꞌa húkwaꞌ hutꞌen.

17 ꞌEt tube howa whulnaꞌ whe ndo yatꞌah ꞌinkꞌez ndi yun cha hooloh 
whutaleh. ꞌEt hoontsꞌi ꞌon nus howa whulnaꞌ whe Moses be ꞌudustlꞌus kꞌut 
ꞌukꞌenus hoontsool-unyaz ꞌukꞌehóoguz-un, ꞌet hoontsꞌi ꞌaw hooloh hóleꞌ 
aitꞌoh.

18  ꞌEt mbe la dune duꞌat ꞌetsul ꞌinla-un ꞌinkꞌez ꞌuyoon tsꞌeke ghu nasda 
de, ndun dune ꞌen lubeshi ꞌulhꞌen. ꞌInkꞌez mbe la tsꞌeke duki chꞌa nasja-un 
ꞌinkꞌez ꞌuyoon dune ghu nasda de, ndun dune ꞌen cha lubeshi ꞌulhꞌen whe 
ꞌuntꞌoh.”

Lazarus ꞌinkꞌez dune hoonzoo ꞌuntꞌoh-un
19 “ꞌEt ꞌawet ꞌilhoghun dune hoonzooꞌ ꞌuntꞌoh-un, ꞌen naih dulkꞌun-i 

diztiꞌ-i ꞌinkꞌez laiyin diztiꞌ-i cha, ꞌi ye dune unli. Dzin totsuk unzoo-i za 
duyeyulꞌalh.

20 ꞌInkꞌez ꞌilhoghun dune telꞌen-un, ꞌen Lazarus huyulhni, ꞌen ooyustꞌe 
ndulcho whe ooka whulhjut. ꞌInkꞌez nyoon dune hoonzooꞌ ꞌuntꞌoh-un 
yudati ꞌet huyulhti.

21 Ndai hoonzooꞌ ꞌuntꞌoh-un oolutab kꞌut whenghukat-i, ꞌi uncha usꞌalh 
ninzun. Lhike ꞌenne hoontsꞌi highulgok whe hika kꞌet whúdlat.

22  ꞌEt ndun dune telꞌen-un dazsai. ꞌInkꞌez lizasne, ꞌenne Abraham zih 
nehinilhti. ꞌInkꞌez nyoon hoonzooꞌ ꞌuntꞌoh-un cha dazsai. ꞌInkꞌez ꞌahuyalhti.

23  ꞌEt ndun ꞌen yaidlanne toh usda ꞌinkꞌez tube dzoh nuzut. ꞌEt ndo 
yútanꞌen whe nilhdzaꞌ ꞌet Lazarus, Abraham yuzih usda whe ꞌubutilhꞌen.

24 ꞌEt tube soo cho yutsꞌu huyih ꞌinkꞌez yulhni, ‘ꞌUbá, Abraham, sgha 
teꞌninzeh! Lazarus ꞌen stsꞌilhꞌalh! Dzohtsulyaz dulasga be toot nudoolga 
ꞌinkꞌez ꞌi be la stsoola kꞌut nawhunoolhtsul, ꞌi be la nanóskꞌas! Ndi kwun ꞌi 
be dzoh nuszut!’ yulhni.

25 ꞌEt hoontsꞌi Abraham ꞌuyulhni, ‘Syeꞌ yinka sinda daꞌ whunailnih eh? 
Tsꞌiyaitsuk unzoo-i nghánkat. ꞌEt hoontsꞌi Lazarus ntsiꞌ-i za ooghankat. 
ꞌInkꞌez ꞌet ꞌawet ꞌen hoonzoo-un ooghá whultsꞌut, ꞌinkꞌez nyun ꞌandit dzoh 
ninzut.

26  ꞌInkꞌez ꞌaw ꞌet za iloh, nyun ꞌinkꞌez wheni neulh eguz tube yádalhdzaꞌ 
wheꞌ hoontꞌoh. ꞌEt huwa njan whutsꞌun ꞌaw ntsꞌó tooyaꞌ aitꞌoh kꞌus nyun 
ntsꞌungus whutsꞌun cha ꞌaw diz hutooyaꞌ aitꞌoh.’

27 ꞌEt ꞌuyúlhni, ‘ꞌUbá Abraham ntsꞌu tedusdli, Lazarus ꞌen ꞌubá ooyoh 
tsꞌe ilhꞌalh.

28  Kwulane sulhutsinke hooni. Khun tilah khuni bugha óoꞌalh. Doo ka 
si njan dune dzoh nudeh tsꞌe hutoodilh.’

29 ꞌEt Abraham ꞌuyulhni, ‘Moses be ꞌudustlꞌus cha ꞌinkꞌez nus hooꞌenne 
bubeꞌ ꞌudustlꞌus cha hutꞌi. ꞌI huyoozólhtsꞌaiꞌ da.’

30 ꞌInkꞌez ꞌuyulhni, ‘ꞌAwundooh ꞌubá Abraham. ꞌEt ꞌilhoghun yaidlanne toh 
tsꞌe hanája de ꞌinkꞌez butsꞌu tizya de, ꞌet huwa la dudeni nahondunooleh.’

31 ꞌInkꞌez ꞌuyulhni, ‘Moses be ꞌudustlꞌus cha ꞌinkꞌez nus hooꞌenne bubeꞌ 
ꞌudustlꞌus cha, daja ni la ꞌaw huyoozólhtsꞌai hukwa lheꞌhunizun de, ꞌet 
ntsꞌenꞌa ꞌilhughun dazsai-un yaidlanne tuz hanaja de, ꞌen hoontsꞌi ꞌaw 
bubeni ꞌutsꞌun náꞌyooleh aitꞌoh.’ ”

Mbe la dune tankꞌus nénilhtꞌine, ꞌen oogha ꞌet duwhutꞌen-un,  
ꞌet dawhultsiꞌ-un ootsꞌu hóoltsꞌulh

17  1 ꞌInkꞌez Sizi yugha hodulꞌehne ꞌet ndubulhni, “Whe tankꞌus 
uznintꞌi-un ꞌahoolhyiz ꞌet whuzdla wheꞌ hoontꞌoh. ꞌEt hoontsꞌi 

mbe la dune oogha tankꞌus ꞌúwhutꞌen-un, ꞌet dawhultsiꞌ-un ootsꞌu 
hóoltsꞌulh.

2  Ndunne tsꞌoodunneyaz ꞌinkꞌez ndun dune ꞌen gha tankꞌus ꞌúhutꞌen 
suliꞌ de, ꞌen dune tse cho hitsꞌilchun edinguz ꞌinkꞌez soo takhulh-un 
tahúyano de, ꞌet daꞌ ꞌon nus hózooꞌ ooleꞌ.

3  ꞌEt huwa soo cho khahdli. ꞌEt nohulhutsinke nohdulhyoh ꞌuhuja 
de, ꞌet de hukwaꞌ budóhniꞌ. ꞌEt dudeni náhundunizꞌai de, ꞌet de buba 
whunaoodoolhnoh.

4 ꞌEt ꞌilhoh dzin lhtakꞌantꞌit ndulhyoh ꞌuja de, ꞌet ꞌoh totsuk nghu nadaih 
ꞌinkꞌez, ‘Seni náhandunisꞌai,’ nyúlhni de ooba whunaoodolnoh.”

Ntsꞌoh dahooja hoontsꞌi, be ꞌalhaꞌ hoontꞌoh-i 
be neMoodihti ookꞌuneꞌ tsꞌootꞌen

5 ꞌInkꞌez whelꞌaꞌne neMoodihti huyulhni, “Be néba ꞌalhaꞌ hoontꞌoh-i, ꞌon 
nus ꞌultus neba ilhtsi.”

6  ꞌEt neMoodihti ꞌubulhni, “ꞌUkꞌenus haníyeh maiꞌ nintꞌum-i, mustard 
huyulhni, ꞌet nohba ꞌalhaꞌ hoontꞌoh-un, ꞌet ꞌuwhulcho de, nyoo duchun 
haníyeh-i, mulberry huyulhni, ꞌet Yakꞌusda oodolhkut, ‘Ndi duchun 
ooghih tubulh hanaílhchꞌoolh ꞌinkꞌez nyo bun cho kꞌet ꞌet ꞌanainꞌaih.’ ꞌEt 
la Yakꞌusda nohkꞌoh tsꞌe ꞌooneh.

7 ꞌInkꞌez nohni nohtoh ꞌilhoghun noheꞌulhna-un unli. ꞌEt ndun ꞌen 
haníyeh kꞌet nawhulhchꞌul kꞌus ꞌusbai ghunli. ꞌEt ndi hanúlhyeh kꞌus 
whuz de hanája. ꞌEt diz unꞌa tilah ꞌudóniꞌ, ‘Soo ꞌa! Natlꞌadindaih ꞌinkꞌez 
naꞌintꞌalh!’

8  ꞌAwundooh! Kꞌus ndiz unꞌa njan dúdoniꞌ, ‘Hulhgha natistꞌulh-i sba 
lhadinle, ꞌinkꞌez soo cho soo nadintneh! ꞌInkꞌez sba hukwꞌeꞌinle, bulh 
naꞌtistꞌulh-i cha sba hukwꞌeínkaih. ꞌInkꞌez naꞌistꞌal hukwꞌelhꞌaz ꞌet la 
naꞌontꞌalh.’

9 ꞌEt nyoon be ꞌulhna-un ndet la yutlꞌahonla-un ꞌet tsꞌiyantsuk 
lhaoodinla. ꞌEt duja-un ꞌet huwa eh musi yudutanelh? ꞌAwundooh 
nuszun.

10 ꞌEt whuz unꞌa za nohni cha, ndet la daoohtꞌen-un nohodaniꞌ, ꞌet 
tsꞌiyawh lhaoodahla de, ꞌet ꞌinkꞌez nja dudútihnelh, ‘ꞌAw whulukhun za 
huba tsꞌinzoo-un hoonli. Daja nehutni, ꞌoh te za neꞌtsꞌutꞌen.’ ”

Dune ooka whulhjut-un, ooba ꞌalhaꞌ hoontꞌoh-i, ꞌi be soo náꞌuja
11 ꞌEt ꞌawet Sizi Jerusalem tizya whe yun kꞌut Samaria ꞌinkꞌez yun kꞌut 

Galilee cha whulheguz lhuseya.
12  ꞌEt whuz uyalh whe keyoh whuyaz nenínya. ꞌEt whunizyane ndulcho 

whe buka whulhjut-i, ꞌi leprosy huyúlhni, ꞌí be undudane, hidudizdil. 
ꞌInkꞌez highu nilhdzaꞌ nódilhya.

13  ꞌEt whutsꞌun hitsꞌu huyih, “Sizi neMoodih, negha teꞌninzeh!”

14 ꞌEt Sizi ubunilhꞌen ꞌinkꞌez ꞌubulhni, “Lubret tsꞌohdulh. ꞌEn 
nohnoolhꞌen hoonli-unyaz tilah nohghu nahóꞌalh.” ꞌEt ꞌawhuz whuz 
hidulh whe soo naꞌhuja.

15 ꞌEt ꞌilhoghun soo naꞌuja tꞌewhunanzin whe ꞌet nohundunizya ꞌinkꞌez 
yutsꞌu naoosja. ꞌEt soo tube cho Yakꞌusda dálhtiꞌ.

16  ꞌEt Sizi yubut yun ꞌet nachániti, ꞌinkꞌez lhkꞌuz te musi yulhni. ꞌEn 
dune Samaria whutꞌen-un ꞌuntꞌoh.

17 ꞌEt Sizi ꞌuyúlhni, “Whunizyane lakw eh soo naꞌhuja? Ndunne ꞌilho 
hoolohne ntsꞌe whehándil?

18  ꞌEt ndun ꞌudun keyoh tsꞌu hainya-un, ꞌen za whusanaja ꞌinkꞌez 
Yakꞌusda musi yulhni.”

19 ꞌInkꞌez Sizi ꞌuyulhni, “Dudinyaih ꞌinkꞌez naindalh. Mba ꞌalhaꞌ 
hoontꞌoh-i, ꞌi be soo naꞌinja.”

Nkede ꞌuwhutanelh Yakꞌusda whulerwe unli-un whusaootiltsꞌulh
20 ꞌEt whulohne Phariseene, ꞌenne Sizi huyoodulhkut, “Nkede 

ꞌuwhutanelh Yakꞌusda whulerwe unli-un whusaootiltsꞌulh?” ꞌEt ꞌubulhni, 
“Yakꞌusda whulerwe unli-un, ꞌaw ntsꞌenꞌa whusaootiltsꞌulh-un, ꞌet ꞌaw 
whunoolhꞌen aitꞌoh.

21 ꞌAw ꞌilhoghun hoontsꞌi dooniꞌ aitꞌoh, ‘Njan whunulhꞌen ꞌet 
ꞌuhoontꞌoh,’ kꞌus, ‘Nghut ꞌuhoontꞌoh.’ ꞌEt Yakꞌusda whulerwe unli-un ꞌudaꞌ 
nohbulh ꞌoohoontꞌoh wheꞌ hoontꞌoh.”

22  ꞌInkꞌez ꞌet yugha hodulꞌehne ubulhni, “ꞌEt ꞌoh dzin whusaóotikulh 
ꞌinkꞌez yinka dune yeꞌ, ꞌilhoh dzin whutihꞌelh hukwaꞌ ntihzilh, ꞌet hoontsꞌi 
ꞌaw hoohꞌen aitꞌoh.

23 ꞌEt la ꞌonghohne dune ꞌet la ndunóhodoniꞌ, ‘ꞌOn ꞌun whunulhꞌen!’ kꞌus 
‘Njan whunulhꞌen!’ Khun butsꞌu toohdilh junih ꞌinkꞌez bubun toohdilh junih!

24 Ntsꞌenꞌa la ditni kwun ꞌoolhges te ndulcho whe bé hooltsih, ꞌet whuz unꞌa 
za yinka dune yeꞌ, oodzin de ndulcho whe tsꞌiyanne ba be hoodutaltsilh.

25 ꞌEt hoontsꞌi ꞌudechoo lhat-un whe dzoh nutizut hubaꞌ hoontꞌoh. 
ꞌInkꞌez ꞌandit whudizulhne dune hikalheꞌuntiszil.

26  ꞌEt ntsꞌenꞌa la ꞌoh daꞌ Noah oodzin whudizulh daꞌ, dahoontꞌoh inleꞌ la, 
ꞌet whuz unꞌa za yinka dune yeꞌ dzin ꞌet duwhútatꞌelh.

27 ꞌEt tsꞌiyanne ꞌuhaꞌalh zaꞌ hutꞌen, ꞌinkꞌez tahunutnai. Dunene cha 
ꞌinkꞌez tsꞌekoo cha lhgho dilhtsꞌi. ꞌInkꞌez ꞌoh daꞌ ntsꞌenꞌa la Noah tsꞌi cho 
be ínya ꞌinkꞌez ꞌet too dudiltꞌo ꞌinkꞌez tsꞌiyanne too hubanghan.

28  ꞌInkꞌez ndun Lot ꞌen khuna daꞌ whuz unꞌa ꞌet dúhooja. ꞌEt tsꞌiyanne 
ꞌuhaꞌalh zaꞌ hutꞌen ꞌinkꞌez tahunutnai. ꞌOohooket ꞌinkꞌez ꞌeꞌhooket. 
ꞌAꞌhunule ꞌinkꞌez yoh ꞌuhuwhulhꞌen chaꞌ hutꞌen.

29 ꞌEt ꞌoh daꞌ dzin Lot keyoh Sodom huwhutni-un huwu whenaja whe 
kwun ꞌinkꞌez tse dizkꞌun-i ndus de yakꞌuz tsꞌe náilhtan, ꞌinkꞌez tsꞌiyawh 
gak hubulhtsi.

30 ꞌInkꞌez ndet dzin ꞌuwhutanelh whe yinka dune yeꞌ be hóodutaltselh, 
ꞌet whuz unꞌa ndó tanelh.

31 ꞌEt ꞌoh de dzin, mbe dune dubun kꞌut nalyis whe, ꞌen ꞌaw yo natoojaꞌ 
ꞌinkꞌez duyoh tsꞌe ye ꞌuntꞌoh-i ꞌaw nayólhchoot aitꞌoh. ꞌEt whuz unꞌa 
za mbe la dune haníyeh kꞌet ꞌutꞌen-un, ꞌen duyoh tsꞌe ꞌaw ye ꞌuntꞌoh-i 
hanaóojaꞌ aitꞌoh. Khun ꞌuwhutánelh ꞌet huwa.

32  Lot ooꞌat ꞌen oonalhnih!
33  Mbe la dichꞌoh whe khuna-un, ꞌet ꞌududoolyih hukwa ꞌutꞌen-un, 

ꞌen ye khuna-i ninta itáꞌalh. ꞌInkꞌez mbe la dichꞌoh whe khuna-un ninta 
ooninꞌai de, ꞌen ꞌudutilyih whe ꞌuntꞌoh.

34 ꞌEt nohdusni ndiz unꞌa nja duwhútanelh, ꞌet ꞌulhdzis nane ꞌilho lili 
kꞌuhuztez. ꞌIlhoghun itálchulh, ꞌinkꞌez ꞌilhoghun ꞌawet ndutítꞌelh.

35 Nane hitiꞌulh-i hundunulhdus. ꞌIlhoghun itálchulh, ꞌinkꞌez ꞌilhoghun 
ꞌawet ndutítꞌelh.

36  Nane, ꞌenne haníyeh kꞌet ꞌuhutꞌen. ꞌIlhoghun itálchulh, ꞌinkꞌez 
ꞌilhoghun ꞌawet ndutítꞌelh.”

37 ꞌInkꞌez, “NeMoodihti ntsꞌe ꞌudini?” ꞌet hukwa huyoodulhkut. 
ꞌInkꞌez ꞌubulhni, “Ndet la nezi usula-un, ꞌet la tsibalyan huweꞌ 
ꞌilhootádulh.”

Dune ꞌahoolhiz tenazdoodli ꞌinkꞌez whulazdootnih junih

18  1 ꞌEt Sizi be whutsꞌodulꞌeh-i, ꞌi ghun ꞌubulhni. ꞌEt diz unꞌa 
whunehodulhꞌeh whe nja dutni, dune ꞌahoolhyiz tenazdoodli 

ꞌinkꞌez whulazdootnih junih.
2  Inka ꞌubulhni, “ꞌEt la ꞌilhoghun keyoh, ꞌet ndun nahíyilh-un, ꞌen ꞌaw 

Yakꞌusda élhniljut, ꞌinkꞌez ꞌaw dune lheꞌílhꞌi.
3  ꞌEt keyoh za ꞌilhoghun tsandilh, ꞌen ꞌahoolhyiz yughu ninya ꞌinkꞌez 

ꞌuyulhni, ‘Ndun schꞌaz ditni-un, dásinla-un sba tsꞌihꞌun naꞌhoonleh!’
4  ꞌEt ꞌatsulyaz hoontꞌi ꞌaw yoozólhtsꞌaiꞌ aitꞌoh. ꞌEt ꞌudekꞌez 

naꞌdudútni ‘ꞌAw Yakꞌusda be lhnuzjut ꞌinkꞌez dune cha ꞌantsꞌi sba 
hinli.

5 ꞌEt hoontsꞌi ndun tsandilh sdabe tesudule ꞌet huwa ooba tsꞌihꞌun 
naꞌwhutisdlelh, doo ka si nasúdoolhdzas!’ ”

6  ꞌInkꞌez neMoodihti ꞌubulhni, “Ndun nahiyilh-un tsꞌihꞌun lheꞌitꞌoh-un, 
daja ni oozúlhtsꞌai.

7 ꞌEt whuz unꞌa za mbene la Yakꞌusda ooduneꞌne, mbene la dzin ꞌinkꞌez 
ꞌulhdzis-i bulh hitsꞌu tedudlihne, ꞌenne ꞌaw talhúbudini. ꞌEt hoontsꞌi soo 
eh buba kꞌutítnelh? Whuz unꞌa bubaꞌ whutilelh.

8  ꞌInkꞌez ꞌunohdusni, ꞌa cho buba kꞌutítnelh! ꞌEt hoontsꞌi yinka dune 
yeꞌ ndi yun kꞌut whusanája de, soo eh dune ooba ꞌalhaꞌ hoontꞌohne 
naitálelh?”

Dahoontꞌoh huwa dune Yakꞌusda nalh tsꞌihꞌun naꞌuja
9 Whulohne tsꞌihꞌun unꞌa ꞌustꞌoh naꞌhundunúdzun, ꞌinkꞌez ꞌonghohne, 

ꞌenne hintsiꞌ ubunínzun. ꞌEt huwa Sizi ꞌenne ndi nawhutnuk ꞌi be 
whútsꞌodulꞌeh ꞌi be ꞌubulh yalhduk whe nja dúbulhni,

10 “Nane dune Lizwifne bulugliz whucho tenahudutidli ha whuz 
whehanꞌaz. ꞌIlhoghun ꞌen Pharisee ꞌuntꞌoh, ꞌinkꞌez ꞌilhoghun sooneya 
ꞌilhunaoosꞌaih-un ꞌuntꞌoh.

11 Ndun Pharisee ꞌen dichꞌoh usyin ꞌinkꞌez tenadudli whe nja dutni, 
‘Yakꞌusda musi nyudusni. ꞌAw ꞌuyoonne dune dúlhuztꞌoh. ꞌUyoonne 
eꞌwhuhalhtsꞌit sooneya be, ꞌenne ꞌaw tsꞌihꞌun lheꞌitꞌohne ꞌuhintꞌoh, 
ꞌinkꞌez tsꞌekoo kꞌus dunene bulh níntaꞌ ꞌutꞌihne. ꞌInkꞌez ndun sooneya 
ꞌilhunaoosꞌaih-un, ꞌen hoontsꞌi bundúlh uztꞌoh.

12  Lisman totsuk nat sóo hoosnih. ꞌInkꞌez ndai la sba kꞌelha unli-i, ꞌi cha 
ooloh, 10%, lugliz huwasꞌaih,’ ni Pharisee.

13  ꞌEt ndun sooneya ꞌilhunaoosꞌaih-un, ꞌen cha ꞌudun usyin. ꞌAw ndo 
hoontsꞌi yutóꞌen aitꞌoh ꞌinkꞌez yo nilhꞌai. ꞌInkꞌez dudzi kꞌut hoolhchis, 
‘Yakꞌusda sgha teꞌninzeh! Lubeshi ꞌulhꞌen-un ꞌustꞌoh,’ ni.”

14 ꞌEt Sizi ꞌubulhni, “Nohdusni ndun sooneya ꞌilhunaoosꞌaih-un, ꞌen 
Yakꞌusda nalh tsꞌihꞌun naꞌuja whe duyoh tsꞌe naoosja. ꞌEt ꞌilhoghun ꞌaw 
ndúlhinel. ꞌEt ndiz unꞌa nja dúhoontꞌoh, mbe la duba naꞌudzooꞌ-un, ꞌen 
yooya yutilhtselh. ꞌInkꞌez mbe la yo ꞌúdudildzun-un, ꞌen Yakꞌusda ndo 
náꞌyutilelh.”

Sizi tsꞌoodunneyaz buba tenadudli
15 ꞌEt ꞌawet chalhtsꞌulne highu ninla khun tilah bukꞌudólni ha. ꞌEt 

yugha hodulꞌehne honilhꞌen whe dah buhutni.
16  ꞌEt hoontsꞌi Sizi yugha hodulꞌehne ꞌanih ꞌubulhni, “Whute 

tsꞌoodunneyaz stsꞌó toodilh. Khun te dah budóhniꞌ junih. Mbene la 
Yakꞌusda whe lerwe unli-un whuz dilhtsꞌine, ꞌenne ndunne tsꞌoodunneyaz 
ubunduhúltꞌoh wheꞌ hintꞌoh.

17 Soo tsꞌihꞌun ꞌalhaꞌ nohdusni, ndet la Yakꞌusda whulerwe unli 
tsꞌe, mbene la Yakꞌusda bulerwe unli-un ꞌaw tsꞌoodunneyaz kꞌunꞌa 
lhuhuhóolhchulh de, ndunne ꞌaw whuz dahóoyaꞌ aitꞌoh.”

Dune hoonzooꞌ ꞌuntꞌoh datinelh whe ꞌilhiz 
hutinalh-un whuchꞌa ootálhdoh

18  ꞌEt ꞌawet ꞌilhoghun dune moodih uncha-un ꞌen Sizi yoodulhkut, 
“Dune hodulhꞌeh-un unzoo-un, ntsꞌenꞌa la datisnelh whe ꞌilhiz khutisnalh-
un whuchꞌa ootásdoh?”

19 Inka Sizi ꞌuyulhni, “Di ha sudini, unzoo-un sudini? ꞌAw ꞌilhoghun 
unzoo-un hooloh. Yakꞌusda ꞌen za unzoo whé ꞌuntꞌoh.

20 Ndai Yakꞌusda khuni dune butlꞌaidanꞌai-i, ꞌi tꞌeninzun. Khun te 
tsꞌekoo bulh ninta oohtꞌen junih. Dune soolhghelh junih. ꞌUndunoohtꞌih 
junih. ꞌUyoonne ba hoohtsꞌit junih. Nohbá ꞌinkꞌez nohloo bulh budólhtiꞌ.”

21 ꞌEt ꞌuyulhni, “Usool daꞌ whutsꞌun, ndi tsꞌiyawh ookꞌuneꞌ zustꞌen.”
22  ꞌEt Sizi njan whudantsꞌo whe ꞌet ꞌuyulhni, “ꞌAwhuz ꞌilhoghun mba ꞌet 

whuzꞌai. Ndai la intꞌi-i tsꞌiyawh be ꞌóonket, ꞌinkꞌez telꞌenne gha nínꞌaih. 
ꞌEt de la ndo yakꞌuz diztiꞌ-i, ꞌet mba oolaꞌ. ꞌInkꞌez ꞌanih seꞌ ꞌutꞌen kꞌoh 
tuneꞌ óntꞌen ha sunanyalh.”

23  ꞌEt whudántsꞌo whe tube oodzi yo ꞌúja. Ndun dune tube hoonzooꞌ 
ꞌuntꞌoh-un ꞌet huwa.

24 ꞌEt Sizi yunilhꞌen whe ndun dune tube oodzi unduda suliꞌ, ꞌet ꞌutni, 
“Hoonzooꞌ ꞌuntꞌohne dawhulcho whe buba howa whulnaꞌ whe Yakꞌusda 
whe lerwe unli tsꞌe hutidulh.

25 ꞌEt ndi khuna ncha-i, camel huyulhni, ꞌi ooba howa whulnaꞌ whe 
ughabatsulh oolatoh ookonínꞌa-un hukwutilgwulh. ꞌEt whuz unꞌa whanus 
howa whulnaꞌ whe hoonzooꞌ ꞌuntꞌoh-un Yakꞌusda lerwe unli-un datíyalh.”

26  ꞌEt mbe la whudantsꞌone ꞌuhutni, “Mbe za suba doojih?”
27 ꞌEt hoontsꞌi ꞌubulhni, “Dunene ndai bulh ꞌuhuhooleh aitꞌoh, ꞌet 

hoontsꞌi Yakꞌusda ba huwa lhúhoolnaꞌ wheꞌ hoontꞌoh.”
28  ꞌEt Peter yatilhduk whe Sizi nja dúyulhni, “Whunilhꞌen ndai la 

tsꞌutꞌi-i, ꞌi tsꞌiyawh oolazditni ꞌinkꞌez nyeꞌutꞌen kꞌoh tsꞌe tsꞌootꞌen ha 
nyutsꞌun tizdil.”

29 ꞌInkꞌez ꞌubulhni, “ꞌAlha nohdusni, ndet Yakꞌusda whe lerwe unli-un, 
ꞌet huwa dune duyoh huwu tizya de, kꞌus dudusneke, kꞌus dulhutsinke te, 
kꞌus duꞌat, duzkeh cha, ndi tsꞌiyawh huwu tizya de,

30 ꞌet mbe la ꞌet ndúja-un, ꞌen ꞌon nus lhat-un ootlꞌanaóotikulh. ꞌEt nus 
de whusahóoltsꞌut de, ꞌet de ꞌilhiz khutinalh.”

Sizi datitsah-un whulh tat huwu yatilhduk
31 ꞌEt ꞌawet ndunne whunizyanne ꞌon ꞌat nane, ꞌenne ꞌudun nebuninla 

ꞌinkꞌez ꞌubulhni, “Soo zulhtsꞌai, Jerusalem tsꞌuztidulh ꞌinkꞌez yinka 
dune yeꞌ, ndunne nus hooꞌenne, ꞌen ghun ꞌukꞌehuyanguz-i, ꞌi tsꞌiyawh 
lhawhudutaneh.

32  Lizwifne ꞌudun yun kꞌut whutꞌenne butlꞌahítilhtelh. ꞌEnne highu 
notilyeh, ꞌinkꞌez highu tidloh, ꞌinkꞌez higha dútazoh.

33 Huyootalhtsus ꞌinkꞌez hituzilhghelh. ꞌEt whulh tat dzin dunadutádalh.”
34 ꞌInkꞌez njan ubúlhni-un, ꞌaw bubeni tálhodulhtsꞌit. Ooghuni daja ni 

buchꞌa whuntistꞌi wheꞌ hoontꞌoh. ꞌAw daja ni whe ꞌutni-un, ꞌaw tꞌehonúszun.

Dune hoosꞌ̱en-un, ꞌen Sizi hooꞌen nayulhtsi
35 ꞌEt hukwꞌelhꞌazyaz Sizi keyoh Jericho whenghoh uyalh whe, dune 

hoosꞌ̱en-un ti whuzih usda, ꞌinkꞌez datso.

36  ꞌEt dune lhane ꞌoh whuya udulh whe ꞌet buduztsꞌai. “ꞌEt dawhutꞌen 
wheꞌ whutni?” ubulhni.

37 ꞌEt ꞌuhuyulhni, “Sizi Nazareth whutꞌen-un ꞌoh whuya uyalh.”
38  ꞌEt huyih, “Sizi, David ootsꞌu hainzut-un, sgha teꞌninzeh!”
39 ꞌEt ꞌudetso udulhne khuni ulhtus-i be, “Tꞌeduzinih!” huyúlhni. ꞌEt hoontsꞌi 

ꞌon nus nintꞌi whe huyih, “David ootsꞌu hainzut-un, sgha teꞌninzeh!” ni.
40 ꞌEt Sizi ꞌilhiz neninya ꞌinkꞌez dune hoosꞌ̱en-un dutsꞌeꞌ hítoolhtelh 

ubúlhni. ꞌEt Sizi hizih nehinilhti whe yoodulhkut,
41 “Ndet mba ꞌuwhutisdlelh hukwaꞌ ninzun?” “Moodihti doo cha za 

hoosꞌen nasilhtsi!” ni.
42  ꞌEt Sizi ꞌuyulhni, “Honꞌen naoodleꞌ! Mba ꞌalhaꞌ ꞌustꞌoh-un ꞌet huwa 

soo naꞌinja.”
43 ꞌEt ꞌaho hooꞌen nasdliꞌ, ꞌinkꞌez Sizi yuntizya ꞌinkꞌez Yakꞌusda dilhtiꞌ. ꞌEt 

tsꞌiyanne, mbene la whunalhꞌenne, ꞌenne cha tsꞌiyawh Yakꞌusda hudílhtiꞌ.

Zacchaeus ꞌen cha dune hiye dujis-i oogha íyultsꞌut

19  1 ꞌEt Sizi ꞌawet Jericho tsꞌoozya ꞌinkꞌez ꞌoh whuya lhuseya.
2  ꞌInkꞌez ꞌet la ꞌilhoghun dune ꞌen ꞌet usda, Zacchaeus huyulhni. 

ꞌEn sooneya ꞌilhunaoosꞌaihne bumoodih, ꞌinkꞌez soo dinꞌa-un.
3  ꞌInkꞌez Sizi mbe ꞌuntꞌoh yuntilhꞌelh hukwaꞌ ninzun. ꞌEt hoontsꞌi 

ꞌilhunaoosdilne, ꞌenne bugha ꞌaw yooꞌen aitꞌoh. Ndun dune tube ndukw 
ꞌet huwa.

4 Inka butso tilhgai ꞌinkꞌez duchun, Sycamore huyulhni yuntilhꞌelh ha, 
ꞌet hukwa ꞌi kꞌut dugailget. Whuz unꞌa Sizi ꞌoh whuya lhutiyalh.

5 ꞌEt Sizi ꞌet neninya, ꞌet ndo yútanꞌen whe yutilhꞌen, ꞌinkꞌez ꞌuyulhni, 
“Zacchaeus ꞌa cho ꞌandit ꞌaho nanáindaih! ꞌAndit dzin nyoh tisdalh hubaꞌ 
hoontꞌoh.”

6  Inka ꞌa cho nanája. ꞌInkꞌez hoontꞌiꞌ whe duyoh tsꞌe yughu nuséya.
7 ꞌEt tsꞌiyanne hinalhꞌen whe whutsꞌo disnih, ꞌinkꞌez howu yahalhduk 

whe ꞌulhodutni, “Ndun lubeshi ꞌulhꞌen-un, ꞌen zih tidalh.”
8  ꞌEt hoontsꞌi Zacchaeus dudinya ꞌinkꞌez Moodihti ꞌuyulhni, “SMoodihti 

whunilhꞌen, ndai la ustꞌi-i tsꞌiyawh lhulcho telꞌenne gha tisdlelh. ꞌInkꞌez 
mbene la bubeꞌ hoostsꞌitne, ꞌenne dit ꞌet ꞌuniltsuk-i butlꞌanátisꞌalh.”

9 ꞌEt Sizi ꞌuyulhni, “ꞌAndit dzin dune hiye dujis-i whe njan yoh dilhtsꞌine 
bugha íyultsꞌut. Ndun ꞌen cha Abraham tsꞌu hainzut whe ꞌuntꞌoh ꞌet huwa.

10 ꞌAlha mbene la ninta ninkatne, ꞌenne yinka dune yeꞌ, ꞌen bukúntitalh 
ꞌinkꞌez ꞌubutilhyih ha, ꞌet whuba whusainya.”

Ndi khuni be whutsꞌodulꞌeh-i, ꞌi be tꞌezninzun neMoodihti 
whusanátidalh whutsꞌun, ndiz unꞌa ndi yun kꞌut uzdóltsꞌiꞌ

11 ꞌEt njan hidantsꞌo whe ndai la ꞌuyoo khuni be whútsꞌodulꞌeh-i be 
bubulh yawhénilhduk. Jerusalem whenghoh hidulh ꞌinkꞌez tsꞌiyanne 

ꞌuhuninzun ndet Yakꞌusda whe lerwe unli-un, ꞌawet soo ꞌaho whe 
óodutaltsilh huninzun.

12  ꞌEt huwa ndiz unꞌa ꞌubulhni, “ꞌIlhoghun dune ncha-un, ꞌen nilhdzaꞌ 
keyoh tsꞌu tiyalh. ꞌEt whuz oozya de, ꞌet ndun ntsꞌez de dukeyoh tsꞌu 
hainya-un, ꞌet whuz whulerwe hitilhtselh. ꞌInkꞌez ꞌet dukeyoh tsꞌe nátidalh.

13  Tiyalh whutso whunizyanne dude ꞌulhnane ꞌanih ubudaniꞌ. ꞌInkꞌez 
ilhoghun hinli whe sooneya diztiꞌ-i, ꞌilho butlꞌainꞌai, ꞌinkꞌez ꞌubulhni, 
‘Whusanátisdalh whutsꞌun be óohtꞌen ꞌinkꞌez be ꞌéꞌoohleh,’ ubulhni.

14 ꞌEt hoontsꞌi bulh keyoh whutꞌenne hika lheꞌnizun. Inka whinya 
hukwꞌelhꞌaz ꞌaho njan keyoh whuduneꞌne, ꞌenne whulohne ꞌutahábahanlane, 
ꞌenne keyoh whunat whuz whebahalhꞌaꞌ buba yahutilhduk ha, ‘ꞌAw ndun 
dune ꞌaw nelerwe ooleꞌ hukwa lheꞌuznízun,’ hutni.

15 ꞌEt ndun dune lerwe suliꞌ whe whusanája, ꞌet ndunne dude ꞌulhnane, 
mbene la sooneya butlꞌainꞌaine, ꞌenne ꞌanih ubúlhni. ꞌIlhone hinli whe 
daltsuk hiba inla-un ꞌet nahootáꞌalh hukwaꞌ ninzun.

16  ꞌEt ꞌudechoo-un yughu ninya ꞌinkꞌez ꞌuyulhni, ‘SMoodih ndi sooneya 
diztiꞌ-i szih nenínꞌai-i, ꞌi be whunizyai ꞌuniltsuk-i be mba ꞌusdla.’

17 ꞌInkꞌez ꞌuyulhni, ‘Se ꞌulhna-un, tube soo ꞌínja! Ntsool-iyaz ntlꞌasꞌai-i, 
tsꞌihꞌun unꞌa be neꞌzintꞌen. ꞌEt huwa whunizyat-un keyoh whuti 
whumoodih tanleh ꞌet ntlꞌahóosꞌai.’

18  ꞌEt bulh nane whusainya ꞌinkꞌez ꞌuyulhni, ‘SMoodih nzooneya diztiꞌ-i 
szih nenínꞌai-i, ꞌi be kwulat ꞌuniltsuk-i be mba ꞌusdla,’ yúlhni.

19 ꞌEt ndun ꞌuyulhni, ‘ꞌEt huwa nyun cha kwulat-un keyoh whuti 
whumoodih tanleh, ꞌet ntlꞌahóosꞌai.’

20 ꞌEt ꞌuyoon cha yughu ninya ꞌinkꞌez ꞌuyulhni, ‘SMoodih soo zilhtsꞌai. 
Nah njan nzooneya diztiꞌ-i szih nenínꞌai-i. ꞌI dzezoh be beꞌ zuschuz ꞌinkez 
mba ꞌet ꞌusꞌaꞌ.

21 ꞌAw dune teꞌninzun-un lhínloh tꞌenyunúszun, ꞌet huwa nyenuzjut. 
Ndai la nchꞌeꞌ lhiloh, ꞌi hoontsꞌi nailhchuk. Ndai la ꞌalhnuzinloh-i, ꞌi 
hoontsꞌi hanínle,’ yulhni.

22  Inka ꞌuyulhni, ‘Nyunchꞌoh nze whe dája dini-un, ꞌet whe mba 
nahutisyeh. Seꞌulhna-un intsiꞌ, ꞌaw huba inzoo-un hooloh. Tꞌeooninzun 
dantꞌoh-un dune usdli. Ndai la dalhúzusꞌai-i, ꞌi hoontsꞌi uschuk. ꞌInkꞌez 
ndai la ꞌalhnúsdlel-i, ꞌi hoontsꞌi hanúsdlih ꞌinkꞌez be sooneya usꞌen.

23  ꞌEt ꞌoh daꞌ di ha nyoonne sooneya lhkꞌunádaꞌaihne uszooneya ꞌenne 
butlꞌalheyinꞌal? ꞌEt de daꞌ, whusanasja de, ꞌon ꞌun be ꞌéꞌoosdleh?’

24 ꞌEt de ꞌonghoh nudilhyanne ꞌubulhni, ‘Ndi sooneya diztiꞌ-i ooghu 
nayulhchoot. ꞌInkꞌez mbe la whunizyai inla-un, ꞌen oogha ínahꞌaih.’

25 ꞌEt hoontsꞌi ꞌuhuyulhni, ‘Moodih ꞌudaꞌ ꞌawet whunizyai utꞌi.’
26  ꞌEt huwa nyoon dune diztiꞌ-un ꞌen ꞌutni, ‘Mbene la hoonliyaz ꞌutꞌi-un, 

ꞌen ꞌon ꞌun lhai oogha títꞌalh. ꞌInkꞌez mbe la hoonliyaz lhitꞌih-un, ndai ꞌaw 
ꞌi yutꞌi, ꞌi hoontsꞌi ooghu nayitálchulh.

27 ꞌEt ndunne mbene la schꞌaz ditnine, skalheꞌhunízun whe bulerwe 
tisdleh, ꞌenne tsꞌiyawh sábahle ꞌinkꞌez soo sbut ꞌet bubahghan.’ ”

Yakꞌusda hudilhtiꞌ whe keyoh Jerusalem hunindil
28  ꞌEt ndubúdaniꞌ-un hukwꞌelhꞌaz Sizi Jerusalem tsꞌo tizdil whe butso 

tizya.
29 ꞌEt ꞌawet shusyaz, Olive huyulhni, ꞌet la keyoh whuyaz Bethphage 

ꞌinkꞌez Bethany huwhutni shusyaz zih whuzdla. ꞌEt shusyaz whenghoh 
hidulh whe nane yugha hodulꞌehne ubutílhꞌaꞌ.

30 ꞌInkꞌez ꞌutni, “Keyohyaz nohanchꞌaz tsꞌe whuz ahꞌus. ꞌEt ꞌawet 
keyoh whuyaz nenahꞌaz de, ꞌet la ꞌilhoghun yeztliyaz, donkey huyúlhni, 
whédintꞌi, ꞌi ꞌaw whutso daꞌ ꞌawhuz dune yukꞌulhídoh-i, ꞌi tihꞌelh. 
Kꞌunaoohꞌuk ꞌinkꞌez ndiz tóolhdlooh.

31 ꞌEt dune nohoodulhkut de, di ha ꞌulhꞌen kꞌunahꞌuk? ꞌEt njan dúdohniꞌ 
la, neMoodihti yukaꞌ ninzun.”

32  ꞌEt ndunne whebalhꞌaꞌne whuz hoozꞌaz whe, soo ntsꞌenꞌa la daja ni-
un, ꞌet whuz unꞌa nahuhoonꞌai.

33  ꞌEt ꞌawet nyoo yeztliyaz kꞌunuháyuꞌuk whe oochꞌeꞌne ꞌubuhutni, “Di 
ha ꞌulhꞌen ndi yeztliyaz kꞌunahꞌuk?”

34 ꞌInkꞌez ꞌet ꞌubuhútni, “NeMoodihti yukaꞌ ninzun.”
35 ꞌEt ꞌawet Sizi highu hinílhdlukw. ꞌInkꞌez dichꞌoh dunaih yeztliyaz 

hikꞌehúyinla, ꞌinkꞌez Sizi hikꞌehúyilhti.
36  ꞌEt ꞌawet tizya whe dunaih ti yun hiba nehínilhbal.
37 ꞌEt ꞌawet njan shusyaz, Olive huyúlhni, ꞌawet whuduhándil whe ꞌet 

huwu nilhdukw whe, ꞌet lhane yugha hodulꞌehne huhóostꞌet. ꞌEt ndet 
daꞌ dáhooltus-un ꞌuhóoja-un ꞌet honalhꞌen daꞌ, ꞌet huwa soo tube cho 
Yakꞌusda hudilhtiꞌ.

38  ꞌInkꞌez ꞌuhutni,
“Lerwe ꞌen Moodihti booziꞌ be whusainya-un, ꞌen ꞌukꞌenus hoonzoo-

un oogha whultsꞌut!
Ndo yakꞌuz ꞌet soo whudutághel, ꞌinkꞌez ꞌet soo ꞌudedo ꞌet kꞌus 

whudutatiꞌ.”
39 ꞌEt la whulohne Phariseene butoh whutsꞌun hitsꞌu huyih, “Dune 

hodulhꞌeh-un, nye hódilꞌeꞌne hukwaꞌ budini!”
40 ꞌEt hoontsꞌi ꞌubulhni, “Nohdusni, njan tꞌewhudusnih de, tse ꞌi hoontsꞌi 

daꞌ ꞌaho la yatoolhdih.”

Jerusalem whutꞌenne bubulh dawhutanelh, ꞌet huwa Sizi howintse
41 ꞌEt keyoh whuti whenghoh uyalh, ꞌet Jerusalem whutilhꞌen whe 

howintse.
42  ꞌInkꞌez ꞌet ndutni, “Nohni Jerusalem whutꞌenne, nohni hoontsꞌi, 

ꞌandit dzin soo cho uncha tꞌeoonahzun nohdzin ꞌuhoontꞌoh. ꞌEt huwa 

daꞌ tꞌeoonóhzin ntsꞌenꞌa whe nohba whudutághel-un. ꞌEt hoontsꞌi ꞌandit 
whutsꞌun nohna chꞌa whuntistꞌi.

43  ꞌEt ꞌoh de dzin whusaootiltsꞌulh ndet la nohchꞌaz ditnine 
nohnahutigus. ꞌInkꞌez lhez lhkꞌehitalhkulh nohnat ndulcho whe, ꞌinkꞌez 
whez tsꞌe nohuhootatun.

44 ꞌInkꞌez njan keyoh whuti-un lhkꞌunahuhootálhkulh. ꞌInkꞌez mbene 
la whez tsꞌe dilhtsꞌine, ꞌenne cha tsꞌiyawh bubulh ꞌuwhútanelh. ꞌAw ꞌilho 
tse lhkꞌudizꞌai-i nohba ꞌet nenálhodutasꞌal. Ntsꞌoh whuya whudizulh-un 
ꞌuhooja nohulhyis-un nohtsꞌó whusatiyalh-un, ꞌaw tꞌelhonáhzil, ꞌet huwa 
whuz unꞌa ꞌuwhutánelh.”

Lugliz whucho tsꞌe ꞌóoketne ꞌinkꞌez ꞌeꞌóoketne, 
ꞌenne tsꞌiyawh Sizi tenábuninyoot

45 ꞌEt lugliz whucho whunaꞌniztlꞌoo-un daninya ꞌinkꞌez ꞌóoketne ꞌinkꞌez 
ꞌeꞌóoketne, ꞌenne tsꞌiyawh tenábuninyoot.

46 ꞌInkꞌez ꞌubulhni, “ꞌUkꞌehóoguz wheꞌ nja dutni, ‘Syoh ꞌet tenadudli bayoh 
ꞌúhoontꞌoh.’ ꞌEt hoontsꞌi ꞌet cha nja dutni, ‘ꞌUndunutꞌihne bayoh whuzúlhtsi.’ ”

47 ꞌInkꞌez ꞌet nyoo lugliz whucho dzin totsuk dune hodulhꞌeh. ꞌEt 
hoontsꞌi soo ꞌudedo lubretne, ꞌinkꞌez Moses be ꞌudustlꞌus ꞌukꞌununáguzne, 
ꞌinkꞌez dune tso whudilhdzulhne cha, tsꞌiyawh ntsꞌenꞌa hituzilhghelh-un 
ꞌet hukwa hitísꞌen.

48  ꞌEt hoontsꞌi ꞌilhunaoosdilne, tsꞌiyawh hinat nódilhya ꞌinkꞌez soo cho 
huyoozílhtsꞌai. ꞌEt huwa ꞌaw nyoonne hizoolhghelh aitꞌoh.

Sizi ndai gha dune ando ꞌuntꞌoh, ꞌet hukwa hoodulhkut

20  1 ꞌEt ꞌoh daꞌ ꞌet ꞌilhudzin diz unꞌa ꞌet dúhooja. Lugliz whucho 
Sizi dune hodulhꞌeh whe khuni unzoo-i be bubulh yalhduk whe 

ꞌudedo lubretne, ꞌinkꞌez Moses be ꞌudustlꞌus ꞌukꞌununáguzne cha, ꞌinkꞌez 
ꞌalhgoh ꞌutso whudilhdzulhne, ꞌenne hikꞌudugháhinya.

2  ꞌInkꞌez ꞌuhuyulhni, “Nedini ndai gha dune ando ꞌintꞌoh whe ndowhi 
ꞌutꞌen oowaina? Kꞌus mbe ntlꞌahónꞌai whe ꞌudini?”

3  ꞌEt hoontsꞌi ꞌubulhni, “Si cha ꞌilhoghun hukwa nohoodutaskut, ꞌet 
sudáhni,

4 ntsꞌenꞌa John dune too be ꞌúlhꞌen? Mbe yutlꞌahonꞌai dune too be 
tilhꞌelh huba? Yakꞌuz tsꞌe tilah hahóoltsꞌut, kꞌus ndi yun kꞌut dune tilah 
tsꞌu hahóoltsꞌut?”

5 Dichꞌoh lhtoh howu yahalhduk ꞌinkꞌez ꞌuduhutni, “ꞌEt yakꞌuz whutsꞌun 
tilah hahóoltsꞌut tsꞌutni de, ꞌEt la di ha John nohba ꞌalhaꞌ lheꞌdusni, nedóniꞌ la.

6  ꞌEt hoontsꞌi dune tsꞌu hahóoltsꞌut, tsꞌutni de, ꞌet dune tsꞌiyanne la tse 
be nehooghan. John ꞌen nus hooꞌen-un ꞌuntꞌoh ꞌet buba ꞌalhaꞌ ꞌuhoontꞌoh 
ꞌet huwa.”

7 Inka Sizi nduhuyulhni, “ꞌAw ntsꞌez de hahóoltsꞌut tꞌetsꞌonúszun.”
8  ꞌInkꞌez Sizi ndubulhni, “Ndai be dune ando ꞌustꞌoh whe ndi nja 

duwhúsꞌen-un, ꞌet si cha ꞌaw nohdósniꞌ aitꞌoh.”

Mai haníyeh kꞌet whulhꞌaíne bugha whutsꞌodulꞌeh
9 ꞌEt ꞌawet ꞌuyoo khuni be whútsꞌodulꞌeh-i be bubulh yawhénilhduk 

whe nja dutni, “ꞌIlhoghun dune haniyeh kꞌet tsꞌekoo tooꞌ mai ꞌananla. ꞌEn 
la njan haniyeh kꞌet ndunne háꞌ nulhyehne bughu whulhꞌai, ꞌinkꞌez saꞌ 
wheni nilhdzaꞌ keyoh tsꞌe whinya.

10 ꞌEt la ꞌawet mai oontajin néwhuninzut whe ꞌilhoghun de ꞌulhna-un 
butsꞌú whe yalhꞌaꞌ. ꞌEt la ndai mai ootsꞌítikulh-i, ꞌi la ooloh highá nodzaih. 
ꞌEt hoontsꞌi nyoonne haníyeh kꞌet bughu whulhꞌaine, ndun ꞌulhna-un 
yahíyalhchus ꞌinkꞌez la za-i whe whenáhinanyoot.

11 Inka doo cha ꞌuyoon de ꞌulhna-un butsꞌú whilhꞌaꞌ. ꞌEn cha 
yahíyalhchus, ꞌinkꞌez yooya hiyulhtsi, ꞌinkꞌez ꞌen cha la za-i whe 
whenáhinanyoot.

12  ꞌEt búlh tane dude ꞌustlen-un butsꞌú whilhꞌaꞌ. ꞌEn cha ka húyulhtsi 
ꞌinkꞌez tenáhinino.

13  ꞌEt la haníyeh kꞌet whutꞌi-un ꞌutni, ‘Daoosneh cha há la? Sichꞌoh syeꞌ 
ookwꞌesiꞌ-un, ꞌen la butsꞌítoosꞌaꞌ. ꞌEn tilah hiyanꞌen de, ꞌuntꞌoh-un kꞌunꞌa 
néꞌyiyoolhꞌen,’ ni.

14 ꞌEt hoontsꞌi ndunne bughu whulhꞌaine hitilhꞌen whe ꞌet ꞌulhodutni, 
‘Ndun ꞌen nyoo haníyeh kꞌet oochꞌeꞌ-un ꞌen ooyeꞌ ꞌútꞌen. Tsꞌuzoolhghelh! 
ꞌEt de la ndet la ootsꞌó tiltsꞌulh-un tsꞌiyawh ꞌet ndúwhulcho whe netsꞌó 
tooltsꞌit.’

15 Inka njan haníyeh kꞌet tenáhinino ꞌinkꞌez hizilhghi. ꞌEt huwa soo cho 
nohdusni, nyoon haníyeh kꞌet oochꞌeꞌ hoonli-un, dábooleh suba?

16  Ndiz unꞌa nja dutínelh, whusanátidalh ꞌinkꞌez ndunne mai kꞌet bughu 
whulhꞌaine, ꞌenne tsꞌiyawh gak ubutilhtselh. ꞌInkꞌez dumaiꞌ haníyeh kꞌet 
ꞌuyoonne gha óotalhꞌalh.” ꞌEt dune hohodántsꞌo whe ꞌuhutni, “ꞌAw uncha 
ꞌet dulhúhoonel!”

17 ꞌEt Sizi ubunilhꞌen ꞌinkꞌez ꞌutni, “Ndi Yakꞌusda ooghuni daja ni whe 
ꞌukꞌeguz,

‘Ndi tse yoh ꞌuwhulhꞌenne ꞌún hidutilhꞌuz-i,
ꞌi yoh ꞌookꞌuwhuzꞌai-un huba soo ꞌukꞌenus tse ꞌuntꞌoh-i suliꞌ.’

18  Mbene la ndi tse hikꞌiltsꞌutne, tsꞌiyawh yahidutátih. ꞌInkꞌez mbene la 
ndi tse bukꞌédiltsꞌutne, tsꞌiyawh musai hutileh.”

19 Ndunne Lizwif lubret bumoodihne, ꞌinkꞌez ndunne Moses be 
ꞌudustlꞌus ꞌukꞌununáguzne, ꞌenne cha, ꞌet soo ꞌet sadzi hunitꞌoh-un, ꞌenne 
Sizi hiyólhchoot hukwaꞌ hutꞌen. ꞌEt hoontsꞌi ndunne dune bubé hunuljut 
ꞌet huwun ꞌaw ꞌuhooneh aitꞌoh. Tꞌehoninzun ndi khuni bé whutsꞌodulꞌeh-i, 
ꞌi be didut buchꞌaz yalhduk whe ꞌutni ꞌet huwa.

Yun kꞌelha huhoolhꞌi-un hukwaꞌ hoodulhkut
20 ꞌInkꞌez highunli, ꞌinkꞌez tsꞌihꞌun ꞌuntꞌoh naꞌdudilꞌi nunúlꞌiꞌne, ꞌenne 

hitsꞌun whílhꞌaꞌ. ꞌEnne khun tilah Sizi ye yalhduk-i, ꞌi gha la huyoolhgooh. 
ꞌEt de la yun kꞌut whutꞌenne bumoodih yutlꞌahúyoolhtelh. ꞌEn ꞌuntꞌoh 
hoolhtus te neꞌutꞌen, ꞌinkꞌez tsꞌiyanne kꞌuneꞌ ꞌulꞌen.

21 ꞌEt nunúlꞌiꞌne huyoodulhkut, “Whunehodulhꞌeh-un tꞌetsꞌoninzun 
tsꞌihꞌun unꞌa yailhduk. Tsꞌiyanne mba lhgha ꞌúntꞌoh. ꞌEt tsꞌihꞌun unꞌa 
Yakꞌusda kꞌunꞌa dune hodilhꞌeh.

22  Nedini ndi yun hikꞌelha huyilhꞌi-i, tax huyúlhni-i, ꞌet tsꞌihꞌun 
tilah ꞌuhoontꞌoh whe lerwe Caesar ꞌen ooba kꞌelha tsꞌuyoolhtselh, kꞌus 
ꞌawundooh tilah?”

23  ꞌEt hoontsꞌi Sizi tꞌeooninzun ꞌonilha ꞌuhutni. ꞌInkꞌez ꞌubulhni, “Di ha 
sóolhdzih?

24 Deꞌ nyoo sooneya snalhtsꞌet nahꞌa! Mbe oonin ꞌinkꞌez booziꞌ cha 
ookꞌusguz?” ꞌEt ꞌuhuyulhni, “Lerwe Caesar ꞌuntꞌoh.”

25 ꞌEt Sizi ꞌutni, “ꞌEt huwa ndai la Lerwe Caesar oochꞌeꞌ, ꞌi ootlꞌanáyahle. 
ꞌInkꞌez ndai la Yakꞌusda oochꞌeꞌ, ꞌi cha Yakꞌusda tlꞌanáhle.”

26  Ndai khuni be la dunene bubulh yailhduk, ꞌi gha ꞌaw huyoolhgooh 
aitꞌoh. ꞌEt njan tsꞌiyanne nalh bubudániꞌ whe tube buba hooncha suliꞌ, 
ꞌinkꞌez ndunne nunúlꞌiꞌne, ꞌenne tsꞌiyawh tꞌehudínel.

Sizi dunádutádalh-un huwun huyoodulhkut
27 ꞌEt oolune Saduceene Sizi highu nindil. ꞌEnne la ꞌuhutni datsꞌúzsai 

ꞌinkꞌez ꞌaw natsꞌukhótnah aítꞌoh. ꞌInkꞌez huyoodulhkut,
28  “Dune hodulhꞌeh-un njan Moses daztitꞌelh-un neba ꞌukꞌehonguz wheꞌ 

hoontꞌoh. ꞌEt ꞌilhoghun dune buzkeh hooloh whe dazsai ꞌinkꞌez ooꞌat 
khuna de, ndun dune bulhutsin ꞌen dughe inleꞌ-un yughu naoodaꞌ hubaꞌ 
hoontꞌoh. ꞌInkꞌez bubuzkeh whúzdliꞌ de, ꞌet de la ndunne tsꞌoodunne ndun 
dazsai-un, ꞌen booziꞌ huyólhchoot hubaꞌ hoontꞌoh.

29 ꞌEt ꞌuhoontꞌoh lhtakꞌantꞌine lhulhutsinke hoonli. ꞌEn ꞌudetso 
whudilhdzulh-un, ꞌen ꞌat utꞌi. ꞌInkꞌez ꞌaw buzkeh hooloh whe dazsai.

30 ꞌEt bulh náne ꞌen ndun tsꞌeke yughu nasda. ꞌEn cha ndun dune 
buzkeh hooloh whe dazsai.

31 ꞌEt bulh tane, ꞌen cha yughu nasda. ꞌEt whuz unꞌa za tsꞌiyawh 
lhtakꞌantꞌine, ꞌenne tsꞌiyawh ndun tsꞌeke highu dáltsꞌiꞌ. ꞌInkꞌez tsꞌiyawh 
bubuzkeh lhuhóolel whe yahadla.

32  ꞌEt ꞌudekꞌez ndun tsꞌeke ꞌen cha dazsai.
33  ꞌEt ndet la dune dunadidil de, ndun tsꞌeke mbe ooꞌat tileh? Ndunne 

lhtakꞌantꞌine tsꞌiyawh ndun tsꞌeke ꞌenne bughindaꞌ.”
34 ꞌEt Sizi ꞌubulhni, “Dune ꞌinkꞌez tsꞌekoo te ndi yun kꞌut tsꞌiyawh lhgho 

dilhtsꞌi.

35 ꞌEt ndet la ꞌoh de de whusawhútiltsꞌulh whe mbene la Yakꞌusda ba 
hoonzoo whe bughá whultsꞌutne yaidlanne toh dunahudutádulh ꞌinkꞌez 
yakꞌuz hutidulh. Whuz ꞌaw dune lhghu lhdíltsꞌih wheꞌ hoontꞌoh.

36  ꞌAw doo cha yahódlah aitꞌoh. ꞌEnne Yakꞌusda buzkeh huzdliꞌ ꞌinkꞌez 
lizasne ubulh hulhgha ꞌuhintꞌoh. ꞌEnne dujihne ꞌuhintꞌoh.

37 ꞌInkꞌez Moses ꞌen tsꞌihꞌun newhuninꞌai yaidlanne dunahudutádulh 
wheꞌ hoontꞌoh. ꞌEt ꞌoh daꞌ njan dahooja la dilhtan-i toh whudizkꞌun ꞌet 
hoontsꞌi ꞌaw whudókꞌun aitꞌoh. ꞌEn Moodihti ghu yalhduk whe nja dutni, 
‘Abraham ooYakꞌusda, Isaac cha ooYakꞌusda, ꞌinkꞌez Jacob cha ooYakꞌusda 
ꞌuntꞌoh,’ ni.

38  Nohni ꞌutsꞌun unꞌa unahzun. ꞌAw yaidlanne buYakꞌusda lhiloh, 
khunane buYakꞌusda ꞌuntꞌoh. Soo cho whunulhꞌen, ꞌen be tsꞌiyanne khuna.”

39 ꞌInkꞌez whulohne Moses be ꞌudustlꞌus ꞌukꞌununáguzne ꞌuhuyúlhni, 
“Dune hodulhꞌeh-un tube sooꞌ dinja!”

40 ꞌEt whehunilhjoot kꞌet ꞌaw ꞌon ꞌun huyoodolhkut aitꞌoh.

Ntsꞌenꞌa Christ ꞌen David ootsꞌu hainzut-un ꞌuntꞌoh?
41 ꞌInkꞌez ꞌubulhni, “Ntsꞌenꞌa oolohne nduhutni, Christ dahni-un, ꞌen 

David ootsꞌu hainzut-un ꞌuntꞌoh?
42  David dichꞌoh ꞌet dutni njan Yakꞌusda ooghuni Shun be ꞌudustlꞌus kꞌut,

‘Moodihti ꞌen SMoodihti ꞌuyulhni,
Snailhni tsꞌunkꞌus sinda,

 43 ꞌoh de la nchꞌaz ditnine bukꞌut nke naóolhyis mba ubooselh.’
44 ꞌEt huwa David, ‘SMoodihti,’ yulhni, ntsꞌenꞌa suba Christ ꞌen ootsꞌu 

hainzut-un ooleꞌ?”

Sizi dune ubúlhni, “Moses ooghuni ꞌukꞌununáguzne buchꞌa kháhdli”
45 ꞌEt tsꞌiyanne dune huyoozilhtsꞌai whe Sizi yugha hodulꞌehne ꞌet 

ndúbulhni,
46 “Moses be ꞌudustlꞌus ꞌukꞌununáguzne, ꞌenne la naih nyiz-i be húdilhtsꞌi, 

ꞌinkꞌez ndet la tꞌalh-i be ꞌóoket-un, ꞌet tsꞌiyanne hubodílhtiꞌ whe hadih 
buhútni, ꞌet huhóontꞌiꞌ. ꞌInkꞌez lizwif bulugliz soo kꞌus hoonzoo-un 
hudutáltsꞌilh hukwaꞌ huninzun. ꞌInkꞌez dune ghunuda-un, soo kꞌus hoonzoo-
un hutidalh whukaꞌ huninzun. ꞌEt nduntꞌohne soo cho buka tse hoohli!

47 ꞌEnne ꞌuhintꞌoh tsandilhne buyoh bugha hahódunitꞌah ꞌinkꞌez bughu 
huhoolhchuk. ꞌInkꞌez ꞌonilha saꞌ cho tenahududli hoohoolhꞌi. Ndunne, 
ꞌenne ꞌon nus ꞌuwhulcho whe buba nahutideh.”

Tsandilh telꞌen-un, ndai huwa íninꞌai-i

21  1 ꞌEt doo cha ndo yútanꞌen whe hoonzooꞌ ꞌuntꞌohne ndai 
sooneya howa hítaꞌalh-i, ꞌenne sooneya be kát-i be húyaꞌaih, ꞌet 

ꞌubunilhꞌen.

2  ꞌInkꞌez ꞌilhoghun tsandilh telꞌen-un, ꞌen ndai la ꞌaw ꞌiyaz yutꞌi-i, nanki 
sooneya tsuditiꞌ-i, ꞌi deyánꞌai.

3  ꞌInkꞌez ꞌubulhni, “ꞌAlha nohdusni, ndun tsandilh telꞌen-un, ndunne 
tsꞌiyawh buba nus lhai deínꞌai whe ꞌuntꞌoh.

4 Soo cho whunulhꞌen, ndunne hoonzooꞌ ꞌuntꞌohne ndai la lhai huyutꞌi-i, 
ꞌi Yakꞌusda ba hiloh za dehúyanꞌai. ꞌEt ndun tsandilh telꞌen-un ꞌaw ꞌi 
yukꞌehútinalh-i, ꞌi tsꞌiyawh deyánꞌai.”

Njan lugliz whucho gak whutáleh-un, ꞌet Sizi huwu yalhduk
5 ꞌEt oolune ꞌawet lugliz whucho howu yahalhduk ꞌinkꞌez hutni, 

“Lheꞌwhuldzooꞌyaz tse lheꞌuldzooꞌ ꞌi be ꞌuhoolya. ꞌInkꞌez Yakꞌusda gha 
tꞌaih ꞌi cha ꞌi be ꞌuhoolya.” ꞌEt Sizi ꞌubulhni,

6  “Ndai la ndi tsꞌiyawh nulhꞌen-i, ꞌoh de whusaóotiltsꞌulh whe ꞌaw ꞌilho 
tse lhkꞌulhdutásdlal, tsꞌiyawh nadúntijulh wheꞌ hoontꞌoh.”

Nkede ꞌuwhutánelh?
7 ꞌInkꞌez huyoodulhkut, “Whuneoodulhꞌeh-un, ntsꞌo whúde 

ꞌuwhutánelh? ꞌInkꞌez ꞌawet nilhdukw suliꞌ de, dantꞌi-i be whe 
hóodutaltsilh, ꞌet la huwa tꞌetsꞌonoozeh?”

8  ꞌInkꞌez ꞌubulhni, “Soo cho howahli. Khun te dune nanohonooꞌah junih. 
Lhane sooziꞌ gha whusahútidulh ꞌinkꞌez ꞌuhudutinelh, ‘Si ꞌen ꞌustꞌoh,’ 
ꞌinkꞌez ꞌawet whusawhútikulh, hutni de, khun te ubuntoohyaꞌ junih.

9 Dune lhugan-un whulhúdahtsꞌo de, ꞌinkꞌez dune lhdulhyoh 
nehóninla de, njan ꞌet ꞌudechoo whusawhútikulh wheꞌ hoontꞌoh. Khun te 
whénoolhjut junih. ꞌAwhuz whulatoh-un, ꞌaw whenghoh iloh ꞌuhoontꞌoh.”

10 ꞌEt ꞌubulhni, “Lhelhdowh didowhne lhchꞌaz nehúdutadulh. ꞌInkꞌez 
yinka ndulcho lerwe be ꞌustlene, ꞌenne cha lhchꞌaz nehúdutadulh.

11 Lhelhdun ndulcho whe wheóonujut whe yun nuhútitnah. ꞌInkꞌez dai cha 
ꞌinkꞌez lhane lhelhdun cha dada whutáleh. ꞌEt ndo yat dune whehunuljut-un 
hotiꞌelh, ꞌinkꞌez hooncha-un whe hóodutaltsilh-un cha hotiꞌelh.

12  ꞌEt ndoho nduwhútanelh-un whutso, ꞌet nohotálhchulh ꞌinkꞌez dzoh 
nunóhotilhdeh. Lizwif bulugliz whumoodihne, ꞌenne butlꞌanóhotilelh 
ꞌinkꞌez ꞌanohotilelh. ꞌInkꞌez lerwene ꞌinkꞌez yun humoodihne si sooziꞌ gha 
ꞌenne bubut nenohotalelh.

13  ꞌEt ꞌoh de si sghun khuni unzoo-i be yátilhduk.
14 ꞌEt huwa ꞌoh de, ‘Daja doosniꞌ subaꞌ noohzin junih.
15 Khuni ꞌinkꞌez be wháhnih-i nohtlꞌadutisꞌalh. ꞌEt de la mbene la 

nohchꞌaz ditnine ꞌaw nohtsꞌoohoodódlai aitꞌoh. ꞌAwet buchꞌaꞌ nilhde 
ꞌinkꞌez ꞌaw ꞌon ꞌun hoonliyaz ꞌuhudooniꞌ aitꞌoh.

16  ꞌInkꞌez nohdusneke, ꞌinkꞌez nohulhutsinke, ꞌinkꞌez nohnatneke, 
ꞌinkꞌez nohkꞌekene, ꞌenne whutlꞌanóhotilelh ꞌinkꞌez whulohne nohtoh 
nohotighan.

17 ꞌInkꞌez si sooziꞌ gha tsꞌiyanne nohtsꞌu dutitni.
18  ꞌEt hoontsꞌi Yakꞌusda ꞌaw nohla dootnih aitꞌoh. Nohtsighaꞌ ꞌaw ꞌilho 

hoontsꞌi ninta dókes aitꞌoh.
19 Yakꞌusda ba soo cho núdulhya. ꞌI gha la nohzul ohtun.

Jerusalem musai whutilhtselh-un
20 “Ndet la Jerusalem lhuganne whunasguz de, ꞌet whunulhꞌen de, ꞌet 

huwa la tꞌeoonoohzeh ꞌawet nilhdukw suliꞌ nyo keyoh whuti teoodutálneh.
21 ꞌEt dúhooja de, ꞌet Judea whutꞌenne shus kꞌuz tse hutoolhdilh. ꞌEt 

mbene la ꞌet keyoh whuti ꞌet dilhtsꞌine, tsꞌiyawh whuchꞌaz hoodilh. ꞌInkꞌez 
mbene la whunat whutꞌine, ꞌenne cha khun te keyoh whuti-un tsꞌó tooyaꞌ 
junih.

22  ꞌAlha nohdusni ꞌawet dzoh nutiszut-un whusawhutiltsꞌulh wheꞌ 
hoontꞌoh. ꞌEt huwun ꞌukꞌehooguz-un, ꞌet tsꞌiyawh lhaóodutaneh.

23  ꞌEt ꞌoh de dzin mbene la ulchanne cha, ꞌinkꞌez mbene la duyaz 
eꞌúlhtꞌukwne cha, ꞌenne buba tube ꞌon nus hootátsiꞌ. Ndi yun hoontsiꞌ-un 
ookꞌe whudutaltsꞌulh ꞌet huwa. ꞌInkꞌez tube Yakꞌusda ye húnilchꞌe-i, ꞌi cha 
ndunne dune bukꞌeidutaltsꞌulh.

24 ꞌEt whulohne saluzti ookꞌa be tsꞌiyawh hútigan. ꞌInkꞌez ꞌonghohne 
hitálchulh ꞌinkꞌez lhelhdun keyoh tsꞌe hubotilhna. ꞌInkꞌez ꞌudun yun kꞌut 
whutꞌenne, buba neꞌunguz-un, ꞌet whutsꞌun, Jerusalem ꞌet dulcho whe 
hukwꞌunótidulh.

Yinka dune yeꞌ whusanátidalh-un
25 “Sa cha ꞌinkꞌez ꞌulhzis oozaꞌ cha, ꞌinkꞌez sum cha, ꞌi tsꞌiyawh hoonli 

be hóodutaltsilh. ꞌEt ndi yun kꞌut ndulcho whe lhenyoone dunene, ꞌenne 
tsꞌiyawh tube dzoh notideh ꞌaw dahútinelh-un tsꞌiyawh tꞌehonúszun. ꞌOh 
de de yatooꞌ ꞌi cha tatsi taditni whe taba ndulcho yántighus.

26  Ndi yun kꞌut daóotanelh la, hukwa tse húhooli ꞌinkꞌez whe hunuljut 
kꞌet, whulohne budzi ꞌetsul ꞌutinelh. Ndo yatꞌah tsꞌe be hóolhtus-i tsꞌiyawh 
ndulcho nohótitnah ꞌet huwa.

27 ꞌOh de de, yinka dune yeꞌ kwꞌus toh ye ulhtus-i be ꞌinkꞌez ootsꞌu 
hayánduz-i cha, ꞌet whuz unꞌa huyuntilhꞌelh whe whusatíyalh.

28  ꞌEt ndiz unꞌa nja duwhewhúnitꞌen de, ndo yutohꞌen ꞌinkꞌez 
whunólhni. Nohlaoodutitnih-un ꞌawet nilhdukw suliꞌ.”

Mai cho chun, fig huyúlhni-i, oogha whútsꞌodulꞌeh
29 ꞌEt be náwhutnuk ꞌi be whutsꞌodulꞌeh ꞌi be ubulh yalhduk whe nja 

ndúbulhni, “ ‘Nyoo fig huyulhni ooduchun ꞌinkꞌez ꞌuyoo duchun cha 
nulhꞌen.

30 Bindai ꞌawet hawhenilhꞌaz ꞌi gha la tꞌeoonohzin danghun ꞌawet 
nilhdukw wheꞌ hoontꞌoh.

31 ꞌEt nohni cha whuz unꞌa nohnalh ꞌet duwhútꞌen de, ꞌet huwa la 
tꞌeoonoohzeh Yakꞌusda whe lerwe unli-un ꞌawet nilhdukw wheꞌ hoontꞌoh.

32  ꞌAlha tsꞌihꞌun unꞌa nohdusni, ꞌandit whudizulhne ꞌaw yalhihitásdla ꞌet 
ndi ndótanelh-un tsꞌiyawh ꞌet lhawhúdutanelh ꞌet whutsꞌun.

33  Yat ꞌinkꞌez ndi yun kꞌut cha tsꞌiyawh gak whutáleh, ꞌet hoontsꞌi ndi 
sghuni ꞌaw hooloh lhtisdle.

Soo cho khahdli
34 “ꞌEt hoontsꞌi soo cho khahdli. Khun te stabe zoodulhꞌi, ꞌinkꞌez 

tanahtnai, ꞌinkꞌez ndi yun kꞌut hooni ꞌet za huwu nuní nahzut, ndi 
tsꞌiyawh ꞌi be nohdzi be whudoobun junih. Doo ka si ꞌet dzin soo hukwa 
tse lhúwhulhlih whe whusahóoltsꞌit.

35 ꞌOh de de, ndi yun kꞌut ndulcho whe whuduneꞌne ꞌantsꞌi hulhgooh 
leꞌhutinelh whuz unꞌa khun whusaóotilhtsꞌulh.

36  ꞌEt huwa ꞌahoolhyiz hukwa tse hóhleꞌ ꞌinkꞌez ntsꞌoh whude 
daóotanelh-un nohyit ꞌuwhutánelh-un huba soo ꞌúlhdzooꞌ ꞌinkꞌez yinka 
dune yeꞌ ꞌen oobut tihyin, ꞌet huba tenadoohdli.”

37 ꞌAwet dzin totsuk Sizi lugliz whucho dune hubodulhꞌeh. ꞌInkꞌez 
hulhgha totsuk ndo shusyaz, Olive huwhútni, ꞌet whuz wheyaih, titelh ha.

38  ꞌEt tsꞌiyanne soo ꞌudaꞌ cho lugliz whucho dahúdulh huyootuzalhtsꞌilh 
ha.

Sizi yoo yo whútsul hikunúta hituzilhghelh ha

22  1 ꞌEt ꞌawet ndi lhes lhuntulhdoh-i, ꞌi nahititꞌulh, ꞌawet whenghoh 
hoozulh. ꞌEt butus lhuseya-un dzin huwhútni.

2  ꞌInkꞌez nyoonne ꞌudedo lubretne, ꞌinkꞌez Moses be ꞌudustlꞌus 
ꞌukꞌununáguzne, ꞌenne Sizi whe hituzilhghelh-un, ꞌet hukónuta. ꞌEt 
dunene bube hunuljut ꞌet huwa whunistꞌi be néꞌhutꞌen.

3  ꞌInkꞌez Satan Judas ye yínya. ꞌEn ꞌuntꞌoh Iscariot huyulhni. 
Whunizyanne ꞌon ꞌat nane, ꞌenne butoh ꞌilhoghun ꞌen ꞌuntꞌoh.

4 ꞌEt lubret bumoodihne ꞌinkꞌez saldan bumoodihne cha ꞌenne butsꞌu 
whinya ꞌinkꞌez bubulh hukwꞌunótilhyeꞌ ntsꞌenꞌa la Sizi butlꞌaitilhtelh.

5 ꞌInkꞌez ꞌawet huhóostꞌet whe tsꞌihꞌun huyúlhni whuninꞌai ꞌinkꞌez 
sooneya higha tíꞌalh huyulhni.

6  ꞌAwet Judas butsꞌu náhizya ntsꞌenꞌa la dune chꞌoh butlꞌaitilhtelh, ꞌet 
hukwunúta.

Sizi ꞌen yugha hodulhꞌehne butus lhuséya-un  
bubulh naꞌtitꞌulh lhahodutileh

7 Ndet la ꞌawet lhes lhuntildoh-i, ꞌi nahititꞌulh dzin whusahóoltsꞌut. 
ꞌEt butus lhuseya-un ꞌet whunahilni whe ndi ꞌusbai kꞌus unzoo-i 
hituzilhghelh.

8 ꞌInkꞌez ꞌet Sizi, Peter ꞌinkꞌez John bulh whe balhꞌaꞌ ꞌinkꞌez ꞌubulhni, “Ahꞌus 
ꞌinkꞌez neba lhaoodahleh ntsꞌe la butus lhuseya-un ꞌet naꞌuztitꞌulh-un.”

9 ꞌInkꞌez ꞌuhuyúlhni, “Ntsꞌe hukwaꞌ ninzun mba lhatsꞌódutileh-un?”
10 ꞌInkꞌez ꞌubulhni, “Soo zulhtsꞌai, ndet la keyoh whuti nenáhꞌaz de, 

ꞌet dune nohdudutáyalh. ꞌEn too be sulhdzo-i naꞌa. ꞌEn ntsꞌe la yoh 
danátidalh tsꞌe budánohꞌas.

11 ꞌInkꞌez ꞌet la ndun yoh whumoodih ꞌen la ꞌudóhniꞌ, ‘Whuneodulhꞌeh-
un nja dúnyulhni, ndet la ꞌuhoontꞌoh nyoh dune ꞌilhodulh-un ꞌuhaꞌalh 
wheni? ꞌEt la sgha hodulꞌehne ndi butus lhuseya-un bubulh náꞌtistꞌulh.’

12  ꞌInkꞌez ꞌet la doh yo hooncha-un lhaoodintꞌoh-un whunóhnoolhtun. 
ꞌEt lhaoodahleh.”

13  Inka whehánꞌaz whe soo ntsꞌenꞌa la ubudániꞌ, whuz unꞌa nahahoonꞌai. 
ꞌInkꞌez ꞌet butus lhuseya-un ꞌet wheni lhaháduja.

Sizi ꞌudekꞌez naꞌutꞌalh-un
14 ꞌEt ꞌawet ꞌoh whuya whudizulh-un whusahóoltsꞌut, ꞌet ndunne 

whunizyanne ꞌon ꞌat nane whelꞌaꞌne bubulh natlꞌadidaꞌ.
15 ꞌInkꞌez ubulhni, “Dzoh nutiszut-un whutso sdzi ndulcho-i be njan 

butus lhuseya-un ꞌet nohbulh náꞌtistꞌulh tube hukwaꞌ nuszun.
16  ꞌAlha nohdusni, Yakꞌusda whe lerwe unli-un, ndi butus lhuseya-un 

lhaoodutaneh, ꞌet whutsꞌun, ꞌaw ndi ꞌon ꞌat oosꞌalh aitꞌoh.”
17 ꞌEt ꞌawet lubot yilhchoot ꞌinkꞌez duBá musi yulhni ꞌinkꞌez ꞌutni, 

“Ulhchoot ꞌinkꞌez tsꞌiyawh alhgoh ahtnai.
18  Nohdusni, Yakꞌusda whe lerwe unli-un, ꞌet whusaootiltsꞌulh ꞌet 

whutsꞌun, doo cha ꞌaw ndi mai tooꞌ oosnaiꞌ aitꞌoh.”
19 ꞌEt ꞌinkꞌez lhes yilhchoot. ꞌInkꞌez duBá musi yulhni, ꞌinkꞌez taídanyuz 

ꞌinkꞌez butainínla, ꞌinkꞌez ꞌubulhni, “Ndi syustꞌe ꞌuntꞌoh. Nohni nohba 
huwalti. ꞌEt ndahtꞌen de, ꞌet whe la snaoolhnih.”

20 ꞌUhanꞌal hukwꞌelhꞌaz ꞌet whuz unꞌa za lubot yílhchoot ꞌinkꞌez ꞌutni, 
“Ndi lubot ꞌi suzkaiꞌ be ꞌandidi khuni nohba lhadúsdla-i, ꞌi ꞌuntꞌoh. Nohni 
nohba nadútiltꞌih.

21 ꞌInkꞌez soo cho whunulhꞌen, mbe la whuꞌizyaz dune chꞌaz ditni-un, 
ꞌen njan lutab ba sulh usda.

22  ꞌAlhaꞌ hoontꞌoh yinka dune yeꞌ, ntsꞌenꞌa ooba ꞌet néwhultsꞌut, ꞌet 
whuz unꞌa ꞌet ꞌuwhutánelh. ꞌEt hoontsꞌi ndun dune mbe la whuꞌizyaz dune 
tlꞌaitilhtelh-un ndun dune dáwhultsiꞌ-un ootsꞌu hóoltsꞌulh!”

23  ꞌInkꞌez didutchꞌoh dutoh lhoohoodulkut, “Kꞌus mbe suba yulhni, mbe 
ꞌutinelh whe ꞌutni?”

Yugha hodulꞌehne butoh, kꞌus mbe suba ꞌukꞌenus ꞌuntꞌoh-un ooleꞌ?
24 ꞌEt cha ꞌalhgoh didutchꞌoh dulhyoh ꞌuhudutni butoh kꞌus mbe suba 

ꞌukꞌenus ꞌuntꞌoh-un ooleꞌ?

25 ꞌInkꞌez Sizi ꞌubulhni, “Lerwe dune kꞌuneꞌ bulꞌen-un ꞌuntꞌoh. 
ꞌInkꞌez mbene la buba ndo ꞌuntꞌohne, ꞌenne netsꞌun unzoone ꞌuhintꞌoh 
hubuhútni.

26  ꞌEt hoontsꞌi nohni nohtoh ꞌedóhtꞌeꞌ junih! ꞌEt kꞌus nohtoh mbe 
ꞌukꞌenus ꞌuntꞌoh-un ooleꞌ la, ꞌen ꞌudekꞌoh-un kꞌunꞌa ooleꞌ. Mbe la nohtso 
whudilhdzulh-un, nohba neꞌútꞌen-un kꞌunꞌa ooleꞌ.

27 Daja nahzun? Kꞌus mbe ꞌukꞌenus ꞌuntꞌoh-un ꞌuntꞌoh? Mbe la lutab 
kꞌusda utiꞌulh ha, kꞌus yuba neꞌútꞌen-un? ꞌAlha ꞌuhoontꞌoh mbe la lutab 
kꞌusda ꞌinkꞌez ꞌutiꞌulh-un ꞌen ꞌuntꞌoh. ꞌEt hoontsꞌi nohni nohtoh nohba 
neꞌútꞌen-un ꞌustꞌoh.

28  Nohni ahtꞌoh ndet la dzoh nususzut-un, ꞌet ndulyiz whe sulh ꞌíhtꞌeꞌ.
29 Inka ntsꞌenꞌa la sBá stlꞌahónꞌai whe lerwe usdli-un, whuz unꞌa za 

nohni cha lerwe tihleh-un nohgha óotasꞌalh.
30 ꞌEt la ntsꞌe la whe lerwe usdli-un, ꞌet slutab kꞌut sulh utihꞌulh ꞌinkꞌez 

sulh utihtnelh. Ndet la kwꞌutsꞌuzda cho diztiꞌ-i, ꞌet hukwꞌu dutálhtsꞌilh 
ꞌinkꞌez whunizyat-un ꞌon ꞌat nat-un Israel ootsꞌu hainzutne bulh 
didowhne, ꞌenne buba nahutihyeh.”

Sizi Peter ulhni, “Tꞌesunuzínzun dutanelh”
31 ꞌInkꞌez neMoodihti ꞌutni, “Simon, Simon, soo zilhtsꞌai! Satan tube 

nohkaꞌ ninzun. Tlꞌo maiꞌ kꞌunꞌa ukunohtálhkulh hukwaꞌ ninzun.
32  ꞌEt hoontsꞌi mba tenadisdli, ndet la whe mba ꞌalha ꞌustꞌoh-un, ꞌet ꞌaw 

nla kꞌéhahooltsꞌit aitꞌoh. ꞌInkꞌez ndet la stsꞌu naóozinja de, nyulhutsinke 
ꞌenne hilhtusne nabolhtselh.”

33  ꞌEt hoontsꞌi ꞌuyulhni, “SMoodihti lhadústꞌoh nyulh tisyalh, ꞌadutisꞌalh 
kꞌus mba datísah.”

34 ꞌInkꞌez ꞌuyulhni, “Nyudusni Peter, ꞌandit dzin lugok dune ꞌudutinelh 
whutso, tat, ‘ꞌAw ndun tꞌenuzuszun,’ dutanelh.”

Tsꞌiyawh lhawhúdoneh hubaꞌ hoontꞌoh
35 ꞌInkꞌez ꞌubulhni, “ꞌOh daꞌ whenóhisꞌaꞌ whe, sooneya zus, lhookꞌez 

cha, ꞌinkꞌez neketlꞌa whulh tlꞌoo-i tsꞌiyawh ooyit. ꞌAw eh hoonliyaz 
lhundunuzáhdzit?” ꞌInkꞌez, “Gak!” huyulhni.

36  ꞌInkꞌez ꞌubulhni, “ꞌEt ꞌandit mbe la sooneya zus utꞌi-un, whute 
yólhchoot. ꞌInkꞌez whuz unꞌa za bé neꞌuge-i cha ólhchoot. ꞌInkꞌez mbe la 
saluzti lhitꞌiꞌ-un, ꞌen duluglok ye ꞌóket ꞌinkꞌez saluzti ꞌilho oket.

37 ꞌEt huwa ꞌunohdusni, ndet la Yakꞌusda ooghuni kꞌut si sghun 
ꞌukꞌunúsguz-i, ꞌi tsꞌiyawh lhawhúdoneh hubaꞌ hoontꞌoh. Ndiz unꞌa nja 
duwhutni, ‘Ndunne ꞌukꞌúnulheꞌustꞌenne, ꞌen bubun dultꞌoh hudooniꞌ,’ ni. 
ꞌEt huwa si sghun ꞌukꞌuneusguz-un ꞌet lhawhúdoneh hubaꞌ hoontꞌoh.”

38  ꞌInkꞌez ꞌuhuyulhni, “NeMoodihti njan whunilhꞌen nanki saluzti ꞌet 
ꞌusꞌai.” ꞌInkꞌez ꞌubulhni, “ꞌI ꞌawet soo ꞌúltsuk.”

Sizi Gethsemane ꞌet tenadudli
39 ꞌEt ꞌawet tenánja whe whutsodaꞌ hukwꞌunꞌa nyoo shusyaz Olive 

huyulhni, ꞌi kꞌuz whenaja. ꞌInkꞌez yugha hodulꞌehne, ꞌenne cha 
hiyuwhenándil.

40 Whuz hoozdil whe ꞌet ꞌubulhni, “Tankꞌus úntihtꞌi-un whuchꞌa ténadahdli.”
41 Ntsꞌe la tse nazdulhꞌus-un, ꞌet ꞌuwhuldzoh tsꞌe bughu nenínya. ꞌInkꞌez 

dugwutsi be nenínya ꞌinkꞌez tenadudli.
42  ꞌEt njan dutni, “ꞌUBá hukwaꞌ ninzun de, ndi be dzoh nutiszut-i sghu 

nahoolhchoot. ꞌEt hoontsꞌi ꞌaw si hukwaꞌ nuszun kꞌunꞌa iloh. Nyun hukwaꞌ 
ninzun kꞌunꞌa ꞌuhóneh!”

43  ꞌEt Khunsul ndus de yakꞌuz lizas be hoodiltsai. ꞌEn ulhtus náyulhtsi.
44 Tube oodzi unduda whe ꞌon nus ulhtus whe tenadudli. ꞌAntsꞌi uskaiꞌ 

kꞌunꞌa ootsꞌu halhdzilh whe yun nadúltꞌi.
45 Tenadudli-un ꞌetsul ꞌudija ꞌinkꞌez dunadija whe yugha hodulꞌehne 

tsꞌodi kꞌet nahunistez whe bughu nanja,
46  ꞌinkꞌez ꞌubulhni, “Di ha sahtez? Doo ka si tankꞌus nóohtꞌi 

dunadahdilh ꞌinkꞌez whuchꞌa tenadahdli.”

Sizi ꞌawet huyílhchoot
47 ꞌAwhuz ubulh yalhduk whe khunsul lhane dune whuz de údulh. Nyoon 

mbe la Judas huyulhni, ꞌen butso uyalh. ꞌEn whunizyanne ꞌon ꞌat nane, ꞌenne 
bubulh ꞌilhoghun ꞌuntꞌoh. ꞌEt Sizi yenghoh neninya naidutitsꞌoos ha.

48  ꞌInkꞌez Sizi ꞌuyulhni, “Judas, yinka dune yeꞌ nadutántsꞌoos ꞌi be eh 
whunistꞌi whe whutlꞌatálhtelh?”

49 Sizi oonat núdilhyanne, dawhútanelh la ꞌet honilhꞌen, ꞌet ꞌuhuyulhni, 
“NeMoodihti saluzti be eh lhtsꞌutigan?”

50 ꞌEt ꞌilhoghun yuzih usyin-un, ꞌen Lizwif lubret ꞌukꞌenus diztiꞌ-un be 
ꞌulhna-un nailhni tsꞌunkꞌus yudzo yutsꞌa ha beꞌ yalhtꞌo.

51 ꞌInkꞌez Sizi ꞌubúlhni, “Ndiz unꞌa njan dutísnelh, ꞌet stlꞌawháhꞌaih.” 
ꞌInkꞌez nyoon ꞌen oodzo yutꞌaiznai ꞌinkꞌez soo naꞌyinla.

52  ꞌInkꞌez nyoonne lubret bumoodihne, lugliz whucho whusaldanne 
bumoodih, ꞌinkꞌez butso whudilhdzulhne cha, ꞌenne la highu nindil, 
ꞌinkꞌez Sizi ꞌudubúlhni, “ꞌEt di ha saluzti cha ꞌinkꞌez tutꞌoh cha nuhle 
ꞌinkꞌez ꞌundunustꞌih hukwꞌunꞌa skatíhdil?

53  ꞌEt dzin totsuk lugliz whucho nohtoh susda whe, ꞌaw ꞌoh daꞌ ꞌaw 
sólhchoot hukwa lheꞌzahtꞌen inleꞌ. ꞌEt hoontsꞌi ꞌandit netsudule, tsalhgus 
yo usda-un, ꞌen nohmoodih tileh, ꞌet ꞌawet nohba néꞌhunintꞌo.”

Peter ꞌutni, “Ndun dune ꞌaw tꞌenuzuszun”
54 ꞌEt ꞌawet Sizi huyilhchoot ꞌinkꞌez lubret ꞌukꞌenus diztiꞌ-un highu 

dáhinilhti. ꞌInkꞌez Peter yooniz de yuniyalh.

55 ꞌEt naniztlꞌoo bez tsꞌe whuniz tsꞌe kwun húdulhkꞌan ꞌinkꞌez ꞌalhgoh 
nátlꞌahudiltsꞌiꞌ. Peter ꞌen cha butoh usda.

56  ꞌEt kwun zih usda whe ꞌilhoghun ustlen-un tsꞌekeyaz ꞌen soo yunin 
tsꞌe yunilhꞌen ꞌinkꞌez ꞌuyulhni, “Ndun dune ꞌen cha yulh ꞌutꞌen inleꞌ.”

57 ꞌEt hoontsꞌi yutsꞌoodildlai ꞌinkꞌez ꞌuyulhni, “Tsꞌeke, ndun dune ꞌaw 
tꞌenuzuszun.”

58  ꞌEt hukwꞌelhꞌaz ꞌatsulyaz inleꞌ whe ꞌet cha ꞌilhoghun dune ꞌuyulhni, 
“Nyun cha bubulh ꞌilhoghun ꞌintꞌoh.” ꞌEt hoontsꞌi Peter ꞌutni, “ꞌAwundooh!”

59 ꞌEt doo cha ꞌilho sadzi hukwꞌuhoonistꞌo ꞌet doo cha ꞌilhoghun 
ꞌuyulhni, “ꞌAlhaꞌ hoontꞌoh ndun ꞌen cha yulh ꞌutꞌen. ꞌEn cha Galilee 
whutꞌenne ꞌilhoghun ꞌuntꞌoh ꞌet huwa.”

60 ꞌEt Peter ndun dune ꞌen ꞌuyulhni, “ꞌAw daja dini-un ꞌaw 
tꞌewhunuzúszun!” ꞌEt ꞌawhuz yalhduk whe lugok dune ꞌudija.

61 ꞌEt neMoodihti Peter tsꞌu nálhꞌa ꞌinkꞌez soo yunin tsꞌe yunalhꞌen. 
ꞌEt Peter ꞌaho neMoodihti yughuni yunalni daja yudaniꞌ inleꞌ whe nja 
dúyulhni, “Lugok dune ꞌudutinelh whutso tat tꞌesunuzínzun dutanelh.”

62  ꞌEt Peter ꞌaz whinya ꞌinkꞌez tube cho intse.

Lhugánne Sizi highu núwhulhya
63 Ndunne dune Sizi huyilhchootne, ꞌenne highudloh ꞌinkꞌez huyoolhchis.
64 ꞌInkꞌez hina kꞌúnaꞌuzguz ꞌinkꞌez huyoonukat ꞌinkꞌez huyoodulhkut, 

“Neba nus hóonꞌen, ꞌinkꞌez nedini mbe ꞌunyinla nyunízkuk?”
65 ꞌInkꞌez lhat-un hoontsiꞌ whe hichꞌaz yalhduk.

Sizi nahiyilhne bubut nehinilhti
66  ꞌAwet yulhkai ibulh dune tso whudilhdzulhne, ndunne ꞌudedo 

lubretne nahúltꞌoh, ꞌinkꞌez Moses be ꞌudustlꞌus ꞌukꞌununáguzne cha, ꞌenne 
ꞌilhuhozdil ꞌinkꞌez buba nahíyilhne but nehinilhti. ꞌInkꞌez ꞌuhuyúlhni,

67 “Nyun Christ inli de, nedíni!” ꞌEt hoontsꞌi ꞌubulhni, “Nohdasniꞌ de, 
ꞌaw nohba ꞌalhaꞌ doosniꞌ aitꞌoh.

68  Si cha hoonliyaz nohooduskut de, ꞌaw sudóhniꞌ aitꞌoh ꞌinkꞌez ꞌaw sla 
nadoohtnih aitꞌoh.

69 ꞌEt ꞌinkꞌez ꞌandit whutsꞌun yinka dune yeꞌ ꞌet la nailhni tsꞌe Yakꞌusda 
whelhtus-un oodaꞌ.”

70 ꞌInkꞌez tsꞌiyawh ꞌuhutni, “Nyun Yakꞌusda ooYeꞌ eh ꞌintꞌoh?” ꞌInkꞌez 
ꞌubulhni, “Tsꞌihꞌun ꞌudahni si, ꞌen ꞌustꞌoh.”

71 ꞌInkꞌez ꞌuhutni, “ꞌAw ꞌon ghun hoonliyaz highun nedóniꞌ hukwa 
lheꞌtsꞌunízun. ꞌAwet whenichꞌoh ooze tsꞌodántsꞌo.”

Sizi, ꞌen Pilate but néhinilhti

23  1 ꞌEt ndunne dune ꞌilhozdilne tsꞌiyawh dunáhudidil ꞌinkꞌez Pilate 
but néhinilhti.

2  ꞌInkꞌez ꞌawet hikꞌe whehoninꞌai ꞌinkꞌez ꞌuhutni, “Ndun dune ꞌen 
lizwifne tankꞌus úbunilhtꞌi ꞌet bulh nátsꞌuhoonꞌai. ꞌInkꞌez lerwe Caesar 
tsꞌun ndi yun hikꞌelha huyilhꞌi-i, ꞌi tax huyulhni, ꞌet cha whuchꞌa 
bunízyoot. ꞌInkꞌez didut mbe la lerwe Christ tsꞌutni-un, ꞌen usdli 
naꞌdudútni.”

3  ꞌEt Pilate yoodulhkut, “Nyun eh ꞌintꞌoh Lizwif bulerwe inli?” ꞌEt Sizi 
ꞌutni, “A, ꞌalhaꞌ dini.”

4 ꞌInkꞌez ꞌet Pilate Lizwif bumoodihne, ꞌinkꞌez ꞌilhozdilne tsꞌiyawh 
ꞌubulhni, “Ndun dune ꞌaw hoonliyaz nintaꞌ ꞌantꞌen-un ooghu 
nalhuwhusꞌal.”

5 ꞌInkꞌez ꞌet ꞌon nus huhunílchꞌe ꞌinkꞌez ꞌuhutni, “Yun kꞌut Judea 
ndulcho whe ꞌinkꞌez Galilee yun kꞌut cha ꞌinkꞌez njan cha, dune nohni 
nohchꞌaz nehudodilh whuz unꞌa whubodulhꞌeh.”

Lerwe Herod, ꞌen cha Sizi yóolhdzih
6  ꞌEt Pilate njan whudantsꞌo whe, ꞌet uboodulhkut, “ꞌAlha eh ndun dune 

Galilee whutꞌen-un ꞌuntꞌoh?”
7 ꞌEt Pilate Sizi lerwe Herod ookeyoh whuchꞌeꞌ unli tꞌeoonanzin, ꞌet ꞌaho 

yutsꞌu wheyálhꞌaꞌ. Ndun lerwe ꞌen cha ꞌoh daꞌ soo ꞌet Jerusalem ꞌutꞌen 
inleꞌ.

8  ꞌEt la Herod tube hoontꞌiꞌ whe Sizi yutilhꞌen. ꞌEt tube saꞌ whutsꞌun 
yutiꞌelh hukwaꞌ ninzun ꞌet huwa. ꞌEt lhat-un whe yulh úditsꞌo inleꞌ. ꞌEt 
huwa khun tilah huwa ꞌítꞌen dunalh ꞌóohooleh.

9 ꞌInkꞌez khuni lhai be yoodulhkut. ꞌEt hoontsꞌi Sizi ꞌaw yutsꞌu tꞌédusnih.
10 ꞌEt ꞌoh daꞌ za nja dúwhutꞌen whe nyoonne ꞌudedo lubretne ꞌinkꞌez 

Moses be ꞌudustlꞌus ꞌukꞌununáguzne, tsꞌiyawh dunahúdidil ꞌinkꞌez soo 
tube cho huske be hikꞌéhoonꞌai.

11 ꞌInkꞌez ꞌet Herod ꞌinkꞌez yuba lhuganne, ꞌenne bubulh tsꞌiyawh 
hoonliyaz buba lhíloh hinínzun ꞌinkꞌez highudloh. ꞌEt lerwe nayitsꞌuz-i be 
húyalhti ꞌinkꞌez Pilate tsꞌun whe náhuyalhꞌaꞌ.

12  ꞌEt soo ꞌet dzin Pilate ꞌinkꞌez Herod bulh kꞌeke lhuhulhtsi. ꞌEt whutso 
daꞌ lhchꞌaz huditni inleꞌ.

Pilate Sizi butlꞌayálhti datitsah ha, ꞌinkꞌez Barabbas buba yulanaditni
13  ꞌEt ꞌawet Pilate nyoonne ꞌudedo lubretne, dune kꞌuneꞌ ꞌulꞌenne cha, 

ꞌinkꞌez tsꞌiyanne dune, ꞌenne tsꞌiyawh ꞌalhgoh ilhubozdla,
14 ꞌinkꞌez ꞌubulhni, “Ndun dune, ꞌen dune tankꞌus ubunilhtꞌi-un kꞌunꞌa, 

ꞌen sghu nulhti. ꞌEn nohbut soo tsꞌihꞌun unꞌa ooghu núnistai. ꞌEt hoontsꞌi 
ndet ookꞌéwhahꞌai-un ꞌaw hoonliyaz ooghu nalhuwhusꞌal.

15 ꞌInkꞌez Sizi Herod tsꞌun nohbulh whésꞌaꞌ. ꞌEn cha whe tankꞌus ꞌuntꞌoh-
un yughu nalhuhóoꞌal. ꞌAlhaꞌ hoontꞌoh ndun dune ꞌaw hoonli hukwa 
daóotsah-un hooloh.

a 23:31 Ndi duchun duli-i, ꞌi Sizi Gri ndi yun kꞌut nuseya-un ꞌuwhulhni. ꞌInkꞌez ndi duchun 
disuz-i, ꞌi lhdijizne ꞌubulhni. ꞌInkꞌez Sizi Gri yakꞌuz whenája te, tube hoontsiꞌ-un butsꞌu 
hóoltsꞌulh, ni whe ꞌutni. 

16  Inka huyootalhtsus ꞌinkꞌez oolanadutisnih.”
17 ꞌEt la njan butus lhuseya naꞌhutꞌalh-un ꞌet ꞌoh totsuk ꞌilhoghun 

ꞌadinꞌai-un lanahudutni. ꞌEt whuz unꞌa bukꞌoh tsꞌe ꞌuhoontꞌoh.
18  ꞌEt ꞌalhgoh hitsꞌu háyih ꞌinkꞌez ꞌuhutni, “Ndun Barabbas neba 

oolanadintnih, ꞌinkꞌez ndun dune sulhghe!”
19 Ndun Barabbas ꞌen gha lhtahuwhuntꞌai whe ꞌilhoghun dune silhghi 

ꞌet hukwa ꞌahuyanꞌai inleꞌ.
20 ꞌEt hoontsꞌi Pilate ꞌen Sizi lanadutitnih hukwaꞌ ninzun, inka 

ꞌilhozdilne doo cha za bubulh yáilhduk.
21 ꞌEt hoontsꞌi ꞌon nus hitsꞌu huyih, “Tulalhgus kꞌeílhtih! Tulalhgus 

kꞌeílhtih!” hutni.
22  ꞌInkꞌez ꞌet ꞌawet whulh tat ubulhni, “ꞌEt di ha? Ndet dáhoontꞌoh 

whe hoontsiꞌ-un whe nintaꞌ ꞌuntꞌen? ꞌAw hukwꞌelha daootsah-un ooghu 
nalhuwhúsꞌal! ꞌEt huwa ꞌantsꞌi huyootalhtsus ꞌinkꞌez oolanadutisnih.”

23  ꞌEt hoontsꞌi ꞌaw huyoozólhtsꞌaiꞌ aitꞌoh. ꞌInkꞌez ꞌet ꞌon nus hitsꞌu huyih, 
“Tulalhgus kꞌeílhtih!” Daja hutni-un ꞌinkꞌez ndunne ꞌudedo lubretne, 
ꞌenne cha, daja hutni ꞌet whe Pilate hichꞌaꞌ nilhde.

24 Inka Pilate ntsꞌenꞌa hukwaꞌ huninzun hukwꞌunꞌa yuba nahizya.
25 ꞌInkꞌez ndun Barabbas ꞌen gha lhtahuwhuntꞌai whe ꞌilhoghun dune 

silhghi, ꞌet hukwa ꞌahuyanꞌai, ꞌen Pilate butsꞌun yulanaditni. ꞌEt hoontsꞌi 
Sizi ꞌen ntsꞌenꞌa hukwaꞌ huninzun kꞌunꞌa ꞌuhitilelh ha butlꞌayálhti.

Sizi tulalhgus kꞌehíyilhti
26  ꞌAwet Sizi hitilhti whe ꞌilhoghun dune Simon huyulhni, ꞌen Cyren 

whutꞌen-un ꞌuntꞌoh, ꞌen whenghoh keyoh tsꞌe hainya, ꞌen Sizi ootulalhgus 
yuba idutootan ha hiwus kꞌehídintan.

27 Lhane dune hiyuntizdil, tsꞌekoo cha. ꞌEn gha tsꞌodi hinli ꞌinkꞌez hutso.
28 ꞌInkꞌez Sizi butsꞌu nalhꞌa ꞌinkꞌez ꞌubulhni, “Nohni Jerusalem whutsꞌekooꞌ, si 

sghahtso iloh. ꞌEt kꞌus nohnichꞌoh khunahtso, ꞌinkꞌez nohuzkehke cha ghahtso.
29 Soo cho whunulhꞌen, dzin whuz de hóokulh wheꞌ hoontꞌoh, ꞌet la 

ꞌuhudooniꞌ, ‘Mbene la buzkeh hoolohne, mbene la ꞌaw lheꞌílhtsilne, ꞌinkꞌez 
mbene la chalhtsꞌul ꞌulheꞌílhtꞌukwne, ꞌenne ꞌoh de de ꞌon nus buba sooꞌ 
whutatꞌelh.’

30 ꞌOh de de ꞌet la dune ꞌuhudooniꞌ
‘Ndi dzulh ꞌi uncha nekꞌénitꞌai ꞌinkꞌez ndi shusyaz ꞌi cha dulcho be 

nekꞌenáhokat.’
31 ꞌAlhaꞌ hoontꞌoh, duchun ꞌawhuz duli whe ꞌet hoontsꞌi ꞌawhuz njan ꞌet 

duhútꞌen. Duchun disuz de, dawhútanelh nahzun?” a

32  ꞌEt nane untsiꞌne, ꞌenne cha, huyulh bubotuzilhghelh.
33  ꞌInkꞌez ndet la shusyaz Calvary huwhútni, ꞌi ꞌutsintsꞌun nizꞌai 

huwhutni-un, whuz huyoolhti whe, ꞌinkꞌez tulalhgus kꞌehuyilhti. Nyoonne 
dune ntsiꞌne, ꞌenne ꞌilhoghun nailhni tsꞌe ꞌinkꞌez ꞌilhoghun ꞌintlꞌus tsꞌe, 
ꞌenne cha tulalhgus kꞌébihilhti.

34 ꞌEt ꞌawet Sizi ꞌutni, “ꞌUBá buba whunaoodilnoh. ꞌAw dahútꞌen-un 
tꞌehonuszun, ꞌet huwa ꞌuhutꞌen.” ꞌInkꞌez ꞌet ꞌawet lhkꞌehuyilya ꞌinkꞌez 
hinaih higha ꞌaínli.

35 ꞌEt dunene ꞌet nódilhya ꞌinkꞌez honilhꞌen. Nyoonne bumoodihne, 
ꞌenne cha buzih nodilhya ꞌinkꞌez highudloh whe nduhutni, “ꞌUyoonne, 
ꞌenne ubulhyis inleꞌ. ꞌEt huwa ndun ꞌen Christ mbe la Yakꞌusda 
ꞌutahayálhti-un ꞌuntꞌoh de, dichꞌoh ꞌududoolyih da!”

36  Lhuganne, ꞌenne cha highudloh. Hizih neníndil ꞌinkꞌez tsꞌekoo tooꞌ 
duninkꞌoz-i, ꞌi hitsꞌu dúhidinkai.

37 ꞌInkꞌez ꞌuhúyulhni, “Lizwifne bulerwe inli de, nyunchꞌoh ꞌududílyih!”
38  Dzihtelyaz hikꞌuneꞌúzguz. ꞌudechoo Greek bughuni kꞌunꞌa, Latin 

bughuni kꞌunꞌa cha, ꞌinkꞌez Hebrew bughuni kꞌunꞌa cha whe ꞌet ꞌawet 
tulalhgus kꞌut sulhti, hiyandus tsꞌe tulalhgus ꞌuhidunilhtꞌo. Ndiz unꞌa nja 
dutni,

Ndun ꞌen Lizwifne bulerwe ꞌuntꞌoh.
39 Nyoonne nane untsiꞌne, hizih tulalhgus kꞌut hulhti, ꞌilhoghun hichꞌá 

ꞌutsꞌun ꞌutni whe ꞌet dúyulhni, “Nyun Christ inli de, ꞌet nyunchꞌoh 
ꞌududílyih ꞌinkꞌez wheni cha neílhyih!”

40 ꞌEt ꞌilhoghun untsiꞌ-un hukwaꞌ yudániꞌ whe ꞌuyúlhni, “ꞌAw eh 
Yakꞌusda hoontsꞌi bé lhniljut whe eh ꞌudini? ꞌAw tꞌeoonuzínzun ntsꞌenꞌa la 
ooba nahisda, ꞌet whuz unꞌa za wheni cha neba nahisda.

41 ꞌInkꞌez wheni tsꞌihꞌun unꞌa neba nahisda. Daítꞌen la, ꞌet huwa ꞌandit 
tulalhgus kꞌut neba kꞌelha sílti. ꞌEt huwa neba ꞌukꞌelha whuzdliꞌ. ꞌEt 
hoontsꞌi ndun dune ꞌaw hoonliyaz whe ninta lheꞌítꞌel. ꞌEt hoontsꞌi wheni 
nekꞌunꞌa za ooba nahisda.”

42  ꞌEt ndun dune untsiꞌ-un ꞌet Sizi ꞌulhni, “SMoodihti ntsꞌe la whulerwe 
inli, whuz naoozinja de, snaoolnih!”

43  ꞌEt Sizi ꞌuyúlhni, “Tsꞌihꞌun unꞌa nyudusni, ntsꞌe la ꞌukꞌenus hoonzoo-
un, ꞌet soo ꞌandit dzin sulh ꞌútantꞌelh.”

Sizi tulalhgus kꞌut ye khuna-i yuladitni
44 Dzetniz hukwꞌelhꞌaz 3:00 atꞌen ꞌet whutsꞌun ndi yun kꞌut ndúwhulcho 

whe tsahólhgus inleꞌ.
45 Sa cha ꞌaw lhistꞌen suliꞌ. ꞌInkꞌez lugliz whucho dutai-i hukwa 

dímbal-i, ꞌi cha lhulcho lhkꞌenchꞌul.
46  ꞌInkꞌez ꞌet Sizi tube cho ꞌutni, “ꞌUBá, syughi ꞌi ntsꞌo la disni.” ꞌInkꞌez 

ꞌet dúdija ꞌet ꞌawet ꞌudekꞌez hanájiz.

47 ꞌEt dahooja la ndun lhuganne bumoodih whunalhꞌen whe Yakꞌusda 
yudilhtiꞌ whe ꞌutni, “Ndun ꞌalha soo tsꞌihꞌun dune azi ꞌuntꞌoh.”

48  ꞌEt ꞌilhozdilne tsꞌiyawh ꞌet nehunindil huwhuntilhꞌelh ha, ndet 
la ndulcho-un dáhooja la huwhunalhꞌen, tsꞌodi kꞌet ꞌet dudzi kꞌut 
hoohoolhchis ꞌinkꞌez whusanáhidil.

49 Mbene la tꞌeininzunne, ꞌinkꞌez mbene la tsꞌekoo Galilee whutsꞌun 
hiyuwhusanándilne, ꞌenne cha nilhdzaꞌyaz highu núdilhya whe ndi 
ndulcho dawhutꞌen-un honilhꞌen.

Joseph Sizi ꞌayalhti
50 ꞌEt ꞌawet ꞌilhoghun dune Joseph huyulhni-un, ꞌen cha Lizwifne 

ookꞌúneꞌ whutꞌenne, ꞌen ꞌilhoghun ꞌuntꞌoh. ꞌEn dune unzoo ꞌinkꞌez tsꞌihꞌun 
dune unli.

51 Nyoonne ookꞌúneꞌ whutꞌenne, dahuja-un, ꞌaw ooba tsꞌihꞌun 
lheꞌhootꞌoh. Joseph ꞌen Arimathea whutꞌen-un ꞌuntꞌoh. ꞌEt njan keyoh 
whucho Lizwifne bukeyoh, ꞌet ꞌilhoghun ꞌuhoontꞌoh. Joseph ꞌen cha ndet 
la Yakꞌusda whe lerwe unli-un, ꞌet cha huba sulhꞌi.

52  ꞌEt Joseph Pilate tsꞌu whinya ꞌinkꞌez Sizi oozi yutsꞌu yúka ꞌutni 
dutlꞌanáyoolhtelh ha.

53  ꞌEt ꞌawet oozi nanáyalhti whe ndi naih diztiꞌ-i, layin huyulhni-i, ꞌi be 
yugha ꞌozduz. ꞌEt tse be hahuhontsel-un, ꞌet whutsꞌo daꞌ, ꞌaw ꞌuyoonne ꞌet 
ꞌalhdílhtoh, ꞌet ꞌayalhti.

54 ꞌEt ꞌawet ꞌet dzin wheni lhahúdutneh-un ꞌuhoontꞌoh. ꞌEt ꞌawet 
lizwifne natsꞌulyis-un dzin yutilhkai.

55 ꞌInkꞌez nyoonne tsꞌekoo Galilee whutsꞌun yuwhusanándilne, ꞌenne 
Joseph hiyuntizdil whe ꞌet oozi ꞌet ꞌayulhtih whe hinilhꞌen.

56 ꞌEt whenáhidil. Yoo sooltsun-i, khe sooltsun-i cha tsꞌiyawh lhahídinla. 
ꞌEt natsꞌulyis dzin, ꞌet Yakꞌusda ooghuni be bubaꞌ hóonla, ꞌet dzin nahilyiz.

Sizi dunadija

24  1 ꞌEt ꞌawet ndi lisman ꞌudechoo dzin ꞌuhoontꞌoh. Bundada ꞌudaꞌ, 
nyoonne tsꞌekoo ꞌinkꞌez ꞌuyoonne cha bulh ꞌet tsꞌun kꞌuz tsꞌe 

hutizdil. Ndi yoo sooltsun-i lhahídinla-i, ꞌi cha hitizdla.
2  Tse ꞌudaꞌ ꞌudun dizꞌai whe hotilhꞌen.
3  ꞌEt dahúnindil ꞌinkꞌez gak Sizi oozi hooloh.
4 ꞌEt tsꞌiyawh buba wheꞌ hooja hooyoh ꞌet dáhooja whusuba ꞌuhoontꞌoh. 

ꞌEt khunsul nane dune buzih usyin. Bunaih soo tsꞌihꞌun busaoolkalh.
5 ꞌInkꞌez ndunne tsꞌekoo tube whehunuljut whe yun nacháhunilya. 

ꞌInkꞌez ndunne dune ꞌuhutni, “ꞌEt di ha yaidlanne toh khuna-un, ꞌen 
ookunáhtah?

6  ꞌAw njan hooloh, dunadija whe ꞌuntꞌoh! ꞌAwhuz Galilee ꞌutꞌen whe, 
daja nohulhni-un, ꞌaw whunalhuzulhni?

7 Nja dunóhulhni, ‘Ndiz unꞌa nja dótanelh, yinka dune yeꞌ, ꞌen lubeshi 
ꞌulhꞌenne tlꞌahitilhtelh ꞌinkꞌez tulalhgus kꞌehúyitalhtelh ha. ꞌInkꞌez whulh 
tat dzin dunadutádalh.’ ”

8  ꞌInkꞌez ꞌaho highuni hinalni.
9 ꞌEt tsꞌunkꞌuz hanáhidil, ꞌet ndi tsꞌiyawh whunizyanne ꞌon ꞌat 

ꞌilhoghun, ꞌinkꞌez ꞌonghohne cha, tsꞌiyanne hudániꞌ.
10 Mbene la ubodániꞌne, ꞌenne Mary Magdala whutꞌen-un, Joanna cha, 

Mary James ooloo cha, ꞌinkꞌez ꞌuyoonne tsꞌekoo bulh ꞌutꞌenne, ꞌenne 
ꞌuhuja ndunne whelꞌaꞌne ꞌubodániꞌ.

11 ꞌEt hoontsꞌi nyoonne whelꞌaꞌne, ꞌantsꞌi ꞌoh neꞌhuduniꞌ whula ꞌuhutni 
ubonínzun ꞌinkꞌez ꞌaw buba ꞌalha lheꞌhudusnih.

12  ꞌEt hoontsꞌi Peter dudillhoh ꞌinkꞌez tsꞌun kꞌuz tsꞌe oolhgai. Yo le ꞌuja 
ꞌinkꞌez tsa kꞌet whunilhꞌen. ꞌEt naih diztiꞌ-i za ꞌet sulhchooz whe yutilhꞌen. 
ꞌEt duyoh tsꞌe whenaja. ꞌEt howu nuní nuzut ꞌinkꞌez ooba hooncha 
dahooja whusuba ꞌuhoontꞌoh.

Sizi nane yugha hodulꞌehne bunalhtsꞌet hainya
13  ꞌEt ꞌawet ꞌet dzin za keyoh whuyaz, Emmaus tsꞌoutni, nane dune 

whuz hutizꞌaz. Jerusalem whutsꞌun 7 miles atꞌen ꞌuhoontꞌoh.
14 ꞌEt whuz hiꞌus whe ꞌet ndóohool cho dahóotꞌen la ꞌoh howu yahulhduk.
15 ꞌAwhuz ꞌet howu yahulhduk dahóotꞌen la neꞌwhustꞌen-un, ꞌet Sizi 

bughu ninya ꞌinkꞌez bubulh tizꞌaz.
16  Duna be hinilhꞌen ꞌet hoontsꞌi ꞌaw butlꞌalhúhooꞌal ꞌet huwa ꞌaw 

tꞌelhihinízil.
17 ꞌInkꞌez ꞌubulhni, “ꞌEt ꞌoh whuya ahꞌus whe, ndet wheꞌ whudahni? 

Stabe huwun nohdzi unduda whe howu yalhduk?”
18  ꞌEt ndun ꞌilhoghun, Cleopas huyulhni, ꞌen ꞌuyulhni, “ꞌAw nyun za iloh 

eh ntsꞌoh te ꞌandit neꞌwhustꞌen-un, ꞌaw eh tꞌewhunuzínzun. ꞌAw Jerusalem 
whutꞌen-un lhinloh whe laꞌ dini?”

19 ꞌEt ꞌubúlhni, “Ndet wheꞌ whudahni?” ꞌInkꞌez ꞌuhuyulhni, “Sizi 
Nazareth whutꞌen-un, ꞌen ooghun dahooja la. Ndun dune nus hooꞌen-
un ꞌuntꞌoh. Yakꞌusda ꞌinkꞌez dunene cha bunalh tsꞌiyawh hoolhtus whe 
neꞌústꞌen ꞌinkꞌez hoolhtus whe cha yáilhduk.

20 ꞌInkꞌez ꞌet cha dahooja la ꞌudedo lubretne, ꞌinkꞌez wheni nemoodihne 
cha, ꞌenne Rome whutꞌenne hiba nahuhooyeh ha butlꞌahúyalhti, ꞌinkꞌez 
tulalhgus kꞌehíyilhti.

21 ꞌEt hoontsꞌi ꞌen úncha Israel ootsꞌu hainzutne nabootakulh uzninzun 
daꞌ. Ntsꞌoh te neꞌwhustꞌen ꞌet whutsꞌun ꞌandit ꞌet ꞌawet whúlh tat dzin 
ꞌuhoontꞌoh.

22  A, ꞌalha ꞌuhoontꞌoh, ꞌinkꞌez whulohne tsꞌekoo dulyiz whe nebulh 
ꞌítꞌenne, daja hutni-un, tube neba hooncha. Soo ꞌudaꞌ bundada tsꞌun kꞌuz 
hoozdil.

23  ꞌAw hizi nálhilhtel. ꞌInkꞌez lizasne hanꞌen whe ꞌenne ꞌuhutni, ‘Khuna 
whe ꞌuntꞌoh!’

24 ꞌInkꞌez ꞌet oolune nebulh ꞌutꞌenne, ꞌenne cha tsꞌun kꞌuz nahúzꞌaz. Soo 
ntsꞌenꞌa la tsꞌekoo daja hutni la, whuz unꞌa nahahoonꞌai. ꞌEt hoontsꞌi Sizi 
ꞌaw lhuhuyíꞌel.”

25 ꞌInkꞌez ꞌet Sizi ꞌubulhni, “Tube nohni whusnine ahli! Ndet la tsꞌiyawh 
nus hooꞌenne daja hutni-un, tube saꞌ whe nohdzi be nohba ꞌalhaꞌ whuneh!

26  ꞌAlha eh ꞌuhoontꞌoh Christ, ꞌen dzoh nutizut huba ꞌuhoontꞌoh ꞌinkꞌez 
ꞌet hukwꞌelhꞌaz whe diztiꞌ tsꞌu natidalh?”

27 ꞌInkꞌez soo ꞌudechoo Moses be ꞌudustlꞌus ꞌukꞌununáguz-un ꞌinkꞌez nus 
hooꞌenne bubeꞌ ꞌudustlꞌus cha, ndai ꞌukꞌunuhúyuzgus ꞌen ghun, ꞌi tsꞌiyawh 
Yakꞌusda ooghuni yúbunilhtan whe ꞌutni.

ꞌEt ꞌantsꞌiya hitánꞌen leꞌhuja ꞌinkꞌez nahuyóolhtsꞌit
28  ꞌEt njan keyoh whuyaz hutizdil tsꞌe, ꞌawet whenghoh hidulh. ꞌInkꞌez 

Sizi ꞌonilha njan keyoh whenghoot táyalh leꞌutꞌen.
29 ꞌAntsꞌi tube cho duzíh oodaꞌ hukwaꞌ huyulhꞌen, ꞌinkꞌez ꞌuhuyúlhni, 

“ꞌAwet sa naínꞌai, hulhgha ꞌuhoontꞌoh.” ꞌInkꞌez yoh bubúlh danántꞌaz 
buzih tidalh ha.

30 ꞌEt hukwꞌelhꞌazyaz natlꞌahudiltsꞌi ꞌinkꞌez ꞌuhutiꞌulh. Sizi lhes 
yilhchoot ꞌinkꞌez Yakꞌusda musi yulhni. ꞌInkꞌez lhtaídanyuz ꞌinkꞌez 
butlꞌayánla.

31 ꞌEt ꞌantsꞌi hitánꞌen leꞌhuja ꞌinkꞌez nahuyóolhtsꞌit. ꞌInkꞌez ꞌet khunsul 
hooloh nasdliꞌ.

32  ꞌEt ꞌulhodutni, “Niz de ti nebulh yalhduk ꞌinkꞌez Yakꞌusda ooghuni 
daja ni whunenulhtun whe ꞌaw lawk nedzi dízkꞌun le lhéꞌtsꞌitꞌoh inleꞌ?”

33  ꞌAho ꞌet ꞌoh whuya ꞌuhunitꞌoh whe dodindil ꞌinkꞌez Jerusalem tsꞌu 
náhoosdil. ꞌEt nyoonne whunizyanne ꞌon ꞌat ꞌilhoghun ꞌinkꞌez mbene la 
bubulh ꞌutꞌenne, ꞌenne tsꞌiyawh ndet ꞌilhoh ꞌúhintꞌoh whe bughu nahundil,

34 ꞌinkꞌez njan ꞌet dilhtsꞌine, ꞌenne ꞌuhutni, “ꞌAlha neMoodihti dunadija 
whe ꞌuntꞌoh! ꞌInkꞌez Simon yunalh be hóodiltsai!”

35 ꞌInkꞌez nyoonne nane njan ti dahooja la ꞌet huwun bubulh 
náhoohoolnuk ntsꞌenꞌa la Sizi ndi lhes taídanyuz whe ꞌoh daꞌ mbe unli 
nahuyóolhtsꞌit.

Sizi dichꞌoh buniz be hóodiltsai
36  ꞌAwhuz njan howu yahalhduk whe, Sizi dichꞌoh buniz be hóodiltsai, 

ꞌinkꞌez ubulhni, “Nohbulh sooꞌ hotꞌeꞌ.”
37 ꞌEt hoontsꞌi bugha ꞌúnjaz ꞌinkꞌez tube hunílhjoot. Dune dazsai-un tsin 

hanꞌen huninzun.
38  ꞌInkꞌez ꞌubulhni, “ꞌEt dahoontꞌoh huwa whénulhjut? ꞌInkꞌez 

dahoontꞌoh huwa nohdzi yo whe nohba nawh ꞌuhoontꞌoh?

39 Sla cha ꞌinkꞌez ske cha nulhꞌen. Si ꞌustꞌoh. Stꞌaíhnaih ꞌinkꞌez 
sunulhꞌen! ꞌAlha nohnichꞌoh whunulhꞌen. Syustꞌe cha hoonli ꞌinkꞌez 
stsꞌun cha. Dune tsin ꞌaw whuz unꞌa ndúlhitꞌoh, yustꞌe ꞌinkꞌez ootsꞌun cha 
hooloh, ndi tsꞌiyawh bulh ꞌustꞌoh.”

40 ꞌEt ꞌawet ꞌet dudániꞌ whe, dula cha ꞌinkꞌez duke cha bunalh tsꞌet 
neyuzdla.

41 Soo tsꞌihꞌun huhóontꞌiꞌ ꞌinkꞌez huwáꞌ hiꞌen ꞌet hoontsꞌi ꞌawhuz buba 
ꞌalha lheꞌhootꞌoh. ꞌInkꞌez ꞌubulhni, “ꞌAw njan ꞌutꞌalh-i lhahtꞌih?”

42  Inka lho sutꞌe-i ꞌinkꞌez ndai la tsꞌihna dutlꞌuz ye ꞌulhꞌen-i, ꞌi yooꞌalha 
higha híninla.

43  ꞌInkꞌez yílhchoot ꞌinkꞌez bunalh yanꞌal.

Sizi whubunulhtun Yakꞌusda ooghuni daja ni
44 ꞌInkꞌez ꞌubulhni, “ꞌAwhuz nohbulh ꞌústꞌoh daꞌ ndi khuni ꞌi daꞌ be 

nohbulh yasduk-i, ꞌet la ndi tsꞌiyawh lhaoodoneh ndai la Moses be 
ꞌudustlꞌus kꞌunusguz-i, ꞌinkꞌez nus hooꞌenne, ꞌinkꞌez Yakꞌusda ooghuni 
Shun eꞌdustlꞌus kꞌut cha si sghun ꞌukꞌunusguz.”

45 ꞌEt bubeni tꞌehonoozeh ha butlꞌahónꞌai Yakꞌusda ooghuni tꞌehinoozeh 
ha.

46  ꞌInkꞌez ꞌubulhni, “Ndi ꞌi ꞌukꞌunusguz whe ꞌet dutni, Christ, ꞌen dzoh 
nozut hubaꞌ hoontꞌoh, ꞌinkꞌez whulh tat dzin dunadutádalh.

47 ꞌInkꞌez mbene la booziꞌ be yatilhdukne, ꞌenne ꞌen booziꞌ gha ntsꞌenꞌa 
whe tsꞌiyanne dulubeshi chꞌa dudeni naháhundunooleh, ꞌinkꞌez ntsꞌenꞌa 
whe bulubeshi buba úntukuk cha, ꞌohwhi ghun booziꞌ gha tsꞌiyanne 
dóhniꞌ hubaꞌ hoontꞌoh. ꞌEt njan Jerusalem ꞌet cho wheꞌ dohtꞌen. ꞌEt 
hukwꞌelhꞌaz de, tsꞌiyanne yun kꞌut ndulcho whe whubodoolhꞌeh.

48  ꞌInkꞌez nohni njan ꞌet tsꞌiyawh dune whúntilhtunne ahli whé ahtꞌoh.
49 ꞌInkꞌez soo zulhtsꞌai, ndi sBá nohtsꞌu yoozi-i, ꞌi nohtsꞌo tlꞌadutisꞌalh. 

ꞌEt hoontsꞌi yakꞌuz ndus de whelhtus-i, ꞌi nohkꞌedútaltsꞌulh ꞌet whutsꞌun, 
njan Jerusalem keyoh ꞌet za dólhtsꞌiꞌ.”

Sizi ndo yakꞌuz whenálti
50 ꞌEt ꞌawet keyohyaz Bethany tsꞌuwhútni, whuz naboozdla. Dula do 

ꞌuyinla ꞌinkꞌez Yakꞌusda yoodulhkut butsꞌun oozooꞌ ha.
51 ꞌEt ꞌawhuz Yakꞌusda yoodulhkut whe butsꞌun oozooꞌ ha, ꞌet buchꞌa 

nasdzut ꞌinkꞌez ndo yakꞌuz whenálti.
52  Hitsꞌun teniꞌ nalhdzin, ꞌinkꞌez tube hooncha whe huhóontꞌiꞌ whe 

Jerusalem tsꞌe náhoosdil.
53  ꞌEt ꞌahoolhdzin lugliz whucho hudilhtsꞌi whe Yakꞌusda hidilhtiꞌ 

ꞌinkꞌez dalzooꞌ whe ꞌuntꞌoh hutni. ꞌEt ndo honeh. 

Ndi khuni ꞌilhiz ꞌuntꞌoh

1  1 Soo ꞌudechoo daꞌ ꞌet khuni hoonli ꞌinkꞌez ndi khuni ꞌi Yakꞌusda yulh 
ꞌúntꞌoh. Ndi khuni ꞌi Yakꞌusda ꞌuntꞌoh.

2  Ndun ꞌen soo ꞌudechoo daꞌ whutsꞌun Yakꞌusda bulh ꞌuntꞌoh.
3  ꞌEn la toh tsꞌe tsꞌiyaitsuk ꞌulya ínleꞌ. Ndai la ꞌulya-i toh ꞌaw ꞌilhughi 

lheꞌyílel-i hooloh.
4 Be tsꞌúkhuna-i ꞌen ootsꞌu haídanzut ꞌinkꞌez ꞌi tsꞌiyanne dune buba be 

hootꞌen-i ꞌuntꞌoh.
5 Ndi be hóotꞌen-i tsalhgus a yo tsꞌe whíndi ꞌinkꞌez ndi tsalhgus yo tsꞌe 

haínya-un, ꞌaw yuchꞌaꞌ ꞌoolhdeh aítꞌoh.
6 ꞌIlhoghun dune John b huyulhni, ꞌen Yakꞌusda whusayálhꞌaꞌ.
7 Ndun dune ꞌen tsꞌiyanne dóniꞌ ndi be hóotꞌen-i, ꞌi ghun. Hukwaꞌ 

huninzun de, ꞌen gha la tsꞌiyanne ooba ꞌálhaꞌ hotꞌeꞌ.
8  Ndun ꞌen ꞌaw be hóotꞌen-i ilóh ꞌuntꞌoh. ꞌEn ꞌuntꞌoh be hóotꞌen-i, ꞌi ghun 

tsꞌiyanne dóniꞌ-un ꞌuntꞌoh.
9 Ndi be hóotꞌen-i, ꞌi tsꞌihꞌun ꞌuntꞌoh, ꞌinkꞌez be hóotꞌen-i, ꞌi tsꞌiyanne 

dune bugha itaꞌalh, ꞌet wheni ꞌen ndi yun kꞌeínya.
10 Ndi yun kꞌut indaꞌ. Ndi yun ꞌuyínla ꞌet hoontsꞌi yinka duneꞌ tꞌehinózin 

hukwa lheꞌhunízun.
11 Mbene la dulh whútꞌenne ooleꞌ ha ꞌutahábanlane, ꞌenne butaninya 

whe ꞌaw lhuhuyílhchulh.
12  ꞌEt hoontsꞌi mbene la yílhchootne, Yakꞌusda buzkeh huzdliꞌ ꞌet bugha 

óoninꞌai. ꞌEnne ꞌuhintꞌoh ndi booziꞌ buba ꞌálhaꞌ yintꞌoh.

Yakꞌusda Ooghuni Unzoo-i 
John ꞌUkꞌunéyuzguz-i

 

a 1:5 Ndi tsalhgus tsꞌiyaitsuk ꞌutsiꞌ-i ꞌinkꞌez tankꞌus ꞌúntꞌoh-i ni whe ꞌutni. b 1:6 “ꞌEn Zan 
Badis ꞌulhni. 

13  ꞌAw hahánde whu la toh tsꞌe iloh Yakꞌusda buzkeh huzdliꞌ, kꞌus 
buyustꞌe hukwaꞌ nínzun huwa iloh, kꞌus dichꞌoh dune hukwaꞌ huninzun 
huwa cha iloh, Yakꞌusda ꞌen gha za huwhuzdli.

14 ꞌEt ndi khuni Yakꞌusda unli, ꞌi dune suliꞌ ꞌinkꞌez netoh dune inleꞌ, ꞌet 
whe dádiltiꞌ la tsꞌonalhꞌen. Ndi yé dadantiꞌ, ꞌi Yakꞌusda ꞌaw ꞌilhoghun za 
ooYeꞌ yé diztiꞌ-i ꞌuntꞌoh. Ye unzoo-i ꞌaw oola tanalhuhóoꞌoh ꞌinkꞌez khuni 
ꞌalhaꞌ ꞌuntꞌoh-i za be yálhduk.

15 ꞌEn ghun John ubudániꞌ inleꞌ, dune bulh yálhduk whe, “Ndun ꞌen 
ghun nohdásniꞌ, skꞌelhꞌaz whusatíyalh ꞌet hoontsꞌi whutisdleh whutso daꞌ 
hoontsꞌi, ꞌudaꞌ ꞌet khuna whe ꞌuntꞌoh, ꞌet huwa ꞌuntꞌoh sando ꞌuntꞌoh,” 
ubúlhni.

16 ꞌInkꞌez ndai la neba yutꞌi-i ꞌandit tsꞌiyawh negha íninla. Dzin totsuk ye 
unzoo-i neba ꞌon ꞌun ꞌuntꞌoh.

17 Yakꞌusda ndi khuni yutulhúhizyeꞌ-i, ꞌi Moses ꞌen gha netlꞌaídanꞌai 
ínleꞌ. ꞌEt hoontsꞌi ꞌandit Sizi Gri ꞌen gha ye unzoo-i ꞌinkꞌez khuni ꞌalhaꞌ 
ꞌuntꞌoh-i neghaltsꞌut.

18  ꞌAw Yakꞌusda yanꞌen-un hooloh ꞌet hoontsꞌi ndun ꞌaw ꞌilhoghun ooYeꞌ, 
ooBá ꞌukꞌenus yukꞌentsiꞌ-un, ꞌen Yakꞌusda ghun ꞌet whunénulhtan.

John dune too be ꞌulhꞌen-un, ꞌen ubúlhni ꞌaw ndun Christ ꞌen iloh ꞌustꞌoh
19 ꞌEt ꞌilhudzin ndunne Lizwif Jerusalem whutꞌenne, ꞌenne lubretne 

ꞌinkꞌez Levitne John tsꞌun whe bahalhꞌaꞌ huyoodolhkut mbe unli-un ꞌet 
hukwa. ꞌEt John ubúlhni,

20 soo tsꞌihꞌun unꞌa ꞌaw whutsꞌu lhoodídlai whe ubudániꞌ, “ꞌAw Christ, 
ꞌen íloh ꞌustꞌoh,” ubúlhni.

21 ꞌEt doo cha huyoodulhkut, “Mbe inli? Elijah tilah ꞌintꞌoh?” 
“ꞌAwundooh, ꞌaw ꞌen hoontsꞌi ꞌustꞌoh,” ubúlhni. “Nyoon Yakꞌusda be nus 
hóoꞌen-un ooghu yaduk inleꞌ-un, ꞌen tilah ꞌintꞌoh?” huyúlhni. ꞌEt cha, 
“ꞌAwúndooh,” ubúlhni.

22  ꞌEt ꞌuhuyúlhni, “Kwa, mbe whé ꞌintꞌoh. Nyunchꞌoh daja naꞌdudintni. 
ꞌEt tsꞌihꞌun nedíni, ꞌet de la nyoonne whuz de nétilhꞌaꞌne ubuzdóniꞌ,” 
huyúlhni.

23  ꞌEt John ubúlhni,
“Si ꞌustꞌoh ꞌaw dune lhuhóotꞌih-un tsꞌe duztúl whe tsꞌiyanne dune 

ubudúsni,
neMoodihti lhutiyalh-un hoonzoo ꞌinkꞌez lhtsꞌe whudizꞌa ooba 

whulhtsi.
ꞌEt whuz unꞌa Yakꞌusda be nus hóoꞌen-un Isaiah ndutni ínleꞌ,” ubúlhni.

24 ꞌEt ndunne John tsꞌu whélꞌaꞌne, ꞌenne Pharisee lohne za ꞌuhintꞌoh.
25 ꞌEt doo cha huyoodulhkut, “ꞌAw Christ, kꞌus Elijah, kꞌus nyoon 

Yakꞌusda be nus hóoꞌen-un, ꞌenne iloh ꞌintꞌoh de, di ha dune too béꞌ 
bilhꞌen?” huyúlhni.

John 1

26 ꞌEt John ubúlhni, “Si too za-i be dune too beꞌ usꞌen ꞌet hoontsꞌi nohtoh 
ꞌilhoghun dune hoonli, ꞌen ꞌaw tꞌenuzáhzun.

27 ꞌEn ꞌuntꞌoh skꞌélhꞌaz whusatíyalh-un sanus díztiꞌ whe ꞌuntꞌoh. ꞌAw 
ookechun natlꞌool ooba kꞌunaítisꞌuk ꞌet hoontsꞌi huba soo lhéꞌuzdzooꞌ,” 
ubúlhni.

28  ꞌEt njan keyoh Bethabara huwhútni-un Jordan koh whanchꞌaz 
whuzꞌai-un, ꞌet John dune too beꞌ ꞌulhꞌen whe ndi tsꞌiyaitsuk ghun 
nyoonne hitsꞌu whelꞌaꞌne hubudániꞌ.

29 ꞌOm bun dzin khunsul Sizi yutsꞌun uyalh whe John yutilhꞌen, ꞌinkꞌez 
ꞌutni, “Nulhꞌen, Yakꞌusda be ꞌusbaiyaz. ꞌEn ꞌutꞌen yinka duneꞌne bulubeshi 
butsꞌu hanáyule,” ubúlhni.

30 ꞌEn ghun nohdásniꞌ skꞌelhꞌaz whusatíyalh, ꞌet hoontsꞌi whutisdleh 
whutso daꞌ hoontsꞌi, ꞌudaꞌ khuna whe ꞌuntꞌoh, ꞌet huwa sanus díztiꞌ whe 
ꞌuntꞌoh.

31 Mbe unli-un ꞌaw seni be tꞌéoonuzúszun inleꞌ, ꞌet hoontsꞌi nohni Israel 
ootsꞌu haindene nohtsꞌu whúsasya ꞌinkꞌez too za-i be too beꞌ nohusꞌen ꞌi 
gha la mbe ꞌuntꞌoh-un soo cho tꞌewhunoohzeh,” ubúlhni.

32  Njan ꞌet Sizi ghun John ndutni, “Ndoni dutꞌaiyaz doútꞌen whe yakꞌuz 
tsꞌe hadánde ꞌinkꞌez ooyédande, ꞌet whunisꞌen.

33  ꞌOh daꞌ ꞌaw seni be tꞌéoonuzúszun mbe ꞌuntꞌoh, ꞌet hoontsꞌi ndun 
whuz de sútilhꞌaꞌ-un too za-i be dune too beꞌ oosꞌen ha ꞌen sudániꞌ, ‘Mbe 
la Ndoni ndus de yukꞌédiltsꞌut-un ꞌinkꞌez ꞌilhiz yulh ꞌúntꞌoh-un, ꞌen ꞌuntꞌoh 
Ndoni be dune too beꞌ ꞌulhꞌen-un unli,’ ꞌet sudániꞌ.

34 ꞌEt ndúhooja-un ꞌet whunisꞌen. Soo tsꞌihꞌun khuni be nohdúsni, ꞌalha 
ndun ꞌen Yakꞌusda ooYeꞌ ꞌuntꞌoh,” ubúlhni John.

35 ꞌEt ꞌom bun dzin John ꞌinkꞌez yugha hodulꞌehne nane ꞌet nódihya.
36 Sizi ꞌoh whuya uyalh whe John yunilhꞌen, “Nulhꞌen ndun Yakꞌusda be 

ꞌusbaiyaz ꞌúntꞌoh!” ubúlhni.
37 ꞌEt ndunne nane dune John yugha hodulꞌehne daja ni hidántsꞌo whe 

ꞌawet Sizi Gri hiyuntizꞌaz.
38  ꞌEt Sizi ubunilhꞌen huyuniꞌus whe ꞌet huboodulhkut, “Di khunáhta 

whe ahtꞌen?” ubúlhni. ꞌEt ꞌuhuyúlhni, “Rabbi, ntsꞌe la hoontꞌi?” (ꞌEt ndi 
khuni Rabbi ꞌi Lizwif kꞌunꞌa dune hodulhꞌeh-un ni wheꞌ utni.) ꞌEt Sizi 
ubúlhni,

39 “ꞌAnih, whunoolhꞌen si!” ubúlhni. ꞌEt huyúlh tizꞌaz ꞌinkꞌez ntsꞌe la 
usda-un honalhꞌen. ꞌEt dzin ndulyiz whe hizih hinkeꞌ ꞌinkꞌez, ꞌoh daꞌ 
10:00 atꞌen ꞌuhunitꞌoh.

40 ꞌEt ndunne nane dune John hidántsꞌo huwa Sizi huyuntizꞌazne, ꞌen 
ꞌilhoghun, Andrew huyulhni, ꞌen Simon Peter bulhutsin ꞌuntꞌoh.

41 ꞌEn ꞌaho dulhutsin, Simon huyulhni, ꞌen yughu ninya ꞌinkꞌez yudániꞌ, 
“Ndun Messiah ꞌawet natsꞌilhti,” yúlhni. (Ndi Messiah, Christ ni wheꞌ 
utni.)

John 1

c 1:51 Yinka dune yeꞌ ni, ꞌet dichꞌoh nadudutni. 

42  ꞌEt Sizi ꞌen yughu inílhti. ꞌEt soo cho Sizi yunalhꞌen ꞌinkꞌez ꞌuyulhni, 
“Nyun Simon Jonas ooyeꞌ ꞌen ꞌintꞌoh, ꞌet hoontsꞌi Cephas nyuhudutánelh,” 
yúlhni. (Ndi Cephas ꞌi Peter ꞌi za ꞌuntꞌoh ꞌinkꞌez ꞌi tse ni wheꞌ utni.)

43  ꞌEt ꞌom bun dzin Sizi Galilee yun kꞌut huwhútni tsꞌe tiyalh hukwaꞌ 
ninzin. Whuz oozya whe dune Philip huyúlhni, ꞌen nayilhti ꞌinkꞌez 
“Sunanyalh,” yúlhni.

44 ꞌEt ndun Philip ꞌen keyoh Bethsaida huwhútni-un, ꞌet whutꞌen-un 
ꞌuntꞌoh. ꞌEt keyoh za Andrew ꞌinkꞌez Peter bulh huwhutꞌi.

45 ꞌEt Philip ꞌen dune Nathanael huyúlhni, ꞌen nayilhti, “Ndun mbe la 
Moses dude ꞌudustlꞌus kꞌut yughun ꞌukꞌunéꞌuzguz-un, ꞌinkꞌez Yakꞌusda be 
nus hóoꞌenne highun ꞌukꞌuneꞌúzguz-un, ꞌen ꞌawet natsꞌilhti. ꞌEn ꞌuntꞌoh 
Sizi, Joseph ooyeꞌ unli. Keyoh Nazareth huwhútni, ꞌet whutꞌi,” yúlhni.

46 ꞌEt Nathanael ꞌutni, “Ntsꞌenꞌa suba hoonli ꞌuzooꞌ-i Nazareth tsꞌu 
haóoltsꞌit?” ꞌEt Philip ꞌutni, “ꞌAnih, sulh ínꞌus ꞌinkꞌez whunolhꞌen si!” yúlhni.

47 ꞌEt Sizi Nathanael ꞌaz de úyalh yunilhꞌen ꞌinkꞌez yughun ꞌet ndutni, 
“Ndun ꞌen soo Israel ootsꞌu hainzut-un ꞌuntꞌoh, ꞌaw tankꞌus ꞌúhoontꞌoh te 
nulheꞌustꞌen,” ni.

48  ꞌEt Nathanael Sizi yoodulhkut, “Di gha tꞌewhunínzun dantꞌoh-un dune 
usdli?” ꞌEt Sizi yúlhni, “Mai chun tꞌah sinda daꞌ, Philip ꞌanih nyudutánelh 
whutso daꞌ, ꞌet nyunusꞌen,” yúlhni.

49 ꞌEt Nathanael ꞌuyúlhni, “Rabbi, ꞌalha Yakꞌusda ooYeꞌ inli ꞌinkꞌez Israel 
ootsꞌu haindene bulerwe cha inli,” yúlhni.

50 ꞌEt Sizi ꞌuyúlhni, “Mai chun tꞌah sinda whe nyunusꞌen nyudúsni. ꞌEt 
whu la toh tsꞌe Yakꞌusda ooYeꞌ usdli-un mba ꞌálha ꞌuhoontꞌoh, ꞌet hoontsꞌi 
nus de ꞌon nus hooncha-un, ꞌet whuntalhꞌelh.

51 ꞌEt soo tsꞌihꞌun unꞌa nyudutásnelh, yakꞌuz dáhaꞌ dankez ꞌinkꞌez 
Yakꞌusda oolizasne ndus de hahádudoh ꞌinkꞌez ndo cha whenáhadudoh 
ndun yinka dune yeꞌ c ꞌen ba ꞌuhutꞌen, ꞌet whuntalhꞌelh,” yúlhni.

Sizi huwa ꞌítꞌen túneꞌ ꞌutꞌen ꞌet huwa la dunene ꞌen Christ ꞌúntꞌoh tꞌehonózin

2  1 ꞌEt whulh tat dzin suliꞌ whe Galilee yun kꞌut ꞌet ꞌilhoghun keyoh 
Cana huwhútni, ꞌet keyoh ꞌet la lhghuskene ba honílhni. ꞌEt Sizi 

ooloo ꞌen cha ꞌet usda.
2  Sizi ꞌinkꞌez yugha hodulꞌehne tubulh ꞌenne cha bughu nahúzdil.
3  ꞌEt njan lhghuskene ba honílhni whutoh ꞌet la ndi tsꞌekoo tooꞌ ntsool 

súliꞌ. ꞌEt Sizi ooloo yughu ninya ꞌinkꞌez yúlhni, “ꞌAw tsꞌekoo tooꞌ lhuhítꞌiꞌ.”
4 Sizi ꞌet ꞌuyúlhni, “Tsꞌeke ꞌet di ha ꞌet ndusúdini? ꞌAw ꞌawhuz sba ꞌet 

nelhódiszit, ꞌawhuz stsꞌó dizulh whe ꞌuhoontꞌoh,” yúlhni.
5 ꞌEt ooloo ndunne ustlénne ubúlhni, “Daja nohbulhni la ꞌoh te 

neꞌóohtꞌen.”

John 1 ,  2

d 2:13 Nawhudizulh totsuk ꞌilhunahodulh, ꞌinkꞌez ndi ꞌusbai kꞌus unzoo-i nahayutꞌulh. 
Njan whewhúnahulni ꞌoh daꞌ Yakꞌusda yun kꞌut Egypt tsꞌe hanabanla daꞌ. 

6 ꞌEt njan lhkꞌuta tse oosaꞌ cho, too huye súlhdzo wheni, ꞌet usdla. ꞌI la 
Lizwifne bube ꞌutꞌen kꞌoh hukwꞌunꞌa lanaꞌhuldoh wheni.

7 ꞌEt Sizi ndunne ustlenne ubúlhni, “Ndi tse oosaꞌ cho tsꞌiyawh too be 
nadulhbun.” Inka soo tsꞌiyawh oodah whutsꞌun yanahídilhbun.

8  “Dugweꞌ íhkaih ꞌinkꞌez mbe la njan howunli-un, ꞌen ootsꞌu yihkalh,” 
ubúlhni. Inka hiloh hitsꞌu whinkai.

9 Ndi too tsꞌekoo tooꞌ suliꞌ-i, ꞌaw ntsꞌez de hahuyalhdzo ndun howunli-un 
tꞌéoonúszun, ꞌet hoontsꞌi ndunne ustlénne huyínkaine, ꞌenne tꞌehonínzun. 
ꞌInkꞌez ndet la howunli-un yunahóozdlih whe dune ꞌat utꞌí-un, ꞌen ꞌanih 
yudániꞌ,

10 ꞌinkꞌez ꞌuyúlhni, “Dune tsꞌiyanne ndi tsꞌekoo tooꞌ ꞌuzooꞌ-i, ꞌi cho howu 
há yulhdzoh, ꞌet hukwꞌelhꞌaz sooltsuk hutnih te, ꞌet ꞌandit za hukwꞌelh-i 
ꞌuntꞌoh-i tsꞌekoo tooꞌ ꞌi bughu há yulhdzoh. ꞌEt nyun ndi ꞌuzooꞌ-i, ꞌi 
ꞌudekꞌo whutsꞌun ontun!” yúlhni.

11 Njan keyoh Cana Galilee yun kꞌut whuzꞌai ꞌet soo ꞌudechoo Sizi huwa 
ꞌítꞌen te naꞌditꞌen, ꞌinkꞌez dádiltiꞌ la ꞌet whúbunilhtan. ꞌI gha la yugha 
hodulꞌehne ꞌen ghun buba ꞌalha yintꞌoh suliꞌ.

Jerusalem lugliz whu cho Sizi ꞌooketne tenábuninyoot
12  ꞌEt ndúhooja hukwꞌelhꞌaz Sizi keyoh Capernaum huwhutni tsꞌe 

whinya. Ooloo cha ꞌuja, ꞌinkꞌez bulhutsinke cha, ꞌinkꞌez yugha hodulꞌehne 
cha, ꞌaw saꞌ iloh ꞌet hudáltsꞌiꞌ.

13  ꞌEt ꞌawet whenghoh whudizulh ndet daꞌ Lizwifne buyoh Yakꞌusda 
oolizas Butus Lhuséya whúnahulnih-un, d ꞌet Sizi Jerusalem tsꞌu whínya.

14 ꞌEt lugliz whucho whunaꞌulhyó-un whambez tsꞌe oozya ꞌet la dune 
ꞌeꞌóoketne ubunilhꞌen. Khunai-i, musdoos, ꞌusbai te, ꞌinkꞌez dutꞌaiyaz 
te, dove huyúlhni, huye ꞌóoket, ꞌinkꞌez dune sooneya lhkꞌenádudzaihne, 
ꞌenne cha ꞌet ꞌuhutꞌen.

15 Tlꞌoolhyaz be tutsus inla. ꞌI be khuna-i tsꞌiyawh tenaíninyoot. Sooneya 
lhkꞌenádudzaihne cha buzooneya nus wheyantsut, ꞌinkꞌez buludab cha 
yun tizꞌai.

16 ꞌInkꞌez dutꞌaiyaz be ꞌóoketne cha ubúlhni, “Ndowhi tenánuhle! ꞌAw 
sBá ooyoh ꞌet eꞌóoket bayoh whulhtsi iloh!” ubúlhni.

17 ꞌEt ndunne yugha hodulꞌehne whunahilni ooghun ꞌukꞌunusguz-i daja ni la, 
ꞌet ndutni, “Njan nyoh hukwaꞌ nuszun kꞌet ꞌantsꞌi syo tsꞌe duskꞌun leꞌustꞌoh.”

18  ꞌEt Lizwifne ꞌuhuyúlhni, “Njan ntsꞌoh te la neꞌíntꞌen-un di gha ꞌíntꞌen 
hooncha túneꞌ ꞌintꞌen, ꞌet whunénilhtun?”

19 ꞌEt Sizi ubúlhni, “Njan yoh whudíztiꞌ-un nohni musai whulhtsi ꞌinkꞌez 
tat dzin inleꞌ de, ꞌet dunaóodutásꞌalh.”

20 ꞌEt ndunne Lizwifne úhuyúlhni, “Njan yoh whudíztiꞌ-un dit whunizyat 
ꞌon ꞌat lhkꞌutat yus kꞌut inleꞌ whe lhaóodulya. ꞌEt daja ninzun wheꞌ dini, 
tat dzin whutoh za dunaoodutánꞌalh dini,” huyúlhni.

21 ꞌEt njan Sizi yoh whudíztiꞌ-un howu yalhduk whe, didutchꞌoh duyustꞌe 
ꞌi ghu yalhduk wheꞌ utni ínleꞌ.

22  ꞌEt huwa la Sizi Gri dazsaine butoh dunadija whe yugha hodulꞌehne 
whunahilni daja ubúlhni inleꞌ daꞌ, ꞌinkꞌez ndi Yakꞌusda ooghuni 
ꞌukꞌunusguz-i ꞌinkꞌez khuni ꞌi Sizi ye yaílhduk-i bulh daja ni la tsꞌiyawh 
buba ꞌálha ꞌuhoontꞌoh.

23  ꞌAwhuz Jerusalem ꞌet za ꞌutꞌen whe njan Butus Lhuseya-un, ꞌet whutoh 
neꞌwhutꞌen-un, whulohne mbene la Sizi yunilhꞌenne ntsꞌo tula neꞌútꞌen-
un, ꞌet huwa kꞌus lhane booziꞌ buba ꞌalhaꞌ yintꞌoh suliꞌ.

24 ꞌEt hoontsꞌi Sizi didutchꞌoh ꞌaw dunene butꞌanílhnitan, tꞌewhunínzun 
dune dahíntꞌoh la ꞌet huwa.

25 ꞌInkꞌez ꞌaw ꞌuyoonne dune dahíntꞌoh la ꞌet hidóniꞌ aítꞌoh, didutchꞌoh 
dunene dahíntꞌoh la tꞌewhunínzun ꞌet huwa.

Sizi Nicodemus yúlhni doo cha za honleh huba ꞌuhoontꞌoh

3  1 ꞌIlhoghun dune Pharisee bulh dizulh-un, ꞌen ꞌilhoghun Lizwifne 
butso whudilhdzulh-un, ꞌen Nicodemus huyulhni.

2  ꞌEn ꞌulhdzis ꞌet Sizi ghu ninya ꞌinkꞌez ꞌuyúlhni, “Rabbi, Yakꞌusda yulh 
ꞌuntꞌoh-un dune, ꞌen za njan huwa ítꞌen-un tuneꞌ ootꞌen huba ꞌuhoontꞌoh. 
ꞌEt huwa soo tꞌetsꞌonínzun dune hodulꞌeh-un Yakꞌusda tsꞌu haínya-un, ꞌen 
inli whe ꞌintꞌoh.”

3  ꞌEt Sizi yúlhni, “Soo tsꞌihꞌun unꞌa nyudúsni, dune doo cha za whuzdli 
de, ꞌet de za ntsꞌe la Yakꞌusda ꞌen lerwe unli-un whutiꞌelh.”

4 ꞌEt Nicodemus ꞌuyúlhni, “Ntsꞌenꞌa suba ꞌilhoghun dune tube yooꞌun 
uzulh-un, ꞌen doo cha za hooleh wheꞌ dini? ꞌAw whulh nat duloo yuchan 
naoojaꞌ ꞌinkꞌez doo cha hooleh aítꞌoh!” yúlhni.

5 ꞌEt Sizi ꞌuyúlhni, “Soo tsꞌihꞌun unꞌa nyudúsni, dune too ꞌinkꞌez Ndoni 
be cha whuzdli de, ꞌet de za ntsꞌe la dunene Yakꞌusda dichꞌoh za bulerwe 
unline ꞌet ꞌaw dahóoyaꞌ aitꞌoh.

6 Mbe la dune gha whuzdlí-un, ꞌen dune chꞌeꞌ ꞌuntꞌoh, ꞌinkꞌez mbe la 
Ndoni be whuzdlí-un, ꞌen Ndoni oochꞌeꞌ ꞌuntꞌoh.

7 ꞌEt nyudásniꞌ nohni doo cha za hoohleh huba ꞌuhoontꞌoh. Khun te ꞌet 
huwa mba hócha junih!

8  ꞌAntsꞌi nilhtsꞌi diltsꞌulh leꞌhoontꞌoh. Nilhtsꞌi dintsꞌo ꞌet hoontsꞌi ntsꞌez de 
hadíltsꞌut kꞌus ntsꞌe dutiltsꞌulh-un ꞌaw tꞌéoonuzínzun. ꞌEt whuz unꞌa za ꞌaw 
tꞌéoonónzin aítꞌoh ntsꞌenꞌa dune Ndoni be whuzdlí-un,” yúlhni.

9 ꞌEt Nicodemus ꞌuyúlhni, “ꞌEt ntsꞌenꞌa ꞌuwhutatꞌelh?”
10 ꞌEt Sizi ꞌuyúlhni, “ꞌEt nyun Israel ootsꞌu haindene whubodilhꞌeh-un 

inli, ꞌinkꞌez ntsꞌenꞌa ꞌintꞌoh njan ꞌaw nyeni be tꞌéoonuzínzun?

e 3:15 Njan dalhótisa ní-un, ꞌaw neyustꞌe iloh, nezul ꞌinkꞌez neyughi ghu yalhduk whe 
ꞌutni. 

11 Soo tsꞌihꞌun unꞌa njan nyudúsni, tꞌétsꞌonínzun ndet howu yatsꞌulhduk-
un ꞌinkꞌez tsꞌihꞌun unꞌa nohtsꞌútni ndai la tsꞌanꞌen ꞌi ghun ꞌinkꞌez nohni 
ꞌaw neghuni nohba ꞌalha lheꞌítꞌoh.

12  Ndi yun kꞌut ntsꞌoh tula néꞌwhutꞌen-un, ꞌet huwun nohdúsni ꞌet 
hoontsꞌi nohba ꞌálha lheꞌhóotꞌoh de, ntsꞌenꞌa suba ndo yakꞌuz néꞌwhutꞌen-
un, ꞌet huwun nohdúsni de, ꞌet nohba ꞌalha ꞌuhotꞌeꞌ?

13  ꞌAw ꞌilhoghun dune ndo yakꞌuz whenya-un hooloh, ꞌaw ꞌilhoghun za 
ꞌuja-un ndus de yakꞌuz haínya. ꞌEn ꞌuntꞌoh yinka dune yeꞌ unli, ꞌen ꞌuntꞌoh 
yakꞌuz ookeyoh whuzꞌai.

14 ꞌUdaꞌ ꞌaw dune lhuhootꞌih-un tsꞌe whe Moses ꞌen tlꞌughus kꞌeltsi dubeꞌ 
yudilhtsi inleꞌ, whuz unꞌa za yinka dune yeꞌ dubeꞌ hidutálhtsih huba 
ꞌuhoontꞌoh.

15 ꞌEt huwa mbene la ꞌen ghun buba ꞌalha ꞌuhoontꞌohne, ꞌenne ꞌaw 
dalhótisa, e ꞌilhiz ooleꞌ wheni hukhutinalh,” yúlhni.

16 Yakꞌusda ndi yun kꞌut dunene bukꞌentsiꞌ kꞌet ꞌaw ꞌilhoghun duYeꞌ ꞌen 
bugha ínilhti. Mbene la ꞌen ghun ooba ꞌalhaꞌ yintꞌohne ꞌaw dalhótisa, 
ꞌilhiz wheni hukhutinalh.

17 ꞌAw dune ba nahutiyeh wheni íloh Yakꞌusda duYeꞌ ndi yun kꞌuz yutilhꞌaꞌ. ꞌEn 
gha ndi yun kꞌut whutꞌenne tsꞌiyawh hudoojih, ꞌet wheni ndi yun kꞌuz yutilhꞌaꞌ.

18  Mbene la buba ꞌálha yintꞌohne ꞌaw buba nalhotisde. ꞌEt mbene la 
ꞌaw ooba ꞌálha lheꞌyítꞌohne, ꞌenne ꞌudaꞌ buba nahisda wheꞌ hintꞌoh, ꞌaw 
Yakꞌusda ooYeꞌ booziꞌ ꞌaw buba ꞌalha lheꞌyítꞌoh ꞌet huwa.

19 ꞌEn ꞌuntꞌoh be hóotꞌen-i unli whe ndi yun kꞌeínya. ꞌEt hoontsꞌi ndi 
yun kꞌut dunene tsalhgus yo tsꞌe haínya-un, ꞌen ndi be hóotꞌen-i anus 
hikꞌentsiꞌ, njan neꞌhutꞌen-un ꞌon nus hoontsiꞌ tsꞌe za hitꞌelh ꞌet huwa. ꞌEt 
huwa la buba nahoodeh.

20 Mbene la hoontsiꞌ te neꞌútꞌenne, ꞌenne ndi be hóotꞌen-i hitsꞌu dutni. 
ꞌEt huwa ndi be hóotꞌen-i, ꞌaw hitsꞌun tóoyaꞌ aítꞌoh, doo ka la tankꞌus 
ꞌúhutꞌen-un tsꞌet hahóoltsꞌit ꞌet whuchꞌa.

21 ꞌEt hoontsꞌi mbe la tsꞌihꞌun unꞌa ꞌitꞌelh-un, ꞌen ndi be hóotꞌen-i tsꞌu tiyalh, ꞌet 
whe la tsꞌiyanne tꞌehonózin, ntsꞌoh tula neꞌútꞌen-un, Yakꞌusda ꞌen gha za ꞌitꞌen.”

John dune too be ꞌulhꞌen-un doo cha za Sizi yuba whudílhtiꞌ
22  Njan ꞌoh túneꞌ whustꞌen hukwꞌelhꞌaz Sizi ꞌinkꞌez yugha hodulꞌehne te 

Judea yun kꞌut tsꞌe hoozdil. ꞌEt yugha hodulꞌehne te ꞌet hudáltsꞌiꞌ ꞌinkꞌez 
dune too beꞌ halhꞌen.

23  ꞌOh daꞌ za John ꞌen cha keyoh Aenon huwhútni-un keyoh Salem 
huwhútni-un whenghoh whuzꞌai-un, ꞌet dune too be ꞌúlhꞌen, tube ꞌet too 
lhai inka. Dune hitsꞌu lhodulh ꞌinkꞌez whulohne dune too beꞌ binla.

f 3:29 Ndun dune ꞌat utꞌí-un, ꞌen Sizi Gri dultꞌoh, ꞌinkꞌez ooyadan ꞌen John dune too be 
ꞌulhꞌen-un dultꞌoh ni whe ꞌutni. 

24 ꞌEt ꞌawhuz John ꞌalhuháyusꞌai daꞌ ꞌet huwa.
25 ꞌEt ꞌoh daꞌ John yugha hodulꞌehne Lizwifne bulh howun lhdulhyoh 

ꞌuhudutni, Lizwifne bube ꞌutꞌen kꞌoh hukwꞌunꞌa lanaꞌhuldoh ꞌet huwun.
26 Inka John highu nindil ꞌinkꞌez huyoodulhkut, “Rabbi ndun dune 

ꞌilhoghun ngha hodulꞌeh-un, Jordan koh nyaz tsꞌe, ꞌen ghun dune bubulh 
yaílhduk ínleꞌ, ꞌawet ꞌen dune too be ꞌúlhꞌen ꞌinkꞌez tsꞌiyanne hitsꞌú 
lhodulh,” huyúlhni.

27 ꞌEt John ubúlhni, “Yakꞌusda yugha óoninꞌai de za, ꞌet huwa ꞌaw ꞌantsꞌi 
ꞌet hoonliyaz ootꞌeꞌ aítꞌoh.

28  Nohnichꞌoh hoontsꞌi la daja dusni-un la tꞌéoonáhzun, si ꞌaw Christ ꞌen 
iloh ꞌustꞌoh, ꞌet hoontsꞌi ꞌilhoghun yutso whusálꞌaꞌ-un, ꞌen ꞌustꞌoh.

29 ꞌEt ndóohoontꞌoh whe, ꞌilhoghun dune tsꞌeke yughusda-un, ꞌen ꞌat utꞌí-
un ꞌuntꞌoh. ꞌEt ooyadan yuzih usyin-un ꞌinkꞌez yughuni yoozílhtsꞌai whe 
la tube yuba hóontꞌiꞌ. ꞌEt nohdúsni si cha whuz unꞌa tube cho hoonústꞌiꞌ. f

30 ꞌOn nus tube cho hidólhtiꞌ ꞌinkꞌez si hukwꞌelhꞌi le sba hodólhtiꞌ, ꞌet 
whuz unꞌa ꞌuhótꞌeꞌ hubaꞌ hoontꞌoh.

31 Ndun yoo dus de haínya-un, ꞌen tsꞌiyane ando ꞌuntꞌoh ꞌinkꞌez ndun 
yinka tsꞌu haínya-un, ꞌen yinka dune unli, ꞌet huwa ndi yun kꞌut hoonli-i, 
ꞌi za ghu yalhduk. ꞌEt ndun yakꞌuz haínya-un, ꞌen tsꞌiyane an do ꞌuntꞌoh.

32  ꞌEt ndet la ndun whunalhꞌen ꞌinkꞌez whudántsꞌo-un, ꞌet ꞌuyoonne cha 
ubúlhni, ꞌet hoontsꞌi daja ubúlhni-un la ꞌaw highuni lhulhchoot.

33  ꞌEt hoontsꞌi mbe la yughuni ilhchoot-un daja ni-un, ꞌen ꞌutni ndun 
Yakꞌusda ꞌen ooba ꞌalhaꞌ yintꞌoh, ni.

34 Ndun ꞌen Yakꞌusda whusayálhꞌaꞌ-un, ꞌen ꞌinkꞌez didut Ndoni be 
yudilhbun, ꞌet huwa Yakꞌusda ooghuni za be yálhduk.

35 Yakꞌusda ꞌen duYeꞌ yukꞌentsiꞌ ꞌet huwa tsꞌiyaitsuk kꞌúneꞌ hoolꞌen-un, ꞌet 
yugha óoninꞌai.

36 ꞌEt mbene la ndun Yakꞌusda ooYeꞌ ooba ꞌalhaꞌ yintꞌohne, ꞌenne 
ꞌilhiz wheni be tsꞌúkhuna-i, ꞌi huyutꞌi, ꞌet hoontsꞌi mbene la ooba ꞌalha 
lheꞌyitꞌohne, ꞌenne ꞌaw huhooꞌen aítꞌoh, Yakꞌusda yé bubulh húnilchꞌe-i 
ꞌahoolhyiz wheni bukꞌut ꞌuyitátꞌelh,” ni John.

ꞌIlhoghun tsꞌeke Samaria yun kꞌut whutꞌen-un,  
ꞌen Sizi ndi ꞌilhiz wheni be tsꞌótinalh-i ghun yulh yálhduk

4  1 ꞌEt la ndunne Phariseene huyulh úditsꞌo whe la ꞌuhutni, “Sizi ꞌen 
John anus lhane dune cha yugha hodulꞌehne suliꞌ, ꞌinkꞌez dune too 

beꞌ úlhꞌen cha ꞌutꞌen,” hutni.
2  ꞌEt hoontsꞌi ꞌalha Sizi ꞌaw dichꞌoh iloh dune too beꞌ bulhꞌen, yugha 

hodulꞌehne, ꞌenne za ꞌuhutꞌen.

John 3 ,  4

The New Testament in Central Carrier of Canada, 2nd ed. © 2011, Wycliffe Bible Translators, Inc.



219

3 ꞌEt neMoodihti whulh údantsꞌo whe ꞌawet Judea yun kꞌut whuchꞌa 
nasja ꞌinkꞌez Galilee yun kꞌut tsꞌe natisja.

4 ꞌEt nadalh whe la Samaria yun kꞌut ꞌoh whuya lhunátidalh,
5 ꞌinkꞌez Samaria yun kꞌut keyoh Sychar huwhútni tsꞌe oozya. Njan 

keyoh ꞌet yun kꞌut Jacob duyeꞌ Joseph yugha óoninꞌai ínleꞌ, ꞌet whenghoh 
whuzꞌai.

6 ꞌEt Jacob too kꞌet ꞌuhóonla-un, ꞌet whuzꞌai. ꞌEt Sizi tube saꞌ nusúya 
ꞌinkꞌez nénintsai, inka too kꞌet whuzih ꞌet nátlꞌadidaꞌ. ꞌEt 6:00 atꞌen 
ꞌuhúnitꞌo whe ꞌutꞌen.

7 ꞌEt usda whe la ꞌilhoghun tsꞌeke, Samaria whutꞌen-un, ꞌen too huya. ꞌEt 
Sizi ꞌuyúlhni, “Too sgha nínkaih!” yúlhni.

8  Dichꞌoh za ꞌuntꞌoh, yugha hodulꞌehne keyoh tsꞌe tꞌalh-i hootakulh tsꞌe 
whehándil ꞌet huwa.

9 ꞌEt ndun Samaria tsꞌekeꞌ ꞌen yúlhni, “Nyun Lizwif ꞌintꞌoh ꞌinkꞌez si 
Samaria tsꞌekeꞌ ꞌustꞌoh, ꞌinkꞌez di haꞌ dini too stsꞌu haꞌ dini?” Lizwifne ꞌaw 
Samaria whutꞌenne ꞌaw buka lheꞌhunízun ꞌet huwa ꞌutni.

10 ꞌEt Sizi ꞌuyúlhni, “Ndi Yakꞌusda huwa íninꞌai-i, ꞌi soo cho tꞌeninzun de, 
ꞌinkꞌez mbe ꞌutni nyulh yálhduk whe too ntsꞌu ha ꞌutni-un, ꞌen tꞌenínzun 
de, ꞌet de nyun daꞌ oodolhkut ꞌinkꞌez ndai la too oogha huye khuna-i, ꞌi 
daꞌ nghá yolhdzeh ooleꞌ,” yúlhni.

11 ꞌEt ndun tsꞌeke ꞌuyúlhni, “Nyun ꞌaw be taóonkalh-i lhíntꞌih, 
ꞌinkꞌez njan too kꞌet hádalhdzaꞌ, ntsꞌenꞌa ndi too be tsꞌúkhuna-i, ꞌi 
itánkalh?

12  Netsodaꞌ-un Jacob ꞌen njan too kꞌet negha óoninꞌai. Didut, duyeꞌke, 
ꞌinkꞌez bughunaꞌ te, njan too kꞌet ꞌet too hitnaiꞌ ínleꞌ, ꞌet huwa nyun ooba 
nus incha ninzun eh?” yúlhni.

13 ꞌEt Sizi ꞌuyúlhni, “Mbene la njan too kꞌet too utnai-un, doo cha za 
taꞌhóosda hulhih,

14 ꞌet hoontsꞌi mbene la too bugha ítasdzoh, ꞌi huyitnaiꞌ de, ꞌaw ꞌon ꞌat 
taꞌhódaꞌ aítꞌoh. Mbe la ndi too oogha ínusdzo-un, ꞌi too ꞌahoolhyiz ninli 
dultꞌoh, ꞌi be ꞌahoolhyiz wheni hukhutinalh,” yúlhni.

15 ꞌEt tsꞌeke ꞌuyúlhni, “Kwa, ndi too ꞌudíni-i sgha nílhdzeh, ꞌet de la ꞌaw 
ꞌon ꞌat taꞌósda ꞌinkꞌez ꞌaw ꞌon ꞌat njan too oskalh aítꞌoh.”

16 “Nki ꞌanih díni ꞌinkꞌez ꞌen bulh diz náhtꞌus,” yúlhni Sizi.
17 ꞌEt tsꞌeke ꞌutni, “ꞌAw ski hooloh whe ꞌustꞌoh.” ꞌEt Sizi ꞌuyulhni, “Sooꞌ 

dini! Tsꞌihꞌun unꞌa sudíni, ꞌaw nki hooloh dini.
18  Tꞌéoonúszun kwulane nkike inleꞌ, ꞌinkꞌez ꞌandit oozih sinda-un, ꞌen 

cha ꞌaw nki iloh ꞌuntꞌoh. ꞌEt tsꞌihꞌun unꞌa ꞌudinja,” yúlhni.
19 ꞌEt tsꞌeke ꞌuyúlhni, “Nyun nus hooꞌen-un tilah ꞌintꞌoh?
20 Netsodaꞌne, ꞌenne ndi dzulh kꞌut ꞌet teni ꞌuhunilhdzun ínleꞌ. ꞌEt nohni 

ꞌudúhni Jerusalem ꞌet ꞌilhoghun whuzꞌai-un, ꞌet dune teni ꞌuhunoolhzin 
huba ꞌuhoontꞌoh,” yúlhni.

21 ꞌEt Sizi ꞌuyúlhni, “Mba ꞌalha ꞌudoosniꞌ, ꞌilhudzin diz hóoltsꞌulh whe 
ꞌuhoontꞌoh, ꞌaw ndi dzulh kꞌut kꞌus Jerusalem ꞌet za iloh Yakꞌusda ꞌen 
ootsꞌu téni ꞌuntilhdzun whe ꞌuhoontꞌoh.

22  Ndai la nohni ꞌootsꞌun téni ꞌunulhdzun-i ꞌaw noheni be tꞌenuzúhzun. 
Wheni mbe la ootsꞌu téni ꞌuznilhzun-un tꞌezninzun, Lizwifne, ꞌenne bula 
toh tsꞌe za dune hudutijih ꞌet huwa.

23 Ndet la whuz de whúdizulh-un ꞌandit ꞌet buba ꞌuhoontꞌoh, tsꞌihꞌun 
unꞌa teni hunilhzunne soo dudzi ndulcho-i be tsꞌihꞌun unꞌa Yakꞌusda 
hitsꞌun téni hunoolhzin wheni. ꞌEnne nduntꞌohne, ꞌenne Yakꞌusda bukaꞌ 
ninzun dutsꞌu téni ꞌuhunoolhzin ha.

24 Yakꞌusda ꞌen nudúdeh-i unli whe ꞌuntꞌoh. ꞌInkꞌez mbene la hitsꞌun téni 
ꞌunilhzunne, ꞌenne tsꞌihꞌun unꞌa buyughi be hitsꞌun teniꞌ noolhdzin hubaꞌ 
hoontꞌoh,” yúlhni.

25 ꞌEt ndun tsꞌeke ꞌuyúlhni, “Tꞌéoonúszun ndun Messiah whusatíyalh, 
mbe la Christ huyúlhni, ꞌen whusaínya de, tsꞌiyantsuk whunéuntilhtun.”

26 ꞌEt Sizi ꞌuyulhni, “ꞌAndit si nyulh yálhduk-un, si usdli whe ꞌustꞌoh.”
27 Soo ꞌet ndutní-un ꞌawet ꞌetsul ꞌudíja whe yugha hodulꞌehne 

whusanáhidil. Tube buba hooncha Sizi ndun tsꞌeke ꞌen yulh yálhduk, ꞌet 
hoontsꞌi ꞌaw ꞌilhoghun hoontsꞌi lhuyoodulhkut, “Di ha ndun tsꞌeke ꞌen 
bulh yaílhduk?” kꞌus, “Ndet nahootanꞌalh?” lhuhidínel.

28  ꞌEt ndun tsꞌeke too ye huya-i cha ꞌawet neninꞌai ꞌinkꞌez keyoh tsꞌe 
whenája. ꞌEt dunene tsꞌiyawh ubúlhni,

29 “ꞌAnih! Ndun dune noolhꞌen si! Ntsꞌoh tula néꞌzustꞌen-un, tsꞌiyawh 
sudaniꞌ. ꞌEn toleh Christ ꞌuntꞌoh?” ubúlhni.

30 Inka soo tsꞌiyanne keyoh tsꞌe hahándil ꞌinkꞌez Sizi highu nindil.
31 ꞌEt ꞌoh whuya hoozulh yugha hodulꞌehne huyúlhni, “Rabbi, 

naꞌintꞌalh!”
32  ꞌEt Sizi ꞌubulhni, “ꞌUdaꞌ ndi ꞌutꞌalh-i, ꞌaw nohni tꞌenuzuhzun-i, ꞌi ustꞌi.”
33 ꞌEt yugha hodulꞌehne dichꞌoh ꞌúlhodutni, “ꞌUyoon toleh yutiꞌulh-i 

yuba whusaínla?”
34 ꞌEt Sizi ubúlhni, “Mbe la whuz de sutilhꞌaꞌ-un, ndet stsꞌu húkwaꞌ 

ninzun, ꞌoh te neꞌóostꞌen ꞌinkꞌez be ꞌutꞌen lhadóosdleh huba ꞌuhoontꞌoh. 
Ndi ꞌi za sꞌalh-i ꞌuntꞌoh.

35 ꞌAwhuz dunghi sanun whuzꞌai, tlꞌo ꞌutilꞌelh whutsꞌun. ꞌEt hoontsꞌi 
nohdúsni whe soo zúlhtsꞌai, soo cho nohna be whunulhꞌen. Tlꞌo kꞌut ꞌawet 
whudizgi tlꞌo ꞌutihlelh huba.

36 Mbe la whutꞌas-un, ꞌen ooba kꞌelha hoonli, ꞌinkꞌez mbe la 
ꞌilhunayodilhdzeh-un, ꞌet mbene la ꞌilhunabosdlénne, ꞌenne ꞌilhiz ooleꞌ 
huye khúna-i, ꞌi bugha ítaltsꞌulh. ꞌEt huwa mbe la ꞌaꞌnule-un ꞌinkꞌez mbe 
la ꞌilhunayoodilhdzeh-un, nahúltꞌoh ꞌalhgoh huhontálhni.

37 ꞌEt whuz unꞌa daja ni la ꞌalha ꞌutni, ‘ꞌIlhoghun dune ꞌen ꞌaꞌnule ꞌinkꞌez 
ꞌuyoon dune ꞌen haꞌ nule.’ ꞌEt ndi ꞌutní-un ꞌi ꞌalha ꞌuhoontꞌoh.

38  ꞌAw whutso daꞌ lheꞌzahtꞌen tsꞌe whenóhisꞌaꞌ naꞌoolhdzooh wheni. 
Whuz whutso daꞌ ꞌuyoonne sba ꞌitꞌen ínleꞌ. ꞌEt ꞌandit nohni whusáhdil 
ꞌinkꞌez ꞌuyoonne ꞌaꞌnanla ꞌet haꞌ nilhla,” ubúlhni.

39 ꞌEt ndun tsꞌeke, njan keyoh whutꞌen-un, ꞌen tsꞌiyanne dániꞌ, “Dastꞌen 
la tsꞌiyawh sudániꞌ,” ni. ꞌEt huwa ꞌen ooghuni gha lhanne Samaria 
whutꞌenne buba ꞌalhaꞌ yintꞌoh suliꞌ.

40 Inka Samaria whutꞌenne dune Sizi highu nindil whe duzih oodaꞌ 
huyúlhni. Inka nat dzin ꞌet buzih indaꞌ.

41 Ooghuni ꞌi gha tube ꞌon nus uniltsúkne, ꞌen ghun buba ꞌalha 
ꞌuhoontꞌoh.

42  ꞌEt ndun tsꞌeke ꞌuhuyúlhni, “ꞌAw nyun nghuni ꞌi gha za iloh neba ꞌalha 
ꞌuntꞌoh, whenichꞌoh ooghuni uzdántsꞌo. ꞌI gha ꞌalha ndun ꞌen dune tilhyis 
wheni, Christ, ꞌen ndi yun kꞌeinya tꞌetsꞌonanzin,” huyúlhni.

43 Nat dzin inleꞌ whe Sizi Galilee yun kꞌut tsꞌe whénya,
44 whe ndutni, “Mbe la Yakꞌusda be nus hóoꞌen-un ntsꞌoh tula indaꞌ-un, 

ꞌoh ho hoontsꞌi, ꞌaw lhuhidílhtiꞌ,” ni.
45 ꞌEt Galilee yun kꞌut tsꞌe oozya whe ndunne Galilee whutꞌenne dune 

tube huhóontꞌiꞌ whe bughu ninya. Didut cha Jerusalem dzenis whuti 
ndúwhulyiz whe ꞌet ꞌuhitꞌen ꞌinkꞌez Sizi hinilhꞌen whe bunalh hooncha 
túneꞌ ꞌustꞌen.

46 ꞌEt doo cha Sizi Galilee yun kꞌut, keyoh Cana huwhútni tsꞌe naoosja. 
ꞌEt ꞌuja too, ꞌi tsꞌekoo tooꞌ yulhtsi ínleꞌ. ꞌEt la ꞌilhoghun dune keyoh dune 
tso whudilhdzulh-un ooyeꞌ tube únduda keyoh Capernaum huwhútni ꞌet.

47 ꞌEt la Sizi Judea yun kꞌut tsꞌu haínya ꞌinkꞌez Galilee yun kꞌut tsꞌe 
oozya, whulh údantsꞌo whe yutsꞌoozya, Capernaum tsꞌe dudulh nátootꞌas 
duyeꞌ ꞌawet datítsa, ꞌen soo náꞌyooleh, ꞌet hukwa yutsꞌu tedudli.

48  ꞌEt Sizi ꞌuyúlhni, “Nyunalh huwa ꞌítꞌen tuneꞌ ꞌústꞌen ꞌinkꞌez hooncha te 
neꞌústꞌen de, ꞌet de za la mba ꞌalha ꞌoostꞌeꞌ.”

49 ꞌEt ndun keyoh dune tso whudizulh-un ꞌuyúlhni, “Smoodih ꞌanih soo 
ꞌa syaz datítsah whutso!”

50 ꞌEt Sizi ꞌuyulhni, “Naindalh, nyeꞌ khuna.” ꞌEt ndun dune daja yulhni 
la, Sizi yuba ꞌalha dija ꞌinkꞌez whenája.

51 ꞌAwhuz duyoh whutsꞌun nádalh whe, beꞌ ustlenne hidudizdil ꞌinkꞌez, 
“Nyeꞌ khuna,” huyúlhni.

52  ꞌEt ꞌuboodulhkut, “Soo ntsꞌóya hoozulh whe tsꞌoodun soo naꞌuja?” 
ꞌEt huyúlhni, “Hulhdaꞌ 7:00 ꞌuhunitꞌo whe ndi nulwus-i dada ootsꞌu 
haídiltsꞌut.”

53 ꞌEt ndun dune tꞌewhunínzun soo ꞌoh whuya hoozulh whe Sizi yúlhni, 
“Nyeꞌ khuna.” ꞌEt didut ꞌinkꞌez ooyoh ꞌuntꞌohne tubulh, tsꞌiyawh Sizi ghun 
buba ꞌalha yintꞌoh suliꞌ.

54 ꞌEt la Judea yun kꞌut tsꞌu haínya ꞌinkꞌez Galilee yun kꞌut tsꞌe oozya 
whe whulh nat ꞌi yun kꞌut za Sizi hooncha tuneꞌ ꞌustꞌen.

John 4

The New Testament in Central Carrier of Canada, 2nd ed. © 2011, Wycliffe Bible Translators, Inc.



222

Tadizꞌai-un Bethesda huwhútni, ꞌet Sizi ꞌilhoghun dune soo náꞌyinla

5  1 Njan ꞌoh te neꞌwhustꞌen-un hukwꞌelhꞌaz ꞌet Lizwifne budzenis whuti 
ꞌet wheni Sizi Jerusalem tsꞌe whinya.

2  Nyo Jerusalem ꞌet ꞌusbai ba dádintan-i hoonli, ꞌet la whenghoh 
tádizꞌai-un whuzꞌai. Njan tádizꞌai-un, ꞌet Hebrew kꞌunꞌa Bethesda 
huwhútni, ꞌet whunat-un kwulat-un bun tsilh tꞌah whuzdla.

3  Nyo bun tsilh tꞌah ꞌet tube lhane ndudane ꞌet husdla. Whulohne 
hoosꞌ̱enne, ꞌinkꞌez whulohne bodinꞌaíne, ꞌinkꞌez whulohne cha 
délhdusnine. ꞌEnne ndi too nótitnah-un, ꞌet huba hilhꞌih.

4 Soo nenaóodudzuk leꞌwhutꞌih totsuk la, lizas ndus de hadúdoh ꞌinkꞌez 
tadizꞌaí-un, ꞌet too nunáhuyilnaih. Mbe la soo ꞌudechoo toot tayaih-un, 
ntsꞌoh dantꞌi-i dada be nduda, ꞌet hoontsꞌi soo naꞌutꞌih.

5 ꞌIlhoghun dune tat whunizyat ꞌon ꞌat lhkꞌudit yus kꞌut naóodizut, ꞌen 
ꞌet ndidaꞌ.

6 ꞌEt sulhti whe Sizi yunilhꞌen. Tꞌewhunínzun tube saꞌ ꞌet ilhteꞌ. ꞌEt la 
ꞌuyúlhni, “Soo náꞌtantnelh hukwaꞌ ninzun eh?”

7 ꞌEt ꞌaho dune nduda-un ꞌutni, “Ndi too núhitnaih te, ꞌaw dune 
tasóolhtelh-un hooloh. ꞌAwhuz whutsꞌun húkwa ꞌustꞌen whe ꞌuyoon 
whusayaih ꞌinkꞌez stso tayaih.”

8  Sizi ꞌet ꞌuyúlhni, “Dudinyaih, kwꞌusintí-i ilhchoot, ꞌinkꞌez ninya!”
9 ꞌEt ꞌaho dune ndudá-un soo náꞌuja. Yukꞌustí-i yílhchoot, ꞌinkꞌez tizya. 

Lizwifne nahulyis-un ꞌet dzin ꞌet ꞌuhóoja.
10 Ndun dune soo náꞌuja-un, ꞌen la Lizwifne ꞌuhuyúlhni, “ꞌAndit dzin 

naꞌhulyís-un ꞌuhoontꞌoh. ꞌAw ookwꞌusintí-i nónꞌaꞌ huba lheꞌhóotꞌoh!”
11 ꞌEt ꞌubúlhni, “Mbe la soo náꞌsinla-un, ꞌen ꞌusúlhni, ‘Kwꞌusintí-i 

ilhchoot ꞌinkꞌez ninya,’ sulhni.”
12  Inka huyoodulhkut, “Mbe whe ꞌuntꞌoh ndun ookwꞌusintí-i ilhchoot 

ꞌinkꞌez ninya nyudániꞌ-un?”
13  ꞌEt ndun dune dichꞌoh cha ꞌaw tꞌeinúzun mbe ꞌuyinla soo náꞌyinla-un. 

Tube lhane dune tadizꞌaí-un, ꞌet ꞌuhutꞌen whe Sizi whuꞌih tsꞌe whenya, ꞌet 
huwa ꞌaw tꞌelhihinízil.

14  Njan ꞌet ndúhooja-un hukwꞌelhꞌaz lugliz whucho ꞌet Sizi ndun 
nayilhti ꞌinkꞌez ꞌuyulhni, “Hadih, ꞌandit ꞌawet soo náꞌinja. Lubeshi 
ꞌilhꞌen-un ꞌetsul ꞌoneh, doo ka la ꞌon nus ꞌuwhultsiꞌ-un ꞌet nghá 
holtsꞌit!”

15 ꞌEt ndun dune whenája ꞌinkꞌez Lizwifne ꞌubudániꞌ Sizi ꞌen ꞌuyínla soo 
náꞌyinla.

16 ꞌEt huwa Lizwifne Sizi dzoh nahídilhdzut ꞌinkꞌez hituzilhghelh ꞌet 
hukwaꞌ húnuta. Njan nahulyis-un dzin ꞌet ꞌoh te neꞌustꞌen ꞌet hukwa.

17 ꞌEt hoontsꞌi Sizi ꞌubúlhni, “SBá ꞌahoolhyiz ꞌutꞌen, inka si cha ꞌoostꞌen 
huba ꞌuhoontꞌoh.”

18  ꞌEt hukwa Lizwifne ꞌon nus hituzilhghelh-un hukwaꞌ huninzun. ꞌAw 
nahulyis dzin kꞌonínyuz ꞌet huwa za iloh, ꞌinkꞌez cha Yakꞌusda ꞌen duBá 
yulhni. ꞌEt ndutni whu la gha tsꞌe Yakꞌusda bulh húlhgha ꞌuntꞌoh ni, ꞌet 
huwa hituzilhghelh-un hukwaꞌ huninzun.

Sizi Yakꞌusda ooYeꞌ unli ꞌinkꞌez tsꞌiyanne ando ooBá 
yugha óoninꞌai-un, ꞌet whúbunulhtun

19 ꞌEt Sizi ꞌubúlhni, “Soo tsꞌihꞌun unꞌa nohdúsni, si Yakꞌusda ooYeꞌ usdli, 
ꞌet hoontsꞌi ꞌaw sichꞌoh hukwaꞌ nuszun te neꞌoostꞌen aítꞌoh. Yakꞌusda sBá 
ntsꞌoh la neꞌútꞌen nusꞌen, ꞌet whuz unꞌa za ooYeꞌ neꞌútꞌen.

20 SBá duYeꞌ yukꞌentsiꞌ inka tsꞌiyantsuk be ꞌutꞌen kꞌoh whínulhtun. Ndet 
la whunalhꞌen-un, ꞌet ꞌon nus ꞌutꞌen kꞌoh hooncha-un, ꞌet whuyúntilhtun. 
ꞌI be la tube nohba hocha.

21 SBá ꞌen ꞌutꞌen, yaidlanne dunabudile ꞌinkꞌez mbene la bukaꞌ ninzunne, 
ꞌenne ꞌilhiz huye khúna-i bughaꞌaih. Whuz unꞌa za si Yakꞌusda ooYeꞌ, 
mbene la bukaꞌ nuszunne, ꞌenne ꞌilhiz huye khúna-i bughasꞌaih.

22  SBá ꞌen ꞌaw dune ba nahiyilh íloh, kꞌus duYeꞌ ꞌen dune ba nahooyeh-
un, ꞌet yutlꞌahónꞌai.

23  Njan ꞌet ndúja-un, ꞌet huwa la ooYeꞌ dune tsꞌiyanne ꞌen hidólhtiꞌ 
ntsꞌenꞌa la ooBá hidílhtiꞌ hukwꞌunꞌa. Mbene la ooYeꞌ lhidílhtiꞌne ꞌaw ooBá 
ꞌen cha lhuhidílhtiꞌ, ꞌinkꞌez ꞌen ꞌuyinla duYeꞌ whusayálhꞌaꞌ inleꞌ.

Soo tsꞌihꞌun unꞌa nohdúsni, mbene la sghuni ílhchoot ꞌinkꞌez ndun whuz de 
sútilhꞌaꞌ-un, ꞌen ghun buba ꞌalha ꞌuntꞌohne, ꞌenne ꞌilhiz huye khúna-i huyutꞌi

24 “ꞌAw buba nahoodeh aítꞌoh, ꞌudaꞌ be datsꞌutsaih-i huye nghoozdil 
ꞌinkꞌez ꞌilhiz huye khúna-i, ꞌi huyutꞌi.

25 Soo tsꞌihꞌun unꞌa nohdúsni, ndet la whuz de whúdizulh-un ꞌandit 
ꞌawet ꞌet néwhultsꞌut. ꞌAndit ꞌet ꞌawet yaidlanne Yakꞌusda ooYeꞌ ooghuni 
hidutátsꞌo, ꞌinkꞌez mbene la yudántsꞌone, ꞌenne hukhutinalh.

26 SBá ꞌen dichꞌoh huye khúna-i yutꞌi. ꞌEt whuz unꞌa za duYeꞌ, ꞌen cha be 
khútna-i dichꞌoh yutꞌi, ꞌet yugha óoninꞌai.

27 ꞌInkꞌez tsꞌiyanne ba ndó ꞌootꞌeꞌ-un, ꞌet cha yugha óoninꞌai. Yakꞌusda 
ooYeꞌ unli ꞌinkꞌez yinka dune yeꞌ cha unli, ꞌet huwa tsꞌiyanne dune ba 
nahutiyeh huba ꞌuhoontꞌoh.

28  Daja nohdúsni la ꞌaw nohba hocha junih! ꞌAwet whuz de whúdizulh, 
ꞌet la tsꞌun kꞌut yaidlánne cha highuni hodótsꞌo,

29 ꞌinkꞌez la dunáhudódilh. Mbene la ꞌutꞌen unzoo-i ꞌalhꞌénne, ꞌenne 
dunábudutálelh ꞌilhiz wheni hukhutinalh ha, ꞌinkꞌez mbene la hoontsiꞌ 
tuneꞌ ꞌústꞌenne, ꞌenne cha dunábudutálelh ꞌilhiz wheni dzoh notizut ha 
buba nahutiyeh.

30 ꞌAw sichꞌoh ndúhoontꞌoh-un ꞌuhoosꞌen aítꞌoh. ꞌAw sichꞌoh hukwaꞌ 
nuszun te neꞌóostꞌen aítꞌoh. Ntsꞌoh tula sBá stsꞌu húkwaꞌ ninzun ꞌoh te za 

neꞌústꞌen. ꞌEt huwa dune ba nahutisyeh de, sBá súlhni, ꞌet whuz unꞌa za 
dune ba nahusyeh-un, ꞌet tsꞌihꞌun unꞌa ꞌuhoontꞌoh.

31 Sichꞌoh sghun nohdúsni de, ꞌaw la nohba ꞌálha lheꞌhóstꞌeꞌ.
32  ꞌEt ꞌuyoon ꞌuntꞌoh-un, ꞌen si sghun tsꞌiyanne dune whúbunulhtun 

ꞌinkꞌez si sghun daja ni, ꞌalha ꞌuhoontꞌoh ꞌet tꞌewhunúszun.
33  ꞌEt nohni ꞌuyoonne, ꞌenne John tsꞌun whébilhꞌaꞌ, ꞌet daja ni la, ꞌet 

khuni ꞌalhaꞌ ꞌuntꞌoh-i be ubudániꞌ.
34 ꞌAw dune si sghun daja ni la, ꞌet huwa za iloh, njan ndúhoontꞌoh-un 

huwun nohdúsni, ꞌet huwa la whedóohjih inka ꞌunohdúsni.
35 John ꞌen la too dízkꞌun ꞌinkꞌez be hóotꞌen-i ꞌootsꞌu hayándi ꞌet 

ndántꞌeꞌ. ꞌAtsulyaz wheni ndi be hóotꞌen-i, ꞌi be whunúlhni inleꞌ.
36 ꞌEt hoontsꞌi John si sghun ꞌuyoonne whúbunilhtan-un, ꞌon nus 

ꞌuwhulchó-un, ꞌet whustꞌi. Ndi ꞌutꞌen ꞌi sBá stlꞌayánꞌai lhadóosdleh wheni, 
ꞌi ꞌutꞌen ꞌaw ꞌi za ooghásna, ꞌi gha la ꞌuyoonne tꞌehonózin, sBá ꞌen whuz de 
sútilhꞌaꞌ.

37 ꞌInkꞌez sBá, mbe la whuz de sútilhꞌaꞌ-un, ꞌen didutchꞌoh si sghun 
tsꞌihꞌun unꞌa whulhtsi. ꞌAw yalhduk whe lhduzúhtsꞌo, ꞌinkꞌez dantꞌóh-un 
unli ꞌaw lhuzihꞌen.

38  ꞌInkꞌez ooghuni ꞌaw lhóohtun. Mbe whuz de yútilhꞌaꞌ-un ꞌaw nohba 
ꞌalha lheꞌítꞌoh, ꞌet huwa ooghuni ꞌaw nohyo lhdiꞌoh.

39 Yakꞌusda ooghuni ꞌukꞌunusgúz-i, ꞌi be ꞌilhiz huye khúna-i ahtꞌi 
nahzun, inka ꞌáhtꞌen soo cho bodulhꞌeh, ꞌinkꞌez ndi khuni ꞌukꞌunusgúz-i, 
ꞌi si sghun za ꞌuntꞌoh.

40 Si sgha la ꞌilhiz ooleꞌ huye khúna-i oohtꞌeꞌ, ꞌet hoontsꞌi ꞌaw stsꞌu 
tóohdilh hukwa lheꞌnáhzun.

41 ꞌAw dunene ye súdilhtiꞌ-i óschoot aítꞌoh,
42  ꞌet hoontsꞌi nohni nohghun tsꞌiyawh tꞌéoonúszun. Nohyo tsꞌe dahtꞌoh 

whe ꞌaw Yakꞌusda ookꞌelháhtsiꞌ ꞌet tꞌéwhunúszun.
43  SBá ꞌen booziꞌ gha whusásya, ꞌet nohni ꞌaw ska lheꞌnáhzun, ꞌet 

hoontsꞌi ꞌuyoon te didutchꞌoh dudooziꞌ gha whusaínya de, ꞌet de daꞌ ꞌen 
ookaꞌ noohzin.

44 Nohnichꞌoh nohtoh lhudúlhtiꞌ. ꞌEt hoontsꞌi, ndai la be ꞌúzdilhtiꞌ-i 
Yakꞌusda didutchꞌoh ootsꞌu haídiltsꞌut-i, ꞌi ꞌaw ookúlhnuzahtoh, ꞌet huwa 
ntsꞌenꞌa nohba ꞌalha whutatꞌelh?

45 SBá ꞌen oobut la nohkꞌéhosꞌalh khun te noohzin junih! ꞌUtsꞌun unꞌa 
cha hoonli. Yakꞌusda neba lhúhizyeꞌ-un, ꞌi Moses ꞌen yutlꞌaídanꞌai ínleꞌ, ꞌi 
ootꞌanínuhtan hoontsꞌi, ꞌi la nohkꞌéhoꞌalh.

46 Ndi Moses ꞌukꞌuneyúzguz-i, nohba ꞌalha ꞌuntꞌoh de, ꞌet de si sghun 
cha daꞌ nohba ꞌalha ꞌuhótꞌeꞌ, Moses si sghun ꞌukꞌunéyuzguz-i ꞌuntꞌoh ꞌet 
huwa.

47 ꞌEt hoontsꞌi ndi Moses ꞌukꞌunéyuzguz-i ꞌaw nohba ꞌalha lheꞌyítꞌoh ꞌet 
huwa ntsꞌenꞌa suba si sghuni ꞌi nohba ꞌalha ꞌootꞌeꞌ,” ꞌet Sizi ndubulhni.

Huwa ꞌítꞌen-i gha 5,000ne dunene Sizi huyooꞌalh-i bugha nínꞌai

6  1 ꞌEt hukwꞌelhꞌaz Galilee bun kꞌut ꞌet Sizi nyan whinki, ꞌi bunghun za 
Tiberias bun kꞌut huyúlhni.

2  Ndudane butoh tube huwa ꞌítꞌen tuneꞌ ꞌutꞌen ꞌet hinilhꞌen, inka tube 
lhane ꞌilhunaoosdilne, ꞌenne huyununúdilh.

3 ꞌEt Sizi yasúya whe yugha hodulꞌehne tubulh, ꞌon do shusyaz kꞌut ꞌet 
nátlꞌaꞌhudiltsꞌiꞌ.

4 ꞌEt ꞌawet whenghoh whudizulh Lizwifne Yakꞌusda oolizas Butus 
Lhuséya whúnahulnih-un.

5 ꞌEt nyo shusyaz kꞌut Sizi whunilhꞌen tube lhane dune hitsꞌú lhodulh, 
ꞌet ubunilhꞌen whe la Philip ꞌulhni, “Ntsꞌe za lhes tsꞌoket ha la, ꞌet de daꞌ 
ndunne dune ꞌuhooꞌalh?”

6 ꞌEt Sizi didutchꞌoh datínelh la tꞌéwhunínzun, ꞌet hoontsꞌi Philip ꞌen 
yóolhdzi whe ꞌutni.

7 ꞌEt Philip ꞌutni, “$200.00 ꞌudustlꞌus ꞌultsuk-i, lhes ꞌaw buba soo 
lheꞌyiltsuk, ꞌi ꞌilhoghun hinli whe ntsool-iyaz hanꞌal ꞌet hoontsꞌi.”

8  ꞌEt ꞌilhoghun Sizi yugha hodulꞌeh-un, Andrew, Simon Peter bulhutsin, 
ꞌen Sizi ꞌuyulhni,

9 “Njan ꞌilhoghun duneyaz netoh ꞌutꞌen-un, ꞌen lhes sutꞌe kwulaiꞌ cha 
ꞌinkꞌez lho ntꞌum-iyaz nanki cha, ꞌi yutꞌi, ꞌet hoontsꞌi di ooleꞌ lheꞌultsukne 
yutiꞌulh huba?”

10 ꞌEt Sizi ꞌutni, “Tsꞌiyanne hudóltsꞌiꞌ budáhni.” ꞌEt nyo ꞌuhutꞌen-un tlꞌoyaz 
kꞌut hoonli, ꞌet dunene 5,000ne atꞌenne hinli whe ꞌet natlꞌáhudiltsꞌiꞌ.

11 ꞌEt Sizi lhes yílhchoot, Yakꞌusda tsꞌun musi ni whe tenadidli, ꞌinkꞌez 
yugha hodulꞌehne butlꞌayánla, dilhtsꞌíne tsꞌiyawh butahuyólelh wheni. 
ꞌEt lhoyaz yílhchoot ꞌinkꞌez ꞌi cha ꞌet ndúyinla. Tsꞌiyanne soo ꞌúltsuk whe 
huyílhchoot ꞌinkꞌez hiyanꞌal.

12  ꞌInkꞌez tsꞌiyanne ꞌuhunisdai whe, Sizi yugha hodulꞌehne ubúlhni, 
“Ndai la chꞌutízkat-i, soo tsꞌiyawh nalhdzooh, ꞌet de la ꞌaw hoonli 
nintaookat aítꞌoh.”

13 Inka soo tsꞌiyanne ꞌanꞌal hukwꞌelhꞌaz, ndai la highá ꞌozꞌal-i ndi kwulaiꞌ 
lhes sutꞌe ꞌinkꞌez nanki lhoyaz bulh, chꞌutízkat-i nahuyalhdzoo whe 
whunizyai ꞌon ꞌat nanki chalhyal ꞌi dizbun.

14 ꞌEt ndunne dune honalhꞌen whe Sizi dahoolcho-un la ꞌuja-un, “ꞌEt 
ꞌalhaꞌ hoontꞌoh whe ndun ꞌen nus hóoꞌen-un ndi yun kꞌeítayalh-un, ꞌen 
ꞌuntꞌoh,” hutni.

15 ꞌEt Sizi tꞌéwhunínzun dulerwe tileh-un, ꞌet nehuyuntayulh hukwaꞌ 
huninzun, inka doo cha za dichꞌoh shusyaz kꞌuz whenája.

Sizi too kꞌut nuya
16 ꞌAwet hulhgha suliꞌ whe yugha hodulꞌehne bunghun tsꞌe nahoosdil,

17 ꞌinkꞌez tsꞌi be náhidil nyan keyoh Capernaum tsꞌe whuz nahutikelh 
hukwaꞌ huninzun. ꞌAwet tube tsahólhgus suliꞌ ꞌinkꞌez Sizi ꞌawhuz bughu 
nalhusdai.

18  Tube nilhtsi ulhtus, ꞌet huwa too kꞌut tatsi díncha.
19 ꞌAwet bunghun lhulcho atꞌen hikelh whu la, Sizi too kꞌut uyalh whe 

hitilhꞌen, ꞌinkꞌez ꞌawet butsꞌi ye nghoh úyalh whe tube húnuljut.
20 ꞌEt, “Nulhjut íloh, si ꞌustꞌen!” ubúlhni.
21 ꞌEt ndúbulhni hukwꞌelhꞌaz huhóontꞌiꞌ whe butsꞌi be naja. ꞌEt bughu 

denája ibulh, ꞌa ho ntsꞌe la yun kꞌut hutizki tsꞌe, ꞌet yahúzki.

Sizi ꞌilhosdílne ubúlhni, “Si ndi lhes ꞌilhiz ooleꞌ huye khúna-i, ꞌi ꞌustꞌoh”
22  ꞌOm bun dzin ꞌet la ndunne bunghun tsꞌe ꞌilhozdil inléꞌne, tsꞌiyaz 

ꞌilho za ꞌet hinalhꞌen ínleꞌ, ꞌet huwa Sizi ꞌaw yugha hodulꞌehne bughu 
denálhidal, hiyit whenáki tꞌéhonínzun.

23 ꞌEt hoontsꞌi nyo ndet daꞌ neMoodihti Yakꞌusda tsꞌun lhes ba tenadidli 
ꞌinkꞌez dune tainínla huyooꞌalh-un wheni, ꞌet whuzih, ꞌet hukwꞌelhꞌaz 
ꞌuyoo tsꞌi cha Tiberias whuz de hainkat.

24 ꞌEt nyo ꞌilhozdílne tsꞌiyawh tꞌehonanzin Sizi hooloh ꞌinkꞌez yugha 
hodulꞌehne cha tsꞌiyawh huhooloh, ꞌet huwa didut cha tsꞌiyawh tsꞌi be 
hándil ꞌinkꞌez nyan Capernaum tsꞌe hoozki Sizi hikunúta wheni.

25 ꞌEt ndunne ꞌilhozdílne bunghun lhéya huninki whe Sizi nahuyilhti 
ꞌinkꞌez huyoodulhkút, “Rabbi nkedaꞌ njan ꞌet whusaínya?” húyulhni.

26 ꞌEt Sizi ꞌubúlhni, “Soo tsꞌihꞌun unꞌa nohdúsni, ꞌaw njan nohnalh huwa 
ꞌítꞌen túneꞌ ꞌustꞌen-un, ꞌet huwa za iloh skunáhta. Ndi lhes nohgha núsꞌai, 
ꞌinkꞌez be soo ꞌuhja, ꞌi ha za ꞌahtꞌen skunúhta.

27 Ndi tꞌalh-i gak nadleh whe ꞌuntꞌoh, ꞌaw ꞌi iloh ookunáhta, kꞌus ndi 
ꞌutꞌalh-i dune ꞌilhiz ooleꞌ huye khúna-i, ꞌi za ookunáhta. Yinka dune 
yeꞌ, ꞌen la ꞌi nohghá yoꞌalh, ooBá Yakꞌusda ꞌen yugha óoninꞌai, ꞌen ooYeꞌ 
ꞌuntꞌoh ꞌet huwa.”

28  ꞌEt ꞌuhuyúlhni, “Datsꞌútꞌen whe ndi Yakꞌusda be ꞌutꞌen ꞌuztilhꞌelh?”
29 ꞌEt Sizi ꞌubulhni, “Mbe la ndun Yakꞌusda nohtsꞌu whusayálhꞌaꞌ-un, ꞌen 

nohba ꞌalha ꞌootꞌeꞌ. Ndi ꞌi Yakꞌusda be ꞌutꞌen ꞌuntꞌoh.”
30 ꞌEt ꞌuhuyúlhni, “Dantꞌi ꞌutꞌen ꞌutalhꞌelh? ꞌIlhoghun huwa ꞌítꞌen-un 

neba ꞌuhoonleh, ꞌet de la tsꞌonoolhꞌen, ꞌinkꞌez neba ꞌalha ꞌontꞌeꞌ.
31 Wheni netsodaꞌne ꞌaw dune lhuhootꞌih-un tsꞌe manna ndus de 

hainkat-i, ꞌi huyanꞌal. Yakꞌusda be ꞌudustlꞌus kꞌut ꞌukꞌunusguz-i ooghuni, ꞌi 
ꞌutni, ‘Lhes yakꞌuz haínkat-i, ꞌi bugha íninꞌai huyooꞌalh wheni,’ ” huyulhni.

32  ꞌEt Sizi ꞌubulhni, “Soo tsꞌihꞌun unꞌa nohdúsni, ꞌaw Moses ꞌen íloh ndi 
lhes yakꞌuz hainkat-i nohgha yáꞌaih inleꞌ, ꞌet kꞌus sBá ꞌen ꞌutꞌen yakꞌuz 
whules nohgha yúꞌaih.

33 Ndi Yakꞌusda ooles ꞌen ꞌuntꞌoh ndus de yakꞌuz haínya ꞌinkꞌez yinka 
whuduneꞌne ꞌilhiz wheni huye khútinalh-i bugha nínꞌai.”

34 ꞌEt ꞌuhuyúlhni, “NeMoodihti, ꞌandit whutsꞌun ꞌahoolhyiz ndi lhes 
negha ínꞌaih.”

35 ꞌEt Sizi ꞌubúlhni, “Si ꞌustꞌoh ndi lhes ndai la dune yugha khúna-i usdli. 
Mbe la sghu yaih-un, ꞌen ꞌaw ꞌilhiz wheni ooyeꞌóoltsꞌilh aítꞌoh, ꞌinkꞌez 
mbe la si ooba ꞌalha ꞌustꞌoh-un, ꞌaw ꞌilhiz wheni taꞌódaꞌ aítꞌoh.

36 ꞌEt nohdúsni ꞌandit sihꞌen ꞌet hoontsꞌi ꞌaw nohba ꞌalha lheꞌústꞌoh.
37 Mbene la sBá sgha bunínlane, ꞌenne la stsꞌun hútoodilh, ꞌinkꞌez mbe la 

sghu yaih-un, ꞌaw oochꞌaz naóozꞌah aítꞌoh.
38  ꞌEt hukwa ndus de yakꞌuz tsꞌe hásya. ꞌAw sichꞌoh hukwaꞌ nuszun 

te néꞌtistꞌen huba iloh, mbe la whuz de sútilhꞌaꞌ-un, ꞌen ntsꞌoh tula 
daóotanelh hukwaꞌ ninzun-un, ꞌi ꞌutꞌen oosdleh wheni whusásya.

39 ꞌInkꞌez sBá, whuz de sútilhꞌaꞌ-un, ꞌen mbene la sgha buninlane ꞌaw 
ꞌilhoghun hoontsꞌi nintaoostelh hukwa lheꞌnízun, ꞌinkꞌez la ꞌudekꞌez dzin 
de dunabudosdlelh.

40 Mbene la Yakꞌusda ooYeꞌ tꞌeinínzunne ꞌinkꞌez ꞌen buba ꞌalha 
ꞌuyintꞌohne, ꞌilhiz wheni huye khúna-i hitátꞌelh, ꞌinkꞌez ꞌudekꞌez dzin 
de ꞌenne dunabudutásdlelh. Ndun whuz de sútilhꞌaꞌ-un njan ꞌet hukwaꞌ 
ninzun ꞌet huwa,” ubúlhni.

41 ꞌEt Lizwifne Sizi hichꞌaz yáwhenilhduk, “Datni whe ꞌutni si ndi lhes 
yakꞌuz tsꞌe haltsꞌut-i ꞌustꞌoh ni?”

42  ꞌInkꞌez cha ꞌuhutni, “Nilhꞌen lheꞌhoontꞌoh kꞌunꞌa yalhduk! Ndun 
ꞌutní-un, ꞌen Joseph ooyeꞌ Sizi ꞌen ꞌuntꞌoh, ꞌinkꞌez oobá cha, ooloo cha, 
tꞌébuznínzun. Ntsꞌenꞌa ꞌutni ndus de yakꞌuz tsꞌe hásya ni?” hutni.

43 ꞌEt Sizi ꞌubúlhni, “ꞌAw nohni nohtoh schꞌaz yálhduk iloh!
44 Mbene la sBá stsꞌú butilhꞌaꞌne, ꞌenne za la stsꞌun hutoodilh, ꞌinkꞌez 

ꞌudekꞌez dzin de ꞌenne dunábudutásdlelh.
45 Nus hooꞌenne ndi ꞌi ꞌukꞌunuhúyuzguz ínleꞌ, ‘Yakꞌusda ꞌen tsꞌiyanne 

hubodutilhꞌeꞌ,’ ꞌEt huwa mbene la sBá highuni dantsꞌo ꞌinkꞌez ꞌi gha 
huhodilꞌeꞌ de, ꞌenne ꞌuhutinelh stsꞌun hutidulh.

46 ꞌAw sBá yanꞌenne hooloh ꞌet hoontsꞌi ndun Yakꞌusda ootsꞌu haínya-un 
ꞌuntꞌoh, ꞌen za yanꞌen.

47 ꞌAlhaꞌ nohdúsni, mbene la si buba ꞌalha ꞌustꞌohne, ꞌenne ꞌilhiz ooleꞌ 
huye khúna-i hutꞌi.

48  Si ꞌustꞌoh lhes dune ye khúna-i, ꞌi usdli.
49 Nohtsodaꞌne ꞌaw dune lhuhootꞌih-un tsꞌe huwhutꞌi ínleꞌ, ꞌinkꞌez manna 

ꞌi huyanꞌulh ꞌet hoontsꞌi yahadla.
50 ꞌEt ndi lhes yakꞌuz tsꞌe haínkat-i, mbene la yanꞌal de, ꞌaw dahóotsah 

aítꞌoh.
51 Ndi lhes yakꞌuz tsꞌe haínkat-i, ꞌilhiz ooleꞌ wheni huye khúna-i, ꞌi 

ꞌustꞌoh. Mbene la ndi lhes yanꞌal de, ꞌenne ꞌilhiz wheni hukhutinalh, 
ꞌinkꞌez ndi lhes nohgha tísꞌalh-i, ꞌi syustꞌe ꞌuntꞌoh. ꞌI huwa tísꞌalh, ꞌi gha la 
yinka whuduneꞌne, ꞌilhiz ooleꞌ wheni hukhutinalh,” ubúlhni.

52  ꞌEt doo cha ndunne Lizwifne huwun lhdulhyoh ꞌuhudutni, “Ntsꞌenꞌa 
ndun dune ooyustꞌe tsꞌutiꞌulh?” hutni.

53 ꞌEt Sizi ꞌubulhni, “Tsꞌihꞌun ꞌunohdusni, ꞌaw ndun yinka dune yeꞌ 
ooyustꞌe lháhꞌulh ꞌinkꞌez buzkaiꞌ cha lháhtnel de, ꞌet de ndi ꞌilhiz wheni 
huye khúna-i ꞌaw lháhtꞌih whe ꞌuhtꞌoh.

54 Mbene la syustꞌe yanꞌal ꞌinkꞌez suzkaiꞌ cha hitnaiꞌ, ꞌenne ꞌilhiz wheni 
hukhutinalh ꞌinkꞌez ꞌudekꞌez dzin de dunábudutásdlelh.

55 Syustꞌe soo ꞌutꞌalh-i ꞌuntꞌoh ꞌinkꞌez suzkaiꞌ cha soo utnai-i ꞌuntꞌoh.
56 Mbe la syustꞌe yanꞌál-un, ꞌinkꞌez suzkaíꞌ cha yitnaíꞌ-un, ꞌen ꞌilhiz 

wheni sulh ꞌútitꞌelh ꞌinkꞌez si cha bulh ꞌútistꞌelh.
57 SBá, ꞌilhiz wheni khuna-un, ꞌen whuz de sútilhꞌaꞌ. ꞌEn gha si cha ꞌilhiz 

wheni khusna. ꞌEt whuz unꞌa mbene la skꞌut dune unline, si sgha ꞌilhiz 
ooleꞌ hukhutinalh.

58  ꞌI ꞌuntꞌoh, ndi soo lhes unli whe ndus de yakꞌuz tsꞌe haínya. ꞌAw 
manna dulhiltꞌoh nohtsodaꞌne ꞌaw dune lhuhootꞌih-un huwhutꞌi ꞌinkꞌez 
huyanꞌal inleꞌ, ꞌet hoontsꞌi yahadla. Ndi lhes ꞌandit ooghu yasduk-i, mbene 
la yanꞌálne, ꞌilhiz wheni hukhutinalh,” ubúlhni.

59 Sizi njan ꞌet ndutni inleꞌ keyoh Capernaum huwhútni ꞌet lugliz dune 
hodulꞌeh daꞌ.

Lhane Sizi yugha hodulꞌehne hichꞌa nasdil
60 Lhane yugha hodulꞌehne daja ni la hidántsꞌo hukwꞌelhꞌaz ꞌuhutni, 

“Njan whuneodulhꞌeꞌ, ꞌet neba howu whulnaꞌ kꞌunꞌa utni. Ntsꞌenꞌa 
ookwꞌúneꞌ ꞌuztitꞌen?”

61 Sizi dichꞌoh tꞌéwhunínzun daja ni la ꞌet huwun dudzi yo tsꞌe hichꞌaz 
yálhduk, inka yugha hodulꞌehne uboodulhkut, “Nohba dzoh ꞌúdusni 
eh?

62  ꞌInkꞌez yinka dune yeꞌ ndo ntsꞌe la whutso daꞌ usda tsꞌe, whuz nadalh 
nulhꞌen de, daja ntihzilh?

63 Ndoni ꞌen ꞌutꞌen yinka duneꞌne ꞌilhiz hukhutinalh-un bugha whuꞌaih. 
Dune yustꞌe aꞌalh-un, ꞌaw hoonli lhuhooloh wheꞌ hoontꞌoh. Ndi khuni be 
nóhbulh yasduk-i, Yakꞌusda ootsꞌu haídankat-i, ꞌi ꞌuntꞌoh ꞌinkꞌez ꞌi be la 
ꞌilhiz wheni hukhutinalh.

64 ꞌEt hoontsꞌi nohtoh whulohne ꞌaw nohba ꞌalha lheꞌhootꞌoh.” Sizi ꞌudaꞌ 
tꞌeooninzun mbene buba ꞌalha lheꞌhootꞌoh, ꞌinkꞌez mbe ye ꞌóotakulh-un, 
ꞌet cha tꞌeoonínzun ꞌet huwa.

65 ꞌEt Sizi ꞌutni, “Inka ꞌunohdúsnih, mbene la sBá bugha óoninꞌaine, 
ꞌenne za stsꞌun hutídulh wheꞌ hintꞌoh,” ubúlhni.

66 ꞌEt whutsꞌun lhane yugha hodulꞌehne hichꞌa nasdil ꞌinkꞌez ꞌaw ꞌon ꞌat 
huyulh núlhusdil.

67 ꞌEt Sizi ndunne whunizyanne ꞌon ꞌat nane yugha hodulꞌehne 
uboodulhkut, “Nohni cha eh schꞌa natihdulh hukwaꞌ nahzun?” ubúlhni.

g 7:2 Njan nimbali nehulih huwhútni-un, ꞌet la tlꞌo ꞌuhulhꞌih hukwꞌelhꞌaz. Lizwifne ꞌudaꞌ 
Moses bulh dune lhuhootꞌih-un tsꞌe ínleꞌ whe whúnahulnih. ꞌEt whutoh ꞌet la Jerusalem ꞌet 
ꞌulbun be yoh nehuwhulih ꞌinkꞌez tube cho honílhni lhih. 

68  ꞌEt Simon Peter ꞌuyúlhni, “NeMoodihti, mbe suba ootsꞌuztoodilh? 
Nyun za khuni ꞌilhiz wheni be tsꞌúkhuna-i ꞌintꞌi,

69 ꞌinkꞌez neba ꞌalhaꞌ ꞌintꞌoh. Tꞌétsꞌonínzun nyun Christ ꞌen ꞌintꞌoh. 
Yakꞌusda ꞌilhiz wheni khuna-un, ꞌen ooYeꞌ ꞌintꞌoh!” yúlhni.

70 ꞌEt Sizi ꞌubulhni, “ꞌAlha nohni whunizyanne ꞌon ꞌat nane, ꞌenne 
ꞌutáhanóhisdla, ꞌet hoontsꞌi nohtoh ꞌilhoghun ꞌen netsudule unli.

71 Judas Iscariot, Simon ooyeꞌ, ꞌen ghu yalhduk whe ꞌutni, ꞌen ꞌutinelh 
ꞌawet ye ꞌóotakulh tꞌéwhunínzun inka ꞌutni. ꞌEn cha whunizyanne ꞌon ꞌat 
nane ꞌilhoghun butoh ꞌuntꞌoh.

Bulhutsinke ꞌaw buba ꞌalha lheꞌhóotꞌoh Sizi ꞌen Christ ꞌuntꞌoh

7  1 Njan hukwꞌelhꞌaz Sizi Galilee yun kꞌut za whe nusúya. Lizwifne 
hituzilhghelh hukwaꞌ huninzun ꞌet whuchꞌa ꞌaw Judea yun kꞌut 

nóyaꞌ hukwa lheꞌnízun.
2  Lizwifne budzenis whuti, ꞌet la ꞌulbun be yoh nehúwhulih-un g cha 

huwhútni, ꞌawet nilhdukw whuzꞌai.
3  ꞌEt bulhutsinke khuni beꞌ huyulhni, “Njan huwinyalh ꞌinkꞌez Judea 

yun kꞌut tsꞌe inyalh, ꞌet de la ngha hodulꞌehne ndai ꞌutꞌen oogha ína-un 
honoolhꞌen.

4 Mbe la tsꞌiyanne tꞌeinózin hukwaꞌ ninzun-un ꞌaw whuꞌiz neꞌootꞌen 
aítꞌoh. ꞌAlha hooncha túneꞌ ꞌintꞌen de, ndi yun kꞌut dunene tsꞌiyanne nyun 
nghun tꞌehonózin huba ꞌuhoontꞌoh!”

5 Bulhutsinke ꞌenne hoontsꞌi ꞌaw ndun Christ ꞌen ꞌuntꞌoh ꞌaw buba ꞌalha 
lheꞌhóotꞌoh, inka ꞌoh te néꞌhiduniꞌ.

6  ꞌEt Sizi ꞌubulhni, “Stso whudizulh-un ꞌawhuz whusalhúwhulhtsꞌit, ꞌet 
nohni nohtsꞌu hóoltsꞌulh-un, ꞌahoolhyiz lhawhúdintꞌoh.

7 Ndi yun kꞌut dunene ꞌaw nohni nohtsꞌo dootni aítꞌoh, ꞌet si stsꞌu 
hudutni. Tankꞌus ꞌúhutꞌen-un tsꞌiyawh ꞌet huwun ꞌubudúsni, ꞌet huwa.

8 Whute dzenis whuti tsꞌe whuz áhdulh. Sghá whuntꞌai-un ꞌawhuz ꞌaw 
lhalhódusne, ꞌet huwa ꞌawhuz ꞌaw si dzenis whuti tsꞌe toosyaꞌ aítꞌoh,” ubúlhni.

9 Njan ꞌet ndubúdaniꞌ hukwꞌelhꞌaz Galilee yun kꞌut ꞌet indaꞌ.
10 Bulhutsinke dzenis whuti tsꞌe whehandil hukwꞌelhꞌaz, Sizi didutchꞌoh 

cha whuꞌiz ꞌet whuz whinya, ꞌaw dunene bunalh iloh.
11 ꞌEt nyo dzenis whuti whutoh ꞌet Lizwifne hika itísꞌen ꞌinkꞌez ꞌuhutni, 

“Ntsꞌe ꞌutꞌen whe ꞌuntꞌoh?” hutni.
12  ꞌEt la ꞌilhozdílne didutchꞌoh dutoh whuꞌízyaz whe highu yalhduk. 

Whulohne cha ꞌen unzoo hutni, ꞌinkꞌez whulohne cha ꞌawundooh 
tsꞌiyanne nanaꞌah, ꞌet huwa ꞌen untsiꞌ hutni.

13  ꞌEt ꞌaw ꞌilhoghun hoontsꞌi tsꞌet highu yalhulhduk, ndunne Lizwif 
moodihne bubé hunuljut ꞌet huwa.

14 ꞌAwet dzenis whuti lhoohoolcho atꞌen ꞌuhootꞌelh, ꞌet Sizi ndo lugliz 
whucho tsꞌe oozya, ꞌinkꞌez dune hubodulhꞌeh,

15 ꞌinkꞌez daja ni la Lizwifne tube buba hooncha ꞌinkꞌez ꞌuhutni, “ꞌAw 
dune hodulꞌeh tsꞌe indaꞌ iloh, ꞌinkꞌez ntsꞌenꞌa stabe ꞌon nus lhat-un 
tꞌéwhunínzun?”

16  ꞌEt Sizi ꞌubulhni, “Ndai la bunohodusꞌeh-i, ꞌaw si schꞌeꞌ iloh ꞌuntꞌoh. 
Mbe la whuz de sútilhꞌaꞌ-un, ꞌen ootsꞌu haídiltsꞌut-i, ꞌi ꞌuntꞌoh.

17 Mbene la Yakꞌusda yukꞌúneꞌ titꞌen hukwaꞌ ninzunne, ꞌenne la 
tꞌehonózin, ndi khuni Yakꞌusda ootsꞌu haidiltsꞌut-i ꞌuntꞌoh, kꞌus sichꞌoh 
sghuni be tilah yasduk, ꞌet la tꞌehonózin.

18  ꞌEt dune didutchꞌoh khuyanalduk de, dichꞌoh dutátiꞌ-i ꞌet za 
hukwunúta whe ꞌutni. ꞌEt hoontsꞌi dune yalhdúk-un, mbe la whuz de 
yútilhꞌaꞌ-un, ꞌen yudutálhtiꞌ-un hukwunúta de, ꞌen tsꞌihꞌun unꞌa dune unli 
whe ꞌutni ꞌinkꞌez tankꞌus neꞌutꞌen-i ooghu whéyooloh.

19 Moses ꞌen ndi khuni ootulhúhisdeꞌ-i, ꞌi nohtlꞌaidanꞌai, ꞌet hoontsꞌi ꞌaw 
ookꞌúnulheꞌzuhtꞌen, ꞌinkꞌez di ha sutuzilhghelh hukwaꞌ nahzun?” ubúlhni.

20 ꞌEt ꞌilhozdílne ꞌuhuyulhni, “Ntsiꞌ-i ndúdeh-i, ꞌi nyudínda! Mbe 
nyutuzilhghelh-un hukwunúta wheꞌ dini?”

21 ꞌEt Sizi ꞌubulhni, “ꞌEt natsꞌulyís-un dzin ꞌilhoghi ꞌutꞌen ncha-i ꞌúsdla, 
ꞌet nohni huwa ꞌíhꞌen.

22  ꞌAndit daja nohdutásnelh la ꞌet howun nuní nahzut. Moses, ꞌen gha 
ooka dune uhli-i, ꞌi oonahtꞌus ínleꞌ. (ꞌAw Moses ꞌen gha za iloh, nohtsodaꞌne, 
ꞌenne butsꞌu hahóoltsꞌut whe ꞌuhtꞌen.) ꞌInkꞌez ꞌet natsꞌulyis-un dzin chalhtsꞌul 
duneyaz whulih te, ꞌon ꞌat natsꞌulyis dzin ꞌet yuka dune unli-i, ꞌi huyitꞌus.

23  ꞌEt ndúhoontꞌoh whu la Moses be ꞌudustlꞌus kꞌut ootulhúhisdeꞌ-i 
kꞌohyis whuchꞌa, natsꞌulyís-un dzin ꞌet dzin hoontsꞌi chalhtsꞌul dune 
whulih te yuka dune unli huyoohtꞌas. ꞌInkꞌez di ha ꞌet si dune natsꞌulyis-
un, ꞌet dzin dune soo náꞌusdla ꞌet hukwa sulh húnulhchꞌe?

24 ꞌAw whunulhꞌen-un ꞌet huwa iloh dune ba nahahyeh, tsꞌihꞌun unꞌa 
ꞌuhoontꞌoh hukwꞌunꞌa za dune ba nahoohyeh,” ubúlhni.

Whulohne dune Sizi ꞌen Christ ꞌuntꞌoh huninzun
25 Whulohne Jerusalem whutꞌenne ꞌuhutni, “Ndun ꞌen lakw ꞌuntꞌoh 

hituzilhghelh hukwaꞌ huninzun?
26  ꞌEt njan tsꞌiyanne dune bez usda ꞌinkꞌez ubulh yálhduk, ꞌet hoontsꞌi 

ꞌaw dune yudachꞌe yalhtulhdi. ꞌAw whuz unꞌa lheꞌhootꞌoh whutole ndunne 
moodihne, ꞌenne tꞌehonínzun ꞌet ndun ꞌen ꞌalha Christ ꞌuntꞌoh?

27 ꞌEt ndun ꞌen ntsꞌez de haínya la tꞌetsꞌonínzun, ꞌet hoontsꞌi Christ 
whusaínya de, ntsꞌez de hainya, ꞌaw ꞌilhoghun hoontsꞌi tꞌewhunózin 
aítꞌoh,” hutni.

28  ꞌEt nyo lugliz whucho dune hodulhꞌeh whe Sizi soo khuni ti be 
ubúlhni, “Nohni tꞌesunáhzun ꞌinkꞌez ntsꞌez de hásya-un cha tꞌewhunáhzun, 
ꞌaw sichꞌoh sghá iloh whusásya, ꞌet hoontsꞌi mbe la whuz de ha sálhꞌaꞌ-un, 
ꞌen soo tsꞌihꞌun ꞌen unli whe ꞌuntꞌoh, ꞌen ꞌaw nohni tꞌenuzuhzun.

29 ꞌEt ꞌen ootsꞌu hásya ꞌet huwa tꞌenuszun ꞌinkꞌez ꞌen whuz de ha sálhꞌaꞌ!” 
ubúlhni.

30 ꞌEt hukwa huyólhchoot hukwaꞌ hitꞌen ꞌet hoontsꞌi ootsꞌun 
whudiltsꞌulh-un ꞌawhuz whusalhúwhulhtsꞌit, ꞌet huwa ꞌaw dalhúhuyilel.

31 ꞌEt ꞌilhozdílne butoh lhane ꞌen buba ꞌalha yintꞌoh suliꞌ ꞌinkꞌez ꞌuhutni, 
“Ndun Christ whusaínya de, ndun yanus toleh huwa ꞌítꞌen te néꞌtitꞌen? 
ꞌAwundooh!” hutni. ꞌEt huwa ꞌen Christ ꞌuntꞌoh huninzun.

32  ꞌEt ndunne ꞌilhozdílne whuz unꞌa Sizi highu yalhduk whe Phariseene 
hubodántsꞌo, ꞌet Phariseene ꞌinkꞌez lubret moodihne, neilhchúkne whuz 
whe halhꞌaꞌ Sizi hiyólhchoot ha.

33  ꞌEt Sizi tꞌewhunínzun inka ꞌilhozdílne ubúlhni, “ꞌAwhuz dzoh saꞌyaz 
tileh ꞌet nohbulh ꞌutistꞌelh ꞌet ꞌinkꞌez mbe la whuz de ha sálhꞌaꞌ-un, ꞌen 
ootsꞌu nátisdalh.

34 Nohni skunoohtaꞌ la ꞌet hoontsꞌi ꞌaw nasólhtelh aítꞌoh, ꞌinkꞌez ntsꞌe la 
ꞌustꞌoh tsꞌe ꞌaw nohni whuz toohyaꞌ aítꞌoh.”

35 ꞌEt Lizwifne dichꞌoh ꞌulhodutni, “Ntsꞌe atꞌen tiyalh whe ꞌutni? ꞌAw 
natsꞌólhtelh aítꞌoh neúlhni. ꞌUdun yun kꞌut whutꞌenne, ꞌenne butuz toleh 
tiyalh whuz Lizwifne whulohne yahandil inleꞌ, ꞌinkꞌez whuz toleh ꞌudun 
yun kꞌut whutꞌenne hubodutilhꞌeh?

36  ꞌInkꞌez njan neúlhni inleꞌ, ‘Nohni skunóohtaꞌ la ꞌet hoontsꞌi ꞌaw 
nasólhtelh aítꞌoh, ꞌinkꞌez ntsꞌe la tisdalh tsꞌe ꞌaw nohni whuz toohyaꞌ 
aítꞌoh,’ ꞌet daja ni whe ꞌutni?” hutni.

Sizi Ndoni butsú yoozi
37 ꞌEt ꞌawet nohwhújeh-un cho whutoh, ꞌudekꞌez dzin-un, ꞌet dzin 

ꞌukꞌenus hooncha. ꞌEt dzin ꞌet Sizi butoh usyin ꞌinkꞌez soo khuni ti be 
bubulh yálhduk, “Mbene la taꞌóosdane stsꞌun túhdilh ꞌinkꞌez uhtnai!

38  Mbene la si ooba ꞌalha ꞌustꞌohne, Yakꞌusda ooghuni ꞌukꞌunusguz-i 
ndutni, ‘Ndi too, ꞌi ꞌilhiz wheni be tsꞌúkhuna-i, ꞌenne butsꞌu haítili,’ ” 
ubúlhni.

39 ꞌEt Sizi ndutni whe Ndoni ghun bubulh yaílhduk. Mbene la didut buba 
ꞌalha yintꞌohne, ꞌenne buyudútiltsꞌulh. ꞌAw ꞌaho iloh. Sizi ooba whudáltiꞌ 
hukwꞌelhꞌaz de, ꞌet de nduwhutanelh.

Dunene Sizi mbe ꞌúntꞌoh huninzun-un whe lhchꞌaz nehúdindil
40 ꞌEt la ꞌilhozdílne butoh ndi khuni hidántsꞌo whe whulohne, ꞌenne 

ꞌuhutni, “ꞌAlha-i be ndun ꞌen nyoon nus hóoꞌen-un ooghu yaduk inleꞌ-un 
ꞌuntꞌoh.”

41 ꞌEt whulohne cha ꞌuhutni, “Ndun ꞌen Christ ꞌen ꞌuntꞌoh.” ꞌEt ꞌuyoonne 
cha ꞌuhutni, “ꞌAwundooh! ꞌAw Christ Galilee yun kꞌut tsꞌe iloh ha tíyalh!

42  Yakꞌusda ooghuni ꞌukꞌunusguz-i, ꞌi ndutni, David yutsꞌu ha kédanzut-
en, ꞌen keyoh Bethlehem huwhútni, David ookeyoh ínleꞌ, Christ whuz de 
ha tíyalh,” hutni.

43 Inka ꞌet huwa ndunne ꞌilhozdílne nyoon ꞌen ooghun lhchꞌaz nehúdindil.
44 Whulohne, ꞌenne huyitálhchulh hukwaꞌ huninzun, ꞌet hoontsꞌi 

dalhúhuyilel.
45 ꞌEt nyoonne neilhchúkne, mbene la lubret moodihne ꞌinkꞌez 

Phariseene te hubuhalhꞌaꞌne cha hiyit whuz náhoosdil whe 
ubuhoodulhkut, “Di ha whusálhulhtel?”

46  ꞌEt neilhchúkne ꞌuhutni, “ꞌAw whutso daꞌ ꞌuyoon dune ꞌen ndun dune 
kꞌunꞌa yalhulhduk.”

47 ꞌEt Phariseene ꞌuhutni, “Nohni cha eh nohnanꞌa wheꞌ dahni?
48  Wheni moodihne kꞌus Phariseene wheni cha neba ꞌalhaꞌ ꞌuntꞌoh 

nahzun eh? ꞌAwundooh!
49 ꞌEt hoontsꞌi ndunne ꞌilhozdílne lugliz whucho ꞌet, tsꞌiyawh laitꞌénne 

ꞌuhintꞌoh ꞌet huwa ndai la Moses ꞌukꞌunéyuzguz-i ꞌaw dudeni be 
tꞌéhinúszun!” hutni.

50 ꞌEt Nicodemus, ꞌen la ꞌilhe ꞌúlhdzis Sizi yughu ninya inleꞌ-un, ꞌen cha 
Pharisee bubulh ꞌilhoghun unli whe dudulh Phariseene ubulhni,

51 “Wheni neba khuni ootulhúhisdeꞌ-i, ꞌi ꞌutni, dune ooghuni uzdántsꞌo 
ꞌinkꞌez be ꞌutꞌen uznalhꞌen de, ꞌet de za ooba natsꞌuhooyeh huba ꞌuhoontꞌoh.”

52  ꞌEt ꞌuhuyúlhni, “Nyun cha eh Galilee yun kꞌut tsꞌe haínya-un inli? 
Yakꞌusda ooghuni ꞌukꞌunusguz-i soo cho nilhꞌen, ꞌet de la nyeni be 
tꞌéoonónzin, ꞌaw ꞌilhoghun hoontsꞌi nus hóoꞌen-un, ꞌen Galilee yun kꞌut 
tsꞌe haínya-un hooloh!”

53  ꞌEt ꞌawet tsꞌiyanne duyoh tsꞌe whenáhidil.

8  1 ꞌEt Sizi shusyaz Olive huyulhni, ꞌi kꞌuz whinya.

Tsꞌeke dune bulh lubeshi ꞌuleh whe nahuyúlhtus.  
Sizi highu hinílhti ꞌinkꞌez tse be hituzilhghelh hutni.

2  ꞌEt ꞌom bun dzin soo ꞌudaꞌ ꞌet Sizi lugliz whucho tsꞌe oozya. Tsꞌiyanne 
dunene highu nindil. ꞌEt nátlꞌadidaꞌ ꞌinkꞌez whewhubuhóndunilhꞌeꞌ.

3  ꞌEt whubodulhꞌeh whe Moses be ꞌudustlꞌus ꞌukꞌununáguzne ꞌinkꞌez 
Phariseene te, tsꞌeke dune bulh lubeshi ꞌuleh whe nahuyulhtus, ꞌen soo 
buniz ꞌet néhinilhti.

4 ꞌEt Sizi ꞌuhuyúlhni, “Neoodulhꞌéh-un ndun tsꞌeke ꞌen dune bulh lubeshi 
ꞌuleh whe soo ꞌet natsꞌulhtus.

5 Moses khuni ootulhúhisdeꞌ-i ootlꞌaíditꞌai, ꞌi kꞌut ꞌutni, ‘Mbene la ndi 
lubeshi ꞌulhꞌenne, ꞌenne tse be ꞌubutsꞌuzoolhghelh,’ ni. Nyun doꞌ ꞌet 
huwun daja dini?”

h 8:9 Ndi khuni, ‘neyo tsꞌe oogha tꞌetsꞌoninzun-i,’ ꞌi hoonli tsꞌihꞌun unꞌa kꞌus tankꞌus 
ꞌúhoontꞌoh-un, ꞌi gha tꞌetsꞌoninzun tsꞌutni wheꞌ tsꞌutni 

6 ꞌEt ꞌonilha huyóolhzih hoonli hukwa hikꞌeóotaꞌalh inka ꞌuhutni, ꞌEt Sizi 
nyo duja ꞌinkꞌez dulasga be yun kꞌut ꞌukꞌeneꞌúsguz.

7 ꞌEt ꞌawhuz huyoodulhkut whe ndo dunaja ꞌinkꞌez ubulhni, “Nohni nohtoh 
mbe la lubeshi lhitꞌih-un, ꞌen ꞌudechoo tse be yutsꞌe ꞌoolhꞌis,” ubúlhni.

8  ꞌEt doo cha nyo dunaja ꞌinkꞌez doo cha za yun kꞌut hukwꞌu neꞌúzguz.
9 ꞌEt la mbene la whudántsꞌo whe neyo tsꞌe oogha tꞌetsꞌoninzun-i h 

whúbunilhtan didut cha lubeshi ꞌulhꞌenne hinli, ꞌinkꞌez ꞌilhoghun hinli 
whe hoonyanne ꞌudetso hidulh whe tsꞌiyawh highu whenádil ꞌinkꞌez 
nyoon tsꞌeke didutchꞌoh za Sizi yubut usyin.

10 ꞌEt Sizi donáꞌuja whe nyoon tsꞌeke whusaílhtine huhooloh whunilhꞌen 
whe ndun tsꞌeke ꞌuyulhni, “Tsꞌeke ndunne nkꞌéhoonꞌaine ntsꞌe whe 
nahidil? ꞌAw ꞌilhoghun hoontsꞌi eh mba nahooyeh aítꞌoh?”

11 ꞌEt tsꞌeke ꞌuyulhni, “ꞌAwundooh, ꞌaw ꞌilhoghun hoontsꞌi hooloh.” 
ꞌEt Sizi ꞌuyulhni, “ꞌAw si cha mba nahoosyeh aítꞌoh. ꞌEt huwa naindalh 
ꞌinkꞌez ꞌon ꞌat cha lubeshi ꞌolhꞌen junih!” yúlhni.

Yinka whutꞌenne didut ꞌuntꞌoh buba be hóotꞌen-i unli ubúlhni Sizi
12  ꞌEt Sizi doo cha za bubulh yálhduk whe ndutni, “Si ꞌustꞌoh yinka 

whuduneꞌne buba be hóotꞌen-i usdli. Mbe la suniyalh-un, ꞌaw tsálhgus yo 
hutooyaꞌ aítꞌoh, kꞌus ndai la be hóotꞌen-i higha ꞌilhiz wheni hutinalh-i, ꞌi 
la huyótꞌeꞌ,” ubúlhni.

13  ꞌEt Phariseene ꞌuhuyúlhni, “Nyun chꞌoh khuyanailduk wheꞌ dini, ꞌet 
huwa nghuni ꞌaw tsꞌihꞌun lheꞌítꞌoh.”

14 ꞌEt Sizi ꞌubulhni, “Ntsꞌez de hásya la tꞌéwhunúszun ꞌinkꞌez ntsꞌe 
tisyalh-un cha tꞌéwhunúszun, ꞌet huwa daja dusni la, si sghun ꞌalha 
ꞌuhoontꞌoh, sichꞌoh ꞌúdusni ꞌet hoontsꞌi. ꞌEt ntsꞌez de hásya-un ꞌinkꞌez ntsꞌe 
tisyalh-un nohni ꞌaw tꞌéoonuzúhzun.

15 Nohni dune ba nahihyilh, si ꞌaw ꞌuyoonne ba nahusyéhne hooloh.
16 ꞌEt si cha dune ba nahusyeh de, ndi be náhusyeh-i, ꞌi tsꞌihꞌun unꞌa 

ꞌuntꞌoh. ꞌAw sichꞌoh za iloh ꞌustꞌoh, sBá, mbe la whuz de sútilhꞌaꞌ-un, ꞌen 
sulh ꞌúntꞌoh, ꞌet huwa ndi be dune ba náhisyilh-i, ꞌi tsꞌihꞌun unꞌa za ꞌuntꞌoh.

17 ꞌEt whuz unꞌa za ꞌukꞌunusguz ndi khuni nohba ootulhúhisdeꞌ-i kꞌut 
whe ndutni, ‘Nane dune ndet la huhonꞌén-un lhgha ꞌúhudija whe howu 
yahulhduk de, ꞌet tsꞌihꞌun unꞌa ꞌuhoontꞌoh,’ ni whe ꞌutni.

18  Sichꞌoh duba yanazduk ꞌinkꞌez sBá mbe la whuz de sútilhꞌaꞌ-un, ꞌen 
cha sba yalhduk,” ubulhni.

19 ꞌEt huyoodulhkut, “MBá ꞌen ntsꞌe usda?” ꞌEt Sizi ꞌubulhni, “ꞌAw si 
ꞌinkꞌez sBá bulh ꞌaw tꞌenenuzúhzun. Si tꞌesunáhzun de, sBá cha daꞌ 
tꞌenóhzin ooleꞌ.”

20 Sizi ndi khuni ꞌi be yailhduk lugliz whucho ꞌet dune hodulꞌeh daꞌ. 
Ntsꞌe la sooneya nahulhdzóoh-un, ꞌet dune hodulꞌeh. ꞌEt ꞌawhuz ooba 
whudizulh-un whutsꞌun hoozulh ꞌet huwa ꞌaw lhuhuyílhchulh.

21 ꞌEt Sizi doo cha ꞌubúlhni, “Nohghu tisyalh. Ska itóhꞌen la ꞌet hoontsꞌi 
nohlubeshi bulh la yaóohdlah, ꞌet huwa ntsꞌe la tisyalh tsꞌe nohni cha ꞌaw 
whuz toohdilh aítꞌoh.”

22  ꞌEt doo cha nyoonne Lizwifne ꞌulhodutni, “Nyoon dichꞌoh toleh 
naꞌdutuzilghelh? ꞌEt huwa toleh ꞌutni, ‘Ntsꞌe la tisyalh tsꞌe nohni cha ꞌaw 
whuz toohdilh aítꞌoh,’ neúlhni?”

23  ꞌEt ꞌubúlhni, “Nohni ndi yun kꞌut tsꞌe hahdil, ꞌet si ndus de hásya whe 
ꞌustꞌoh. Nohni ndi yun kꞌut tsꞌe hahdil, ꞌet si ꞌaw ndi yun kꞌut tsꞌe haszut 
iloh whe ꞌustꞌoh.

24 ꞌEt huwa ꞌunohdusni nohlubeshi bulh la yaóohdlah. ꞌAw nohba ꞌalha 
lheꞌhóotꞌoh si mbe ꞌustꞌoh ꞌet huwun, ꞌet huwa la nohlubeshi bulh la 
yaóohdlah,” ubúlhni.

25 “Mbe inli whe ꞌintꞌoh?” huyúlhni. ꞌEt Sizi ꞌubulhni, “Nohdusni soo 
ꞌudechoo whutsꞌun, ꞌen za ꞌustꞌoh.

26 ꞌAwhuz tube lhat-un nohni nohghun howu yatisduk, ꞌinkꞌez tube lhat-
un nohni nohghun nahutisyeh-un whuzꞌai, ꞌet hoontsꞌi mbe la ndun whuz 
de sútilhꞌaꞌ-un, ꞌen tsꞌihꞌun unꞌa ꞌuntꞌoh. Ndai la ootsꞌun whudástsꞌo-un, 
ꞌet whuz unꞌa za yinka whuduneꞌne bubulh yásduk,” ubúlhni.

27 ꞌEt hoontsꞌi ꞌaw dudeni be tꞌehonúszun duBá, ꞌen ghun bubulh 
yálhduk whe ꞌutni.

28  ꞌEt Sizi ꞌubúlhni, “Yinka dune yeꞌ ndo dubeꞌ dunahtan de, ꞌet de la soo 
tsꞌihꞌun mbe usdli-un, ꞌen ꞌustꞌoh tꞌéoonóhzin. ꞌInkꞌez ꞌaw sichꞌoh duba 
moodih nasdli íloh, sBá ntsꞌenꞌa la whusodalhꞌeꞌ, ꞌi khuni za be yásduk,

29 ꞌinkꞌez mbe la whuz de sútilhꞌaꞌ-un, ꞌen sulh ꞌúntꞌoh. ꞌAhoolhyiz wheni 
sBá hóontꞌiꞌ te za neꞌústꞌen, ꞌet huwa ꞌaw schꞌa nalhusdai,” ubúlhni.

30 ꞌEt ndi khuni ye yaílhduk whe tube lhane ꞌen buba ꞌalhaꞌ yintꞌoh 
suliꞌ.

31 ꞌEt ndunne Lizwifne, mbene la Sizi yuba ꞌalhaꞌ ꞌuntꞌohne, ꞌenne 
ubúlhni, “Sghuni oohtun ꞌinkꞌez ookꞌúneꞌ ꞌuhtꞌen de, ꞌalha ꞌuhoontꞌoh whe 
sgha hodulꞌehne ahli.

32  ꞌInkꞌez ꞌet huwa ndai la khuni ꞌalhaꞌ ꞌuntꞌoh-i tꞌenóhzin, ꞌinkꞌez ꞌi gha 
la ꞌaw ꞌon ꞌun ꞌulhnáne oolhleꞌ aítꞌoh.”

33  ꞌEt ꞌuhuyúlhni, “Wheni Abraham ootsꞌu haíndene ꞌutsꞌintꞌoh. ꞌAw 
whutso daꞌ ꞌuyoonne ba ꞌulhna lhtsꞌíloh, ꞌinkꞌez di haꞌ nedíni, nohla 
nahudutitnih nedíni?”

34 ꞌEt sizi ꞌubulhni, “Soo tsꞌihꞌun unꞌa nohdúsni, mbene la lubeshi 
ꞌulhꞌenne, ꞌenne lubeshi ba ꞌulhnáne hinli.

35 Ndet la yoh ꞌilhoghun ꞌulhna unlí-un, ꞌaw ꞌahoolhyiz ꞌet lhídoh, ꞌet 
ndun yoh whuduneꞌ-un ooyeꞌ, ꞌen ꞌahoolhyiz wheni, ꞌet usda.

36 ꞌEt huwa ndun ooYeꞌ lubeshi chꞌa nohlanaditni de, ꞌet de tsꞌihꞌun unꞌa 
ꞌaw ꞌon ꞌun ꞌulhna oohleꞌ aítꞌoh.

37 Tꞌewhunúszun Abraham ootsꞌu haíndene ahli, ꞌet hoontsꞌi sghuni ꞌaw 
ooka lheꞌnáhzun, ꞌet huwa sutuzilhghelh hukwaꞌ nahzun.

38  Ndet la sBá whusunilhtan-un, ꞌet nohdúsni. ꞌEt hoontsꞌi nohni nohbá 
unohulhni, ꞌoh te néꞌahtꞌen.”

39 ꞌEt ꞌuhuyúlhni, “Abraham ꞌen ootsꞌu haindene tsꞌinli.” ꞌEt Sizi 
ꞌubulhni, “Abraham ꞌen tsꞌu hahde de, ꞌen be ꞌutꞌen kꞌoh za daꞌ neꞌóohtꞌen.

40 ꞌEt hoontsꞌi ꞌandit si ntsꞌoh te la ꞌunohdúsni-un tsꞌihꞌun unꞌa ꞌuhoontꞌoh 
whe Yakꞌusda tsꞌun whudástsꞌo. ꞌEt hoontsꞌi nohni sutuzilhghelh hukwaꞌ 
nahzun. Njan ꞌet ꞌaw Abraham be ꞌutꞌen kꞌoh iloh ꞌuhoontꞌoh.

41 Nohbá be ꞌutꞌen kꞌoh ꞌuwhulhꞌen.” ꞌEt doo cha ꞌuhuyúlhni, “ꞌAw wheni 
soh ulhtsíne iloh ꞌutsꞌintꞌoh! ꞌIlhoghun nebá ꞌen Yakꞌusda unli!”

42  ꞌEt Sizi ꞌubulhni, “Yakꞌusda ꞌen nohbá unli de, si skꞌeoohtsiꞌ ooleꞌ 
daꞌ, Yakꞌusda ootsꞌun hasya ꞌet huwa. ꞌAw sichꞌoh sghá iloh whusásya, 
Yakꞌusda whusasálhꞌaꞌ.

43  Ntsꞌenꞌa la nohbulh yasduk-un, ꞌaw tꞌewhunuzáhzun. Daja nohdusni-
un ꞌaw sudóhtsꞌo hukwa lheꞌnáhzun ꞌet huwa.

44 Netsudule ꞌen nohbá ꞌuntꞌoh. Ndet la ꞌen hukwaꞌ ninzun, ꞌoh te za 
neꞌóohtꞌen hukwaꞌ nahzun. Soo ꞌudechoo daꞌ whutsꞌun dune ughan-un 
unli. ꞌAw tsꞌihꞌun ꞌuhoontꞌoh-un hukwa lheꞌnizun, ꞌet huwa ꞌaw ndi khuni 
ꞌalhaꞌ ꞌuntꞌoh-i ooghu whéyooloh. Ntsꞌoh tula neꞌduniꞌ-un tankꞌus unꞌa 
za yalhduk, dichꞌoh dukꞌunꞌa ꞌutni ꞌet huwa. Whutsꞌit-un unli, ꞌinkꞌez 
whutsꞌit-i, ꞌen za ootsꞌu haídukat.

45 ꞌEt si khuni ꞌalhaꞌ ꞌuntꞌoh-i be yasduk, ꞌet ꞌaw nohba ꞌalha lheꞌduzusni.
46 ꞌAw nohtoh ꞌilhoghun hoontsꞌi si lubeshi ꞌulhꞌen-un usdli doohniꞌ aítꞌoh. ꞌEt 

huwa khuni ꞌalhaꞌ ꞌuntꞌoh-i be ꞌunohdúsni te, di ha ꞌet nohba ꞌalha lheꞌduzusni?
47 Mbene la Yakꞌusda oochꞌeꞌ unline, ꞌenne za Yakꞌusda ooghuni hiditsꞌo. 

Nohni ꞌaw Yakꞌusda oochꞌeꞌ lháhloh ꞌet huwa ooghuni ꞌaw dóhtsꞌo aitꞌoh,” 
ubúlhni.

48  ꞌEt Lizwifne ꞌuhuyúlhni, “ꞌAlha-i be ntsꞌuyútni nyun Samaria whutꞌen-
un ꞌintꞌoh ꞌinkꞌez ntsiꞌ-i nudúdeh-i nyudínda!”

49 ꞌEt Sizi ꞌubulhni, “ꞌAw ntsiꞌ-i nudúdeh-i sghu hooloh, kꞌus sBá ꞌen 
dústiꞌ, ꞌet nohni ꞌaw sulhdúlhtiꞌ.

50 Ntsꞌoh dáduztiꞌ ꞌet hoontsꞌi sba ꞌantsꞌi ꞌuhoontꞌoh. ꞌAw ꞌuyoonne 
sudólhtiꞌ hukwa lheꞌnúszun, ꞌet ꞌilhoghun sba whudutálhtiꞌ-un hoonli, ꞌen 
nahiyilh-un cha ꞌuntꞌoh.

51 Soo tsꞌihꞌun unꞌa nohdúsni, mbene la sghuni yoontúnne, ꞌaw 
dahóotsah aítꞌoh.”

52  ꞌEt Lizwifne ꞌuhuyúlhni, “ꞌAndit ꞌawet tꞌétsꞌonínzun ntsiꞌ-i nudúdeh-i 
nyudínda! Abraham ꞌinkꞌez nus hóoꞌenne yahadla, ꞌet hoontsꞌi ꞌunedíni, 
mbene la nghuni yoontúnne, ꞌaw dahóotsah aítꞌoh díni.

John 8

The New Testament in Central Carrier of Canada, 2nd ed. © 2011, Wycliffe Bible Translators, Inc.



236

53  Nebá Abraham dazsai inleꞌ. ꞌEn ba nus ꞌilcho whe eh ꞌudini? ꞌEt nus 
hóoꞌenne, ꞌenne cha yahadla. ꞌEnne cha buba nus ꞌilcho eh? Soo mbe inli 
dini wheꞌ dini?”

54 ꞌEt Sizi ꞌubulhni, “Sichꞌoh duba naoodúztiꞌ de, sichꞌoh be úscha-i 
ꞌantsꞌi ꞌuntꞌoh. ꞌEt hoontsꞌi nohni mbe la nohYakꞌusda dáhni-un, ꞌen si sBá 
ꞌuntꞌoh, ꞌinkꞌez ꞌen sudílhtiꞌ.

55 ꞌEt nohni ꞌaw tꞌelhnáhzil, ꞌet si tꞌenuszun. ꞌAw si tꞌenuzuszun dusni de, 
ꞌet de nohni nohkꞌunꞌa whutsꞌit-un usdli wheꞌ dutisnelh. ꞌEt soo tꞌenuszun 
ꞌinkꞌez ooghuni ꞌahoolhyiz wheni ookꞌúneꞌ ꞌustꞌen.

56 Nohbá Abraham tube hóontꞌiꞌ whe stsó dizulh-un, ꞌet whutiꞌelh. ꞌAwet 
whunalhꞌen ꞌinkꞌez tube whunálhni.”

57 ꞌEt Lizwifne ꞌuhuyulhni, “Nilhꞌen lheꞌhoontꞌoh te neꞌdiniꞌ! ꞌAwhuz 
kwulat whunizyai nyeyus kꞌut iloh, ꞌinkꞌez ꞌudini Abraham ꞌudaꞌ inꞌen 
dini!”

58  ꞌEt Sizi ꞌubulhni, “Soo tsꞌihꞌun unꞌa nohdúsni, Abraham whutileh 
whutso daꞌ, ꞌet ꞌudaꞌ si usdli whe ꞌustꞌoh.”

59 ꞌEt ndúbulhni whe, tsꞌiyawh tse huyeni dízgooh, ꞌi be nahúyuntilhꞌuz 
ꞌinkꞌez hituzilhghelh inka. ꞌEt Sizi buchꞌa úntilhꞌi ꞌinkꞌez soo butoh ꞌet 
lhunásja whe lugliz whucho ꞌet tenánja.

Dune whuzdli daꞌ whutsꞌun hoosꞌ̱én-un, Sizi soo naꞌyuleh

9  1 ꞌEt Sizi ꞌoh whuya uyalh whe, dune whuzdli daꞌ whutsꞌun hoosꞌ̱én-
un yutilhꞌen.

2  ꞌEt yugha hodulꞌehne huyoodulhkut, “Whunehodulhꞌéh-un ndun dune 
mbe oolubeshi gha ꞌúja hoosꞌ̱en whe whuzdli? Didutchꞌoh kꞌus oodusneke 
bulubeshi kꞌelha tilah ꞌuja?”

3  ꞌEt Sizi ꞌubulhni, “ꞌAw didutchꞌoh oolubeshi gha, kꞌus oodusne 
bulubeshi gha iloh hoosꞌ̱en-un unli. Yakꞌusda be ꞌutꞌen kꞌoh ooghá 
tꞌewhunoodzeh inka ꞌuja hoosꞌ̱en whe whuzdli.

4 ꞌAwhuz dzenis hootꞌen whe, mbe la whuz de sútilhꞌaꞌ-un, ꞌen be ꞌutꞌen 
oosꞌen huba ꞌuhoontꞌoh. ꞌUlhdzis whusahóoltsꞌut ꞌinkꞌez tsalhgus yo suliꞌ 
de, ꞌaw dune ootꞌen aítꞌoh.

5 ꞌAwhuz ndi yun kꞌut susda whe, ndi yun kꞌut whuduneꞌne buba be 
hóotꞌen-i usdli.”

6 ꞌEt ndúdija hukwꞌelhꞌaz yun ꞌúntizo, ꞌinkꞌez duzo ꞌi be whutlꞌus inla, 
ꞌinkꞌez nyoon dune hoosꞌ̱en-un yuna yé yulhlho,

7 ꞌinkꞌez ꞌuyulhni, “Nguz too dizꞌai Siloam tsꞌe inyalh ꞌinkꞌez néꞌnildeh.” 
ꞌEt ndi khuni Siloam ni, ꞌet whélꞌaꞌ, ni whe ꞌutni. Inka whuz whinya, 
neꞌnilde, ꞌinkꞌez hooꞌen whe whusanája.

8  ꞌEt ndun hinat whutꞌíne ꞌinkꞌez ꞌuyoonne cha, mbene la hoosꞌ̱en whe 
hinalhꞌen daꞌ, ꞌenne ꞌulhodútni, “Ndun ꞌen daꞌ ꞌoh úsda ꞌinkꞌez datsó-un, 
ꞌen eh ꞌuntꞌoh?”

9 Whulohne ꞌuhutni, “A, ꞌen ꞌuntꞌoh.” ꞌEt whulohne cha ꞌuhutni, 
“ꞌAwúndooh, ꞌantsꞌi yundótꞌen-un ꞌuntꞌoh.” ꞌEt ndun hoosꞌ̱en inléꞌ-un 
ubúlhni, “A, si ꞌustꞌoh.”

10 ꞌEt ꞌuhuyúlhni, “Daínja whe honꞌen suliꞌ?”
11 ꞌEt ꞌubúlhni, “ꞌIlhoghun dune, Sizi huyulhni, ꞌen whutlꞌus ꞌínla, sna 

kꞌut yé sulhlho, ꞌinkꞌez ꞌusulhni, ‘Ta dizꞌai tsꞌe, Siloam huwhútni, whuz 
inyalh ꞌinkꞌez neꞌnildeh.’ Whuz oozusya ꞌinkꞌez neꞌnizde whe ꞌet hoosꞌen 
súliꞌ.”

12  Et doo cha huyoodulhkut, “Ndun dune ntsꞌe ꞌutꞌen?” “ꞌAw 
tꞌéoonuzúszun,” ubúlhni.

13  ꞌEt ndun hoosꞌ̱en inleꞌ-un, Phariseene bughu hinílhti.
14 Njan dzin ndun dune Sizi whutlꞌus ꞌínla ꞌinkꞌez hooꞌen nayulhtsí-un, 

ꞌet natsꞌulyis-un dzin ꞌuyínla,
15 inka doo cha za Phariseene huyoodulhkút, “Dáhoontꞌoh-un huwa 

honꞌen suliꞌ?” ꞌEt ꞌubúlhni, “Ndun dune whutlꞌus ꞌínla, sna kꞌut yé 
whulhlho, hukwꞌelhꞌaz neꞌnizde, ꞌinkꞌez hoosꞌen susdliꞌ.”

16 ꞌEt ndunne Phariseene whulohne ꞌuhutni, “Ndun dune ooghu 
yailhdúk-un, ꞌen ꞌaw Yakꞌusda ootsꞌu haínya-un iloh ꞌuntꞌoh. ꞌAw 
natsꞌulyis-un dzin hukwꞌu nulheꞌustꞌen ꞌet huwa.” ꞌEt ꞌuyoonne cha 
ꞌuhutni, “Ntsꞌenꞌa ꞌuwhutátꞌelh, ꞌaw lubeshi ꞌulhꞌen-un, ꞌen huwa ꞌítꞌen 
túneꞌ óotꞌen aítꞌoh!” ꞌEt huwun lhchꞌa nehudindil.

17 ꞌEt doo cha za ndun hoosꞌ̱en inleꞌ-un ꞌuhuyúlhni, “Hónꞌen nyulhtsi, ꞌet 
huwa ꞌen ooghun daja dini?” “ꞌAlha nus hóoꞌen-un ꞌuntꞌoh,” ubúlhni.

18  ꞌEt hoontsꞌi Lizwif moodihne ꞌaw buba ꞌalha lheꞌhóotꞌoh, hoosꞌ̱en inleꞌ 
whe whuzdli ꞌinkꞌez ꞌandit ꞌet hooꞌen, inka oodusneke ꞌanih hubodániꞌ,

19 ꞌinkꞌez ubuhútni, “Ndun ꞌen nohyeꞌ ꞌuntꞌoh ꞌinkꞌez whuzdli whutsꞌun 
hoosꞌ̱en nedúhni, ꞌinkꞌez ntsꞌenꞌa ꞌandit hooꞌen?”

20 ꞌEt oodusneke ꞌuhutni, “Tꞌetsꞌonínzun ndun ꞌen neyeꞌ ꞌuntꞌoh ꞌinkꞌez 
whuzdli whutsꞌun hoosꞌ̱en inleꞌ.

21 ꞌInkꞌez ndet huwa ꞌandit hooꞌen, ꞌinkꞌez mbe hooꞌen yulhtsí-un, ꞌaw 
tꞌétsꞌonúszun. ꞌAw tsꞌoodun lhiloh whe ꞌuntꞌoh, oodulhkut da. Didutchꞌoh 
la tsꞌihꞌun unꞌa nohdóniꞌ.”

22  ꞌEt oodusneke tꞌehonínzun Lizwif moodihne ꞌudaꞌ lhgha ꞌúhudija 
mbene la Sizi Christ ꞌuntꞌoh, ꞌuyoonne hudániꞌ de, lugliz ꞌet whuchꞌa 
huntájulh. ꞌEt huwa ndun dune oodusneke Lizwif moodihne bube 
hunuljut.

23  Njan hunuljut-un, ꞌet huwa ꞌuhutni, “ꞌAw tsꞌoodun lhilhlhoh whe 
ꞌuntꞌoh, ꞌen oodulhkut da,” hutni.

24 ꞌEt doo cha za whulh nat ndun dune hoosꞌ̱en inleꞌ-un, “ꞌAnih,” 
huyúlhni, ꞌinkꞌez ꞌuhutni, “Njan daínja-un la Yakꞌusda ꞌen ooba 
whudílhtiꞌ, ꞌaw ndun dune ꞌen íloh, tꞌetsꞌonínzun lubeshi ꞌulhꞌen-un 
ꞌuntꞌoh ꞌet huwa.”

25 ꞌEt ꞌubulhni, “Lubeshi ꞌulhꞌen-un tilah ꞌuntꞌoh, ꞌaw tꞌéoonuzúszun. ꞌEt 
ꞌilhoghun tꞌéoonúszun, whuzisꞌen ínleꞌ ꞌet ꞌandit hoosꞌen.”

26 ꞌEt doo cha za ꞌuhuyúlhni, “Dányin la ínleꞌ? Ntsꞌenꞌa honꞌen-un nyulhtsi?”
27 ꞌEt ꞌubúlhni, “ꞌUdaꞌ nohdasniꞌ ꞌet hoontsꞌi ꞌaw sulh oozúlhtsꞌai, di ha 

ꞌet doo cha nohdósniꞌ hukwaꞌ nahzun? Soo tuzálhtsꞌilh hukwaꞌ nahzun 
eh? Nohni cha eh oogha hodulꞌehne tihleh hukwaꞌ nahzun eh?” ubúlhni.

28  ꞌEt soo hoontsiꞌ te neꞌhiduniꞌ, “Nyun ꞌen yugha hodulꞌeh-un inli! ꞌEt 
wheni Moses bulh ꞌútꞌenne tsꞌinli!

29 Tꞌétsꞌonínzun Yakꞌusda ꞌen Moses bulh yaílhduk ínleꞌ. ꞌEt ndun ꞌen, 
ꞌaw ntsꞌez de hainya-un hoontsꞌi tꞌétsꞌonuszun,” huyúlhni.

30 ꞌEt ndun dune hoosꞌ̱en inleꞌ-un ubúlhni, “Ndun dune hoosꞌen nasulhtsi ꞌet 
hoontsꞌi nohni ꞌaw tꞌéoonuzúhzun ntsꞌez de haínya duhni! Tube sba hooncha!

31 Tꞌetsꞌonínzun Yakꞌusda ꞌaw lubeshi ꞌulhꞌenne lhuboozílhtsꞌai. ꞌEt 
mbene la Yakꞌusda tsꞌu téniꞌ nilhzunne, ꞌinkꞌez butsꞌu húkwaꞌ ninzun te 
neꞌútꞌenne, ꞌenne za uboozílhtsꞌai.

32  Soo ꞌudechoo yinka ꞌuhóolya whutsꞌun ꞌaw dune hoosꞌ̱en whe 
whuzdli-un, ꞌen dune soo náꞌyinla-un whulheꞌuzdustsꞌo.

33  Ndun dune mbe la hoosꞌen nasulhtsí-un, ꞌaw Yakꞌusda ootsꞌun iloh 
ꞌuntꞌoh de, ꞌaw ndóneh aítꞌoh,” ubúlhni.

34 “Whuzinli daꞌ whutsꞌun nyun lubeshi ꞌulhꞌen-un za inli! Mbe naꞌdunínzun 
whe whuneoodolhꞌeh hukwaꞌ dini?” huyúlhni ꞌinkꞌez ꞌaz tenáhinino.

35 ꞌEt Sizi whulh údantsꞌo Lizwifne nyoon dune tenáhinino, hukwꞌelhꞌaz 
nayilhti ꞌet ꞌuyulhni, “Yakꞌusda ooYeꞌ ghun mba ꞌalha ꞌuhoontꞌoh eh?”

36 ꞌEt dune ꞌutni, “Moodihti mbe whe ꞌuntꞌoh? Busúnilhtun ꞌet de la 
ooghun sba ꞌalha hotꞌeꞌ.”

37 ꞌEt Sizi ꞌuyulhni, “ꞌUdaꞌ inꞌen whe ꞌuntꞌoh, ꞌinkꞌez ꞌen ꞌutni nyulh 
yálhduk.”

38  ꞌEt dune yubut nachániti ꞌinkꞌez, “SMoodihti, sba ꞌalha ꞌintꞌoh!” 
yúlhni, ꞌinkꞌez yutsꞌu teniꞌ nalhzin.

39 ꞌEt Sizi ꞌutni, “Ndi yun kꞌut whusásya ꞌet huwa la yinka duneꞌne buba 
nahoodeh. Whusásya-un, ꞌet huwa hoosꞌ̱enne, ꞌenne huhooꞌen hutileh. ꞌEt 
mbene la hooꞌenne, ꞌenne cha huhoosꞌ̱en hutileh.”

40 ꞌEt whulohne Phariseene yugha hodulꞌehne hodántsꞌo whe, ꞌet 
ꞌuhuyúlhni, “Wheni cha lhtsꞌuhoosꞌ̱en dini whe eh dini?”

41 ꞌEt Sizi ꞌubulhni, “Whuzihꞌen de, nohni ꞌaw lubeshi nohba hooloh. ꞌEt 
ꞌuduhni, ‘Wheni tsꞌoohooꞌen,’ dahni, ꞌet huwa lubesh nohba hoonli.”

Sizi hubodulhꞌeh whe ꞌutni, “Si ꞌusbai ghunli-un ꞌustꞌoh. 
Mbene la soo sulh ꞌútꞌenne, ꞌenne seꞌ ꞌusbai hinli.”

10  1 ꞌEt Sizi ꞌubúlhni, “Soo tsꞌihꞌun unꞌa nohdusni, mbe la ꞌusbai ba 
naꞌnistlꞌóo-un ꞌaw dáti kꞌet dálhiyal ꞌinkꞌez ꞌantsꞌi nanistlꞌoo tus 

tilhget de, ꞌen dune ꞌundunutꞌíh-un ꞌuntꞌoh.

i 10:16 ꞌEt ndi ꞌudechoo ulhꞌús-i, ꞌi Israel ootsꞌu haindene ubúlhni. ꞌEt ndi ꞌuyoo ulhꞌús-i 
yughu yalhduk, ꞌi ꞌudun yun kꞌut whutꞌenne ꞌuhintꞌoh. ꞌEnne ꞌawhuz Sizi huyulhéꞌdustsꞌo 
ꞌet huwa ꞌaw buba ꞌalha lheꞌyítꞌoh. 

2  ꞌEt mbe la dáti tsꞌe dayaih-un, ꞌen ꞌusbai ghunlí-un ꞌuntꞌoh.
3  ꞌEn dáti ghunli-un yuba daháꞌduti. ꞌEt la de ꞌusbai, bubooziꞌ be buka 

huyih te, hiditsꞌo huwa tꞌehinínzun ꞌinkꞌez ꞌaz huyuntulhꞌus.
4 Tenábulih hukwꞌelhꞌaz, ꞌet butso tuyaih ꞌinkꞌez ꞌusbai tsꞌiyawh 

huyunilhꞌus, highuni tꞌehinínzun ꞌet huwa.
5 ꞌEt ꞌantsꞌi ꞌoh nuya-un, ꞌen ꞌaw huyuntoolhꞌas aítꞌoh. ꞌAntsꞌi ꞌoh núya-un 

ꞌuntꞌoh ꞌaw ooghuni tꞌehinúszun ꞌet huwa hichꞌa nutselhdilh,” ubulhni.
6 ꞌEt Sizi ndi higha hódoolꞌeh ha bubulh náwhulnuk ꞌet hoontsꞌi daja ni 

whe ꞌutni-un ꞌaw tꞌehonúszun.
7 Inka doo cha za Sizi ubulhni, “Soo tsꞌihꞌun unꞌa nohdúsni, Si ꞌusbai ba 

dáti usdli whe ꞌustꞌoh.
8  Mbene la stso whusaíndilne, ꞌenne ꞌundunutꞌihne ꞌuhintꞌoh ꞌet huwa 

ꞌaw ꞌusbai lhuboozílhtsꞌai.
9 Si datí-un ꞌustꞌoh. Mbene la si sgha daníndilne, ꞌenne tsꞌiyawh 

hudutijih. Dahúnindil ꞌinkꞌez whuz ꞌaz whehándil de, tlꞌo kꞌut 
nahuhootáꞌalh.

10 ꞌUndunutꞌih-un, ꞌen ꞌuduntitꞌih ꞌinkꞌez dune tuzilhghelh ꞌinkꞌez nintaꞌ 
eꞌtilhꞌelh ꞌet wheni za dayaih. ꞌEt si whusásya whe ꞌilhiz wheni huye 
khúna-i hutitꞌelh ꞌinkꞌez ndi ꞌilhiz huye khúna-i, ꞌi huyutꞌi de, ꞌaw hoonli 
huye ndunódzit aítꞌoh.

11 Si ꞌusbai ghunli-un unzóo-un ꞌustꞌoh. ꞌUsbai ghunli-un unzóo-un, ꞌen 
la ye khúna-i dude ꞌusbai ba yuladutitni.

12  ꞌEt ustle-un ulꞌáꞌ-un, ꞌen ꞌaw ꞌusbai ghunlí-un iloh ꞌuntꞌoh. ꞌAntsꞌi 
ꞌusbai yugholeꞌ ha ulꞌaꞌ. ꞌUsbai ꞌaw oochꞌeꞌ
iloh ꞌuhintꞌoh, ꞌet huwa yus whuz de úlgwulh yunilhꞌen te, ꞌusbai bula 
dutnih ꞌinkꞌez whetsélhyai. ꞌEt yus whulohne huboogooh ꞌet ꞌonghunne 
cha hichꞌe yaílwus.

13  Ndun ustle-un ulꞌáꞌ-un, ꞌen ꞌantsꞌi ulꞌáꞌ-un ꞌuntꞌoh, ꞌet huwa ꞌusbai 
ꞌantsꞌi hiba unli ꞌinkꞌez didut bughu whetsélhyaih.

14 Si ꞌusbai ghunlí-un unzóo-un ꞌustꞌoh, ꞌet huwa mbene la uschꞌeꞌne 
tꞌebunúszun ꞌinkꞌez didut cha tꞌésonínzun.

15 ꞌEt whuz unꞌa za sBá ꞌen tꞌésunínzun ꞌinkꞌez si cha tꞌenuszun. ꞌInkꞌez 
seꞌ ꞌusbaine be khúsna-i buba oola dutisnih.

16 ꞌUyoo cha ꞌusbai ꞌustꞌí-i hoonli. ꞌAw ndi toh iloh. ꞌEnne cha 
whusáboosdlelh huba ꞌuhoontꞌoh. Sghuni hidótsꞌo, ꞌinkꞌez la ꞌilhoh 
ulhꞌus-i za hutileh ꞌinkꞌez ꞌilhoghun za ꞌusbai ghunlí-un ahutáleh. i

17 Seꞌ ꞌusbaine ba be khúsna-i oola dutisnih ꞌet huwa la be khúsna-i doo 
cha za naóozchoot. ꞌEt inka sBá tube skꞌentsiꞌ.

j 10:22 ꞌEt njan nowhújeh-un, ꞌet la Lizwifne whunahulnih ꞌudaꞌyaz inleꞌ whe lugliz 
whucho, dune untsiꞌ-un danínya whe nintaꞌ whunílhꞌen. Inka hukwꞌelhꞌaz Lizwifne 
ꞌawhundidi nahuwhulhtsi ꞌet huwa la dahóodulh ꞌinkꞌez Yakꞌusda tsꞌun téni ꞌuhunoolhzin 
inka. 

18  ꞌAw be khúsna-i dune sghu yólhchootne hooloh. Sichꞌoh za huwa 
tísꞌalh. Ndi be khúsna-i huwa tísꞌalh ꞌinkꞌez naitázchulh-un, ꞌet sghá 
whuntꞌai whe ꞌustꞌoh. SBá ꞌen ꞌuja ndi khuni stlꞌaídanꞌai ndi ꞌutꞌen ꞌoosꞌen 
ha,” ubúlhni.

19 Ndi khuni ꞌi gha doo cha Lizwifne dichꞌoh dutoh lhchꞌa hudisdil.
20 Tube lhane, ꞌenne ꞌuhutni, “Ntsiꞌ-i nudúdeh-i ooyudínda! Whusni wheꞌ 

ꞌutni, di ha oozúlhtsꞌai?”
21 ꞌEt ꞌonghohne cha ꞌuhutni, “ꞌAw ntsiꞌ-i nudúdeh-i ooyudínda-un, ꞌen 

ooghuni iloh ꞌutni. Ntsꞌenꞌa ntsiꞌ-i nudúdeh-i, ꞌi dune hoosꞌ̱en-un, ꞌen 
hooꞌen yutilhtselh?”

Lizwifne Sizi ꞌaw hika lheꞌnízun
22  ꞌEt ꞌawet khit suliꞌ. Jerusalem keyoh ꞌet nowhújeh-un néhoninꞌai. ꞌEt 

njan ꞌawhundidi nahuwhulhtsi huwhútni. j
23  ꞌEt lugliz whucho bun tsilh tꞌah ꞌet la Solomon oobun tsilh tꞌah 

huwhútni, ꞌoh whéya Sizi uyalh
24 whe la Lizwifne higha óozdil ꞌinkꞌez huyoodulhkut, “Dawhuldzoh ꞌet 

nechꞌa hóotalhꞌeꞌ. ꞌAlha whe Christ ꞌen ꞌintꞌoh de, ꞌandit ꞌet tsꞌihꞌun unꞌa 
nedíni.”

25 ꞌEt Sizi ubúlhni, “ꞌUdaꞌ nohdásniꞌ ꞌet hoontsꞌi ꞌaw nohba ꞌalha 
lheꞌduzusni. Ndi sBá booziꞌ gha ꞌutꞌen ꞌusꞌén-i, ꞌi gha si sghun cha 
tꞌéwhunóhzin huba ꞌuhoontꞌoh.

26 ꞌEt hoontsꞌi nohni nohdúsni hukwꞌunꞌa ꞌaw seꞌ ꞌusbai iloh ꞌahtꞌoh. ꞌEt 
huwa ndi ꞌutꞌen usꞌén-i ꞌaw nohba ꞌalha lheꞌítꞌoh.

27 Seꞌ ꞌusbaine tꞌébunúszun. Sghuni hiditsꞌo ꞌinkꞌez sunónudilh.
28  ꞌIlhiz huye khútinalh-i, ꞌi bugha núsꞌai. ꞌAw yalhahitásdla ꞌinkꞌez ꞌaw 

dune sla kꞌéhaboolelhne hooloh.
29 SBá, mbe la sghá buninla-un, tsꞌiyanneando ꞌuntꞌoh, ꞌinkꞌez mbene la 

schꞌeꞌ suliꞌne, ꞌenne ꞌilhiz sulh ótitꞌelh. ꞌAw dune soo ꞌúltus-un hooloh sBá 
yula kꞌéhanabutilelh wheni.

30 Si ꞌinkꞌez sBá bulh ꞌilho za ídli,” ubúlhni.
31 ꞌEt doo cha za Lizwifne tse hiye hituzilhghelh-i hidílhchoot.
32  ꞌEt Sizi ubulhni, “SBá be ꞌutꞌen kꞌoh hoonzóo-un lhat-un si sgha 

whunulhꞌen. ꞌInkꞌez kꞌus ndet hukwaꞌ sutilhlelh tse be suzoolhghelh 
hukwaꞌ nahzun?”

33  ꞌEt Lizwifne ꞌuhuyúlhni, “ꞌAw ꞌutꞌen unzóo-i, ꞌi ha iloh tse 
be ntsꞌutuzilhghelh! Nyun ꞌantsꞌi ꞌoh dune inli ꞌinkꞌez Yakꞌusda 

John 10

The New Testament in Central Carrier of Canada, 2nd ed. © 2011, Wycliffe Bible Translators, Inc.



241

chꞌaz yaílhduk. Nyunchꞌoh Yakꞌusda naꞌdudilꞌi, ꞌet hukwa tse be 
ntsꞌituzilhghelh.”

34 ꞌEt Sizi ubúlhni, “ꞌAw lakw eh Yakꞌusda ooghuni oonalhuzulhni whe 
njan Yakꞌusda nja dunohúlhni inleꞌ, ‘Nohni yakꞌusdane ahli?’

35 Tꞌétsꞌonínzun ꞌaw Yakꞌusda dughuni kꞌuyoyis aítꞌoh, ꞌinkꞌez mbene la 
Yakꞌusda ooghuni ooghi díltsꞌutne, ꞌenne yakꞌusdane ubúlhni.

36 ꞌEt Yakꞌusda ooYeꞌ usdli nohdúsni-un, ꞌet whu la gha tsꞌe Yakꞌusda 
chꞌaz yásduk dahni whe skꞌehoohꞌaih. SBá ꞌen ꞌudun nésunilhti whe ndi 
yun kꞌut tsꞌe sutilhꞌaꞌ.

37 SBá be ꞌutꞌen lheꞌzusꞌen de, whute, nohba ꞌalha lheꞌústꞌoh.
38  ꞌEt hoontsꞌi sBá be ꞌutꞌen usꞌen de, ꞌaw si nohba ꞌalha lheꞌustꞌoh 

hoontsꞌi, ndi ꞌutꞌen usꞌen-i, ꞌi gha nohba ꞌalha ꞌuhotꞌeꞌ. ꞌI gha la noheni be 
tꞌéwhunóhzin ꞌinkꞌez nohba ꞌalha ꞌuhótꞌeꞌ sBá ꞌen syudínda ꞌinkꞌez si cha 
ooyudúsda,” ubúlhni.

39 ꞌEt doo cha za huyólhchoot hukwa ꞌuhuja whe Sizi butáhanája ꞌinkꞌez 
buchꞌa níntaninya.

40 Jordan koh nyaz tsꞌe ndet daꞌ John ꞌudechoo dune too be ꞌulhꞌen inleꞌ-
un, whuz whenaja ꞌinkꞌez ꞌet indaꞌ.

41 Lhane dune highu nindil ꞌinkꞌez ꞌulhodútni, “John ꞌaw huwa ꞌítꞌen te 
nulhéꞌitꞌel, ꞌet hoontsꞌi ndun dune ꞌen ghun daja daniꞌ la, tsꞌihꞌun ꞌudaniꞌ.”

42  ꞌInkꞌez nyo ꞌet tube lhane ooba ꞌálha yintꞌoh suliꞌ.

Lazarus dazsai whe Sizi nahuyílhnaꞌ

11  1 ꞌIlhoghun dune Lazarus huyúlhni, keyoh whuyaz Bethany 
huwhútni, ꞌet whutꞌen-un. ꞌEn la unduda suliꞌ. Bulhtuske nane 

Mary ꞌinkꞌez Martha bulh hizih whutꞌi.
2  Ndun Mary ꞌen ꞌuja ínleꞌ neMoodihti khe sooltsun-i be yuke 

tunásuguz ꞌinkꞌez dutsighaꞌ be yunaꞌalhde ínleꞌ. ꞌEn bulhutsin Lazarus 
ꞌen unduda.

3  Bulhtuske Sizi khuni hitsꞌó tlꞌadanꞌai, “NeMoodihti dune ookꞌentsíꞌ-un, 
ꞌen unduda,” huyúlhni.

4 ꞌEt Sizi whulh údantsꞌo whe ꞌutni, “ꞌAw ndi dada ꞌilhiz ye daóotsah 
aítꞌoh. Njan undudá-un, ꞌet whe la Yakꞌusda ooba whudóltiꞌ, ꞌinkꞌez ꞌet 
whe za Yakꞌusda ooYeꞌ ꞌen cha ba whudutáltiꞌ.”

5,6 ꞌEt Lazarus unduda-un Sizi whulh údantsꞌo whe Martha, bulhtus cha, 
ꞌinkꞌez Lazarus cha tube bukꞌentsiꞌ ꞌet hoontsꞌi whutꞌí-un nat dzin, ꞌet 
nanáꞌilꞌai.

7 Nat dzin ꞌet nadaꞌ ꞌet yugha hodulꞌehne ubúlhni, “Doo cha za Judea 
yun kꞌut tsꞌe naztoodilh.”

8  ꞌEt yugha hodulꞌehne ꞌuhuyúlhni, “Rabbi, ꞌandit ꞌaho Lizwifne tse be 
nyotúzilhghelh hukwaꞌ huninzun ꞌinkꞌez di ha whuz natandalh hukwaꞌ 
ninzun?”

9 ꞌEt Sizi ꞌubulhni, “ꞌEt whunizyat ꞌon ꞌat nat neꞌhunutꞌoh-un sadzi gha 
ꞌet ꞌilhudzin ꞌuhoontꞌoh. Mbene la dzenis nudilhne, ꞌaw khun tooghalh 
aítꞌoh. Ndi yun kꞌut be hóotꞌen-i, ꞌi be huhooꞌen ꞌet huwa.

10 ꞌEt hoontsꞌi mbene la ꞌulhdzis nudilhne, ꞌenne nónughalh, ꞌaw be 
hóotꞌen-i bubulh lhéꞌitꞌoh ꞌet huwa.”

11 ꞌEt ndúbulhni hukwꞌelhꞌaz ꞌet ꞌutni doo cha, “Neyadan Lazarus nanisti 
ꞌet hoontsꞌi ootsꞌu tísyalh ꞌinkꞌez tsꞌenatisdzulh.”

12  ꞌEt yugha hodulꞌehne ꞌuhuyulhni, “NeMoodihti Lazarus nanisti de, ꞌet 
de soo naꞌtitnelh whe ꞌuntꞌoh.”

13  ꞌEt Sizi njan dazsaí-un, ꞌet howu yalhduk whe ꞌutni. yugha hodulꞌehne, 
ꞌenne ꞌantsꞌi nanisti ꞌinkꞌez nalyis ꞌet howu yalhduk whe ꞌutni huninzun.

14 ꞌEt Sizi soo tsꞌet gaih ubulhni, “Lazarus dazsai.
15 ꞌEt nohni nohba hoonústꞌiꞌ ꞌaw ꞌet lhúsdoh whe ꞌuja. ꞌEt de la nohba 

ꞌalhaꞌ ꞌoostꞌeꞌ. ꞌEt hoontsꞌi ꞌandit ꞌawet ootsꞌuztoodilh.”
16 ꞌEt Thomas, ꞌen ꞌutꞌudándaꞌ-un huyúlhni, ndunne yugha hodulꞌehne 

ubúlhni, “Dugweꞌ! Bulh úztoodilh! Wheni cha si bulh yatsꞌodlah!”
17 Sizi whuz oozya ꞌet nahoonꞌai Lazarus ꞌahuyalhti whutsꞌun dit dzin inleꞌ.
18  Njan keyoh wheyaz Bethany huwhútni, ꞌet Jerusalem tube whenghoh 

whuzꞌai. Tsꞌiyalh whe ꞌilhoh sadzi hukwꞌeꞌ hoonitꞌoh atꞌen ꞌuwhulhdzoh 
ꞌuhoontꞌoh.

19 Tube bubenghoh whuzꞌai ꞌet huwa lhane Lizwifne bughu nindil. Mary 
ꞌinkꞌez Martha bulh bubulhutsin dazsai ꞌet whe bunehúdoolhyaꞌ ha ꞌet 
huwa bugho nindil.

20 ꞌEt Sizi whuz de úyalh Martha whulh údantsꞌo whe yududizya. Mary 
ꞌen yoh ꞌawet usda.

21 ꞌEt Martha Sizi ꞌuyulhni, “SMoodihti, njan sinda inleꞌ de, ꞌaw daꞌ 
sulhutsin dalhitsa ooleꞌ daꞌ.

22  ꞌEt hoontsꞌi, ꞌandit hoontsꞌi, ndai la Yakꞌusda ootsꞌo kwaꞌ dini-i ngha 
ítaꞌalh, ꞌet tꞌéwhunúszun.”

23  ꞌEt Sizi ꞌuyulhni, “Nyulhutsin dunadójaꞌ la.”
24 ꞌEt Martha ꞌuyulhni, “Tꞌéwhunúszun ꞌudekꞌez dzin de, tsꞌiyanne 

dunádutádulh, ꞌet de la ꞌen cha dunadójaꞌ.”
25 ꞌEt Sizi ꞌuyulhni, “Si ꞌustꞌoh dunene tsꞌiyanne dunabudusdle ꞌinkꞌez 

ꞌilhiz wheni huye khóonaꞌ-i bugha yúsꞌaih. Tsꞌiyanne mbene la ooba ꞌalha 
ꞌustꞌohne, dahúzsai ꞌet hoontsꞌi hukhutinalh.

26 ꞌInkꞌez mbene la ꞌawhuz khunane ꞌinkꞌez ooba ꞌalha ꞌustꞌohne, ꞌaw 
dahóotsah aítꞌoh. ꞌEt mba ꞌalha ꞌuhoontꞌóh eh?”

27 ꞌEt Martha ꞌuyulhni, “A sMoodihti, sba ꞌalha ꞌuhoontꞌoh nyun 
Yakꞌusda ooYeꞌ, Christ, mbe la ndi yun kꞌeitayalh-un, ꞌen ꞌintꞌoh.”

28  Njan ꞌet ndudániꞌ hukwꞌelhꞌaz ꞌet dulhtus Mary yughu nanja 
ꞌinkꞌez wheꞌízyaz yúlhni, “Whuneodulhꞌeh-un whusaínya ꞌinkꞌez nka 
ꞌoodulhkut.”

29 Soo whudántsꞌo ibulh dudinya ꞌinkꞌez yutsꞌóozya.
30 Sizi ꞌawhuz keyoh wheyaz whutsꞌun úyalh whe, ndet daꞌ Martha 

yududizyá-un, ꞌet za ꞌutꞌen.
31 ꞌEt ndunne Lizwifne, yoh bez tsꞌe hizih dilhtsꞌi, hinedílhyai wheni, 

Mary soo ꞌa cho dudinya ꞌinkꞌez ꞌaz whinya, hinilhꞌen ꞌet huyuntizdil 
ꞌinkꞌez ꞌulhodútni, “Tsꞌun kꞌut tsꞌe titso wheni whuz tizya whe ꞌutꞌen.”

32  Sizi ndet daꞌ ꞌutꞌen Mary whuz oozya. Soo yutilhꞌen ibulh yubut 
dugwutsi be nenínya ꞌinkꞌez ꞌuyulhni, “SMoodihti, njan ꞌintꞌoh de, ꞌaw daꞌ 
sulhutsin dalhitsal ooleꞌ daꞌ.”

33  ꞌEt Sizi yunilhꞌen utso, ꞌinkꞌez Lizwifne mbene la yulh nudilhne, ꞌenne 
cha hutso hubunilhꞌen whe, tube whutsꞌu disnih ꞌinkꞌez ooyughi whe 
ooba dzoh ꞌuhooja,

34 ꞌinkꞌez uboodulhkut, “Ntsꞌe ꞌalhti?” ꞌEt ꞌuhuyúlhni, “ꞌAnih, 
whunolhꞌen si!”

35 ꞌEt Sizi intse.
36 Lizwifne ꞌet ꞌulhodútni, “Nulhꞌen dalcho-i be yukꞌentsiꞌ!”
37 ꞌInkꞌez whulohne ꞌuhutni, “Hoosꞌ̱en-un hooꞌen nayulhtsi ínleꞌ, ꞌaw eh 

ndun dune ꞌen cha datítsah whuchꞌa ꞌuyooleh aítꞌoh inleꞌ?”
38 ꞌEt Sizi doo cha za dudzi yo whe ooba dzoh ꞌuhooja, ꞌinkꞌez ni suliꞌ whe 

tsꞌun kꞌuz oozya. Njan tsꞌun kꞌut ꞌet ꞌan tse whudádinꞌai-un ꞌuhoontꞌoh.
39 ꞌEt Sizi ꞌubúlhni, “Nyoo tse ꞌudun dutahꞌaih!” ꞌEt Martha dune dazsaí-

un bulhtus, ꞌen ꞌutni, “SMoodihti, ndun ꞌawet dit dzin ꞌadalhteꞌ ꞌinkꞌez 
lhtsun cha suliꞌ.”

40 ꞌEt Sizi ꞌuyulhni, “ꞌAw lakw lhunyudúsnel inleꞌ, si sghun mba ꞌalha 
ꞌuhoontꞌoh de, ꞌet de Yakꞌusda yé diztiꞌ-i tanꞌelh?”

41 ꞌEt nyo tsꞌun kꞌut dune ꞌadilhtí-un, tse ꞌudun hidutizꞌai. ꞌEt Sizi ndo 
yútanꞌen ꞌinkꞌez ꞌutni, “SBá sudántsꞌo inka musi nyudúsni.

42  ꞌInkꞌez tꞌéwhunúszun ꞌahoolhyiz wheni soozílhtsꞌai. ꞌEt hoontsꞌi njan 
ꞌudusní-un ndunne ꞌilhozdílne njan nodilhya, ꞌet de la nyun whuz de 
sútilhꞌaꞌ-un ꞌalha ꞌuhotꞌeꞌ.”

43  ꞌEt ndúdija hukwꞌelhꞌaz soo khuni ti be yatilhduk, “Lazarus, ndiz 
ínyalh!” yúlhni.

44 ꞌEt nyoon dune dazsaí-un tsa kꞌez tsꞌe hanája. Oola ꞌinkꞌez ooke te ꞌawhuz 
naih huyulh ꞌábulhtih-i, ꞌi be oogha ꞌósduz, ꞌinkꞌez dzezoh cha oonin ꞌawhuz 
oogha yóonasduz. “Ookꞌunaꞌuhꞌuk ꞌinkꞌez oola duhnih!” ubúlhni Sizi.

45 Ndunne Lizwifne, Mary yughu nindil inleꞌne, Sizi bunalh ꞌuja ꞌet buba 
ꞌalhaꞌ yintꞌoh suliꞌ.

46 ꞌEt hoontsꞌi whulohne, ꞌenne Phariseene butsꞌun nahoosdil ꞌinkꞌez Sizi 
ntsꞌoh te neꞌustꞌen-un, ꞌet buba hudaniꞌ.

47 ꞌEt hukwa lubret bumoodihne ꞌinkꞌez Phariseene yahútilhduk wheni 
ꞌilhúnahosdil ꞌinkꞌez ꞌuhutni, “Ntsꞌenꞌa dáztinelh? Ndun dune stabe lhat-
un hooncha te neꞌútꞌen!

48  Whute ꞌutꞌen tsꞌilhꞌi de, tsꞌiyanne la buba ꞌalha ootꞌeꞌ ꞌinkꞌez Romanne 
whusahándil whe la njan nelugliz whucho ꞌinkꞌez neyun kꞌut cha negha 
hahólhchoot, ꞌinkꞌez la tsꞌiyawh yatsꞌódilh.”

49 ꞌEt ꞌilhoghun butoh Caiaphas huyulhni, ꞌen la ꞌet naooduzuk 
wheni lubret ꞌukꞌenus díztiꞌ-un unli ínleꞌ, ꞌen ubúlhni, “ꞌAw hoonli 
tꞌéwhunuzúhzun!

50 ꞌAw eh huwun nuní lhnuzulhzut, tsꞌiyanne ba ꞌilhoghun dune za 
dazsai de, ꞌet de ꞌon nus sooꞌ whutatꞌelh, ꞌet huwa la ꞌaw neyun kꞌut gak 
holeꞌ aítꞌoh.”

51 Caiaphas didutchꞌoh iloh ndi khuni yaka ni ntizut, ꞌet lubret ꞌukꞌenus 
díztiꞌ-un unli, ꞌet naooduzuk huba, ꞌet huwa whuz unꞌa nus hónꞌen Sizi 
ꞌen ꞌawet nilhdukw whe tsꞌiyanne Lizwifne ꞌet yun kꞌut whutꞌenne ba 
datítsah.

52  ꞌEt ꞌaw Lizwif didowhne, ꞌenne ba za iloh. Mbene la Yakꞌusda buzkeh 
unlíne, ntsꞌe la yahandil, ꞌoh whutꞌenne, ꞌenne buba cha. ꞌEt huwa la 
tsꞌiyawh ꞌilhunabootalelh ꞌinkꞌez ꞌilhoh whutꞌenne dune hutileh.

53  Soo ꞌet dzin whutsꞌun la lhahóduleh hituzilhghelh wheni.
54 ꞌEt whu la gha tsꞌe Sizi ꞌaw tsꞌet Lizwifne butoh nulhúsyoh. Kꞌus 

yun kꞌut ꞌaw dune lhuhóotꞌih-un tsꞌe whuzih whuzꞌai, ꞌilhoghun keyoh 
Ephraim huwhútni, whuz whinya ꞌinkꞌez yugha hodulꞌehne tubulh ꞌet 
hudáltsꞌiꞌ.

55 ꞌEt doo cha Lizwifne budzenis whuti ndet daꞌ Butus Lhuseya 
huwhútni-un, ꞌawet whenghoh whudizulh. Inka lhane yun kꞌut whutꞌenne 
Lizwifne bubunaꞌudoh hukwꞌunꞌa ꞌuhutinelh wheni keyoh whuti 
Jerusalem tsꞌe hoozdil.

56 Lugliz whucho nódilhya ꞌinkꞌez Sizi hika itísꞌen, ꞌet ꞌulhodútni, “Daja 
nahzun? ꞌAw tilah dzenis whuti wheni whusalhóosyaꞌ nahzun eh?”

57 ꞌEt lubret bumoodihne ꞌinkꞌez Phariseene te, ꞌudaꞌ dunene toh khuni 
butlꞌaídanꞌai Sizi ntsꞌe ꞌutꞌen tꞌéhonínzun de, ꞌaho hudooniꞌ, ꞌet de ꞌawet 
huyitálhchulh.

Soo ꞌudekꞌez Sizi Jerusalem tsꞌe tizya

12  1 Dzenis whuti Butus Lhuseya huwhútni-un ꞌawhuz lhkꞌutat 
dzin whuzꞌai, ꞌet Sizi keyoh wheyaz Bethany huwhútni, ꞌet ꞌuja 

Lazarus dazsai whe yaidlanne toh dunaidilhti inleꞌ, ꞌet Lazarus whutꞌi, 
whuz oozya.

2  ꞌEt hulhgha naꞌtitꞌulh wheni hiba lhadúja. Martha ꞌen buba hukwꞌeꞌile. 
ꞌEt Lazarus ꞌen cha bubulh naꞌutꞌalh.

3  ꞌEt Mary lubot dizbun atꞌen, kꞌunutsꞌújul soo díztiꞌ-i, ꞌughih nard 
huyulhni, ꞌi tahaltsus-i whusayánꞌai. ꞌI be Sizi yuke yulhlho ꞌinkꞌez 
dutsighaꞌ be yunaꞌalhde. Yoh ndulcho whe kꞌunutsꞌújul be soo whultsun 
suliꞌ.

k 12:5 Telꞌenne ba ꞌilhu yus kꞌut yukꞌelha ꞌitꞌen, ꞌet ꞌultsuk. l 12:15 Njan Zion ni ꞌet 
Jerusalem keyoh ꞌet ꞌuwhulhni. 

4 ꞌEt ꞌilhoghun yugha hodulꞌeh-un Judas Iscariot, Simon ooyeꞌ, ꞌen 
ꞌutinelh ye ꞌóotakulh-un,

5 ꞌen ꞌutni, “Di ha ndi kꞌunutsꞌújul be lhéꞌoohkulh ꞌinkꞌez telꞌenne gha 
lhúzahdzaih? Tube díztiꞌ whe ꞌuntꞌoh!” ni. k

6 ꞌEt ꞌaw telꞌenne buba dátni iloh huwa ꞌet ndutni. Undunutꞌih-un unli 
ꞌinkꞌez sooneya zus ndai la be yúkat-i, didut buba nuyáꞌa, ꞌinkꞌez hukwaꞌ 
ninzun totsuk ndai la be yúkat-i ꞌantsꞌi yilhchuk, inka ꞌutni.

7 ꞌEt Sizi ꞌutni, “Ndun tsꞌeke ootsꞌáhalhozahꞌai, ndi asotilhtelh dzin 
wheni, ꞌet yálhꞌaꞌ ꞌi ꞌuntꞌoh.

8  Telꞌenne ꞌahoolhyiz nohbulh ꞌúhintꞌoh, ꞌet si ꞌahoolhyiz wheni iloh 
nohbulh ꞌútistꞌelh.”

9 ꞌEt Lizwifne Sizi ꞌet usda tꞌéhonanzin whe, soo tube lhane ꞌilhozdílne, 
ꞌenne whusahándil. ꞌAw Sizi ꞌen gha za iloh, Lazarus mbe daꞌ Sizi 
dunaidilhti inleꞌ, ꞌen huyuntilhꞌelh ha.

10 ꞌEt lubret bumoodihne, ꞌenne cha ꞌilhuhozdil Lazarus ꞌen cha 
hituzilhghelh ꞌet howu yahutilhduk wheni.

11 ꞌEn oogha tube lhane Lizwifne bube ꞌutꞌen kꞌoh whuchꞌa huzdil ꞌinkꞌez 
Sizi ꞌen ghun buba ꞌalhaꞌ yintꞌoh, inka Lazarus hituzilhghelh hukwaꞌ 
huninzun.

Sizi Jerusalem ninya
12  ꞌEt ꞌom bun dzin lhane ꞌilhozdílne, ꞌenne dzenis whuti wheni 

Jerusalem tsꞌu hoozdil Sizi huyúlh údantsꞌo whuz de úyalh hutni inka.
13 ꞌUl hudílhchoot ꞌinkꞌez ꞌi hidilelh whe hidudizdil ꞌinkꞌez tube cho ꞌuhutni,

“Yakꞌusda ooba whudúlhtiꞌ!
Mbe la neMoodihti booziꞌ gha whusaínya-un, ꞌen ꞌukꞌenus hoonzoo-un 

oogha whultsꞌut!
ꞌEn Israel ootsꞌu haindene bulerwe ꞌuntꞌoh!”

14 ꞌEt Sizi yeztliyaz hiba whusaílhti ꞌinkꞌez
yukꞌetlꞌadidaꞌ. ꞌEt whundúlya whe ndi ꞌudaꞌ ooghun ꞌukꞌuneꞌúsguz-i, ꞌi ndutni,
 15 “Zion l whuzkehke nohdzi úlhtus ulhtsi!

Nulhꞌen nohlerwe yeztliyaz kꞌut usda ꞌinkꞌez nohtsꞌun úyalh!”
16 ꞌEt ꞌudechoo whe Sizi yugha hodulꞌehne ꞌaw dudeni be tꞌéhonúszun 

nduwhi ꞌi ghun. ꞌEt yakꞌuz ooba whudíltiꞌ tsꞌe, whenája hukwꞌelhꞌaz 
ꞌet whunahilni nduwhi ooghun ꞌukꞌunéꞌusguz-i ꞌet ndutni ꞌinkꞌez ꞌet 
Jerusalem whutsꞌo uyalh whe didut ꞌoh te hiba neꞌústꞌen.

17 ꞌEt ndunne ꞌilhozdílne, mbene daꞌ yugha hodulꞌeh whe Lazarus yuka 
hizya ꞌinkꞌez tsꞌun kꞌut yaidlánne toh dunaidilhti whe hinalhꞌen inleꞌ, ꞌet 
howu yawhehunilhduk.

m 12:24 Ndi haniyeh oomaiꞌ-i, ꞌi Sizi Gri dultꞌoh, ꞌinkꞌez ndi oomaiꞌ gha hanányih-i, ꞌi 
mbene la buba ꞌalha yintꞌohne ꞌuhintꞌoh, ni whe ꞌutni. 

18  ꞌEt ndunne ꞌilhozdílne hooncha túneꞌ ꞌustꞌen-un whulh ꞌúhudantsꞌo 
inka ꞌuhuja hidudizdil.

19 ꞌEt Phariseene dichꞌoh ꞌulhodutni, “Nulhꞌen! ꞌAw hoonli-unyaz 
lheꞌtsꞌuhóolel! Ndi yun kꞌut dune, tsꞌiyawh huyúntizdil!”

Whulohne ꞌudun yun kꞌut whutꞌenne,  
ꞌenne cha Sizi hitiꞌelh hukwaꞌ huninzun!

20 Mbene la dune Jerusalem tsꞌe tizdilne, ꞌenne butoh, whulohne 
Greekne chaꞌ hutꞌen. Dzenis whuti ꞌet Yakꞌusda tsꞌu teni ꞌuhuntilhzilh, ꞌet 
wheni.

21 Philip, ꞌen keyoh Bethsaida huwhútni, Galilee yun kꞌut whuzꞌai, ꞌet 
whutꞌen-un ꞌuntꞌoh, ꞌen highu nindil ꞌinkꞌez ꞌuhuyúlhni, “Wheni cha Sizi 
uztiꞌelh hukwa ꞌuzninzun.”

22  ꞌEt Philip, Andrew yughu ninya ꞌinkꞌez yudániꞌ, ꞌinkꞌez Andrew Philip 
bulh Sizi hidániꞌ.

23  ꞌEt Sizi ubúlhni, “ꞌAwet yinka dune yeꞌ ooba whudutáltiꞌ-un, ꞌet 
whusahónzut.

24 Soo tsꞌihꞌun unꞌa nohdúsni, haniyeh-i oomaiꞌ ꞌaw yun kꞌut 
nálhniltsꞌulh de, dantꞌoh la didutchꞌoh ꞌet za ndutitꞌelh. ꞌEt hoontsꞌi yun 
kꞌut ánisꞌai de, soo lhai oomaiꞌ-i, ꞌi ooghu hanáyuntijeh. m

25 Mbe la dune ye khuna-i yukꞌentsiꞌ de, ꞌet de ye khúna-i ninta itáꞌalh 
whe ꞌuntꞌoh. ꞌEt hoontsꞌi mbe la ndi yun kꞌut ye khúna-i ooba ꞌantsꞌi 
yintꞌoh de, yootatun whe ꞌilhiz ooleꞌ wheni khutinalh.

26 Mbene la sba néꞌtitꞌen hukwaꞌ ninzunne, ꞌenne sunónoodilh ꞌinkꞌez 
ntsꞌe la ꞌustꞌoh-un sba neꞌutꞌenne cha ꞌet ꞌuhutitꞌelh. ꞌInkꞌez mbene la sba 
neꞌutꞌen unlíne, ꞌenne SBá bubudutálhtiꞌ.

Sizi datitsah-un howu yalhduk
27 “ꞌAndit ꞌawet tube szul ba ndo haꞌ hootꞌen, ꞌinkꞌez daja doosniꞌ suba? 

SBá njan stsꞌun whudiltsꞌulh-un whuchꞌa sla ꞌineh doosniꞌ eh? ꞌAwundooh! 
Njan stsꞌun whudiltsꞌulh-un, ꞌet wheni whusásya. ꞌInkꞌez ꞌudusni,

28  SBá nyooziꞌ ꞌon nus diztiꞌ ílhtsi.” ꞌEt yakꞌuz whutsꞌun khuni 
huduztsꞌai, “ꞌUdaꞌ sooziꞌ dastiꞌ ꞌinkꞌez doo cha za ꞌon ꞌun dutástiꞌ,” 
whutni.

29 Whulohne ꞌilhunaoosdílne, ꞌet nódilhya ꞌinkꞌez hodántsꞌo. ꞌEt 
ꞌulhodútni, “Ditni disnih!” ꞌEt whulohne, “Lizas yulh yátilhduk whe 
ꞌuwhutni,” hutni.

30 ꞌEt Sizi ꞌubulhni, “Ndi khuni huduztsꞌai dáhtsꞌo-i, ꞌaw si sba iloh 
ꞌuwhutni, nohni nohba ꞌuwhutni.

n 12:31 Ndi yun kꞌut humoodih, ꞌen netsudule ꞌuntꞌoh. o 12:32 Dubeꞌ hidunintan ni, ꞌet 
tulalhgus ulhni whe ꞌutni. 

31 ꞌAndit ꞌawet yinka whuduneꞌne buba nahutideh ꞌinkꞌez whutso daꞌ ndi 
yun kꞌut humoodih, n ꞌen ꞌilhiz ꞌun hítinoh.

32  ꞌInkꞌez ndi yun kꞌut dubeꞌ sodunintan de, ꞌet de soo tsꞌiyanne tsꞌúbun 
tiztꞌi.” o

33  ꞌEt ndutni whe ntsꞌenꞌa la datítsah, ꞌet bunalh ni whe ꞌutni.
34 ꞌEt ꞌilhunaoosdílne ꞌuhuyulhni, “Moses ꞌukꞌunéyuzguz inleꞌ-i, ꞌi gha 

whulh ꞌúzditsꞌo ndun Christ ꞌen ꞌilhiz khutinalh. ꞌInkꞌez dálhtiꞌ ꞌudini ꞌet 
yinka dune yeꞌ, ꞌen whebeꞌ dutáltsiꞌ dini? Mbe whe ꞌuntꞌoh ndun yinka 
dune yeꞌ?” hutni.

35 ꞌEt Sizi ꞌubulhni, “ꞌAwhuz dzoh saꞌyaz whuzꞌai ꞌet ndi be hóotꞌen-i 
nohbulh ꞌútitꞌelh. ꞌAwhuz ndi be hóotꞌen-i nohbulh ꞌúntꞌoh whe ahdulh 
zaꞌ ahtꞌen. ꞌEt nduhtꞌen de, ꞌaw tsalhgus nohkꞌédoltsꞌit aítꞌoh. Mbene la 
tsalhgus yo udúlhne ꞌaw ntsꞌe hidulh tꞌéhonúszun.

36 Dáwhuldzoh la ndi be hóotꞌen-i ahtꞌí-i, ꞌinkꞌez nohba ꞌalha ꞌuntꞌoh de, 
ꞌet de be hóotꞌen-i buzkeh tihleh.”

ꞌEt Sizi ndubulhni hukwꞌelhꞌaz, bughu whenája ꞌinkꞌez buchꞌa untilhꞌi.
37 Tube ꞌutꞌen-i uncha-i bunalh ꞌalhꞌen ꞌet hoontsꞌi ꞌaw buba ꞌalha 

lheꞌítꞌoh.
38  ꞌEt nus hóoꞌen-un Isaiah ꞌukꞌunéyuzguz-i, ꞌi gha whuz unꞌa ꞌoh te 

neꞌwhustꞌen. Njan ndutni whe ꞌukꞌuneꞌúzguz,
“Moodihti ndi khuni whutlꞌazdanꞌai-i mbe za ooba ꞌalhaꞌ yintꞌoh?

NeMoodihti yé ulhtus-i mbe tsꞌun yunaꞌdunilhtan?”
39 ꞌEt huwa cha buba ꞌalha lheꞌhóotꞌoh, Isaiah njan cha ndutni ꞌet huwa,

 40 “Yakꞌusda buna cha hoohoosꞌ̱en ubulhtsi,
ꞌinkꞌez budzi cha dutsꞌun yulhtsi.

ꞌEt ꞌaw duna be huhooꞌen aítꞌoh
ꞌinkꞌez budzi be ꞌaw tꞌehononozin aitꞌoh.
‘Soo naꞌbutisdlelh huba stsꞌun nahoolyeh aitꞌoh,’ ni Yakꞌusda.”

41 ꞌEt Isaiah Yakꞌusda yé diztiꞌ-i yunalhꞌen whe ꞌet yughun ndutni inleꞌ.
42  ꞌEt hoontsꞌi ꞌalha-i be lhane dune ando ꞌuntꞌohne, ꞌenne Sizi buba 

ꞌalha yintꞌoh, ꞌet hoontsꞌi ꞌaw hudooniꞌ aítꞌoh. ꞌEt ndo dija de, Phariseene 
Lizwifne bulugliz whuchꞌa ꞌilhiz tebohoneh la ꞌet whehunuljut.

43  ꞌEnne dune ubudílhtiꞌ-un, ꞌet Yakꞌusda ubúdutálhtiꞌ-un whanus 
huhóontꞌiꞌ.

44 ꞌEt Sizi khuni ulhtus-i be ndutni, “Tsꞌiyanne mbene la si buba ꞌalha 
ꞌustꞌohne, ꞌaw si sghun za íloh, mbe la whuz de sútilhꞌaꞌ-un, ꞌen buba 
ꞌalhaꞌ yintꞌoh.

45 ꞌInkꞌez mbene la sunilhꞌénne, ꞌenne mbe la whuz de sútilhꞌaꞌ-un, ꞌen 
hinilhꞌen.

46 Yinka whuduneꞌne ba be hóotꞌen-i ꞌet hukwa ndi yun kꞌut nenúsya. ꞌEt 
huwa mbene la ooba ꞌalha ꞌustꞌohne, ꞌaw tsálhgus yo hudoltsꞌiꞌ aítꞌoh.

47 ꞌInkꞌez mbene la sghuni hiditsꞌo hoontsꞌi buba ꞌalha lheꞌyítꞌohne, ꞌaw 
buba nahoosyeh aítꞌoh. Ndi yun kꞌut whuduneꞌne buba nahutisyeh íloh ha 
whusásya, ubutisyih ha whusásya.

48  Mbene la stsꞌu disnihne ꞌinkꞌez ꞌaw sghuni lhuyílhchootne, ꞌilhoghun 
ꞌen buba nahutiyeh. Ndi khuni be nohbulh yasduk-i, ꞌi khuni za ꞌudekꞌez 
dzin de be nohba nahutideh.

49 ꞌAw sichꞌoh za iloh yasduk. SBá, mbe la whuz de sútilhꞌaꞌ-un, 
ꞌen didutchꞌoh khuni yutulhúhizyeꞌ-i, ꞌi stlꞌaídanꞌai daja doosniꞌ whe 
yaoosduk ꞌet wheni.

50 ꞌInkꞌez tꞌéwhunúszun ndi khuni yutulhúhizyeꞌ-i, ꞌi gha ꞌilhiz be 
khútna-i unli. Inka ndai la sichꞌoh be yásduk-i, ntsꞌenꞌa la sBá sudániꞌ-un, 
si cha whuz unꞌa za yasduk,” ubúlhni.

Ndi yun kꞌut howu natidalh-un Sizi yugha hodulꞌehne ubulh yálhduk

13  1 Dzenis whuti ndet daꞌ Butus Lhuséya huwhútni-un, ꞌet whutso daꞌ 
Sizi ꞌawet ootsꞌo whúdiltsꞌulh-un ba ꞌet newhúninzut tꞌéwhunínzun 

ndi yun kꞌut howu tiyalh ꞌinkꞌez duBá tsꞌun natidalh. Ndi yun kꞌut mbene la 
oochꞌeꞌne tsꞌiyawh bukꞌentsiꞌ. Soo ooba ꞌudekꞌez tileh whutsꞌun bukꞌentsiꞌ.

2  ꞌEt hulhgha naꞌhitꞌal hukwꞌelhꞌaz ꞌudaꞌ netsudule Judas Iscariot Simon 
ooyeꞌ Sizi ye ꞌóotakulh hukwaꞌ noozin-un, yudzi yo neoodinꞌai.

3  ꞌEt Sizi tꞌéwhunínzun ooBá tsꞌiyaitsuk kꞌúneꞌ yoolꞌen-un, ꞌet yugha 
óoninꞌai. ꞌInkꞌez Yakꞌusda tsꞌun haínya ꞌinkꞌez Yakꞌusda tsꞌun nátidalh ꞌet 
cha tꞌéwhunínzun.

4 ꞌEt naꞌhitꞌal ꞌinkꞌez yooꞌaz ye dune unli-i ꞌudúneninla. Lusooma 
ilhchoot dubut neínílhbal ꞌinkꞌez yulh tsꞌú dilhꞌoo.

5 ꞌEt ꞌawet be laꞌtsꞌuldeh bez too dilhdzo ꞌinkꞌez yugha hodulꞌehne buke 
tunagus ꞌinkꞌez lusooma yulh tsꞌú dilhꞌoo-i, ꞌi be buke yunaꞌulhdeh.

6 ꞌEt Sizi Simon Peter ghu ninya whe ꞌet Simon Peter ꞌuyúlhni, 
“SMoodihti, ꞌaw si cha ske tunatangus whé ꞌintꞌen?”

7 ꞌEt Sizi ꞌuyulhni, “ꞌAndit dastꞌén-un ꞌaw nyeni be tꞌéwhunuzínzun, ꞌet 
kꞌat le, ꞌet de la tꞌewhunonzeh.”

8  ꞌEt Peter ꞌuyulhni, “ꞌAwundooh! ꞌAw ske tunaóongus aítꞌoh!” ꞌEt Sizi 
ꞌuyulhni, “ꞌAw nyunalheꞌusdoh de, ꞌaw sulh ꞌóntꞌeꞌ aítꞌoh.”

9 ꞌEt Simon Peter ꞌuyulhni, “SMoodihti, ꞌaw ske za iloh, sla ꞌinkꞌez stsi 
cha tunaíngus!”

10 ꞌEt Sizi ꞌuyulhni, “Mbe la bunaꞌide-un, duke za tunaoogus hubaꞌ 
hoontꞌoh. ꞌEt hoontsꞌi ndulcho whe lhdáhtsun whe ahtꞌoh. ꞌEt nohni 
tsꞌiyawh nohunaꞌideh ꞌet hoontsꞌi nohtoh ꞌaw tsꞌiyawh iloh nohunaꞌide.”

11 ꞌEt ꞌudaꞌ tꞌéwhunínzun mbe la ye ꞌóotakulh-un inka ꞌutni, “ꞌAw 
tsꞌiyawh iloh nohunaꞌide.”

12  Buke tunagus-un ꞌawet lhadúja whe, ye dune unli-i yé naja ꞌinkꞌez 
butoh nanátlꞌadidaꞌ, ꞌinkꞌez ubulhni, “Hadiꞌ, njan ꞌandit danóhusdla la, 
soo cho eh noheni be tꞌéwhunáhzun?

13  Whuneoodulhꞌeh-un ꞌinkꞌez Moodihti sudúhni. ꞌEt ꞌalhaꞌ duhni wheꞌ 
duhni, si ꞌen ꞌustꞌoh ꞌet huwa.

14 ꞌEt si ꞌen ꞌustꞌoh dune hodulꞌeh-un ꞌinkꞌez Moodihti usdli whe nohke 
tunasusguz, ꞌet nohni cha whuz unꞌa ulhke tunaóohgus hubaꞌ hoontꞌoh.

15 ꞌAndit nohnalh danóhusdla la, whuz unꞌa nohni cha ꞌet ndulhóolhꞌen.
16 Soo tsꞌihꞌun unꞌa nohdúsni, ꞌaw ustlen-un, ꞌen dumoodih ando lheꞌítꞌoh. 

ꞌEt whuz unꞌa za khuni naꞌá-un ꞌaw mbe la yutílhꞌaꞌ-un yandó lheꞌítꞌoh.
17 ꞌEt noheni be tꞌéwhunáhzun de daja nohdásniꞌ, ꞌinkꞌez danóhusdla la, 

ꞌet nohni cha whuz unꞌa ꞌahtꞌen de, ꞌet de tube hootáhtꞌeꞌ.
18  ꞌAw soo tsꞌiyawh iloh nohghun ꞌet ndudúsni. Mbene la ꞌutahábisdlane, 

ꞌenne tꞌébunúszun. ꞌEt ꞌutahábisdla-un, ꞌet huwa Yakꞌusda ooghuni 
ꞌukꞌúnusgúz-i kꞌut dawhútanelh la ꞌet huwun njan ndutni, ‘Mbe la lhes 
sulh ínꞌal-un, ꞌen schꞌaz nedinja whe sozoolhghelh hukwaꞌ ninzun.’

19 Njan ꞌet nduwhútanelh-un whutso ꞌet nohdúsni. ꞌEt ndúhooja de, ꞌet de 
la tꞌéwhunóhzin mbe usdli-un, ꞌen ꞌustꞌoh.

20 Soo tsꞌihꞌun nohdúsni mbe la whesꞌaꞌ-un, ꞌen dudzi yo whe 
huyílhchoot de, si cha suhílhchoot whe ꞌuhoontꞌoh. ꞌEt mbene la dudzi yo 
whe sílhchootne, ꞌenne mbe la whuz de sútilhꞌaꞌ-un, ꞌen cha huyílhchoot 
whe ꞌuhoontꞌoh.”

21 ꞌEt Sizi njan ndudániꞌ hukwꞌelhꞌaz ooyughi ba ndo haꞌ hootꞌen. ꞌEt 
ubulh yátilhduk ꞌinkꞌez njan ndúbulhni, “Soo tsꞌihꞌun nohdúsni ꞌilhoghun 
nohtoh ꞌen seꞌ óotakulh.”

22  ꞌEt yugha hodulꞌehne tsꞌiyawh lhonulꞌen kꞌus umbe suba ꞌuyúlhni ꞌaw 
tꞌéhonúszun.

23  ꞌEt ꞌilhoghun yugha hodulꞌeh-un, Sizi kꞌus yúkꞌentsiꞌ-un soo yuzih kꞌut 
usda,

24 ꞌet Simon Peter yuba núlhni whe Sizi yoodolhkut soo mbe suba 
ꞌuyulhni yughu yalhduk-un inka.

25 ꞌEt yutsꞌun le ꞌuja ꞌinkꞌez yúlhni, “SMoodihti, mbe whe ꞌuntꞌoh?”
26 ꞌEt Sizi ꞌuyulhni, “Mbe la ndi lhesyaz détunasusꞌai ꞌinkꞌez ootlꞌayísꞌai-

un, ꞌen ꞌuntꞌoh.” ꞌInkꞌez lhesyaz détunayuzꞌai ꞌinkꞌez Judas Iscariot Simon 
ooyeꞌ, ꞌen yutlꞌayánꞌai.

27 ꞌEt ndi lhesyaz yutlꞌayánꞌai whe ꞌawet Satan ye yínya. ꞌEt Sizi 
ꞌuyúlhni, “Ndet daꞌ ꞌuwhutanlelh, ꞌa cho lhaóodinleh.”

28  ꞌEt ꞌonghunne tsꞌiyawh mbene la Sizi yugha hodulꞌehne, di ha ꞌet 
ndúyulhni-un ꞌaw tꞌéhonúszun.

29 Whulohne, ꞌenne ꞌuhuninzun Judas ꞌen sooneya zus nuyáꞌa inka ndai 
la dzenis whuti wheni ookaꞌ nudzún-i, ꞌi yoket ha ꞌuyúlhni. Kꞌus telꞌenne 
te hoonliyaz bugha ooꞌalh ha ꞌuyulhni huninzun.

30 ꞌEt ꞌawet lhesyaz yílhchoot ibulh, ꞌaho ꞌa cho ꞌaz whinya. ꞌEt ꞌawet 
ꞌulhdzis ꞌuhoontꞌoh.

31 ꞌAz whénya hukwꞌelhꞌaz ꞌet Sizi ꞌutni, “ꞌAwet yinka dune yeꞌ ooba 
whudáltiꞌ ꞌinkꞌez ꞌen oogha Yakꞌusda ooba whudáltiꞌ.

32  ꞌEn oogha Yakꞌusda ooba whudáltiꞌ de, ꞌet de Yakꞌusda didutchꞌoh cha 
yinka dune yeꞌ soo ꞌaho ꞌet yuba whudutálhtiꞌ.

33  Suzkehke ꞌaw saꞌ iloh nohbulh ꞌutistꞌelh. Sutihꞌelh hukwaꞌ ntihzilh, 
ꞌet hoontsꞌi Lizwifne ubudásniꞌ, whuz unꞌa nohni cha nohdúsni, ntsꞌe la 
tisyalh tsꞌe ꞌaw nohni cha sulh tóohdilh aítꞌoh.

34 ꞌIlho khuni ꞌandidi-i nohtlꞌadísꞌai ꞌinkꞌez ndi ꞌi ꞌuntꞌoh, tsꞌiyawh 
lhkꞌeoohtsiꞌ. Ntsꞌenꞌa la si nohkꞌesiꞌ, ꞌet whuz unꞌa za nohni cha 
lhkꞌeoohtsiꞌ.

35 Ndi be lhkꞌetsꞌutsiꞌ-i nohtoh hoonli de, ꞌi gha la sgha hodulꞌehne ahli 
tsꞌiyanne tꞌéhonózin.”

36 ꞌEt Simon Peter yoodulhkut, “Moodihti, ntsꞌe tanyalh?” ꞌEt Sizi 
ꞌuyúlhni, “Ntsꞌe la tisyalh tsꞌe, ꞌaw ꞌandit suntonyaꞌ aítꞌoh, ꞌet hoontsꞌi kꞌat 
le, ꞌet de la suntonyaꞌ.”

37 ꞌEt Peter ꞌuyulhni, “Moodihti, ꞌet di ha ꞌandit ꞌet ꞌaw nyun toosyaꞌ 
aítꞌoh? Be khúsna-i, ꞌi hoontsꞌi nyun mba oola dutisnih!”

38  ꞌEt Sizi ꞌuyulhni, “ꞌAlha eh be khína-i, ꞌi sba oola dutatnih? 
Soo tsꞌihꞌun unꞌa nyudúsni lugok dune ꞌudutinelh whutso, tat ꞌet 
tꞌésunuzínzun dutanelh.”

Sizi yugha hodulꞌehne ubúlhni, “Si sgha za sBá ootsꞌu tíhdulh.”

14  1 “Khun te nohdzi úndoodaꞌ junih. Yakꞌusda nohba ꞌalha ꞌuntꞌoh, 
whuz unꞌa si cha nohba ꞌalha ꞌoostꞌeꞌ.

2  SBá ookeyoh lhat-un yoh whuzdla whe ꞌuhoontꞌoh. ꞌAw ꞌalha 
lheꞌhóotꞌoh de, nohdósniꞌ daꞌ. Whuz tisyalh nohba lhawhúdutisdleh 
wheni.

3  Whuz oozusya ꞌinkꞌez nohba lhawhúdusdla de, doo cha za 
whusanátisdalh ꞌinkꞌez tsꞌiyawh nohitáschulh, ndet susda-un, ꞌet si sulh 
ꞌóohtꞌeꞌ.

4 ꞌInkꞌez ntsꞌe la whésya tsꞌe ꞌinkꞌez ntsꞌe ti whéhonꞌa ꞌet tꞌéwhunáhzun.”
5 ꞌEt Thomas yoodulhkut whe uyúlhni, “Moodihti, ntsꞌe tanyalh ꞌaw 

tꞌetsꞌonúszun, ꞌinkꞌez ntsꞌenꞌa whuz ti tꞌétsꞌontázin?”
6 ꞌEt Sizi ꞌuyulhni, “Si yakꞌuz ti, ꞌinkꞌez khuni ꞌalhaꞌ ꞌuntꞌoh-i cha usdli. 

ꞌInkꞌez ꞌilhiz wheni be tsꞌukhuna-i, ꞌi cha ꞌusdli. ꞌEt huwa si skꞌahayaih te 
za sBá hitsꞌóotayalh.

7 Si tꞌésunahzun inleꞌ de, ꞌet sBá cha daꞌ tꞌenóhzin ooleꞌ. ꞌEt ꞌandit 
whútsꞌun, ꞌen ꞌawet tꞌenahzun ꞌinkꞌez ahꞌen cha áhja.”

8  ꞌEt Philip ꞌuyulhni, “Moodihti, mBá bunenilhtun ꞌinkꞌez uznoolhꞌen, ꞌet 
ꞌawet za hukwaꞌ uzninzun.”

John 13 ,  14

The New Testament in Central Carrier of Canada, 2nd ed. © 2011, Wycliffe Bible Translators, Inc.



251

 

p 14:17,19 Mbene la ndi yun kꞌut Yakꞌusda ooba ꞌalha lheꞌyítꞌohne, ꞌenne ꞌubúlhni bughu 
yalhduk. 

9 ꞌEt Sizi ꞌuyulhni, “Philip, lheꞌwhuldzoh nohbulh ꞌústꞌen, ꞌet ꞌawhuz eh 
tꞌésunuzínzun? Mbene la sanꞌenne, ꞌenne sBá cha hiyanꞌen. ꞌInkꞌez di ha, 
‘MBá bunenilhtun,’ díni?

10 Si sBá ooyudúsda ꞌinkꞌez sBá cha syudínda. ꞌEt ꞌaw eh mba ꞌalha 
lheꞌhóotꞌoh? Khuni be nohbulh yásduk-i ꞌaw si sghuni iloh ꞌuntꞌoh. SBá 
mbe la syudínda-un, ꞌen ndi ꞌutꞌen ꞌuyulhꞌen-i ꞌuntꞌoh.

11 Nohba ꞌalha ꞌuhotꞌeꞌ si sBá ooyudúsda ꞌinkꞌez sBá ꞌen syudínda. ꞌEt 
nohba ꞌalha lheꞌhóotꞌoh de, ndi ꞌutꞌen ndai la ꞌulyá-i, ꞌi gha si sghun nohba 
ꞌalha ꞌuhotꞌeꞌ.

12  Soo tsꞌihꞌun unꞌa nohdúsni, mbene la buba ꞌalha ꞌustꞌohne, ꞌenne ndi 
ꞌutꞌen ndai la ꞌusꞌén-i, ꞌenne cha ꞌuhitilhꞌelh. ꞌEt si sBá ootsꞌu nátisdalh ꞌet 
huwa si ꞌutꞌen ꞌisꞌén-i ꞌon nus ꞌulcho-i ꞌutꞌen ꞌi la ꞌuhuyoolhꞌen.

13  ꞌInkꞌez ndai la si sooziꞌ gha ookaꞌ dahni-i ꞌoh te nohba neꞌtistꞌen. ꞌEt 
huwa la sBá ꞌen ooYeꞌ gha ooba whudóltiꞌ.

14 Ndai la si sooziꞌ gha ookaꞌ dahni-i, ꞌet nohba ꞌuwhutisdlelh.
15 Nohni skꞌehtsiꞌ de, ndai la ndi khuni nohtlꞌadísdla-i ookꞌuneꞌ ꞌoohtꞌen.
16 ꞌInkꞌez sBá ꞌen la ꞌilhiz wheni nohLaꞌtitꞌelh-un, ꞌen nohgha ítalhtelh, 

ꞌet la ootsꞌu hukwaꞌ doosniꞌ.
17 ꞌEn Ndoni ꞌuntꞌoh. Ndai la khuni ꞌalha ꞌuntꞌoh-i, ꞌi za ootsꞌu 

haídultsꞌuk. Ndi yun kꞌut whuduneꞌne p ꞌaw dudeni be tꞌehinúszun ꞌet 
huwa ꞌaw huyólhchoot aítꞌoh. ꞌEt nohni tꞌenahzun, nohbulh ꞌúntꞌoh ꞌinkꞌez 
nohyudútiltsꞌulh.

18  ꞌAw tsꞌunóhne ahli leꞌahtꞌoh whe nohghu toosyaꞌ aítꞌoh. Nohtsꞌu 
tóosyaꞌ la.

19 Dzoh saꞌyaz inleꞌ de, ꞌinkꞌez yinka whuduneꞌne, sulhotisꞌel, ꞌet hoontsꞌi 
nohni suntilhꞌelh. Si khusna ꞌet huwa nohni cha khutihnalh.

20 ꞌEt dzin de ꞌet la tꞌewhunohzin si sBá ooyudúsda ꞌinkꞌez sBá cha 
syudínda ꞌinkꞌez ꞌon ꞌun nohni cha nohyudusda.

21 Mbene la khuni ꞌet nédisdla-i yukꞌúneꞌ ꞌutꞌenne, ꞌenne skꞌentsiꞌne 
ꞌuhintꞌoh. ꞌInkꞌez mbene la skꞌentsíꞌne, sBá cha bukꞌetitsiꞌ, ꞌinkꞌez si cha 
bukꞌetisiꞌ ꞌinkꞌez mbe usdli ꞌet la tꞌehoninzun hubooselh.”

22  ꞌEt Judas, ꞌaw Judas Iscariot ꞌen iloh, ꞌen Sizi ꞌuyulhni, “Moodihti, 
ntsꞌenꞌa ꞌuhoontꞌoh whe nyun nghun tꞌetsꞌonózin-un neba ꞌuwhutánlelh, 
ꞌet hoontsꞌi yinka whuduneꞌne, ꞌenne nyun nghun ꞌaw tꞌéhontászin dini?”

23  ꞌEt Sizi ꞌuyulhni, “Mbene la skꞌentsiꞌne, ꞌenne sghuni yootatun. ꞌEnne 
sBá bukꞌetitsiꞌ ꞌinkꞌez bubulh ꞌútitꞌelh ꞌet whe la si bulh butoh ókeꞌ.

24 Mbene la skꞌelhítsiꞌne, ꞌaw sghuni hikꞌunulheꞌustꞌen. ꞌInkꞌez ndi khuni 
nohni dahtsꞌó-i, ꞌaw sichꞌoh sghuni iloh ꞌuntꞌoh. SBá, whuz de sútilhꞌaꞌ-un, 
ꞌen ooghuni ꞌuntꞌoh.

q 14:30 Ndi yun kꞌut humoodih, ꞌen netsudule ꞌuntꞌoh. 

25 ꞌAwhuz nohtoh ꞌustꞌoh whe njan ꞌet nohdúsni.
26 ꞌEt ndun nohLaꞌutꞌen-un, Ndoni ꞌuntꞌoh, ꞌen si sooziꞌ gha sBá ꞌen 

nohtsꞌítilhꞌalh, tsꞌiyantsuk whunohodutilhꞌeh ꞌinkꞌez daja nohdásniꞌ la ꞌet 
soo cho whunalhnih cha nohtilhtselh.

27 Be nedzi dizghel-i, ꞌi nohghu nenánustꞌai. ꞌI sichꞌoh be sdzi dizghel-i, 
ꞌi nohgha núsꞌai. Ndi be nedzi dizghel nohgha núsꞌai-i, ꞌi ꞌaw yinka 
whuduneꞌne nohgha húyuꞌaih-i, ꞌi ndúlhiltꞌoh whe ꞌuntꞌoh. Khun te nohdzi 
úndoodaꞌ ꞌinkꞌez noolhjut júnih!

28  Sudahtso whe nohdásniꞌ. ꞌAwet nohghu tisyalh ꞌinkꞌez nohtsꞌu tóosyaꞌ 
la. SBá ꞌen sanus díztiꞌ ꞌet huwa ꞌen ootsꞌu nátisdalh, ꞌinkꞌez skꞌehtsiꞌ de, 
ꞌandit daja nohdásniꞌ ꞌet huwa la whunólhni.

29 ꞌInkꞌez ꞌoh te neꞌwhutitꞌen-un, ꞌandit nohdásniꞌ. ꞌEt de la 
whusahóoltsꞌut de, si sghun nohba ꞌalha ꞌuhotꞌeꞌ.

30 ꞌAw dzoh saꞌyaz ꞌon ꞌun nohbulh yaóosduk aítꞌoh. Ndi yun kꞌut 
humoodih q ꞌaz de úyalh ꞌinkꞌez si sghun ꞌaw ntsool-iyaz ꞌi hoontsꞌi oochꞌeꞌ 
lhuyíloh ꞌet huwa.

31 Dugweꞌ dudahdilh, ꞌawet njan huwuztoodilh, ꞌet huwa la yinka 
whuduneꞌne tꞌéhonózin sBá ookꞌesiꞌ ꞌinkꞌez ntsꞌoh te la khuni stlꞌaídanꞌai, 
ꞌoh te neꞌústꞌen.

Sizi yugha hodulꞌehne hubodulhꞌeh ntsꞌenꞌa la mai chun 
oozischum ootsꞌu há nalhyeh, ꞌet whuz unꞌa za yugha 
hodulꞌehne huyulh zaꞌ ootꞌeꞌ. ꞌEt huwun hubodulhꞌeh.

15  1 “Soo mai chun ꞌi ꞌustꞌoh ꞌinkꞌez sBá ꞌen mai kꞌet huwunlí-un 
unli.

2  Mbene la si sgha ꞌuzischum unline, bumaiꞌ hooloh de, ꞌi ꞌuzischum 
butsꞌu haídule. ꞌInkꞌez mbene la bumaiꞌ lhai de, ndai la ꞌutsiꞌ-i bughu 
wheyoonli-i, ꞌi ꞌet de la ꞌon nus bumaiꞌ lhai ooleꞌ.

3  Ndi khuni be nohbulh yasduk-i, ꞌi be ꞌudaꞌ nohunaꞌideh whe ꞌahtꞌoh.
4 Nohni syúdolhtsꞌiꞌ ꞌinkꞌez si cha nohyudóosdaꞌ. ꞌUzischum mai chun 

ooneídanꞌa de za, ꞌoomaiꞌ whutaleh. ꞌEt whuz unꞌa za nohni nohghun 
ꞌalha ꞌuhoontꞌoh. Si syudúlhtsꞌi de, ꞌet de za nohmaiꞌ whutáleh.

5 Si mai chun leꞌustꞌoh ꞌinkꞌez nohni ꞌuzooschum leꞌahtꞌoh. Mbene la 
si syudínda ꞌinkꞌez si cha ooyudúsdane, ꞌenne za bumaiꞌ lhai tileh. ꞌEt si 
schꞌoh ꞌuntꞌohne, ꞌaw hoonli ꞌuhuhooleh-un hooloh.

6 Mbene la si syudínda ilohne, ꞌenne ꞌuzooschum kꞌunꞌa kꞌuhídutꞌus 
ꞌinkꞌez nꞌun hidutulhtꞌoh, ꞌet dugi, ꞌet nduhíntꞌoh. ꞌOhwhi ꞌuzooschum 
nahidulhdzooh ꞌinkꞌez tsuh hidulhkuk ꞌinkꞌez hidílhkꞌun.

7 ꞌEt si syódulhtsꞌi ꞌinkꞌez sghuni nohyo dizꞌai de, ꞌet ndet hukwaꞌ 
nahzun-un, ꞌet tsꞌiyawh nohba ꞌet nduwhutanelh.

8  ꞌInkꞌez mai lhai nohtsꞌu hanúlhyeh de, ꞌet huwa la sBá ꞌen ooba 
whudóltiꞌ. ꞌEt la sgha hodulꞌehne oohleꞌ.

9 SBá ꞌen si skꞌentsiꞌ. ꞌEt whuz unꞌa za nohkꞌesiꞌ, ꞌet huwa be nohkꞌesiꞌ-i 
bulh za ꞌoohtꞌeꞌ.

10 SBá ntsꞌenꞌa la sba lhúhizyeꞌ ookꞌúneꞌ zustꞌen ꞌinkꞌez yé skꞌentsiꞌ-i, ꞌi 
cha bulh ꞌístꞌeꞌ. ꞌEt whuz unꞌa za khuni nohtlꞌadisdla-i ookꞌúneꞌ ꞌahtꞌen de, 
ꞌet de la be nohkꞌesiꞌ-i, ꞌi bulh ꞌóohtꞌeꞌ.

11 ꞌAndit njan nohdúsni-un, ꞌet whe la be hoonustꞌiꞌ-i, ꞌi be hoonáhtꞌiꞌ de, 
ꞌet de la hoonáhtꞌiꞌ kꞌet ꞌaw ꞌon ꞌun hóhtꞌeꞌ aitꞌoh.

12  Ndi sghuni nohtlꞌadísꞌai ꞌi ndutni, tsꞌiyawh ꞌilhone ahli whe ntsꞌenꞌa la 
nohkꞌesiꞌ, whuz unꞌa za lhkꞌeoohtsiꞌ.

13  ꞌIlhoghun dune duyadanke bukꞌuz dazsai de, ꞌaw ꞌon ꞌun ye 
búkꞌeootsꞌi-i hooloh.

14 ꞌInkꞌez khuni nohtlꞌadísdla-i ookꞌúneꞌ ꞌahtꞌen de, ꞌet nohni syadanke 
ahli.

15 ꞌAw ꞌon ꞌun se ꞌustlenne lhunohduzúsni. ꞌUstlene, ꞌenne bumoodih 
ntsꞌoh tuneꞌ ꞌutꞌen, ꞌaw tꞌéhonúszun. Si ntsꞌoh tula sBá ooghun 
whudástsꞌo, ꞌet soo tsꞌiyawh whunóhnistan, ꞌet huwa syadanke nohdúsni.

16 ꞌAw nohni ꞌutahalhúsulhtel. Si ꞌutáhanóhisdla toohdilh ꞌinkꞌez 
mai hanóolhyeh ꞌinkꞌez nohmaiꞌ ꞌilhiz wheni ootꞌeꞌ, ꞌet huwka ꞌet 
nenóhnusdla. ꞌEt huwa la sBá ndai la si sooziꞌ gha ootsꞌo hukwaꞌ dahni-i, 
ꞌi la nohgha íyoꞌalh.

17 ꞌAndit nohdúsni, tsꞌiyawh lhkꞌeoohtsiꞌ.
18  Ndi yun kꞌut whuduneꞌne nohtsꞌu hudutni de, whunalhnih nohni 

nohtsꞌo dutitni whutso, ꞌet ꞌudaꞌ si stsꞌu hudutni inleꞌ.
19 ꞌEnne buloh ahli de, ꞌet daꞌ nohkꞌehootsiꞌ ooleꞌ daꞌ, nohni cha butoh 

ahtꞌoh ꞌet huwa. ꞌEt hoontsꞌi nohni butoh ꞌutáhanóhisdla, ꞌinkꞌez ꞌaw ꞌon 
ꞌun buloh lháhloh, ꞌet huwa yinka whuduneꞌne nohtsꞌu hudutni.

20 ꞌEt huwa daja nohdásniꞌ la whunalhnih, ꞌaw ꞌustle-un, ꞌen dumoodih 
ando lheꞌítꞌoh. si dzoh nusúhulhdzut de, nohni cha dzoh nunóhotilhdzut. 
ꞌEt sghuni hikꞌúneꞌ ꞌustꞌen de, nohni nohghuni cha la hikꞌúneꞌ ootꞌen.

21 ꞌEt nohni schꞌeꞌ ahli, ꞌet huwa la ꞌoh te neꞌnohuhoolhꞌen, mbe la ndun 
whuz de sútilhꞌaꞌ-un, ꞌaw tꞌéhinúszun ꞌet huwa.

22  ꞌAw si whusálhusyal ꞌinkꞌez bubulh yálhusdih de, lubeshi ꞌulhꞌenne 
hinli ꞌaw tꞌéhonózin aítꞌoh. ꞌEt ꞌandit whutsꞌun dulubeshi ꞌaw whé 
nuhínoolhꞌiꞌ-un hooloh.

23  Mbene la stsꞌu dutníne, sBá ꞌen cha hitsꞌu dutni whe ꞌuhintꞌoh.
24 Ndi ꞌutꞌen ꞌaw ꞌuyoonne lheꞌyulhꞌén-i bunalh lheꞌyúsꞌel de, ꞌet de 

lubeshi ꞌulhꞌenne hinli-un ꞌaw daꞌ tꞌehonószin. ꞌEt ꞌandit ꞌutꞌen ꞌusꞌen-i 
hinalhꞌen ꞌet huwa si ꞌinkꞌez sBá bulh naniltꞌoh netsꞌu hudutni.

25 ꞌInkꞌez ndi Yakꞌusda ooghuni buba ꞌukꞌunusguz whe ꞌet ndutni, ‘ꞌAw 
hoonli huwa iloh stsꞌu hudutni.’ Daja ni la ꞌandit ꞌawet ꞌoh te neꞌwhustꞌen.

r 16:10 Sizi Gri ꞌen cha tsꞌihꞌun ꞌuntꞌoh, ꞌet cha bubutꞌewhunoolhzeh. s 16:11 Ndi yun 
kꞌut humoodih, ꞌen netsudule ꞌuntꞌoh. 

26 ꞌEt hoontsꞌi nohLaꞌutꞌen-un, Ndoni, ndai la be ꞌalha ꞌuhoontꞌoh-i 
ꞌootsꞌu haídiltsꞌut, ꞌen ꞌuntꞌoh, sBá ootsꞌun ꞌen nohtsꞌun tisꞌalh, ꞌen la 
whusainya de, si sghun tsꞌiyawh whunóhnoolhtun, sBá yutsꞌu haínya ꞌet 
huwa.

27 ꞌInkꞌez nohni cha la si sghun ꞌuyoonne whúbuntilhtun, soo ꞌudechoo 
daꞌ whutsꞌun sulh ꞌahtꞌen ꞌet huwa.”

Sizi yugha hodulꞌehne yununúdilhne hinli, ꞌet huwa ndi yun 
kꞌut whutꞌenne dzoh nubotilhdeh-un, ꞌet huwun ubúlhni

16  1 Sizi ꞌet ꞌon ꞌun ubulhni, “Nohba ꞌalhaꞌ hoontꞌoh-un doo ka si 
whuladoohtnih, inka ꞌunohdúsni.

2  Lugliz ꞌet cha whuchꞌa nóhjoot la. ꞌEt ꞌawet ꞌoh de whuz de whudizulh, 
ꞌet de la mbene la nohtighánne Yakꞌusda ba ꞌuhutꞌen huntizilh.

3  Si ꞌinkꞌez sBá bulh tꞌénehunúszun ꞌet huwa la ꞌoh te neꞌnohohoolhꞌen.
4 ꞌEt ꞌudaꞌ nohdásniꞌ, ꞌawet ꞌoh te neꞌnohohulhꞌen de, ꞌet la 

whunaoolhnih. Nohbulh ꞌustꞌen inleꞌ ꞌet huwa ꞌaw lhunoh dusnel.
5 ꞌAndit mbe la whuz de sútilhꞌaꞌ-un, ꞌen ootsꞌun nátisdalh, ꞌet hoontsꞌi 

ꞌaw ꞌilhoghun nohtoh ntsꞌe tisyalh-un hukwa sulhooduzulhkut.
6 ꞌEt njan nohdúsni, ꞌet huwa nohdzi tsꞌodi be dizbun,
7 ꞌet hoontsꞌi khuni ꞌalhaꞌ ꞌuntꞌoh-i nohdusni, nohghu natisdalh-un, 

ꞌet nohni nohba hootázooꞌ. ꞌAw whenálhusdal de, nohLaꞌutꞌen-un ꞌaw 
nohtsꞌun tooyaꞌ aítꞌoh. Whenásja de, ꞌet de ꞌen nohtsꞌun tísꞌalh.

8  ꞌEt whusaínya de bubeni toh dizꞌai-i gha la yinka whuduneꞌne lubeshi 
ꞌulhꞌenne hinli tꞌéhonózin. ꞌInkꞌez ndai la tsꞌihꞌun ꞌuntꞌoh-i ꞌinkꞌez 
Yakꞌusda ye náhizya-i cha ꞌi ghun tꞌéhonózin.

9 Si sghun ꞌaw buba ꞌalha lheꞌhóotꞌoh ꞌet huwa la bubut tꞌewhunoolhzeh 
lubeshi ꞌulhꞌenne hinli.

10 SBá ootsꞌun nátisdalh ꞌinkꞌez ꞌaw ꞌon ꞌun soohꞌen aítꞌoh. ꞌEt ꞌi gha la 
ndai la tsꞌihꞌun ꞌuntꞌoh-i r Ndoni, ꞌen la bubutꞌewhunoolhzeh.

11 Ndi yun kꞌut humoodih-un s ꞌudaꞌ ooba nahisda, ꞌet huwa la ndi be 
náhudeh-i ndi yun kꞌut whuduneꞌne, Ndoni ꞌenne yúbunoolhtun, ꞌenne 
cha whuz unꞌa za buba nahutideh.

12  ꞌAwhuz tube lhat-un nohdutásnelh-un whuzꞌai, ꞌet hoontsꞌi ꞌandit ꞌaw 
whulh óohyin, aítꞌoh.

13  ꞌEt Ndoni, mbe la khuni ꞌalhaꞌ ꞌuntꞌoh-i ootsꞌu haídultsꞌit-i, ꞌen 
nohyudánde de, ꞌen la ndi khuni ꞌalhaꞌ ꞌuntꞌoh-i, noheni toh neídoꞌalh. 
ꞌEt ndi ꞌi be ꞌutꞌen ꞌuntꞌoh; ꞌaw didutchꞌoh dughuni be iloh nohbulh 
yátilhduk, ndet la whudántsꞌo-un, ꞌet za whunoh untilhtun, ꞌinkꞌez ntsꞌoh 
te la neꞌwhutitꞌen-un, ꞌet cha tꞌewhunáhzun nohtilhtselh.

14 Seꞌ ꞌutꞌen kꞌoh tsꞌiyawh hootálhchulh ꞌinkꞌez whunóhuntilhtun, ꞌet 
whe la si sba whudólhtiꞌ.

15 Tsꞌiyaitsuk ndai la sBá oochꞌeꞌ yinli-i, ꞌi si schꞌeꞌ ꞌuntꞌoh. Inka 
ꞌunohdúsni Ndoni ꞌen ndai la seꞌ ꞌutꞌen kꞌoh unli-i, tsꞌiyawh itálhchulh 
ꞌinkꞌez yunóhuntilhtun.

16 ꞌAwet sBá ootsꞌu nátisdalh ꞌet huwa ꞌudusni dzoh saꞌyaz inleꞌ de, ꞌet 
ꞌaw soohꞌen aítꞌoh. ꞌEt doo cha dzoh saꞌ inleꞌ de, ꞌet sutihꞌelh.” ubúlhni.

17 ꞌEt yugha hodulꞌehne didutchꞌoh lhuhoodulkut, “Ndi khuni ye nébulh 
yalhduk-i lheꞌutni, ‘SBá ootsꞌu nátisdalh,’ ꞌinkꞌez, ‘Dzoh saꞌ inleꞌ de, ꞌet ꞌaw 
soohꞌen aítꞌoh. ꞌEt doo cha dzoh saꞌ inleꞌ de, ꞌet sutihꞌelh.’ ꞌI daja ni whe 
ꞌutni?”

18  ꞌEt ꞌon ꞌun cha ꞌuhutni, “Njan dzoh saꞌ inleꞌ de ní-un, ꞌet daja ni whe 
ꞌutni? Wheni ꞌaw tꞌetsꞌonúszun.”

19 ꞌEt Sizi hukwa huyoodutalhkut hukwaꞌ huninzun, ꞌudaꞌ tꞌéwhunínzun 
inka ndubúlhni, “Nohdásniꞌ dzoh saꞌ inleꞌ de, ꞌet ꞌaw soohꞌen aítꞌoh. ꞌEt 
doo cha dzoh saꞌ inleꞌ de, ꞌet sutihꞌelh. ꞌEt eh nohnichꞌoh nohtoh hukwa 
lhoodulhkut?

20 Soo tsꞌihꞌun unꞌa nohdúsni, tihtso ꞌinkꞌez ꞌon ꞌun cha tube skꞌenitihleh, 
ꞌet hoontsꞌi yinka whuduneꞌne hontálhni. Nohni tube tsꞌodi tihleh, ꞌet 
hoontsꞌi ntsꞌodi-i bé hoonahtꞌiꞌ-i tileh.

21 ꞌEt whuz unꞌa tsꞌeke ooyaz whutáleh-un, ꞌen kꞌunꞌa ꞌet ndúhoontꞌoh. 
ꞌAwet benghoh whudizulh te, whuchꞌa ní unli lhih. ꞌEt ooyaz whulih te, 
yé ndidaꞌ-i yunaoodulnoh, tsꞌoodun yinka nenílhti inka tube hóontꞌiꞌ.

22  ꞌEt whuz unꞌa za nohni ꞌandit tsꞌodi ahli, ꞌet hoontsꞌi nanohtistꞌelh 
ꞌinkꞌez nohdzi hóotatꞌeꞌ, ꞌinkꞌez be hóonahtꞌiꞌ-i ꞌaw nohghu hayólhchoot 
aitꞌoh.

23  ꞌEt dzin de, ꞌaw hoonli stsꞌu kaꞌ doohniꞌ aitꞌoh. Soo tsꞌihꞌun unꞌa 
nohdúsni, sBá si sooziꞌ gha hoonli ootsꞌu hukwaꞌ dahni de, ndai ookwa 
dahni-i, nohgha ítaꞌalh.

24 ꞌAndit whutsꞌun si sooziꞌ gha ꞌaw ootsꞌo hukwaꞌ dahní-un hooloh. ꞌEt 
sBá oodulhkut, ꞌet la nohgha whútaltsꞌulh, ꞌinkꞌez ꞌet la be tsꞌoohoontꞌiꞌ 
tihtꞌelh.

“Ndi yun kꞌut humoodih, ꞌinkꞌez be ꞌutꞌen kꞌoh 
cha, tsꞌiyawh oochꞌaꞌ nusde,” ni Sizi

25 “Whutso daꞌ ꞌudadaꞌ oogha lhoohoolnaꞌ-i be ndi khuni nohdusni 
inleꞌ. ꞌEt hoontsꞌi whuz de hóoltsꞌulh, ꞌudadaꞌ be iloh ꞌudutisnelh. SBá ꞌen 
ooghun soo tsꞌet khuni ꞌi be nohdutasnelh.

26 ꞌEt neóodinzut de, ꞌaw si iloh la sBá nohba oodoskut, nohnichꞌoh si 
sooziꞌ gha oodutalhkut.

27 Nohni skꞌehtsiꞌ ꞌet huwa sBá didutchꞌoh nohkꞌentsiꞌ, ꞌinkꞌez Yakꞌusda 
tsꞌun hasya ꞌet nohba ꞌalha ꞌuhoontꞌoh, ꞌet huwa nohni nohkꞌentsiꞌ.

28  SBá ꞌen ootsꞌu hásya whe ndi yun kꞌut nenúsya. ꞌAwet ndi yun kꞌut 
whuchꞌa natisdalh ꞌinkꞌez sBá ꞌen ootsꞌu nátisdalh,” ubúlhni.

29 ꞌEt yugha hodulꞌehne ꞌuhuyúlhni, “ꞌAndit ꞌawet tsꞌet khuni be nebulh 
yaílhduk, ꞌaw ꞌudadaꞌ khuni be iloh ꞌudini.

30 ꞌAndit ꞌawet tꞌetsꞌonínzun soo tsꞌiyantsuk ꞌet tꞌéwhúnínzun ꞌet huwa 
ꞌaw ꞌon ꞌun ntsꞌuyoodolhkut aítꞌoh. Daja nedániꞌ-un, ꞌet huwa Yakꞌusda 
ootsꞌun hainya neba ꞌalha ꞌuhoontꞌoh.”

31 ꞌEt Sizi ubulhni, “Soo eh nohba ꞌalha ꞌuhoontꞌoh?
32  Nulhꞌen whuz de whúdizulh-un ꞌawet ꞌet néwhudinzut, ndet la ꞌilhone 

ahli whe yaitáhdulh ꞌinkꞌez nohnichꞌoh ꞌutihtꞌelh. Si cha sichꞌoh úsdli whe 
sghu tihdulh, ꞌet hoontsꞌi ꞌaw sichꞌoh iloh ꞌustꞌoh, sBá ꞌen sulh ꞌúntꞌoh ꞌet 
huwa.

33  ꞌAndit njan ꞌet huwun ndi khuni ꞌi be nohbulh yásduk, daja nohdásniꞌ 
la, ꞌet huwa la be nedzi be dizghel-i oohtꞌeꞌ. Ndi yun kꞌut tube la 
nohehúzoolaꞌ, ꞌet hoontsꞌi hóhtꞌeꞌ, ndi yun kꞌut humoodih ꞌinkꞌez be ꞌutꞌen 
kꞌoh cha, tsꞌiyawh oochꞌaꞌ nusde ꞌet huwa.

Sizi Gri lubret ꞌukꞌenus díztiꞌ-un unli whe yugha hodulꞌehne buba tenadudli

17  1 Sizi njan ꞌet ndudániꞌ hukwꞌelhꞌaz, ndo yakꞌuz yutanꞌen ꞌinkꞌez 
ꞌutni, “ꞌUBá, ꞌawet stsꞌo dizulh-un ꞌawet whusahóoltsꞌut. NYeꞌ 

ooba whudílhtiꞌ ꞌet whuz unꞌa la nYeꞌ cha mba whudólhtiꞌ.
2  ꞌEt whuz unꞌa za ꞌet ndineh whe yinka whuduneꞌne tsꞌiyawh buba ndo 

ootꞌeꞌ-un, ꞌet oogha óoninꞌai, ꞌet whe la mbene la sghá buninlane ꞌilhiz 
wheni huye khútinalh-i bugha ítasꞌalh.

3  Ndunne, ꞌenne za ꞌilhiz huye khuna-i huyutꞌi, nyun za tsꞌihꞌun Yakꞌusda 
inli. ꞌInkꞌez mbene la nyun ꞌinkꞌez Sizi Gri whuz de haílhꞌaꞌ-un, ꞌenne 
bughun soo dudeni be tꞌéhoninzunne, ꞌenne ꞌilhiz huye khuna-i huyutꞌih.

4 ꞌUtꞌen sgha nínꞌai-i ꞌawet lhadúsdla whe ndi yun kꞌut mba whudástiꞌ.
5 Inka sBá, ndi yun kꞌut ꞌuwhutálnelh whutso daꞌ, ndai la nyun bulh ꞌoh 

daꞌ bé whúdaltiꞌ-i, ꞌi be ꞌandit doo cha za sba whudílhtiꞌ.
6 Mbene la ndi yun kꞌut whuduneꞌne butoh sghá buninlane, tsꞌiyawh 

nyun nghun whúbunistan. Nyun nchꞌeꞌ hinli whe si sghá buninla ꞌinkꞌez 
nghuni hikꞌúneꞌ ꞌustꞌen.

7 Ndai la sgha nínla-i, ꞌi tsꞌiyawh nyun ntsꞌu haínkat-i ꞌuntꞌoh. ꞌEt ꞌandit 
dudeni be tꞌehonínzun.

8  Ndai la khuni ꞌenne buba stlꞌadánꞌai-i, ꞌi cha bugha ínusꞌai. Soo cho 
huyílhchoot ꞌinkꞌez dudeni be tꞌehonínzun, ꞌet huwa nyun ntsꞌu hásya 
ꞌinkꞌez nyun whuz de sútilhꞌaꞌ, ꞌet cha soo dudeni be tꞌehonínzun ꞌinkꞌez 
buba ꞌalha ꞌuhoontꞌoh.

9 Buba tenadusdli. ꞌAw ndi yun kꞌut whuduneꞌne, ꞌenne iloh buba 
tenadusdli. Mbene la sghá buninlane, ꞌenne za buba tenadusdli, nyun 
nchꞌeꞌ hinli ꞌet huwa.

10 Ndai la si schꞌeꞌ unli-i, ꞌi nyun nchꞌeꞌ ꞌuntꞌoh, ꞌinkꞌez ndai la nyun 
nchꞌeꞌ unli-i, si schꞌeꞌ ꞌuntꞌoh. ꞌInkꞌez ꞌenne bugha ꞌawet sba whudáltiꞌ.

11 ꞌAw ꞌon ꞌun ndi yun kꞌut susda íloh whe ntsꞌun usyalh, ꞌet hoontsꞌi 
ndunne, ꞌenne ndi yun kꞌut ꞌuhintꞌoh. ꞌUbá, lubeshi ooghu hooloh ꞌintꞌoh, 
ꞌinkꞌez ndunne sghá buninlane, nyooziꞌ be ílhtus-i, ꞌi be huboontun, ꞌi be 
la nyun si bulh ꞌilho ídli, whuz unꞌa la didut cha ꞌilho hooleꞌ.

12  Mbene la sghá buninlane, ndi yun kꞌut ꞌawhuz bubulh ꞌústꞌoh daꞌ, 
nyooziꞌ be ílhtus-i, ꞌi be hubostun ꞌinkꞌez bughosdleꞌ. ꞌEt ꞌaw kwuncho yo 
whuyeꞌ, ꞌen iloh, ꞌet huwa la ntsꞌoh te la ooghun ꞌukꞌuneꞌúsguz inleꞌ-un, 
ꞌoh te néꞌhootꞌen.

13  ꞌAndit ꞌawet ntsꞌun tisya. ꞌEt hoontsꞌi ꞌawhuz ndi yun kꞌut susda whe 
njan ꞌet howu yasduk, ꞌet whe la soo tsꞌihꞌun unꞌa ndai la be whúnusni-i, ꞌi 
be budzi doobun.

14 Nghuni bugha ídisꞌai ꞌinkꞌez ndi yun kꞌut whuduneꞌne butsꞌu hudutni. 
Ntsꞌenꞌa la si ꞌaw ndi yun kꞌut whuduneꞌne bubundulh lhuztꞌoh ꞌet whuz 
unꞌa ꞌenne cha ꞌaw ndi yun kꞌut whuduneꞌneꞌ bubundulh lhúhiltꞌoh. ꞌEt 
huwa ndi yun kꞌut whuduneꞌne butsꞌu hudutni.

15 ꞌAw ndi yun kꞌut whuchꞌa nabónlelh-un, ꞌet iloh ntsꞌu húkwaꞌ dusni, 
ꞌet hoontsꞌi ntsiꞌ-un, ꞌen chꞌa soo cho bughonleꞌ, ꞌet ntsꞌu húkwaꞌ dusni.

16 Ntsꞌenꞌa la si ꞌaw ndi yun kꞌut whuduneꞌne bubundulh lhuztꞌoh, ꞌet 
whuz unꞌa ꞌenne cha ꞌaw ndi yun kꞌut whuduneꞌne bubundulh lhuhíltꞌoh.

17 Khuni ꞌalhaꞌ ꞌuntꞌoh-i ntsꞌu hadíltsꞌut, ꞌi be nyunchꞌoh mba ꞌudun 
nébuninle. Nghuni ꞌi khuni ꞌalhaꞌ ꞌuntꞌoh-i ꞌuntꞌoh.

18  Ntsꞌenꞌa la nyun ndi yun kꞌut whuduneꞌne butsꞌun whesalhꞌaꞌ, ꞌet whuz 
unꞌa ꞌenne ndi yun kꞌut whuduneꞌne butsꞌun whebisꞌaꞌ.

19 ꞌInkꞌez ꞌenne bugha si ꞌudun neꞌdunuzti, ꞌet whuz unꞌa la ꞌenne cha soo 
tsꞌihꞌun unꞌa nyun mba ꞌudun nebuninlane hooleꞌ.

20 ꞌAw ndunne, ꞌenne za iloh buba tenadusdli, mbene la dughuni gha si 
sghun ooba ꞌalha ꞌuwhutatꞌelhne, ꞌenne cha buba tenadusdli.

21 ꞌEt de la soo tsꞌiyanne ꞌilhoh udulhne tsꞌooleꞌ. ꞌUBá ntsꞌenꞌa la nyun 
syudínda, ꞌinkꞌez si cha nyudúsda, ꞌet whuz unꞌa za neyó ꞌuhootꞌeꞌ. ꞌEt 
whe la yinka whuduneꞌne soo tsꞌihꞌun unꞌa buba ꞌalha ꞌuhotꞌeꞌ nyun whuz 
de sútilhꞌaꞌ-un, ꞌet huwa.

22  ꞌInkꞌez ndi be dustiꞌ sgha nínꞌai-i, ꞌon ꞌun bugha ínusꞌai. ꞌI be la nyun 
si bulh da ítꞌoh whe la ꞌilho idli, whuz unꞌa za ꞌilho hooleꞌ.

23  Si buyoghi usdli ꞌinkꞌez nyun si syoghi inli, ꞌet whuz unꞌa la ndunne 
ꞌilho hinli whe lhahádootneh. ꞌEt huwa la yinka whuduneꞌne soo dudeni 
be tꞌéhonózin nyun whuz de sútilhꞌaꞌ. ꞌInkꞌez ntsꞌenꞌa la skꞌeintsiꞌ, whuz 
unꞌa ꞌenne cha bukꞌeintsiꞌ.

24 Ndi yun kꞌut ꞌuwhutálnelh whutso daꞌ skꞌeintsiꞌ, ꞌinkꞌez bé dustiꞌ-i sgha 
nínꞌai ínleꞌ, ꞌet soo cho huwhutiꞌelh hukwaꞌ nuszun. ꞌEt huwa ꞌuBá ndunne 
sghá buninlane, ꞌandit ntsꞌe ꞌustꞌoh ꞌet sulh ꞌúhootꞌeꞌ hukwaꞌ nuszun.

25 ꞌUBá nyun tsꞌihꞌun ꞌuntꞌoh-un inli. ꞌEt yinka whuduneꞌne nyun nghun 
ꞌaw soo cho dudeni be tꞌényonúszun. ꞌEt si tꞌényunúszun ꞌinkꞌez ndunne 
sulh ꞌútꞌenne cha tꞌéhonínzun nyun whuz de sútilhꞌaꞌ.

26 ꞌInkꞌez nyun nghun soo cho dudeni be tꞌehonózin ubuzúsi. ꞌInkꞌez 
nyun nghun ꞌon ꞌun cha soo cho tꞌéhontázin ubutíselh. ꞌEt huwa la 
ndai la be skꞌentsiꞌ-i buyo doꞌaꞌ, ꞌinkꞌez si cha buyo ꞌutisdalh,” ni whe 
tenadidli.

Sizi ꞌawet huyilhchoot

18  1 Sizi ndi khuni be tenadidli hukwꞌelhꞌaz, yugha hodulꞌehne 
tubulh ꞌukoh wheyaz Kedron huwhútni, nyan yahunindil. ꞌEt 

haniyeh kꞌet whuzꞌai. ꞌEt yugha hodulꞌehne tubulh dahunindil.
2  ꞌInkꞌez Judas, mbe daꞌ ye ꞌónketꞌun, ꞌen cha nyo tꞌéwhunínzun, Sizi 

yugha hodulꞌehne tubulh lhat ꞌet ꞌilhúnahodulh ꞌet huwa.
3  ꞌEt lubret bumoodihne ꞌinkꞌez Phariseene te, ndunne lhuganne ꞌinkꞌez 

neilhchúkne te, Judas dulh ubutilhdil. Too dízkꞌun te, bé nukwunultꞌa-i, 
ꞌinkꞌez saluzti te, tsꞌiyawh hitizdla.

4 Sizi ntsꞌoh te la didut ooghun neꞌwhutitꞌen, soo tsꞌiyawh tꞌéwhunínzun, 
inka bududizya ꞌinkꞌez uboodulhkut, “Mbe kunúhta whe ꞌahtꞌen?” 
ubúlhni.

5 ꞌEt ꞌuhuyúlhni, “Sizi Nazareth whutꞌen-un, ꞌen kúznuta.” ꞌEt Sizi 
ꞌubulhni, “Si ꞌen ꞌustꞌoh.” ꞌEt Judas ye ꞌónket-un, ꞌen cha butoh usyin.

6 Ndet la Sizi si ꞌen ꞌustꞌoh ubúlhni whe, tsꞌiyawh kꞌoh le duhúja ꞌinkꞌez 
yun kꞌut nahánkat.

7 ꞌEt doo cha za uboodulhkut, “Mbe kunúhta whe ꞌahtꞌen?” ꞌEt ꞌuhutni, 
“Sizi Nazareth whutꞌen-un, ꞌen kúznuta.”

8  ꞌEt Sizi ꞌubulhni, “ꞌUdaꞌ nohdasniꞌ, si ꞌen ꞌustꞌoh. Inka si skunáhta de, 
ndunne, ꞌenne nahutoodílh-un bugha óonahꞌaih.”

9 ꞌEt Sizi whutso daꞌ daja tenadidli ínleꞌ daꞌ, “Sghá buninlane ꞌaw 
ꞌilhoghun hoontsꞌi nintalhústel,” ni, ꞌet ꞌoh te néꞌhootꞌen inka ꞌubúlhni.

10 ꞌEt Simon Peter saluzti utꞌi, déhayalhtsus, ꞌi be lubret ꞌukꞌenus díztiꞌ-
un be ꞌustle-un ye yoonilhtꞌo whe nailhni tsꞌun kꞌus yudzo habeꞌ yalhtꞌo. 
ꞌEn ꞌustle-un booziꞌ Malchus huyúlhni.

11 ꞌEt Sizi Peter ꞌuyúlhni, “Nyoo saluzti oozus be naíntih. ꞌAlha iloh lakw 
ndi lubot be dzoh nudeh-i, sBá stlꞌayánkai-i, ꞌulhtuzisnel?”

12  ꞌEt lhuganne bumoodih ꞌinkꞌez Lizwifne neilhchukne Sizi huyílhchoot 
ꞌinkꞌez huyulhghel.

13  Soo ꞌudechoo Annas ꞌen cho highu hinílhti. ꞌEn la Caiaphas ꞌet 
nawhuduzuk huba lubret ꞌukꞌenus díztiꞌ-un unli ínleꞌ, ꞌinkꞌez Annas, ꞌen 
oozaz ꞌuntꞌoh inka.

14 ꞌEt ndun Caiaphas ꞌen ꞌutni ínleꞌ, Lizwifne bugha utni whe ndutni, 
ꞌilhoghun dune ꞌen tsꞌiyanne dune ba dazsai de, ꞌet hootázooꞌ ni ínleꞌ.

(18:28 Ndun ꞌen ꞌudun yun kꞌut whutꞌen-un ꞌunli, ꞌaw Lizwif yughu daóoyaꞌ huba 
lheꞌhóotꞌoh. 

Peter Sizi ꞌaw tꞌéinúszun ni
15 ꞌInkꞌez Simon Peter ꞌinkꞌez ꞌilhoghun yugha hodulꞌeh-un bulh Sizi 

huyúntizꞌaz. Ndun ꞌilhoghun yugha hodulꞌeh-un, ꞌen lubret ꞌukꞌenus díztiꞌ-
un tꞌeinínzun, inka ꞌen Sizi nanistlꞌoo bet yúlh danínya.

16 ꞌEt Peter ꞌen dati yooꞌaz tsꞌe usyin. ꞌEt ndun Sizi yugha hodulꞌeh-un 
ꞌilhoghun, mbe la lubret ꞌukꞌenus díztiꞌ tꞌeinínzun-un, ꞌen ꞌaz tenínya 
ꞌinkꞌez dati ghunlí-un yulh yaílhduk whe Peter cha daínilhti.

17 ꞌEt nyoon tsꞌekeyaz, dati ghunlí-un, ꞌen Peter ꞌuyulhni, “Nyun cha iloh 
lakw nyoon dune yugha hodulꞌeh-un ꞌilhoghun inli?” ꞌEt Peter, “ꞌAwundooh,” 
yúlhni.

18  ꞌEt whulohne ꞌustlene ꞌinkꞌez neilhchukne te whúzkꞌuz inka kwun 
húdulhkꞌan. Nahuldzilh whe Peter ꞌen cha butoh usyin ꞌinkꞌez naldzilh.

19 ꞌEt ndun lubret ꞌukꞌenus díztiꞌ-un Sizi yugha hodulꞌehne, ꞌinkꞌez 
hubodulhꞌeh-un hukwa yoodulhkut.

20 ꞌEt Sizi ꞌuyúlhni, “Soo tsꞌet gaih ꞌet ndi yun kꞌut whuduneꞌne bubulh 
yásduk. ꞌAhoolhyiz wheni lugliz ꞌinkꞌez lugliz whucho ntsꞌe la Lizwifne 
ꞌilhúnahodulh-un, ꞌet dune hodusꞌeh. ꞌAw ꞌilhoh whuꞌiz khuni be yalhúsdih.

21 ꞌInkꞌez di ha hukwa soodulhkut? Daja dusni la mbene sudántsꞌone, 
ꞌenne uboodulhkut, soo tsꞌihꞌun tꞌéhonínzun daja disniꞌ la.”

22  ꞌEt Sizi njan ꞌet ndutni whe, ꞌilhoghun neilhchuk-un yuzih usyin-un, 
yunin tsꞌe yunízkuk ꞌinkꞌez ꞌuyúlhni, “Mbe naꞌdunínzun whe ꞌudini? 
Nyoon lubret ꞌukꞌenus díztiꞌ-un, ꞌen whuz unꞌa bulh yaílhduk!”

23  ꞌEt Sizi ꞌuyúlhni, “Dzoh kꞌunꞌa yatísduk de, ꞌet nedini daja dusni. ꞌEt 
tsꞌihꞌun unꞌa ꞌudusni de, di ha sunínkuk?”

24 ꞌEt Annas ꞌawhuz Sizi ꞌulhghel whe lubret ꞌukꞌenus díztiꞌ-un Caiaphas, 
ꞌen tsꞌun wheyalhꞌaꞌ.

25 ꞌEt Peter ꞌawhuz kwun ba usyin ꞌinkꞌez naldzilh, ꞌet ꞌuhuyúlhni, 
“Nyun cha iloh lakw yugha hodulꞌehne butoh ꞌilhoghun inli?” ꞌEt 
whutsꞌoodidlai ꞌinkꞌez, “ꞌAwundooh,” ubúlhni.

26 ꞌEt lubret ꞌukꞌenus díztiꞌ-un be ꞌustle-un ꞌilhoghun, Peter mbe daꞌ 
yudzo haílhtꞌaz-un, ꞌen oonadun ꞌuntꞌoh, ꞌet yúlhni, “Nyun cha iloh lakw 
haniyeh kꞌet bulh ꞌíntꞌen whe nyisꞌen ínleꞌ?”

27 ꞌEt doo cha za Peter whutsꞌoodidlai whe soo ꞌaho lugok dune ꞌudíja.

Sizi Pilate but néhinilhti
28 ꞌEt Sizi Caiaphas ooyoh tenáhinilhti, yun kꞌut humoodih, Pilate huyulhni 

ꞌen ooyoh tsꞌe whe húyalhti. Bundada tube ꞌudaꞌ ꞌuhoontꞌoh ꞌinkꞌez Lizwifne 
ꞌaw hiyoh dálhidulh. ꞌEt yoh dahúnindil de, ꞌenne buba me hoonli. (18:28 ꞌEt 

ndahúja de, ꞌaw njan Butus Lhuseya naꞌyutꞌulh-un, ꞌaw ꞌuhooꞌalh aítꞌoh ꞌet 
huwa.

29 ꞌEt Pilate ꞌaz butsꞌun teninya ꞌinkꞌez uboodulhkut, “Ndun dune ndet 
hukwa ookꞌéwhuhꞌai whe ꞌahtꞌen?”

30 ꞌEt ꞌuhuyúlhni, “ꞌAw ndun dune ninta lheꞌítꞌel de, ꞌaw ntsꞌuz toolhteꞌ 
aítꞌoh.”

31 ꞌEt Pilate ubúlhni, “Ulhchóot ꞌinkꞌez nohnichꞌoh nohba ootulhúhisdeꞌ-i 
kꞌunꞌa ooba nahahyeh!” ꞌEt ndunne Lizwifne ꞌuhuyulhni, “Wheni ꞌaw 
dune tsꞌuzoolhghelh-un negha lhúhootꞌal.”

32  Njan ꞌet nduhútni whe Sizi ntsꞌenꞌa la datítsa howu yailhduk ínleꞌ, ꞌoh 
te néꞌhootꞌen haꞌ hutni.

33  ꞌEt Pilate yoh tsꞌe whenája. Sizi yukunáwhulhꞌaꞌ ꞌinkꞌez ꞌuyúlhni, 
“Nyun eh Lizwifne bulerwe inli?”

34 ꞌEt Sizi ꞌuyulhni, “Nyunchꞌoh eh ꞌet ndunínzun, kꞌus ꞌuyoonne si 
sghun nyodániꞌ?”

35 ꞌEt Pilate yúlhni, “Si eh Lizwif-un usdli ninzun? Nyunchꞌoh nyulh 
dunene ꞌinkꞌez lubret bumoodihne, ꞌenne stlꞌányuhalhti! Ndet whe nintaꞌ 
nintꞌen?”

36 ꞌEt Sizi ꞌuyulhni, “Ntsꞌe la lerwe usdli-un ꞌaw ndi yun kꞌut iloh 
ꞌuhoontꞌoh. ꞌEt ndi yun kꞌut whulerwe usdli de, sunidulhne ꞌaw daꞌ 
Lizwifne tlꞌasulhoohoolhtel ooleꞌ daꞌ. ꞌAwundooh, whulerwe usdli-un ꞌaw 
ndi yun kꞌut iloh ꞌuhoontꞌoh.”

37 ꞌEt Pilate yoodulhkut, “ꞌEt de lerwe inli whe ꞌintꞌoh!” ꞌEt Sizi ꞌuyulhni, 
“Nyun ꞌalha ꞌudini lerwe usdli. ꞌEt wheni whuzúsdli ꞌet huwa yinka 
whuduneꞌne soo cho dudeni be khuni ꞌalha ꞌuntꞌoh-i tꞌéhinoozeh inka 
ndi yun kꞌut nenúsya. Mbene la khuni ꞌalha ꞌuntꞌoh-i tꞌehuninzunne, daja 
dusni la soo cho suhoozílhtsꞌai.”

38  ꞌEt Pilate ꞌuyúlhni, “Di la ꞌuntꞌoh khuni ꞌalha ꞌuntꞌoh-i?” ꞌEt ndúdija 
hukwꞌelhꞌaz doo cha za Lizwifne ꞌaz butsꞌun tenanja ꞌinkꞌez ubulhni, “ꞌAw 
whe nínta ꞌuntꞌen-un ooghu nahósꞌalh-un hooloh!

39 ꞌEt nohni noheꞌútꞌen kꞌoh whuzꞌai Nohtus Lhuséya-un whutoh 
ꞌilhoghun dune ꞌadinꞌai-un, ꞌen nohba oolanadustnih lhih. Ndun Lizwifne 
bulerwe, ꞌen eh oola nadutistnih hukwaꞌ nahzun?”

40 ꞌEt soo tsꞌiyawh sulya hulhduk whe ꞌuhutni, “Barabbas ꞌen oola 
nadintni, ꞌaw ndun ꞌen íloh!” ꞌEt ndun Barabbas ꞌen ꞌundunutꞌih-un ꞌuntꞌoh.

Pilate Sizi tulalhgus unduntáltꞌoh-un whutsꞌu beꞌ hininya

19  1 ꞌEt hukwꞌelhꞌaz Pilate Sizi huyolhtsas-un huwá balhꞌaꞌ,
2  ꞌinkꞌez lhuganne whus cho ꞌawh nahinilhjaz-i, ꞌi hitsi 

nehídanꞌai, ꞌinkꞌez luglok dulkꞌun-i, ꞌi hitꞌuhúyulhbal,
3  ꞌinkꞌez ꞌuhuyulhni, “Lizwif bulerwe-un saꞌ cho honaꞌ.” ꞌInkꞌez hinin tsꞌe 

huyoonukat.

4 ꞌEt doo cha za Pilate ꞌaz butsꞌú tenanja ꞌinkꞌez ꞌubulhni, “Nulhꞌen, 
ndun si ꞌaw whe nínta ꞌuntꞌen-un ooghu nahósꞌalh aítꞌoh, inka nohtsꞌú 
tenanusti.”

5 ꞌEt Sizi whus cho ootsi nedinꞌai ꞌinkꞌez luglok dulkꞌun-i naitsꞌuz whe 
tenánja Pilate yunilhꞌen ꞌet ꞌubúlhni, “Nulhꞌen, ndun dune!”

6 Lubret bumoodihne ꞌinkꞌez neilhchúkne te, hitilhꞌen ibulh, soo 
tube cho sulya hulhduk ꞌinkꞌez, “Tulalhgus ꞌundunulhtꞌah! Tulalhgus 
ꞌundunulhtꞌah!” hutni. ꞌEt Pilate ꞌubúlhni, “Nohnichꞌoh ulhchoot ꞌinkꞌez 
tulalhgus undunulhtꞌah! Si ꞌaw whe nínta ꞌuntꞌen-un ooghu nalhuwhúsꞌal 
aítꞌoh ꞌet huwa!”

7 ꞌEt Lizwifne ꞌuhuyúlhni, “Wheni khuni neba ootulhúhisdeꞌ-i tsꞌutꞌi, ꞌi 
kꞌut ꞌutni, daóotsah huba ꞌuhoontꞌoh. Lheꞌutni Yakꞌusda ooYeꞌ ꞌududulhtsi 
ꞌet huwa.”

8  ꞌEt Pilate whudántsꞌo whe tube ꞌon nus nílhjoot.
9 ꞌEt doo cha za duyoh tsꞌe danánja ꞌinkꞌez Sizi yoodulhkut, “Ntsꞌez de 

haínya whe ꞌintꞌoh?” yúlhni. ꞌEt Sizi ꞌaw yulh yálhtilhdih.
10 ꞌEt Pilate ꞌuyúlhni, “ꞌAw eh sulh yaóolhduk aítꞌoh? ꞌAw eh 

tꞌéwhunuzínzun tulalhgus nyundunóstꞌa-un sghá whuntꞌai kꞌus nla 
nadutistníh-un cha sghá whuntꞌai?”

11 ꞌEt Sizi ꞌuyúlhni, “ꞌAw ndus de yakꞌuz whutsꞌun ngha lhúhootꞌal de, 
ꞌaw sando ꞌontꞌeꞌ aítꞌoh. ꞌEt huwa mbe la ntlꞌasálhti-un, ꞌen oolubeshi 
nyun nlubeshi anus ꞌulcho.”

12  ꞌEt Pilate whudántsꞌo whe Sizi whe yúla nadootnih-un, ꞌet nahóꞌalh 
hukwa ꞌitꞌen. ꞌEt Lizwifne sulya hulhduk ꞌinkꞌez huyúlhni, “Ndun dune 
oola nadantni de, ꞌaw lerwe Caesar ooyadan iloh ꞌintꞌoh! Mbe la lerwe 
naꞌdudilꞌí-un, ꞌen lerwe Caesar yuchꞌaz ditni-un ꞌuntꞌoh!”

13  ꞌEt Pilate whuduztsꞌai whe kwꞌutsꞌuzda yukꞌusda whe dune ba 
nahiyilh-i, ꞌi kꞌenátlꞌadidaꞌ. ꞌEt Sizi dubut nehéyolhtelh ndet la Hebrew 
kꞌunꞌa Gabbatha huwhútni, ꞌi khuni ꞌutni tse ookꞌut hoodzo-i ni whe ꞌutni. 
ꞌI kꞌut kwꞌutsꞌuzda yulhꞌai dune ba nahiyilh wheni.

14 Ndet dzin daꞌ Butus Lhuséya-un, ꞌet dzin wheni lhahúdutneh-un, 6:00 
atꞌen ꞌuhúnitꞌoh, ꞌet Pilate Lizwifne ubúlhni, “Ndun nohlerwe nulhꞌen!”

15 ꞌEt hoontsꞌi sulya hulhduk ꞌinkꞌez ꞌuhutni, “Nꞌawh bulh ꞌudini! 
Tulalhgus undunilhtꞌah!” ꞌEt Pilate ꞌubúlhni, “Nohlerwe ꞌen eh tulalhgus 
kꞌeítastelh?” ꞌEt lubret bumoodihne ꞌuhutni, “Lerwe Caesar ꞌaw ꞌen za 
nelerwe, ꞌaw ꞌuyoon nelerwe hooloh!”

Sizi tulalhgus kꞌehíyilhti
16 ꞌEt ꞌawet hodántsꞌo Pilate Sizi tulalhgus kꞌehúyolhtelh wheni 

butlꞌayálhti. Huyílhchoot ꞌinkꞌez ꞌon ꞌun whenáhuyalhti.
17 ꞌEt dutulalhgus yuditelh whe, ntsꞌe daꞌ ꞌUtsin Tsꞌun huwhútni, whuz 

oozya. ꞌEt Hebrew kꞌunꞌa Golgotha huwhútni.

18  ꞌEt tulalhgus kꞌehíyilhti. ꞌUyoonne nane cha huyúlh ꞌubihinla. 
ꞌIlhoghun whe ꞌíntlꞌus tsꞌe, ꞌet ꞌilhoghun cha ooghu naílhni tsꞌe, ꞌet Sizi 
ꞌen soo buniz ꞌuhuyínla.

19 ꞌEt Pilate yukꞌúneꞌuzguz-i, ꞌi butlꞌayánꞌai tulalhgus huyundunólhtꞌa ha. 
ꞌI kꞌut ꞌutni,

Sizi Nazareth Whutꞌen, Lizwifne bulerwe ꞌuntꞌoh.
20 Tube keyoh whenghoh ꞌuhuyinla whe tulalhgus kꞌehúyilhti ꞌet huwa, 

tube lhane Lizwifne ndi Pilate yukꞌúneꞌúzguz-i hikꞌuyailhduk. ꞌInkꞌez ndi 
khuni tawh didowhne bukꞌunꞌa ꞌukꞌunusguz. Hebrew kꞌunꞌa cha, Greek 
kꞌunꞌa cha, ꞌinkꞌez Latin kꞌunꞌa cha.

21 ꞌEt huwa Lizwif lubret bumoodihne Pilate huyúlhni, “ꞌAw ndun 
Lizwifne bulerwe ꞌuntꞌoh dini whe iloh ꞌukꞌeinges. ꞌAntsꞌi njan ndutni 
dini, si Lizwifne bulerwe ꞌustꞌoh.”

22  ꞌEt Pilate ꞌubúlhni, “Ndai la ꞌukꞌúnusúsguz-i, ꞌi ntsꞌenꞌa usdla, ꞌet whuz 
unꞌa ootꞌeꞌ ha usdla.”

23 ꞌEt ndunne lhuganne Sizi tulalhgus ꞌuhídunilhtꞌo hukwꞌelhꞌaz, hinaih 
huyílhchoot ꞌinkꞌez dunghi huyulhtsi whe ꞌilhone hinli whe lhtahúyulya. ꞌEt 
ndi ꞌude kꞌut ye usdá-i, ꞌi ꞌaw lhunduníkai iloh whe ꞌilho za unli whe ꞌulya-i.

24 ꞌI ghun didutchꞌoh ꞌulhodutni, “Ndi ꞌi ꞌaw yanúlhtsꞌudoolhchꞌul. ꞌAntsꞌi 
ooghu ꞌátsꞌoolꞌih, mbe suba ootsꞌítooneh.” ꞌEt nduhútni whe Yakꞌusda 
ooghuni soo ookꞌoh te néꞌhootꞌen inka ꞌuhutni. Ndi khuni ꞌi ndutni inleꞌ,

“Snaih-i, ꞌi tsꞌiyawh lhtahuyulya.
ꞌEt ꞌude kꞌut be susda-i, ꞌi higha ꞌaínlih.”

ꞌEt soo ꞌoh te lhuganne néꞌhustꞌen.
25 ꞌEt Sizi ootulalhgus soo benghoh ꞌet ooloo usyin. Ooloo bulhtus cha, 

ꞌinkꞌez Mary Clopas ooꞌat cha, ꞌinkꞌez Mary Magdala whutꞌen cha.
26 Sizi duloo yunilhꞌen ꞌinkꞌez ꞌilhoghun yugha hodulꞌeh, soo ꞌukꞌenus 

yukꞌentsiꞌ-un, ꞌen cha ye nghoh usyin. ꞌEt Sizi duloo ꞌuyulhni, “Tsꞌeke, 
ndun nyeꞌ nilhꞌen.”

27 ꞌEt ndun yugha hodulꞌeh-un, ꞌen cha yunilhꞌen whe uyúlhni, “Ndun 
nloo nilhꞌen.” Soo ꞌet whutsꞌun ndun yugha hodulꞌeh-un Sizi ooloo duyoh 
daínilhti.

Tulalhgus kꞌut Sizi ye khúna-i yula ditni
28  Njan ꞌoh te neꞌwhustꞌen hukwꞌelhꞌaz Sizi tꞌéwhunínzun soo tsꞌiyantsuk 

lhaóoduja. ꞌEt didut ooghun Yakꞌusda ooghuni ꞌukꞌunusgúz-i daja ni la, ꞌet 
ndúhoneh ꞌet huwa, “Taꞌóosda,” ni.

29 ꞌEt nyo ꞌoosaꞌyaz tsꞌekoo tooꞌ tsꞌulkiꞌ-i ꞌet usꞌai. ꞌEt nyoo ootaꞌniltsít-i 
nyoo tsꞌekoo tooꞌ huyé tunahuyuzꞌai ꞌinkꞌez duchun hyssop huyúlhni, ꞌi la 
hídalhꞌooꞌ, ꞌinkꞌez hize tsꞌe dubeꞌ hidunintan.

30 ꞌEt nyoo tsꞌekoo tooꞌ tsꞌulkiꞌ-i yunawhúzdlih ꞌinkꞌez ꞌutni, “ꞌAwet 
tsꞌiyantsuk lhawhúduja.” Yo nenintꞌai ꞌinkꞌez ye khúna-i yula ditni.

t 19:31 ꞌA cho dahóotsah ha. u 19:39 Tat yus kꞌut atꞌen ínleꞌ, ꞌet huwu yalhduk whe ꞌutni. 

31 ꞌEt dzin ꞌet la nahulyís-un dzin huba lhahúdutneh, ꞌinkꞌez 
nyo natsꞌulyís-un dzin whudíztiꞌ whe ꞌuhoontꞌoh. Lizwifne ꞌet 
dzin nezi ꞌaw tulalhgus kꞌut oolaꞌ hukwa lheꞌhunízun, inka Pilate 
huyoodulhkut bukechun kꞌunuhúyooyuz t ꞌinkꞌez buzi nanáhuyoolelh 
ꞌet hukwa.

32  Lhuganne whuz hoozdil whe soo ꞌudechoo ndunne nane Sizi hiyulh 
tulalhgus kꞌut sulhtíne, ꞌenne cho bukechun kꞌunuhúzyuz.

33  ꞌEt Sizi highu nindil whe ꞌudaꞌ dazsai hinilhꞌen, inka ꞌaw hikechun 
kꞌunulhúhiyus.

34 ꞌEt hoontsꞌi ꞌilhoghun lhugan-un sohtuz be yuzih kꞌut ꞌet yúzgwut. 
ꞌAho ꞌuskaiꞌ ꞌinkꞌez tooyaz bulh, ꞌi ootsꞌu hayíjul.

35 ꞌEt ndun mbe la howu yalhduk-un, soo ꞌalha whunalhꞌen whe ꞌutni. 
ꞌInkꞌez daja ni la soo didutchꞌoh tꞌéwhunínzun whe ꞌutni. ꞌEt huwa la 
nohba ꞌalha ꞌuhotꞌeꞌ.

36 ꞌEt whuz unꞌa ꞌoh te neꞌwhustꞌen. ꞌEt huwa ndai la Yakꞌusda ooghuni 
ꞌukꞌunusguz-i, ꞌi kꞌunꞌa lhawhúduja whe ndutni, “ꞌAw ꞌilho ootsꞌun ꞌi 
hoontsꞌi kꞌulhítih,” ni.

37 ꞌEt Yakꞌusda be ꞌudustlꞌus ꞌukꞌunusgúz-i, ꞌi kꞌut ꞌudun ꞌet cha ꞌutni, 
“Mbe la huyúzgwut-un, hinoolhꞌen la,” ni.

Sizi ꞌahúyalhti
38  ꞌAwet ꞌoh te neꞌwhustꞌen hukwꞌelhꞌaz ꞌet Joseph, Arimathea 

whutꞌen-un, Pilate yughu ninya ꞌinkꞌez Sizi oozi yólhchoot hukwa 
yoodulhkut. ꞌEt ndun Joseph ꞌen cha Sizi yugha hodulꞌeh-un unli, 
ꞌet hoontsꞌi Lizwifne bube nuljut inka whuꞌiz Pilate ꞌawet yugha 
óoninꞌai Sizi oozi nayólhchoot ꞌinkꞌez whusainya ꞌinkꞌez oozi 
yílhchoot.

39 ꞌEt Nicodemus, ꞌen cha yulh whúsainꞌaz. ꞌEn ꞌuja ínleꞌ soo 
ꞌudechoo Sizi wheꞌ ditꞌen whe ꞌilhe ꞌulhdzis yughu ninya. u Yoo 
sooltsun-i, myrrh ꞌinkꞌez aloes bulh lhtadilyá-i whe 100 pounds atꞌen 
ꞌuldaz, ꞌi whusayánꞌai.

40  ꞌEt Sizi oozi huyílhchoot ꞌinkꞌez Lizwifne bube ꞌutꞌen kꞌoh 
hukwꞌunꞌa, naih diztiꞌ ꞌulhyúl-i huyílhchoot ꞌinkꞌez yoo sooltsun-i 
lhtahidínla-i hikꞌúnuhúyuzdzai, ꞌinkꞌez Sizi oozi higha húyozduz 
ꞌahitílhtelh wheni.

41 ꞌEt nyo ndet daꞌ tulalhgus ꞌahidunilhtꞌó-un, ꞌet whenghoh haniyeh 
kꞌet whuzꞌai. ꞌEt la ꞌawhundidí-un tse be tsa kꞌet ꞌaw whutso daꞌ dune 
ꞌalhuhulhtí-un whuzꞌai.

42  ꞌEt tube nilhdukw inka Sizi oozi ꞌet ꞌuháyalhti, Lizwifne ꞌet dzin 
lhahúdutneh-un ꞌuhoontꞌoh ꞌet huwa.

John 19

The New Testament in Central Carrier of Canada, 2nd ed. © 2011, Wycliffe Bible Translators, Inc.



264

Sizi tsꞌun kꞌut dunadija

20  1 Lisman whutoh ꞌudechoo dzin ꞌawhuz tsahólhgus whe Mary 
Magdala whutꞌen-un, tsꞌun kꞌuz tizya. Whuz oozya whe tse cho 

tsꞌun kꞌut whudadinꞌai-i, ꞌudun dunizꞌai whe yutilhꞌen.
2  ꞌEt ꞌawet Simon Peter ꞌinkꞌez nyoon ꞌilhoghun Sizi yugha hodulꞌeh-un 

kꞌus yúkꞌentsiꞌ-un, ꞌen bulh, bughulgai ꞌinkꞌez úbulhni, “NeMoodihti oozi 
huyílhchoot. ꞌUtsꞌun whe húyalhti, ꞌinkꞌez ꞌaw tꞌétsꞌonúszun ntsꞌe suba 
whe húyalhti.”

3  Inka Peter ꞌinkꞌez nyoon ꞌilhoghun bulh tsꞌun kꞌuz tsꞌe hutilhgai.
4 Lhgha hilgai. ꞌEt nyoon ꞌilhoghun ꞌen Peter anus ꞌa nulgai huwa 

ꞌudechoo tsꞌun kꞌuz oolhgai.
5 ꞌAwet whuz oolhgai daꞌ, nyo duja ꞌinkꞌez niꞌ whunalhꞌen. ꞌEt naih 

diztiꞌ-i ꞌet usdla yunilhꞌen, ꞌet hoontsꞌi ꞌaw dálhiyal.
6 ꞌEt soo yunilgih whe Simon Peter whuz oozya. ꞌEn tsꞌun kꞌut danínya 

ꞌinkꞌez naih diztiꞌ-i ꞌet usdla yutilhꞌen.
7 ꞌEt nyoo dzezoh ootsigha gha yóonasduz inléꞌ-i, ꞌaw naih diztiꞌ-i ootoh 

whe yooloh. Soo cho lhénintan ꞌinkꞌez ꞌudun sulhchooz.
8  ꞌEt nyoon ꞌilhoghun yugha hodulꞌeh ꞌudechoo tsꞌun kꞌuz oolhgai-un, 

ꞌen cha danínya. Soo cho whunalhꞌen ꞌinkꞌez ooba ꞌalhaꞌ hooja.
9 ꞌEt ꞌawhuz soo cho dudeni be tꞌéhonúszun daja ni la ndi Yakꞌusda 

ooghuni ꞌukꞌunusgúz-i kꞌut, Sizi yaidlanne toh dunádutádalh ꞌet huwun.
10 ꞌEt ꞌawet Sizi yugha hodulꞌehne duyoh tsꞌun whenáhitꞌaz.

Sizi Mary Magdala whutꞌen-un, ꞌen yunalhtsꞌet haínya
11 ꞌEt hoontsꞌi Mary ꞌen tsꞌun kꞌut ꞌawet nétlꞌadindaꞌ. Yoo ꞌaz tsꞌe usyin 

ꞌinkꞌez utso. ꞌInkꞌez utso whe nyo duntꞌoh ꞌinkꞌez niꞌ tse bez whunilhꞌen.
12  Khunsul nane lizas soo ulhyúl-i be húzke, ndet whe ubutilhꞌen. 

ꞌIlhoghun ꞌen yutsi tꞌah, ꞌet ꞌilhoghun cha yukꞌetlꞌah ndet la Sizi oozi 
ilhteꞌ-un, ꞌet huzke.

13  ꞌEt huyoodulhkut, “Tsꞌeke, di haꞌ dini intso?” ꞌEt ꞌubúlhni, “SMoodihti 
ꞌutsꞌun whe húyalhti ꞌinkꞌez ntsꞌe suba ꞌahúyalhti ꞌaw tꞌéwhunuzúszun.”

14 ꞌEt ndúdija hukwꞌelhꞌaz nꞌawh nalhꞌa whe khunsul Sizi ꞌet usyin whe 
yutilhꞌen, ꞌet hoontsꞌi ꞌaw Sizi ꞌuntꞌoh ꞌaw nalhuyóoltsꞌulh.

15 ꞌEt Sizi ꞌuyulhni, “Tsꞌeke, ꞌet di ha intso? Mbe kunínta whe ꞌintꞌen?” 
ꞌEt Mary ꞌuninzun haniyeh kꞌet huwunlí-un tole ꞌutꞌen, ꞌinkꞌez ꞌuyulhni, 
“Nyun ílhchoot ꞌinkꞌez ꞌutsꞌun wheílhti de, ntsꞌe nenilhti-un sudíni, ꞌet de 
si naóoschoot.”

16 ꞌEt Sizi yukahizya, “Mary,” yúlhni. ꞌEt Mary nꞌawh nalhꞌa ꞌinkꞌez, 
“Rabboni!” yúlhni (ꞌi khuni nehodulhꞌeh-un ni whe ꞌutni).

17 ꞌEt Sizi ꞌuyúlhni, “ꞌAw njan soontun iloh. ꞌAwhuz ndo sBá ootsꞌun 
nálhtuzusdai. ꞌEt hoontsꞌi sulhutsinke butsꞌun naíndalh ꞌinkꞌez ubudíni, 

ndo sBá ootsꞌun nátisdalh. ꞌEn nohni cha nohBá. Si sYakꞌusda ꞌinkꞌez 
nohni cha nohYakꞌusda unli.”

18  ꞌEt Mary Magdala whutꞌen-un Sizi yugha hodulꞌehne bughu nanja 
ꞌinkꞌez ndi khuni buba whusanaídanꞌai, ꞌinkꞌez neMoodihti cha yanꞌen 
ubúlhni. ꞌEt Sizi daja yudániꞌ-un hukwꞌu bubulh náhoolnuk.

Sizi yugha hodulꞌehne bunalhtsꞌet haínya
19 ꞌEt dzin ꞌet ꞌudechoo dzin lisman whutoh ꞌuhoontꞌoh, ꞌet hulhgha za, 

ꞌet yugha hodulꞌehne ꞌilhunahosdil. Dulh Lizwifne bube hunuljut inka 
datih tsꞌiyawh dádinla. Khunsul Sizi butoh usyin hitilhꞌen. ꞌEt ubúlhni, 
“Soo cho nohdzi doghel.”

20 ꞌEt ndúbudaniꞌ whe dula cha, ꞌinkꞌez duzih kꞌut cha bunalhtsꞌet 
hahonla. ꞌEt yugha hodulꞌehne tube cho huhóostꞌet buMoodihti huyanꞌen 
inka.

21 ꞌEt Sizi doo cha za ꞌubúlhni, “Soo cho nohdzi doghel. Ntsꞌenꞌa la sBá 
whuz de sútilhꞌaꞌ, ꞌet whuz unꞌa si cha nohtisꞌalh.”

22  ꞌEt ndúdija hukwꞌelhꞌaz bukꞌuz injiz ꞌinkꞌez ubúlhni, “Ndoni 
nohyudóoltsꞌit.

23  Mbene la bulubeshi buba ꞌun tilhdilne, ꞌenne ꞌudaꞌ buba ꞌun tizkat 
whe ꞌuntꞌoh. ꞌInkꞌez mbene la bulubeshi buba ꞌun lhituzulhdilne ꞌaw buba 
ꞌun lhitikulh whe ꞌuntꞌoh.”

24 ꞌEt nyoonne whunizyanne ꞌon ꞌat nane butoh ꞌilhoghun, ꞌutꞌudándaꞌ-
un, Thomas huyulhni-un, ꞌaw butoh hooloh whe Sizi bughu ninya.

25 ꞌEt nyoonne yugha hodulꞌehne, ꞌenne Thomas huyulhni, “NeMoodihti 
tsꞌanꞌen!” ꞌEt ꞌubúlhni, “Soo sichꞌoh sna be oola lugloo kꞌoh whunisꞌen, 
ꞌinkꞌez slasga be ꞌanúdizga de, ꞌinkꞌez oozih kꞌut ꞌet sla be ooka kꞌet 
ꞌanúdizni de, ꞌet de za la sba ꞌalha ꞌuhotꞌeꞌ,” ni.

26 ꞌEt ꞌilhu lisman inleꞌ whe, doo cha za Sizi yugha hodulꞌehne yoh bez 
tsꞌe hudilhtsꞌi whe Thomas ꞌen cha butoh usda. Datih dutsꞌo dadinꞌai, ꞌet 
hoontsꞌi khunsul Sizi butoh usyin hitilhꞌen, ꞌinkꞌez ꞌubulhni, “Soo cho 
nohdzi doghel.”

27 ꞌEt Thomas ꞌulhni, “Sla nilhꞌen ꞌinkꞌez nlasga be ska kꞌet nudilga 
ꞌinkꞌez nla be szih kꞌut cha nudílnih. ꞌOn ꞌat si sghun whutsꞌoodónlaiꞌ 
junih. Mba ꞌalha ꞌuhotꞌeꞌ,” yúlhni.

28  ꞌEt Thomas ꞌuyúlhni, “SMoodihti ꞌinkꞌez sYakꞌusda!”
29 ꞌEt Sizi ꞌuyúlhni, “Thomas, ꞌandit sanꞌen, ꞌet huwa mba ꞌalha 

ꞌuhoontꞌoh. ꞌEt hoontsꞌi mbene la ꞌaw sulhíꞌel hoontsꞌi, ꞌinkꞌez buba ꞌalha 
ꞌuhoontꞌohne, ꞌenne ꞌukꞌenus hoonzoo-un bugha whultsꞌut.”

30 ꞌEt ꞌon nus lhat-un yugha hodulꞌehne bunalh Sizi hooncha túneꞌ 
ꞌustꞌen ꞌet hoontsꞌi ꞌaw ndi ꞌudustlꞌus kꞌut ꞌukꞌulhúhooguz.

31 ꞌEt hoontsꞌi nduwhi ꞌukꞌunusgúz-i soo cho oogha tꞌéwhunohzin ꞌinkꞌez 
nohba ꞌalha ꞌuhotꞌeꞌ, ꞌalha Sizi ꞌen Christ, Yakꞌusda ooYeꞌ, ꞌen ꞌuntꞌoh. ꞌEt 

v 21:1 Ndi bunghun ꞌi Galilee cha huyúlhni. w 21:5 ꞌOh daꞌ whuloh te whuz unꞌa 
duyadanke bulh yáhalhduk. 

njan nohba ꞌalha ꞌuhoontꞌoh whe ꞌilhiz ooleꞌ be tsꞌúkhuna-i, ꞌi Sizi Gri 
booziꞌ gha tíhtꞌelh.

Sizi yugha hodulꞌehne lho haꞌ hutꞌen-un, ꞌet doo cha za bunalhtsꞌet haínya

21  1 Njan ꞌoh te neꞌwhustꞌen hukwꞌelhꞌaz, doo cha za Sizi yugha 
hodulꞌehne bunalh tsꞌet haínya. Bunghun Tiberias huwhútni-un, 

ꞌet ꞌuja. v ꞌInkꞌez bunalh tsꞌet haínya whe njan ꞌoh te neꞌwhustꞌen:
2 Simon Peter, Thomas ꞌutꞌudándaꞌ-un, Nathanael, ꞌen keyoh Cana huwhútni 

Galilee yun kꞌut whuzꞌai, ꞌet whutꞌen-un, Zebedee ooyeꞌke cha, ꞌinkꞌez 
ꞌuyoonne nane Sizi yugha hodulꞌehne cha, ꞌenne tsꞌiyawh ꞌalhgoh hudilhtsꞌi.

3  ꞌEt Simon Peter ꞌubúlhni, “Lho haꞌ tistꞌelh.” ꞌEt tsꞌiyawh ꞌuhuyulhni, 
“Wheni cha la nyulh ꞌúztoodilh.” ꞌEt ꞌaho soo tsꞌiyawh tsꞌi cho be hándil. 
ꞌUlhdzis ndúwhulyiz whe nuteꞌhuleꞌ, ꞌet hoontsꞌi ꞌaw lheꞌhílooh.

4 ꞌOm bun bundadaꞌ sa haínꞌai whe khunsul Sizi taba usyin hitilhꞌen, ꞌet 
hoontsꞌi ndunne yugha hodulꞌehne ꞌaw Sizi ꞌen ꞌuntꞌoh tꞌéhonúszun.

5 ꞌEt Sizi ꞌubúlhni, “Tsꞌoodunne w ꞌaw eh lheꞌáhlooh?” “Gak,” huyúlhni.
6 ꞌEt doo cha ꞌubúlhni, “Nohlembil tsꞌi ooghu naílhni tsꞌe whuz talhkat, 

ꞌet de la be ꞌóohloo.” Inka whuz tahiyalhkat, lho whuz lhai huzdlooh kꞌet, 
ꞌaw lhembilh hanáhuyoolelh aítꞌoh.

7 ꞌEt ndun ꞌilhoghun Sizi kꞌus yúkꞌentsiꞌ-un, ꞌen Peter ꞌulhni, 
“NeMoodihti ꞌutꞌen.” ꞌEt neMoodihti ꞌutꞌen ni Peter yudántsꞌo whe soo ꞌa 
cho yooꞌaz tsꞌe ye usdá-i yunállhoh, ꞌankwꞌus ꞌustꞌet ꞌuntꞌoh ínleꞌ inka, 
ꞌinkꞌez bunghun tooz tállhoh, Sizi tsꞌu tiyalh ꞌet wheni.

8  ꞌAw taba howu nilhzaꞌ iloh ꞌuhutꞌen, whunizyat ꞌon ꞌat whunizyat 
negan ghútistni atꞌen ꞌuwhuldzoh. Inka nyoonne yugha hodulꞌehne tsꞌiyaz 
be hándil ꞌinkꞌez lhembilh lho tubulh toot huyigus whe yaháyulhdlat.

9 Yanáhuski whe taba kwunyaz dízgun ꞌinkꞌez lho ookꞌut butáꞌuneh 
ꞌinkꞌez lhes cha ꞌet usꞌai huwhutilhꞌen.

10 ꞌEt Sizi ꞌubulhni, “Nyoo lho suhlooh-i ooloh dizáhlelh.”
11 ꞌEt Simon Peter tsꞌi yenya, ꞌinkꞌez lhembilh taba yáyuzguz. Lho 

soo ncha-i za dizbun, 153 ꞌultsuk. Tube lhai ꞌinkꞌez undaz, ꞌet hoontsꞌi 
lhembilh ꞌaw kꞌulhíchꞌulh.

12  ꞌEt Sizi ꞌubulhni, “ꞌAnih, njan naꞌuhtꞌalh.” Huyéntsaz whe ꞌaw 
ꞌilhoghun hoontsꞌi mbe ꞌuntꞌoh-un hukwa lhahuyoodulhkut, ꞌudaꞌ 
tꞌehonínzun neMoodihti ꞌen ꞌuntꞌoh inka.

13  ꞌEt Sizi whuz oozya, lhes yílhchoot ꞌinkꞌez bugha íninꞌai. ꞌEt whuz 
unꞌa za lho cha bugha íninla.

14 ꞌEt ꞌawet yaidlanne toh dunadija whutsꞌun, whulh tat Sizi yugha 
hodulꞌehne bunalh tsꞌet hainya.

15 ꞌAwet naꞌhitꞌal hukwꞌelhꞌaz, Sizi Simon Peter yoodulhkut, “Simon 
Jonas ooyeꞌ, ndunne, ꞌenne buba nús eh skꞌeintsiꞌ?” ꞌEt Peter ꞌuyúlhni, “A 
sMoodihti, nyunchꞌoh tꞌéwhunínzun nyadan usdli.” “ꞌEt de se ꞌusbaiyazne 
bube ꞌolhꞌalh,” yúlhni.

16 ꞌEt doo cha za whulh nat yoodulhkut, “Simon Jonas ooyeꞌ, ꞌuskꞌeintsiꞌ 
eh?” ꞌEt Peter ꞌuyulhni, “A sMoodihti, nyunchꞌoh tꞌéwhunínzun nyadan 
usdli.” “ꞌEt de se ꞌusbaine bughonleꞌ,” yúlhni.

17 ꞌEt doo cha za ꞌandit yoodulhkut, “Simon Jonas ooyeꞌ ꞌalha eh syadan 
inli?” ꞌEt Peter tube ooba dzoh suliꞌ, Sizi whulh tat-un yoodulhkut whe 
ꞌuyúlhni, “Syadan inli eh?” ꞌuyúlhni. ꞌEt Peter ꞌuyúlhni, “SMoodihti, 
nyunchꞌoh tsꞌiyantsuk tꞌéwhúnínzun. ꞌInkꞌez nyunchꞌoh tꞌéwhunínzun 
nyadan usdli.” ꞌEt doo cha Sizi ꞌuyúlhni, “Se ꞌusbaine bube ꞌilhꞌalh!

18  Soo tsꞌihꞌun unꞌa nyudúsni, soo chilh inli daꞌ soo cho soo nadintꞌih 
ꞌinkꞌez ntsꞌe la hukwaꞌ ninzun, ꞌoh te ninya inleꞌ. ꞌEt hoontsꞌi hoonyan 
sinliꞌ de, nla nusóontun ꞌinkꞌez ꞌuyoon dune nla yéꞌdinguz, ꞌi tꞌaz ntsꞌe 
hukwa lheꞌnínzun, ꞌoh te hoontsꞌi núnyutilhtelh,” yulhni.

19 ꞌEt Sizi ndúyulhni whe ntsꞌenꞌa la didut datítsah huwa Moodihti 
yudutálhtiꞌ, ꞌet wheínulhtun whe ꞌutni. ꞌEt ndi daniꞌ hukwꞌelhꞌaz ꞌet, 
“Sunanyalh,” yúlhni.

20 ꞌEt Peter ꞌawh nalhꞌa whe nyoon mbe daꞌ Sizi kꞌus yúkꞌentsiꞌ-un, ꞌen 
ꞌuja ꞌudekꞌez naꞌhútꞌalh-un yutsꞌun leꞌuja ꞌinkꞌez yoodulhkut, “SMoodihti, 
mbe ꞌutinelh nye ꞌóotakulh?” yúlhni, ꞌet Peter ꞌawh nalhꞌa whe ꞌen 
ꞌubuniyalh whe yutilhꞌen,

21 Peter yanꞌen whe Sizi ꞌuyúlhni, “SMoodihti, ndun ꞌen doꞌ datínelh?”
22  ꞌEt Sizi ꞌuyúlhni, “Whusanátisdalh whutsꞌun ꞌet hoonaꞌ hukwaꞌ nuszun 

de, nyun mba lheꞌhootꞌoh. ꞌEt nyun sunanyalh.”
23  Mbene la lhulhutsinke suliꞌne ꞌet ndi khuni Sizi ye yátilhduk-i 

tsꞌiyawh butoh nídilhtsꞌut, nyoon mbe daꞌ Sizi yukꞌentsiꞌ-un ꞌaw dálhtisa. 
ꞌEt hoontsꞌi Sizi Peter ꞌaw lhidínel ndun ꞌen ꞌaw dálhtisa. ꞌAntsꞌi yúlhni, 
“Whusanátisdalh whutsꞌun ꞌet ꞌen hoonaꞌ hukwaꞌ nuszun de, nyun mba 
lheꞌhootꞌoh?”

24 ꞌEt ndun yugha hodulꞌeh-un, mbe daꞌ Sizi ꞌukꞌenus yukꞌentsiꞌ-un, ꞌen 
ꞌudaniꞌ njan howu yailhduk ꞌinkꞌez ꞌukꞌehoonguz ꞌinkꞌez daja daniꞌ la soo 
ꞌalha ꞌuhoontꞌoh ꞌet tꞌétsꞌonínzun.

25 ꞌOn ꞌun cha tube lhat-un Sizi neꞌústꞌen. ꞌEt huwun tsꞌiyawh 
ꞌukꞌéhooguz de, ꞌudustlꞌus lhai kꞌet ndi yun kꞌut ꞌet hoontsꞌi ꞌaw soo 
lheꞌhoolcho ooleꞌ daꞌ ꞌet tilalh wheni núszun. ꞌEt ndo honeh. 

Luke Theophilus hadih yulhni

1  1 Syadan Theophilus, hadih. ꞌUdechoo ꞌookꞌuneꞌúguz ꞌukꞌunusúsguz-i 
Sizi ntsꞌoh te neꞌústꞌen ꞌinkꞌez nehodulhꞌeh ꞌet huwun ndet dude 

ꞌutꞌen wheꞌ yudilhꞌen,
2 ꞌinkꞌez ndet dzin ndo yakꞌuz whenája ꞌet whutsꞌun. ꞌEt ndo yakꞌuz natiltelh 

whutso ndunne dune whelꞌaꞌne ubulhtsi, ꞌenne Ndoni gha buba núhizyeꞌ.
3 Sizi dazsai hukwꞌélhꞌaz dit whunizyat dzin ndoohoolyiz lhat whe 

bunalhtsꞌet nusúya ꞌet whuz unꞌa ꞌalha khuna ꞌaw whutsꞌu hoodódlaiꞌ aitꞌoh. 
Hinilhꞌen ꞌinkꞌez Yakꞌusda dune kꞌúneꞌ bulꞌen-un huwun bubulh yálhduk.

Ndoni butsꞌu yoosdzi
4 ꞌEt la ꞌilhoh hudilhtsꞌi whe bugha khúni ninꞌai whe ubúlhni, 

“Jerusalem huwu toohdilh junih! SBá ye nóhtsꞌu náhizya-i, ꞌi ooba oolhꞌéꞌ. 
Ndai la nohgha títꞌalh-i huwun nohdúsni inleꞌ.

5 John dune too be ꞌulhꞌen-un, ꞌen too be too beꞌ nohulhꞌen inleꞌ, ꞌet 
hoontsꞌi ꞌaw lhadzin iloh inleꞌ de, ꞌet whusawhútiltsꞌulh, sBá ꞌen Ndoni 
nohtsꞌo tlꞌaidutiꞌalh ꞌinkꞌez nohyudútiltsꞌulh. ꞌEt whuz unꞌa too béꞌ 
nohtilelh,” ubúlhni.

6  ꞌEt whelꞌaꞌne Sizi te ꞌilhunahosdil whe ꞌet Sizi huyoodulhkut, 
“NeMoodihti, ꞌawet eh whusahónzut Israel ootsꞌu hainzutne doo cha za 
ꞌuyoonne yun kꞌut whutꞌenne bumoodih nahutidleh?”

7 ꞌEt Sizi ubúlhni, “Ntsꞌo whude ꞌuwhutánelh-un ꞌaw nohni tꞌeoonózin 
huba lheꞌhóotꞌoh. SBá, ꞌen za tꞌewhunínzun.

8  ꞌEt hoontsꞌi Ndoni nohyudíltsꞌut de soo nohdzi ulhtus whe Jerusalem 
ꞌet si sba dune whunulhtunne tihle, Judea yun kꞌut ndulcho whe cha, 
Samaria yun kꞌut cha, ꞌinkꞌez ndi yun kꞌut ndulcho whe cha,” ubúlhni.

Sizi Gri yakꞌuz whenája
9 ꞌEt ndi yughu yatílhduk whe ꞌawet ndo yakꞌuz whenája. ꞌEt hinilhꞌen 

whuz za kwꞌus yo tsꞌe hooloh suliꞌ.

10 ꞌEt ꞌawhuz ndo yat tsꞌe hika itísꞌen whe khunsul nane dune ulhyul ꞌi 
be dune unlíne buzih bube hóodiltsai.

11 “Galilee whutꞌenne, di ha ꞌet núdulhya ꞌinkꞌez ndo yat tsꞌe 
whunulhꞌen? Ndun Sizi ndo yakꞌuz tsꞌe nohghu whenája-un ꞌandit nulhꞌen 
ndo yakꞌuz whenája, whuz unꞌa za whusanátidalh,” ubuhútni.

Tenahudutidli huba ꞌet ꞌilhuhodulh
12  ꞌEt la whelꞌaꞌne dzulh Olive huyúlhni-i hiye nádidil whe Jerusalem 

tsꞌe nahoosdil keyoh whutsꞌun dzoh nilhdzaꞌ wheꞌ hoontꞌoh.
13  Jerusalem tsꞌe náhoosdil whe, ꞌaho ndo yoh huwhutꞌi-un danáhundil. 

Peter, John, James ꞌinkꞌez Andrew, Philip ꞌinkꞌez Thomas, Bartholomew 
ꞌinkꞌez Matthew, James Alphaeus ooyeꞌ, Simon Lizwifne ba huwu 
daóoditꞌowh-un, ꞌinkꞌez Judas James ooyeꞌ, ꞌenne ꞌet yoh hudilhtsꞌi.

14 ꞌAhoolhyiz ꞌilhuhodulh tenahudutidli hukwa. Tsꞌekoo bulh cha, Sizi 
bulhutsinke cha, ꞌinkꞌez Mary ooloo cha, tsꞌiyawh tenahududli.

Judas kꞌenádija-un
15 ꞌEt ꞌoh daꞌ dzin yugha hodilꞌeꞌne ꞌilhúhozdil (ꞌalhgoh 120 atꞌénne 

dune). ꞌEnne butoh Peter bubulh yátilhduk ha dudinya,
16  ꞌinkꞌez ubúlhni, “Sulhutsinke ndi Yakꞌusda ooghuni ꞌukꞌunusgúz-i ꞌet 

lhaóodotneh hubaꞌ hoontꞌoh. Ndet David hónꞌen Ndoni ꞌen gha Judas 
datínelh ꞌet yughu yalhduk. Judas ꞌen húbunilhtan whe ꞌoh daꞌ Lizwifne 
Sizi huyílhchoot inleꞌ.

17 ꞌEn cha nebulh ꞌóotꞌen ha ꞌutahálti inleꞌ. ꞌEt huwa Judas wheni kꞌunꞌa 
en cha whelꞌaꞌ-un inleꞌ.”

18 (Ndi sooneya Judas oogha íninkat nintaꞌ ꞌantꞌen huwa ꞌi be yun lhadíntꞌoh-i 
onket. ꞌEt Judas nadílduz ꞌinkꞌez ooyustꞌe ndulcho whe bé hahooltal.

19 Jerusalem whutꞌenne tsꞌiyawh whulh ꞌúhudantsꞌo inka nahahoozi 
“Akeldama” huwhútni. ꞌI khuni, “ꞌUskaiꞌ Yun” ni whe ꞌutni.)

20 Peter ꞌet cha ndutni, “Yakꞌusda ooghuni ꞌukꞌunusgúz-i kꞌut “Shun” 
huyúlhni, ꞌi ndutni,

‘Ooyoh ꞌaw dune lhuhóotꞌih hooleꞌ.’
ꞌInkꞌez cha ndutni,

‘Oobe ꞌutꞌen kꞌoh ꞌuyoon yukꞌenádoojaꞌ.’
21,22  “ꞌEt huwa ꞌuyoon netaóoyaꞌ Sizi Gri dunadija-un huwun nela 

tsꞌihꞌun ꞌudooniꞌ ha. Mbe la dune ꞌutaháztilhtelh-un, ꞌen ꞌahoolhyiz huba 
nebulh ꞌítꞌen inleꞌ, ꞌen ꞌuztilelh. ꞌUdechoo Sizi neMoodihti nebulh tizya 
daꞌ ꞌet whutsꞌun, ꞌet ndet la John dune too be ꞌulhꞌen-un too béꞌ yinla daꞌ 
ꞌinkꞌez ndo yakꞌuz negho whenája ꞌet whutsꞌun.”

23  Hukwꞌelhꞌaz Peter budániꞌ-un, inka nane dune, ꞌenne ꞌutahábahalhti. 
ꞌIlhoghun Joseph ꞌen la Barsabbas huyúlhni, Justus cha huyúlhni. ꞌEt 
ꞌilhoghun cha ꞌen Matthias huyúlhni.

a 2:1 Njan dzin dakelh kꞌunꞌa Ndoni dzin huwhútni. ꞌOh daꞌ Lizwifne budzenis whuti ꞌi 
haꞌnukat-un huwhútni. 

24 ꞌEt tenahudidli whe nduhútni, “NeMoodihti nyun tsꞌiyanne dune 
budzi yo téoonínzun. ꞌEt huwa whunénilhtun kꞌus umbe ꞌen neba 
ꞌutuhaílhti.

25 Judas nintaꞌ ꞌantꞌen whe ntsꞌe huba ꞌantꞌoh tsꞌe wheínya, ꞌet huwa 
ndun yukꞌenádutidalh-un, ꞌen whelꞌaꞌ-un whunénilhtun mbe suba 
ꞌutsꞌooleh.”

26  ꞌEt nahúltꞌoh bubooziꞌ tse kꞌehúyinguz ꞌinkꞌez huyuntílhgai kꞌus umbe 
booziꞌ ndo nádilhtsꞌut-un, ꞌen ꞌutahatíltelh. ꞌEt ndúja whe Matthias ꞌen 
whelꞌaꞌne whunizyane ꞌon ꞌat ꞌilhoghun hinli whe butanínya.

Ndoni mbe la ooba ꞌálhaꞌ hoontꞌohne, ꞌenne buyudíltsꞌut

2  1 ꞌEt la Lizwif budzenis whuti, Pentecost a huwhútni-un, 
whusahóoltsꞌut whe tsꞌiyanne Sizi ooba ꞌalhaꞌ hoontꞌohne ꞌilhoghun 

yoh ꞌilhuhozdil.
2  Khunsul ndo ya tꞌah tsꞌe ꞌuhuduztsꞌai ꞌantsꞌi nilhtsꞌi cho diltsꞌulh 

leꞌwhutni. ꞌInkꞌez nyo yoh hudilhtsꞌí-un ndulcho whudutni.
3  ꞌInkꞌez la ꞌantsꞌi kwun dultꞌoh-i hitilhꞌen ꞌinkꞌez lhawh tizkat whe yoh 

dilhtsꞌíne ꞌilhone hinli whe bukꞌédinkat.
4 ꞌEt la dilhtsꞌíne tsꞌiyawh Ndoni buyudíltsꞌut ꞌinkꞌez khuni whutso daꞌ 

tꞌehinúszun-i be yawhehúnilhduk, ꞌet Ndoni bugha óoninꞌai ndo dooniꞌ 
ha.

5 ꞌEt ꞌawet lhane Lizwifne, Yakꞌusda yunidúlhne hinli Jerusalem 
húdilhtsꞌi nilhdzaꞌ keyoh tsꞌe hahándil njan dzenis whuti ꞌet wheni.

6  ꞌEt la keyoh whutꞌenne ꞌantsꞌi whudutni ꞌet huwhudántsꞌo ha, whe la 
tsꞌiyawh lhelhtsꞌun keyoh whutꞌenne bughuni be bubulh yáwhehunilhduk 
tube whe bughá ꞌunjaz.

7,8  Buba hooncha kꞌet lhdulhyo ꞌuhudutni, “Ntsꞌenꞌa ꞌuwhutátꞌelh? 
Ndunne Galilee whutꞌenne lheꞌhutni nekꞌuyáhulhduk wheni nekꞌunꞌa 
ubuzditsꞌo,” hutni.

9 “Wheni Parthia, Media, ꞌinkꞌez Elam whutꞌenne tsꞌinli. Mesopotamia 
whutsꞌun, Judea ꞌinkꞌez Cappadocia whutꞌenne cha tsꞌinli. Pontus 
whutsꞌun, ꞌinkꞌez Asia tsꞌu haíndilne cha tsꞌinli.

10 Phrygia whutsꞌun, ꞌinkꞌez Pamphylia whutꞌenne cha tsꞌinli. ꞌEt Egypt 
whutsꞌun, ꞌinkꞌez Lybia whunat Cyrene whuzih whutꞌenne cha, whulohne 
cha Rome tsꞌe hatsꞌándil.

11 ꞌAlhgoh Lizwifne ꞌinkꞌez ꞌudun yun kꞌut whutꞌenne, mbe la Lizwif tsꞌu 
nálhyane, netoh whulohne cha Crete ꞌinkꞌez Arabia tsꞌu haíndilne tsꞌinli. 
ꞌEt hoontsꞌi dáhoolcho ꞌi be Yakꞌusda neꞌústꞌen-un, ꞌet ndúhoolcho whe 
whenichꞌoh neghuni kꞌunꞌa, whuz unꞌa ubuzditsꞌo,” hutni.

12  Bughá neꞌusjaz ꞌinkꞌez ꞌuhootꞌeꞌ tsꞌe hooloh whe tsꞌiyawh 
lhuhoodulkut, “Dawhútanelh whe suba ꞌuwhutni?” lhodutni.

13  ꞌEt ꞌuyoonne, ꞌenne la Sizi ooba ꞌalhaꞌ ꞌuntꞌohne ghu hidloh, “Ndunne 
dune yatahinátnaiꞌ,” wheꞌ hutni hubuhútni.

Peter Lizwifne bubulh yálhduk
14 ꞌEt Peter whelꞌaꞌne butoh dudinya ꞌinkꞌez ꞌilhozdilne bubulh whe 

nduniltul, “Sulh dunene ꞌinkꞌez nohni Jerusalem whutꞌenne cha tsꞌiyawh 
soo zúlhtsꞌai, ꞌet la nohdósniꞌ dáhooja njan ꞌet huwun.

15 Ndunne dune ꞌaw talhahunítnaiꞌ nohni ndunáhzun hoontsꞌi, tsꞌantꞌez 
ꞌandit tsꞌiya dzetniz whutso 9:00 ꞌuhoontꞌoh.

16  Njan dawhútꞌen-un, ꞌet la Yakꞌusda be nus hónꞌen-un, Joel, huwu 
yailhduk whe ndutni,
 17 ‘Ntsꞌenꞌa la ꞌandit dune tsꞌinli ꞌetsul ꞌuhóoja de, ni Yakꞌusda,

ꞌet de syughi si sgha ꞌen tsꞌiyanne dune yududútiltsꞌulh.
Nohuzkehke nus daóotanelh-un ꞌet huwu yahutilhduk.

Nohchilke cha bubenghun newhúltsꞌuk-un tꞌehontázin.
Nohduneti ꞌenne cha nótitus whe tꞌehóntizeh.

 18 ꞌInkꞌez ꞌoh de sba ꞌutꞌenne,
ꞌenne hoontsꞌi dune cha tsꞌekoo cha tsꞌiyawh syughi si sgha ꞌenne 

buye ídutiltsꞌulh ꞌet huwa ꞌenne cha nus daóotanelh-un huwu 
yahutilhduk.

 19 Ndo yat ꞌet cha ꞌinkꞌez ndi yun kꞌut cha huwa ꞌítꞌen te néꞌwhutisꞌen.
ꞌEt la ꞌuskaiꞌ cha, kwun cha,
ꞌinkꞌez lhut lhai cha whutáleh.

 20 Sa ꞌi cha tsálhgus yudútiltsꞌulh
ꞌinkꞌez ꞌulhdzis oozaꞌ ꞌi cha ꞌuskaiꞌ kꞌunꞌa dulkꞌun tileh,
ndet la whéwhunujut ꞌinkꞌez whudíztiꞌ dzin neMoodihti whusatíyalh 

ꞌet whutso ꞌuwhutánelh.’
 21 ꞌEt ndet la whusahónzut-un,

ꞌet whusaóotiltsꞌulh mbene la neMoodihti hudutijih hitsꞌu hukwa 
ꞌutnine, ꞌenne hudutijih.’ ”

22  Peter ꞌet cha ndutni, “Israel ootsꞌu hainzutne sghuni soo cho 
oozúlhtsꞌai, Sizi Nazareth whutꞌen-un, Yakꞌusda nohtsꞌítilhꞌaꞌ-un, ꞌen 
Yakꞌusda gha huwa ꞌítꞌen te neꞌútꞌen, ꞌet whe whunóhnilhtun njan nohtoh 
ꞌuhootꞌen ꞌet huwa tꞌewhunáhzun.

23  Yakꞌusda nanínízut ꞌinkꞌez ꞌudaꞌ tꞌeooninzun-un, ꞌi be ꞌudaꞌ Sizi 
nohtlꞌatíltelh néwhuninꞌai. Nohni nohgha lubeshi ꞌulhꞌenne Sizi tulalhgus 
ꞌuhídunilhtꞌo ꞌet whuz unꞌa súlhghi.

24 ꞌEt hoontsꞌi nahuyílhnaꞌ. Be datsꞌútsaih-i yuchꞌa nilde, ꞌaw ꞌilhiz 
daootsah huba lheꞌhóotꞌoh ꞌet huwa.

25 ꞌEt la ꞌudaꞌ David yughu yailhduk ínleꞌ whe ndutni,

‘ꞌAhoolhyiz neMoodihti szih nusꞌen.
Nailhni tsꞌunkꞌus szih usyin dzoh noszut whuchꞌa.

 26 ꞌEt huwa ꞌahoolhyiz sdzi hóontꞌiꞌ, ꞌinkꞌez whuníni bulh cha yasduk,
ꞌinkꞌez si ꞌatsul yinka susda.
Datísah de ꞌaw whénoozjut aítꞌoh.

 27 Natnilh keyoh si szul ꞌaw ꞌet neóolhtelh aítꞌoh
ꞌinkꞌez mbe la tsꞌihꞌun mba ꞌúntꞌoh-un ꞌaw ooyustꞌe oolhjut aítꞌoh.

 28 ꞌIlhiz khutisnalh-un, ꞌet whusúnilhtan.
Sulh ꞌíntꞌoh ꞌet huwa hoonústꞌiꞌ sutalhtselh.’ ”

29 Peter ꞌon ꞌun cha ndutni, “Sulh dunene David netsodaꞌ-un keyoh 
whuduchun unlí-un, ꞌen ghun tsꞌihꞌun unꞌa whunóhnoostun hukwaꞌ nuszun. 
David dazsai ꞌinkꞌez ꞌuháyálhti ꞌinkꞌez ootsꞌun kꞌut ꞌawhuz nezih whuzꞌai.

30 ꞌEn Yakꞌusda be nus hóoꞌen-un ꞌuntꞌoh ꞌinkꞌez Yakꞌusda ye yútsꞌu 
nahizya tꞌeinínzun. ꞌInkꞌez Yakꞌusda whuz unꞌa yuba néwhuninꞌai whe 
yúlhni, ‘David ootsꞌu haínzut-un, ꞌen ꞌilhudzin David kꞌunꞌa ookwꞌutsꞌuzda 
cho diztiꞌ-i kꞌutidalh,’ ꞌen Christ ꞌuntꞌoh.

31 David nus hónꞌen whe Yakꞌusda datínelh la tꞌeoonanzin inka Christ 
dunádutádalh ꞌet huwu yailhduk whe ndutni,

‘Yaidlane toh ꞌaw néyolhtelh aítꞌoh, ooyustꞌe cha ꞌaw oolhjut aítꞌoh.’
32  ꞌEt ndun Sizi ꞌen za dazsai whe Yakꞌusda nahuyílhnaꞌ inleꞌ ꞌinkꞌez 

wheni oogha hodulꞌehne tsꞌiyawh khuna whe tsꞌanꞌen ꞌet huwa. ꞌAlha 
nahítnaꞌ tꞌetsꞌonínzun.

33  Ndo yakꞌuz ꞌukꞌenus whudíztiꞌ-un, ꞌet Yakꞌusda oonailhni tsꞌe 
natlꞌaidalhdaꞌ ꞌinkꞌez netsꞌú yoozi-i, ꞌi gha Yakꞌusda duYeꞌ yutlꞌahónꞌai. 
Inka ꞌen Ndoni netsꞌítilhꞌaꞌ ꞌinkꞌez neyudíltsꞌut. ꞌInkꞌez ꞌalha ꞌuntꞌoh ꞌandit 
dzin ndi ꞌi oozúlhtsꞌai ꞌinkꞌez nulhꞌen.

34 ꞌAw David yakꞌuz nulhiyal, ꞌet hoontsꞌi nja dutni,
‘Moodihti ꞌen sMoodihti ꞌet ndúyulhni,

‘Njan nailhni tsꞌe sghu sinda,
 35 Ndet la nchꞌaz ditnine buchꞌaꞌ nusde hukwꞌélhꞌaz ꞌet la ꞌilhiz 

bumoodih onleꞌ.’
36  ꞌEt huwa Israel ootsꞌu hainzutne tsꞌihꞌun nohdúsni, ꞌalha ndun Sizi 

tulalhgus undunulhtꞌó-un, ꞌen Yakꞌusda Moodihti ꞌinkꞌez Christ yulhtsi.”
37 ꞌEt Peter hidántsꞌo whe soo tsꞌihꞌun budzi tꞌaíznai. ꞌInkꞌez Peter ꞌinkꞌez 

ꞌuyoonne whelꞌaꞌne bulh hubuhoodulhkut, “Neulhutsinke, Peter nedaniꞌ-
un huwun dáztinelh?”

38  ꞌEt Peter ubulhni, “ꞌIlhone ahli whe lhtꞌananahdilh ꞌinkꞌez Sizi Gri 
booziꞌ gha too be ꞌúlhneh. ꞌEt la nohlubeshi nohunaoodeh ꞌinkꞌez la Ndoni 
nohyudóoltsꞌit.

39 Mbene la Yakꞌusda neMoodihti bukaꞌ dutinelhne, ꞌilhone ahli 
whe Ndoni nohtsꞌú yoozi inleꞌ, nohuzkeh cha ꞌinkꞌez nilhzaꞌ yun kꞌut 
whutꞌenne, ꞌenne hoontsꞌi.”

40 ꞌEt Peter saꞌ whe bubulh yálhduk ꞌinkꞌez buba nus whúnilhtꞌi ꞌinkꞌez 
ubúlhni, “ꞌUdudúlhyis! Ndunne ntsiꞌne buchꞌaz nálhꞌah, ꞌinkꞌez bubulh 
áhtꞌen iloh, Yakꞌusda dzoh nubutilhdeh wheꞌ hoontꞌoh.”

41 Lhane huhóontꞌiꞌ whe highuni huyílhchoot ꞌinkꞌez too beꞌ hulya. 
3,000ne atꞌenne, ꞌenne butsꞌúnne hudindil.

42  ꞌAhoolhyiz ꞌilhuhodulh, ꞌinkꞌez whelꞌaꞌne whubuhodulhꞌeh. Tsꞌiyawh 
ꞌalhgoh lhulh ꞌuhutꞌen. ꞌInkꞌez ꞌudekꞌelhaz hulhgha naꞌhitꞌal-un whe 
whunahulnih ha lhlaꞌhutꞌalh ꞌinkꞌez ꞌalhgoh tenahududli.

Ntsꞌenꞌa la ooba ꞌalhaꞌ hoontꞌohne yinka hudilhtsꞌi
43  Whelꞌaꞌne huwa ꞌítꞌen te neꞌhustꞌen ꞌet whe ꞌon nus tsꞌiyane ba 

hooncha.
44 Ooba ꞌalhaꞌ hoontꞌohne tsꞌiyawh ꞌilhoh nuhúdilh ꞌinkꞌez huyutꞌí-i 

tsꞌiyawh huyé lhlaꞌutꞌen.
45 ꞌIlhoghun yutꞌi-i be ꞌóokuk te ꞌi la tsꞌiyanne mbene la ꞌen dunidzítne, 

ꞌenne ndi sooneya butahuyudzih.
46  Lizwif bulugliz whucho ꞌet dzin totsuk ꞌilhuhodulh. Duyoh ꞌet ꞌalhgoh 

budzi únzoo ꞌinkꞌez huhóontꞌiꞌ whe lhla naꞌhutꞌulh.
47 ꞌEt mbene la ooba ꞌalhaꞌ hoontꞌohne Yakꞌusda ba hodílhtꞌi, ꞌinkꞌez 

Jerusalem whutꞌenne, ꞌenne cha butsꞌun hínzoo. Mbene la dijízne, ꞌenne 
neMoodihti dzin totsuk ꞌon nus ꞌuhuniltsuk bubulh tsíh.

Whelꞌaꞌne nulhúsyoh-un soo náꞌhinla

3  1 ꞌEt la ꞌilhudzin Peter ꞌinkꞌez John bulh dzetniz hukwꞌelhꞌaz, 3:00 
atꞌen ꞌuhúnitꞌo Lizwif bulugliz whucho tsꞌótizꞌuz, tenahududli 

neóoninzut ꞌet wheni.
2  Hukwuti hoonzoo huwhútni-un, ꞌet la dune yinka usda ndulyiz whe 

nulhúsyoh-un usda. Dzin totsuk whuz huyookaih. Mbene la Lizwif 
bulugliz whucho tsꞌe túdilhne sooneya ha butsꞌu dátso.

3  ꞌEt la Peter ꞌinkꞌez John bulh yoh tsꞌe hútizꞌaz whe ubutílhꞌen ꞌinkꞌez 
hoonliyaz higha óoꞌalh ha butsꞌu dátso.

4 Soo cho hinilhꞌen whe la Peter utni, “Nenilhꞌen!” yulhni la.
5 Inka la ubunilhꞌen hoonli higha tiꞌalh ha butsꞌe úka tse hooli.
6  ꞌEt Peter uyúlhni, “ꞌAw silver ꞌinkꞌez gold cha lhustꞌi, ꞌet hoontsꞌi ndai 

la ustꞌi-i ngha tísꞌalh. Sizi Gri Nazareth whutꞌen-un whelhtus ꞌinkꞌez 
booziꞌ gha neghá whultsꞌut-un huwa didinyaih ꞌinkꞌez ninya!”

7 ꞌInkꞌez Peter ndun dune nulhúsyoh-un nailhnih tsꞌe yula ilhchoot 
ꞌinkꞌez dedilhya ibulh ooke, ookechunoh tubulh hoolhtus nawhusdliꞌ.

8  ꞌAho dudillhoh ꞌinkꞌez nádinya. ꞌEt Lizwif bulugliz whucho tsꞌe 
bubúlh tizꞌaz. Nuya whe ndo túllhuk cha ꞌutꞌen ꞌinkꞌez Yakꞌusda 
dílhtiꞌ.

9 Tsꞌiyanne yunilhꞌen nuya ꞌinkꞌez Yakꞌusda dílhtiꞌ.

10 Ndun dune nulhúsyoh-un nahuyóolhtsꞌit Lizwif bulugliz whucho 
hukwuti hoonzoo ꞌet usda-un, ꞌen ꞌúntꞌoh. Soo whe búgha ꞌunjaz whe 
hinilhꞌen ꞌinkꞌez buba hooncha.

Lizwif bulugliz whucho tsꞌe Peter bubulh yálhduk
11 Peter, John bulh ꞌawhuz ndun dune soo naꞌyinla-un uboontun za 

ꞌuntꞌoh whe dune tsꞌiyawh njan Solomon oobuntsilh bet huwhútni-un tsꞌe 
whuz butsꞌú hoolhghaz.

12  ꞌEt la Peter ubunilhꞌen ꞌinkꞌez ubúlhni, “Israel ootsꞌu hainzutne, di ha 
nenulhꞌen ꞌinkꞌez whe nóhgha ꞌunjaz? ꞌAw whenichꞌoh be tsꞌinzoo kꞌus be 
tsꞌílhtus ꞌi gha iloh ndun dune nuya natsꞌúlhtsi.

13  Netsodaꞌne Abraham, Isaac, ꞌinkꞌez Jacob lhanꞌun te lhuzkehke hinli 
whe ꞌuhoontꞌoh. ꞌInkꞌez buYakꞌusda Sizi Gri yukꞌúneꞌ ꞌustꞌen-un, ꞌen ncha 
yulhtsi ꞌinkꞌez yudálhtiꞌ. Lizwif huwunlíne tlꞌálhti Pilate yulanadutitnih 
ꞌet hoontsꞌi nohni oochꞌaz nedihdil inleꞌ.

14 ꞌEn lubeshi ooghu hooloh ꞌinkꞌez tsꞌihꞌun dune cha unli, ꞌet hoontsꞌi 
oochꞌáz nedihdil ꞌinkꞌez dune silhghí-un, ꞌen Pilate nohtsꞌu yúlanadootni 
ootsꞌo húkwaꞌ dahni.

15 Mbe la oogha tsꞌú khuna-un, ꞌen úhla súlhghi, ꞌet hoontsꞌi Yakꞌusda 
nahuyílhnaꞌ ꞌet ndulcho whe wheni nena be tsꞌuhonꞌen.

16  ꞌEt Sizi ooba ꞌalhaꞌ yintꞌoh ꞌinkꞌez ndai la yé ulhtus ꞌi gha ndun dune 
soo náꞌuja. ꞌEn ꞌuntꞌoh nilhꞌen. ꞌAlha ꞌi be hoontꞌoh ndun dune nohbut 
usyin-un, ꞌen Sizi ooba ꞌalhaꞌ yintꞌoh-un, ꞌet ꞌi be soo naꞌuja.

17 ꞌEt ꞌawet sulhutsinke tꞌewhunúszun nohni ꞌinkꞌez nohtso 
whudilhdzulhne te Sizi dálhꞌen la tꞌéoonuzúhzun ꞌet huwa ꞌíhtꞌen.

18  ꞌEt ꞌudaꞌ whe Yakꞌusda daniꞌ ꞌet ndunne Yakꞌusda be nus hóoꞌenne ꞌet 
la, Christ dzoh nutizut, hutni. ꞌEt whuz unꞌa ꞌuhóoja whúlhsi.

19 ꞌAndit noheni nahandunahle ꞌinkꞌez Yakꞌusda ootsꞌu nálhyeh, ꞌawet de 
za la nohlubeshi nohunáyóolhdeh.

20 ꞌEt whe la Yakꞌusda nohdzi ulhtus nohba yoolhtselh ꞌinkꞌez Sizi Gri ꞌen 
cha nohtsꞌítoolhꞌaꞌ. Whutsodaꞌ ꞌudaꞌ ꞌet yughun nohodániꞌ inleꞌ.

21 ꞌEn ndo yakꞌuz ꞌet usda ndet la tsꞌiyantsuk doo cha soo náꞌwhutilelh 
nasdliꞌ ꞌet whutsꞌun. ꞌUdaꞌ Yakꞌusda be nus hóoꞌenne huwu yuhalhduk 
ínleꞌ.

22  Nilhꞌen ꞌudaꞌ Moses ndutni inleꞌ, ‘Yakꞌusda neMoodihti ꞌilhoghun 
Yakꞌusda be nus hóoꞌen-un si skꞌunꞌa ꞌuntꞌoh-un, ꞌen nohtsꞌítilhꞌalh. 
Nohkeyoh ꞌilhoghun ꞌen ꞌutinelh. Daja nohdutánelh-un tsꞌiyawh oozólhtsꞌaiꞌ.

23  Mbene la ndun Yakꞌusda be nus hóoꞌen-un lhuhuyoozílhtsꞌaine, ꞌenne 
la Yakꞌusda ooduneꞌne buchꞌa buhuzdla ꞌinkꞌez gak ubotilhtselh.’ ”

24 ꞌEt Peter ꞌon ꞌun ndutni, “Mbene la Yakꞌusda be nus hóoꞌenne ndet 
la ꞌuwhutánelh-un huwu yahalhduk daꞌ, Samuel cha ꞌinkꞌez ꞌuyoonne la 
yukꞌélhꞌaz khanaꞌne cha, tsꞌiyawh whuz unꞌa za ꞌuhutni inleꞌ.

b 4:l Sadduceene, ꞌenne la ꞌuhutni, ‘Datsꞌúzsai ꞌinkꞌez ꞌaw natsꞌuhótnalh aítꞌoh.’ 

25 Nohni cha Yakꞌusda be nus hóoꞌenne butsꞌu háhde ꞌinkꞌez ndai la 
Yakꞌusda nohtsodaꞌne khuni buba lhaídinla-i, nohni cha nohba ꞌuntꞌoh. 
Ndi khuni buba lhaídinla-i, Abraham cha tlꞌadíltsꞌut inleꞌ, ‘Ntsꞌu haínzut-
un, ꞌen gha dune ndi yun kꞌut buba hoonzoo tileh,’ ꞌet Yakꞌusda Abraham 
yulhni.

26  ꞌInkꞌez Yakꞌusda duYeꞌ Sizi, ꞌen dunaidilhti whe nohni ꞌudechoo ꞌen 
nohtsꞌú wheyalhꞌaꞌ. ꞌEt dutsun-i be túneꞌ ahtꞌen-un whuchꞌa nanóhuzdla. 
ꞌEt huwa Yakꞌusda Sizi ꞌudechoo nohtsꞌítilhꞌaꞌ whe nohba hoonzoo ooleꞌ 
ha.”

Peter John bulh nahíyilhne but nébonilhti

4  1 ꞌEt ꞌawhuz Peter John bulh dune bulh yahulhduk whe lubretne, 
lugliz whucho howunlíne bumoodih cha, ꞌinkꞌez Sadducee b 

hubuhútnine bugho nindil.
2  Whutsꞌodutni ndunne nane whelꞌaꞌne Sizi dazsai ꞌinkꞌez dunadija 

ꞌet huwun whubuhodulhꞌeh. ꞌEt whe yaidlánne dunahudutádulh ꞌalhaꞌ 
hoontꞌoh.

3  Inka ꞌom bun whutsꞌun ꞌabuhanꞌai ꞌawet hulhgha tsꞌun yoo ꞌun hoozulh 
ꞌet huwa.

4 ꞌEt hoontsꞌi lhane ubudántsꞌone Sizi dazsai ꞌinkꞌez dunadija-un buba 
ꞌalhaꞌ hoontꞌoh suliꞌ. ꞌEt ꞌawet ꞌalhgoh buba ꞌálhaꞌ hoontꞌohne 5,000ne 
atꞌenne suliꞌ.

5 ꞌEt la ꞌawet ꞌom bun dzin Lizwif bumoodihne, butso whúdilhdzulhne 
cha, ꞌinkꞌez Moses be ꞌudustlꞌus ꞌukꞌununáguzne Jerusalem ꞌet ꞌilhúhozdil.

6 ꞌInkꞌez la lubret ꞌukꞌenus díztiꞌ-un Annas huyúlhni-un Caiphas 
cha, John cha, Alexander cha, ꞌinkꞌez la lubret ꞌukꞌenus díztiꞌ-unꞌ tsꞌu 
haíndene, ꞌenne cha, tsꞌiyawh Jerusalem ꞌilhuhozdil.

7 Whelꞌaꞌne ꞌinkꞌez soo naꞌhuyinla-un, ꞌen cha dubut nébodinla ꞌinkꞌez 
hubuhoodulhkut “Dáhla whe ahla? Ndai be úlhtus-i be uhtꞌi? Mbe booziꞌ 
gha ndun dune soo naꞌuhla?”

8  Ndoni Peter ꞌon nus ulhtus yulhtsi whe ubúlhni, “Israel ooduneꞌne 
bumoodihne ꞌinkꞌez butso whúdilhdzulhne cha,

9 ndun dune nulhúsyoh-un, ꞌen ba ꞌutꞌen unzoo-i ꞌutsꞌínla-i ꞌinkꞌez 
datsꞌínla whe soo náꞌtsꞌinla whe ꞌi ꞌandit ooka neoodulhkut.

10 ꞌEt huwa nohni ꞌinkꞌez Israel ootsꞌu hainzutne tsꞌiyawh soo cho 
nohdutásnelh, Sizi Nazareth whutꞌen-un, ꞌen tulalhgus kꞌeílhti, ꞌen 
Yakꞌusda nahuyílhnaꞌ. ꞌEn booziꞌ ꞌinkꞌez whélhtus-un ꞌi be ndun 
nulhúsyoh-un, ꞌen soo náꞌtsꞌinla.

11 Sizi, ꞌen ꞌuntꞌoh Yakꞌusda ꞌukꞌunusguz-i kꞌut ndutni whe ooghu yaduk,
‘Nohni yoh ꞌuwhulhꞌenne tse ꞌúndutulhꞌuz-i,

Whelꞌaꞌne Bube ꞌUtꞌen Kꞌoh 3 ,  4

The New Testament in Central Carrier of Canada, 2nd ed. © 2011, Wycliffe Bible Translators, Inc.



276

 

c 4:11 Ndi tse ꞌundutulhꞌuz-i Sizi Gri ꞌuntꞌoh, ni whe utni. 

ꞌi la ꞌuja ꞌukꞌenus tse c ooka dáhotni-i suliꞌ.’
12  Yinka ndulcho whe Sizi Gri ꞌen gha za uzdutijih. ꞌAw ꞌuyoonne yé 

ulhtus-i gha uzdoojih aítꞌoh. ꞌEt whuz unꞌa Yakꞌusda neghá whuninꞌai.”
13  ꞌEt nahíyilhne tꞌehonínzun Peter ꞌinkꞌez John ꞌenne ꞌantsꞌi ꞌoh dune, 

ꞌaw whulhodílꞌelne ꞌuhintꞌoh. ꞌAw lhoníljut whe yahulhduk, ꞌet huwa 
buba hooncha, ꞌinkꞌez tꞌehonanzin Sizi Gri yulh nusudilne hinli.

14 Ndun nulhúsyoh-un soo náꞌuja ꞌinkꞌez Peter John bulh buzih usyin 
hinilhꞌen whe ꞌet huwa ꞌaw dája hudooniꞌ aitꞌoh.

15 ꞌEt inka yaduk bayoh tenábonilhꞌaꞌ ꞌinkꞌez la hukwꞌu nuhúhulhyeꞌ.
16 ꞌInkꞌez la lhuhoodulkut, “Ndunne dune dábuztilelh?” hutni la, 

“Jerusalem whutꞌenne tsꞌiyawh tꞌehonínzun ꞌukꞌenus huwa ꞌítꞌen-un, ꞌet 
ꞌuhuhóonla. ꞌAw whutsꞌutsꞌoodódlai aitꞌoh.

17 ꞌEt huwa ꞌaw ꞌon ꞌun ꞌuyoonne tꞌeoonoozeh whuchꞌa, ndunne dune 
tube cho bubeꞌ tsꞌoonolhjoot Sizi Gri booziꞌ gha ꞌaw ꞌon ꞌun ꞌuyoonne 
dune bulh yáhoolhduk junih.”

18  ꞌEt yoh danáboninla ꞌinkꞌez ubuhútni, “Ntsꞌoh dáhoontꞌoh ꞌet hoontsꞌi, 
ꞌaw Sizi booziꞌ gha yahoolhduk kꞌus dune húhodoolhꞌeh íloh!”

19 ꞌEt Peter John bulh ꞌuhútni. “Nohnichꞌoh hukwꞌu nuní nulhzut, 
nohkꞌunꞌa tilah kꞌus Yakꞌusda ookꞌunꞌa tilah ꞌuztinelh? Ndet la Yakꞌusda 
nalh tsꞌihꞌun ꞌuhoontꞌoh?

20 Ntsꞌenꞌa suba tsꞌuhonꞌen-un ꞌinkꞌez tsꞌodántsꞌo-un huwu 
yalhtsꞌoolhduk?”

21 Nahíyilhne soo khuni ulhtus-i be doo cha, “Sizi ghu yahoolhduk 
junih!” ubuhútni, ꞌinkꞌez bulanahuditni. ꞌAw huwa dzoh nubuhoolhdzut-
un hooloh, dune tsꞌiyanne Yakꞌusda ba hodílhtiꞌ njan dáhooja ꞌet huwa.

22  Ndun dune huwa ꞌítꞌen kꞌunꞌa soo náꞌhuyinla-un, ꞌen dit whunizyat ꞌon 
ꞌun be yus kꞌut whe ꞌuntꞌoh.

Oobá ꞌalhaꞌ hoontꞌohne hunooljut-un whuchꞌa ténahadudli
23  ꞌEt soo bulanahuditni ibulh, Peter John bulh bubulh nudilhne butsꞌu 

náhoostꞌaz ꞌinkꞌez lubret ꞌukꞌenus diztiꞌun ꞌinkꞌez butsó whudilhdzulhne 
cha dája ubuhútni la ꞌet hukwꞌú nuhuhoolnuk.

24 ꞌEt hodántsꞌo whe tsꞌiyawh lhgha Yakꞌusda tsꞌun tenawhehúndunidli, 
“NeMoodihti nyun Yakꞌusda ꞌintꞌoh tꞌétsꞌonínzun, yat, ndi yun, yatooꞌ, 
ꞌinkꞌez bunghun cha ínla, ꞌinkꞌez ndai la bulh ꞌúhoonla-i tubulh.

25 Netsodaꞌ-un David mba nyeꞌustlen-un, Ndoni gha mba yalhduk ínleꞌ 
whe ndutni,

‘ꞌUdun yun kꞌut whutꞌenne,
di ha howunílchꞌe? Di ha ndunne dune Yakꞌusda chꞌaz yáhalhduk?

 26 Ndi yun kꞌut lerwene,

d 4:36 ,,Levite ꞌenne lubret ꞌukꞌenus diztiꞌ-un laꞌutꞌenne ꞌuhintꞌoh. 

ꞌenne cha lhotigan wheni.
ꞌInkꞌez yun moodihne cha ꞌilhúhozdil Yakꞌusda ꞌinkꞌez OoChrist,

ꞌenne hichꞌaz nedindil wheꞌ hutꞌen.’ ”
27 ꞌEt ꞌon ꞌun tenahududli whe ꞌuhutni, “ꞌEt ꞌalhaꞌ ꞌi be njan Jerusalem ꞌet 

Herod ꞌinkꞌez Pontius Pilate bulh ꞌudun yun kꞌut whutꞌenne cha ꞌet Israel 
ootsꞌu hainzutne cha tsꞌiyawh ꞌilhuhozdil whe nYeꞌ Sizi lubeshi ooghu 
hooloh-un, ꞌen ooka tse hóodli neba yulhtsí-un, ꞌen hichꞌaz nedindil ꞌet 
wheni.

28  ꞌEt ꞌudaꞌ be ilhtus-i ꞌinkꞌez nyeni be ndunínzun inleꞌ whe lhawhudinla. 
ꞌEt ꞌandit ꞌilhuhozdil ꞌinkꞌez daóotanelh dini ínleꞌ ꞌet ꞌoh whuya lheꞌhitꞌelh.

29 ꞌEt huwa neMoodihti, neyeꞌ hoonulhjoot-un, ꞌandit dzin buboozílhtsꞌai 
ꞌinkꞌez ꞌaw lhtsꞌuníljut whe wheni, mbaꞌ tsꞌutꞌenne, nghuni unzoo-i be 
yatsꞌoolhduk neghá whuninꞌaih.

30 ꞌEt huwa neMoodihti, be ílhtus ꞌi be dune ílhyis ꞌinkꞌez nYeꞌ Sizi, 
lubeshi ooghu hooloh-un, ꞌen yé ulhtus-i, ꞌi gha tsꞌiyanne bunalhtsꞌet 
hooncha ꞌinkꞌez huwa ꞌítꞌen tuneꞌ whutꞌen hóleꞌ.”

31 ꞌEt ꞌawet tenáhúdúdli ꞌetsul ꞌuhudíja whe, nyo ꞌilhúhozdíl-un dulcho 
nahúhoosnai ꞌinkꞌez Ndoni buyudíltsꞌut whe ꞌaw lhoníljut whe Yakꞌusda 
ooghuni be bubulh yáwhehunilhduk.

Ooba ꞌalhaꞌ hoontꞌohne alhgoh lhghuhudli
32  Ooba ꞌalhaꞌ hoontꞌohne ꞌalhgoh tsꞌiyanne lhgha zaꞌ hutꞌen. ꞌAw 

oochꞌeꞌne hooloh. Ndai la huyutꞌi ꞌalhgoh huyé neꞌutꞌen.
33 ꞌAw lhoníljut whe whelꞌaꞌne soo khuni ulhtus-i be, “ꞌAlhaꞌ hoontꞌoh whe 

Sizi neMoodihti ꞌen dunadija,” hutni, ꞌinkꞌez Yakꞌusda tube butsꞌun únzoo.
34 ꞌAw ꞌilhoghun butoh ꞌendunidzit-un hooloh. Mbene la yoh kꞌus yun 

lhadíntꞌoh utꞌíne, wheꞌhonket,
35 ꞌinkꞌez la sooneya bugha yúltsꞌuk-i, whelꞌaꞌne butlꞌaháyudzih. ꞌI la 

ꞌalhgoh mbene la ꞌen dunidzítne butáháyúdzih.
36 ꞌEt whuz unꞌa ꞌuja ꞌilhoghun dune, Joses huyúlhni, ꞌen Levite-un d 

ꞌuntꞌoh ꞌet Cyprus whuzdlí-un, ꞌen whelꞌaꞌne “Barnabas” huyúlhni, ndi 
booziꞌ ꞌi la, “ꞌEn nedzi ulhtus ilhꞌí-un,” ni whe ꞌutni.

37 ꞌEn cha yun yutꞌi-i be ꞌónket ꞌinkꞌez whelꞌaꞌne butlꞌayándzai.

Ananias duꞌat Sapphira bulh dahútinelh la

5  1 ꞌEt hoontsꞌi ꞌilhoghun dune, Ananias huyúlhni-un, ꞌinkꞌez ooꞌat 
Sapphira bulh yun huyutꞌí-i, ꞌi ye ꞌónket,

2  ꞌinkꞌez la sooneya yuloh dichꞌoh duba yílhchoot. ꞌEt ooꞌat cha 
tꞌeoonínzun. ꞌInkꞌez yuloh ꞌi la whelꞌaꞌne butlꞌayándzai, ꞌinkꞌez la, “Ndi 
sooneya ꞌi tsꞌiyawh ꞌuntꞌoh,” ꞌubúlhni.

e 5:3 ꞌEn netsudule ꞌuntꞌoh. f 5:6 Dune dahátsai te, ꞌaho ꞌabuhulhtih ínleꞌ, keyoh 
whunulwus ꞌet huwa. 

3  ꞌEt Peter uyúlhni, “ꞌEt di ha Satan e ookꞌúneꞌ tantꞌen hukwaꞌ nizun? 
ꞌInkꞌez lheꞌdini sooneya ooloh ílhchoot ꞌinkꞌez Ndoni tsꞌun hontsꞌit?

4 Ndi yun be ꞌóotahkulh whutso nohchꞌeꞌ unli ínleꞌ. Be ꞌóhket whe 
oozooneya ꞌi cha nohchꞌeꞌ ꞌuntꞌoh. ꞌInkꞌez di ha ndzi yo whe njan nintaꞌ 
nintꞌen? Yakꞌusda tsꞌun hontsꞌit ꞌaw dune tsꞌun iloh!”

5 Soo Ananias whudántsꞌo ibulh, nadílduz ꞌinkꞌez dazsai. Mbe la whulh 
údantsꞌone tube cho whehunilhjoot.

6  Chilke ꞌenne la dahánindil ꞌinkꞌez hizi highá ꞌozduz, téhinilhti, ꞌinkꞌez 
ꞌaháyálhti. f

7 ꞌEt tat sadzi hukwꞌu hoonistꞌo atꞌen inleꞌ, ꞌet ooꞌat ꞌaw dáhooja 
tꞌéoonúszun whe danínya.

8  ꞌEt Peter uyúlhni, “Sudíni ndi sooneya, nki netlꞌayándzai-i be ꞌóhket-i 
oozooneya, tsꞌiyawh tilah ꞌuntꞌoh?” “A, tsꞌiyawh ꞌúntꞌoh,” yúlhni.

9 ꞌEt Peter uyúlhni, “ꞌEt di ha nki bulh Ndoni ólhdzih hukwaꞌ ahtꞌan? 
Ndunne chilke nki ꞌailhtíne dati nódilhya, nyun cha whuz unꞌa 
tenányotalhtelh!”

10 ꞌEt ꞌaho ꞌen cha yubut náltsꞌut ꞌinkꞌez dazsai. Chilke dahánindil ꞌinkꞌez 
ꞌen cha dazsai hinilhꞌen. Inka ꞌen cha téhinilhti ꞌinkꞌez ooki hizih ꞌahuyalhti.

11 ꞌEt ooba ꞌalhaꞌ hoontꞌohne ꞌinkꞌez ꞌuyoonne dune tubulh tsꞌiyawh 
hodántsꞌo whe ꞌukꞌenus whé hunilhjoot.

Whelꞌaꞌne huwa ꞌítꞌen te néꞌhutꞌen
12  ꞌEt dune toh whelꞌaꞌne lhat-un huwa ꞌítꞌen te néꞌhutꞌen. Solomon 

oobuntsilh bet huwhútni-un, ꞌet la tsꞌiyanne ooba ꞌalhaꞌ hoontꞌohne whuz 
ꞌilhuhozdil.

13 Tsꞌiyanne ꞌuntꞌohne ubuhuninzun, ꞌet hoontsꞌi ꞌaw ooba ꞌalhaꞌ hoontꞌohne 
ꞌuyoonne dune butahoodilh aítꞌoh. Njan lheꞌhóoja ꞌet huwa whehíntsaz.

14 Sizi Gri ooba ꞌalhaꞌ yintꞌohne ꞌon nus huldlai suliꞌ, dune cha ꞌinkꞌez 
tsꞌekoo cha.

15 Whelꞌaꞌne huwa ꞌítꞌen tenéꞌhutꞌen ꞌet huwa ti whuzih ndudáne 
hikꞌustez ꞌi bulh tébuhulih khun si Peter ꞌoh whuya uyalh de ootsin ꞌi 
hoontsꞌi bukꞌut lhúyoltsꞌit.

16  Lhane whe dune Jerusalem whunat keyoh whutꞌenne, ꞌenne cha 
whusahúdilh. Ndudáne cha ꞌinkꞌez ntsiꞌ-i nudúdeh buyudúltsꞌine cha 
whusábuhule ꞌinkꞌez tsꞌiyawh soo náꞌbuhulhꞌen.

Whelꞌaꞌne dzoh nubuhulhdeh
17 ꞌEt ꞌawet Lizwif lubret ꞌukꞌenus diztiꞌ-un, ꞌinkꞌez yutsꞌú ditnine 

Sadduceene hinli ꞌenne la whelꞌaꞌne tube bugheꞌ hoolni suliꞌ.

18  ꞌEt la ꞌawet whelꞌaꞌne ubuhílhchoot ꞌinkꞌez ꞌoh dune ꞌadinla-un, ꞌet la 
ꞌabuhanla.

19 ꞌEt hoontsꞌi la ꞌet ꞌulhdzis neMoodihti oolizas ꞌahaꞌ dinla-un dáhaꞌ 
dantan, tenábuninla ꞌinkꞌez la ubúlhni,

20 “Ahdulh ꞌinkꞌez Lizwif bulugliz whucho núdulhya ꞌinkꞌez ndi ꞌandit be 
tsꞌúkhuna-i ghun bubulh yálhduk.”

21 ꞌEt whelꞌaꞌne hikꞌoh tsꞌe ꞌuja. Soo yulhkai ꞌet Lizwif bulugliz whucho 
dahánindil ꞌinkꞌez ꞌawet dune whuba hodulhꞌeh.

ꞌEt la Lizwif lubret ꞌukꞌenus diztiꞌ-un ꞌinkꞌez yutsꞌú ditnine, ꞌenne 
Lizwif butso whúdilhdzulhne ꞌinkꞌez nahíyilhne cha bughú nahúzya 
yahatilhduk-un huwun. ꞌEt ꞌinkꞌez whelꞌaꞌne ꞌahudinla tsꞌe duduneꞌne 
bukuwhenábuhalhꞌaꞌ bubut nébotalelh ha.

22  ꞌEt la whuz hoozdil whe whelꞌaꞌne ꞌahudinla-un, ꞌet hoohooloh 
hotilhꞌen. ꞌEt la nahíyilhne butsꞌu náhoosdil ꞌinkꞌez ubodániꞌ,

23  “Dune ꞌahudinla tsꞌe tsꞌoozdil whe ꞌawet dáꞌdinla tsꞌe dóohoontꞌoh. 
ꞌInkꞌez huwunlíne cha ꞌawet huwuhinli ꞌet dáhaꞌ uzdanꞌai whe ꞌaw 
nyoonne whelꞌaꞌne huhooloh!”

24 Lugliz whucho huwunlíne bumoodih, Lizwif lubret ꞌukꞌenus diztiꞌne, 
ꞌinkꞌez Lizwif bulubret moodih tubulh whulh ꞌúhudantsꞌo whe ꞌet huwu 
yahulhduk, “Whelꞌaꞌne dahúja suba ꞌuhintꞌoh?” hutni.

25 ꞌEt ꞌilhoghun dune danínya ꞌinkꞌez ubúlhni, “Whunulhꞌen ndunne 
dune ꞌabihláne nghuz lugliz whucho tsꞌe dune huhodulhꞌeh!”

26  Lugliz whucho huwunlíne bumoodih, duduneꞌne tubulh whuz 
whe handilh, ꞌet ndunne ꞌilhozdílne bubé hunuljut doo ka la tse be 
bubuhooghan, ꞌet huwa whelꞌaꞌne nánilhtsulyaz nabuhílhchoot.

27 ꞌEt whelꞌaꞌne dunáboninla ꞌinkꞌez nahíyilhne bubut néboninla ꞌinkꞌez 
lubret ꞌukꞌenus díztiꞌ-un, ꞌet uboodulhkut,

28  “Soo khuni ulhtus-i be nohba natsꞌúhizya ínleꞌ ndun Sizi ghun dune 
hubodulhꞌeh íloh nohtsꞌútni inleꞌ. ꞌAndit whunulhꞌen lheꞌahja, Jerusalem 
ndulcho whe ꞌawet hubodilhꞌeꞌ. ꞌEt ndun dune dazsai whe ndulcho whe 
wheni nekꞌéwhuhꞌai!” hutni.

29 Peter ꞌinkꞌez ꞌuyoonne whelꞌaꞌne bulh whuz yahatilhduk, “Yakꞌusda 
za ookꞌunéꞌ tsꞌootꞌen hubaꞌ hoontꞌoh, ꞌaw dune ookꞌunéꞌ tsꞌootꞌen huba 
lheꞌhóotꞌoh,” hutni.

30 “ꞌEt Sizi tulalhgus-un undunulhtꞌo whe súlhghi ꞌet hoontsꞌi netsodaꞌne 
buYakꞌusda ꞌen nahuyílhnaꞌ.

31 ꞌEt Yakꞌusda yakꞌuz whenáyalhti dunailhni tsꞌe duzih ꞌet yulhda, 
ꞌinkꞌez Moodihti ꞌinkꞌez neulhyís-un cha yulhtsi. ꞌEt Israel ootsꞌu hainzutne 
dudeni náhondunooleh, ꞌet de la bulubeshi buba ꞌún yutoolhdilh.

32  ꞌEt wheni Yakꞌusda neꞌustꞌen-un honꞌenne tsꞌinli ꞌinkꞌez huwu 
yatsꞌulhduk. ꞌInkꞌez Ndoni, ꞌen Yakꞌusda kꞌuneꞌ ꞌutꞌenne bugha íninꞌai-un, 
ꞌen cha nelaꞌutꞌen,” ꞌet ndúbulhni.

33  ꞌEt la nahíyilhne njan huwhudántsꞌo whe, tube cho ꞌon nus hukwa 
howunílchꞌe kꞌet whelꞌaꞌne ubotuzilhghelh hukwaꞌ huninzun, ꞌet howu 
yahalhduk.

34 ꞌEt hoontsꞌi ꞌilhoghun dune, Gamaliel huyúlhni-un, ꞌen Pharisee unli 
tsꞌiyanne ba ncha, ꞌen butoh dudinya ꞌinkꞌez ubúlhni, “ꞌAtsulyaz ꞌaz úbilhlelh.”

35 ꞌEt ꞌinkꞌez nahíyilhne ndúbulhni, “Israel whudunéꞌne huwa ꞌóohli whe 
ndunne dune néꞌbulhꞌen.

36  Dzoh saꞌ inleꞌ ꞌilhoghun dune Theudas huyúlhni-un, ꞌen la ninya 
‘Dune ncha-un usdli,’ ni whe dune bulh yálhduk. ꞌEt la 400ne atꞌen ꞌenne 
hitsꞌú nedindil, ꞌet hoontsꞌi hizilhghi, ꞌinkꞌez yutsꞌú nedindil inleꞌne 
tsꞌiyawh ꞌantsꞌi yanahadil. ꞌEt nduhúja whe gak huzdliꞌ.

37 ꞌEt whuz unꞌa za ꞌuyoon dune cha nduja, Judas Galilee whutꞌen-un 
huyúlhni, ꞌet dune naoolto whe ꞌet ninya. ꞌEt cha lhane dune hitsꞌú nedindil. 
ꞌEn cha hizilhghi ꞌinkꞌez yutsꞌú nedindil ínleꞌne, ꞌenne cha tsꞌiyawh yanahadil.

38  ꞌEt ndúhooja inleꞌ ꞌet huwa nohdúsni, ndunne dune hoonli uboohleh 
junih, butsꞌú halhozahꞌai! ꞌEt dichꞌoh duba
ꞌuhutꞌen ꞌinkꞌez whunohodulhꞌeh de, ꞌaho gak naóotadleh.

39 ꞌEt hoontsꞌi Yakꞌusda ndi ꞌutꞌen kꞌoh tsꞌe bugha ininꞌai de, ꞌaw buchꞌaꞌ 
oolhdeh aítꞌoh, doo ka si Yakꞌusda chꞌa neꞌahtꞌen oohleꞌ.”

40 ꞌEt la nahíyilhne buba ꞌalhaꞌ dija. Whelꞌaꞌne danáboninla ꞌinkꞌez 
“Bubuholhtsas,” ubuhútni. ꞌInkꞌez hukwꞌelhꞌaz, “Sizi booziꞌ gha dune 
huhodoolhꞌeh junih!” ubuhútni, ꞌinkꞌez la bulanahuditni.

41 ꞌEt la whelꞌaꞌne nahiyílhne bughu tenáhundil. Yakꞌusda Sizi Gri ba 
dzoh nuhude ꞌet huba sooꞌ hulzooꞌ didutchꞌoh ꞌet ndunaꞌhundunudzun, 
ꞌinkꞌez howu nílhni.

42  ꞌEt dzin totsuk Lizwif lugliz whucho ꞌinkꞌez dune buyoh te ꞌawhuz Sizi 
Yakꞌusda OoChrist, ꞌen ghun dune huhodulhꞌeh ꞌinkꞌez khuni unzoo-i be 
dune bubulh yáhulhduk, ꞌaw ꞌetsul lheꞌhudínel.

Lhtakꞌantꞌi dunene whelꞌaꞌne laꞌutꞌenne

6  1 ꞌEt ꞌoh daꞌ yugha hodulꞌehne ꞌon nus huldlai suliꞌ. Yugha 
hodulꞌehne Lizwif nawh la hudidowh, Greek bughuni kꞌuyalhdukne 

ꞌinkꞌez Lizwif dichꞌoh dughuni kꞌuyalhdukne, ꞌenne la lhdulhyoh 
nehúwhuntꞌai. Greek kꞌuyalhdukne hutni, “Netsandilhne ꞌaw bugha 
lhéꞌhusꞌai dzin totsuk sooneya dune huye laꞌutꞌen-i whutahudzih te.”

2  ꞌEt whunizyane ꞌon ꞌat nane whelꞌaꞌne Sizi Gri yugha hodulꞌehne, 
tsꞌiyawh ꞌilhubuhozdla ꞌinkꞌez ꞌuhutni, “ꞌAw lheꞌhóozooꞌ Yakꞌusda ooghuni 
be yatsꞌulhduk whulazdutitni ꞌinkꞌez sooneya dune be laꞌwhutꞌen-i za 
ꞌutsꞌoolhꞌen aítꞌoh.

3  ꞌEt huwa sulhutsinke lhtakꞌantꞌine dune nohtoh mbene la tꞌebunáhzun 
Ndoni buyudínda ꞌinkꞌez huwhunih cha ꞌuhintꞌohne ꞌutahábuhle ꞌenne ndi 
ꞌutꞌen ꞌuhuyoolhꞌen wheni ꞌenne huwu hinli butsꞌoolhtselh.

g 6:6 ꞌEt whuz unꞌa tsꞌiyanne tꞌehininzun bubulh ꞌilhughi hinliꞌ. 

4 ꞌEt la wheni tenazdudli ꞌinkꞌez Yakꞌusda ooghuni be yátsꞌulhduk-un, ꞌet 
za ꞌutsꞌotilhꞌelh,” ꞌubuhútni.

5 ꞌEt ꞌilhozdílne tsꞌiyawh whelꞌaꞌne buba sooꞌ hudija inka Stephen ꞌen 
ꞌutahahúyalhti soo cho be ꞌalhaꞌ hoontꞌoh utꞌi-un ꞌúntꞌoh ꞌinkꞌez Ndoni 
ooyudínda. ꞌEt Philip, Prochorus, Nicanor, Timon, Parmenas cha, ꞌinkꞌez 
Nicolaus, ꞌen la ꞌudun yun kꞌut whutꞌen-un, Antioch whutꞌen-un ꞌuntꞌoh 
ꞌen la Lizwif tsꞌú nenadinja inleꞌ, ꞌenne ꞌutahábahanla.

6  ꞌEt la whelꞌaꞌne but néboninla whe whelꞌaꞌne buba tenahudidli ꞌinkꞌez 
bukꞌodálni. g

7 ꞌInkꞌez Yakꞌusda ooghuni ꞌawet ndulcho tꞌenidzin. Yugha hodulꞌehne, 
Jerusalem whutꞌenne cha ꞌon nus huldlai huzdliꞌ. Lhane Lizwifne bulubret 
ꞌenne cha Yakꞌusda ooghuni huyílhchoot.

ꞌAwet Stephen huyílchoot
8  ꞌEt la Stephen be ꞌalhaꞌ hoontꞌoh utꞌi ꞌinkꞌez Ndoni ye óolhtus ha yugha 

íninꞌai ꞌi gha dune toh hooncha huwa ꞌítꞌen túneꞌustꞌen.
9 ꞌEt hoontsꞌi whulohne dune hichꞌaz nédindil Lizwifne Cyrenia ꞌinkꞌez 

Alexandria tsꞌu haíndilne, ꞌenne ꞌuhintꞌoh. ꞌEnne, ꞌet ꞌulhna unlíne 
oolanaditníne ꞌilhoghun lugliz ꞌet whehúhoozi ꞌet ꞌilhuhozdil. ꞌUyoonne 
Cilicia ꞌinkꞌez Asia tsꞌu haíndilne, ꞌenne cha Stephen hidulhyoh ꞌutni.

10 ꞌEt hoontsꞌi Stephen Ndoni gha whunih kꞌet yalhduk te ꞌaw hichꞌa 
oolhdeh aítꞌoh.

11 Inka ꞌantsꞌi ꞌoh dunene, ꞌenne buba kꞌelha whuhalhtsi Stephen Moses 
ooghuni ꞌukꞌunusguz-i ꞌinkꞌez Yakꞌusda chꞌaz yalhduk hudooniꞌ ha.

12  ꞌEt nduhútni whe, butso whúdilhdzulhne, Moses be ꞌudustlꞌus 
ꞌukꞌununáguzne cha, ꞌinkꞌez ꞌonghunne cha buba hodinꞌai, ꞌenne tsꞌiyawh 
Stephen huyulh húnilchꞌe. Highu nindil, huyílhchoot, ꞌinkꞌez nahíyilhne 
but néhinilhti.

13  ꞌEt la whulohne dune hiba hootsꞌit ha whusábahanla ꞌinkꞌez 
nahíyilhne nja dubuhútni, “Ndun dune nelugliz whucho whudiztiꞌ ꞌinkꞌez 
Moses huwa néulhꞌa-un ꞌahoolhyiz whuchꞌaz yálhduk.

14 Nja dutni whe uzditsꞌo. ‘Ndun Sizi Nazareth whutꞌen-un nelugliz 
whucho nawhúduntiyus ꞌinkꞌez Moses khuni netlꞌaídanꞌai-i cha tsꞌiyawh 
ꞌutsꞌun unꞌa za naꞌwhutilelh,’ ꞌet ndutni whe uzditsꞌo.”

15 Mbene la nahíyilhne tsꞌiyawh Stephen ꞌen za hínilhꞌen oonin unzoo 
kꞌet ꞌantsꞌi lizas nin ꞌet nduntꞌoh.

Stephen yé búbulh yalhduk-iButso daꞌne Egypt ꞌet hudáltsꞌiꞌ

7  1 ꞌEt Lizwif bulubret ꞌukꞌenus díztiꞌ-un Stephen yoodulhkut, “ꞌEt 
ndunne ꞌalhaꞌ hutni whe eh hutni?”

h 7:9 Butso daꞌne Egypt ꞌet hudáltsꞌiꞌ. 

2  ꞌEt Stephen uyúlhni, “Sulhutsinke ꞌinkꞌez ꞌubákene soo zúlhtsꞌai! 
Netsodaꞌ-un Abraham ꞌawhuz Mesopotamia usda, Haran tsꞌe natidalh 
whutso whe, Yakꞌusda ootsꞌu hayánduz-un, ꞌet oonalhtsꞌet ahóoltsꞌut.

3  ꞌEt la Yakꞌusda uyúlhni, ‘Nyunatneke ꞌinkꞌez nkeyoh cha whuchꞌa 
sinyaih ꞌinkꞌez ntsꞌe la keyoh whúnyuntistun whuz inyalh.’

4 ꞌEt la Abraham Chaldea yun kꞌut whuchꞌa súya ꞌinkꞌez Haran tsꞌe 
oozya. ꞌEt hukwꞌelhꞌaz oobá dazsai whe ndi yun ꞌandit ookꞌudúlhtsꞌi 
Yakꞌusda whuz wheyálhꞌaꞌ.

5 ꞌAw Yakꞌusda yun ntsool-iyaz hoontsꞌi yughá lhiꞌal ꞌet hoontsꞌi yutsꞌú 
yoozi whe ndúyulhni, ‘Nyun ꞌinkꞌez mbe la nyedútadulhne, ꞌenne ndi yun 
buchꞌeꞌ tileh.’ ꞌEt ꞌoh daꞌ Yakꞌusda ndúyulhni whe Abraham ꞌaw buzkeh 
hooloh inleꞌ.

6  ꞌEt la Yakꞌusda ndúyulhni, ‘Nyedútadulhne ꞌutsꞌun yun kꞌut tsꞌe whuz 
ꞌulhna hutileh ꞌinkꞌez 400 naoodizut ꞌet dune dzoh nubutilhdoh.’

7 ꞌEt Yakꞌusda ndúbulhni, ‘Mbene la ꞌulhna ubutꞌíne sichꞌoh buba 
nahutisyeh. ꞌEt hukwꞌelhꞌaz whuchꞌa nahúsdil ꞌinkꞌez njan keyoh si za 
skꞌúneꞌ hutitꞌen.’

8  ꞌEt Yakꞌusda Abraham ndi ye yutsꞌu nahizya-i, ꞌi gha ootsꞌu haínzutne, 
ꞌenne hika dune unli-i kꞌut ubuhítꞌus. ꞌEt whuz unꞌa Yakꞌusda hiyulh 
ꞌílhughi huzdliꞌ. ꞌEt la Abraham ooyeꞌ Isaac whuzdli ꞌinkꞌez whulh 
lhkꞌudit dzin ꞌet la huyúztꞌus. ꞌInkꞌez la Isaac cha ooyeꞌ Jacob whe Jacob, 
ꞌen cha ndunne duyeꞌke whunizyat ꞌon ꞌat nane, ꞌenne cha netsodaꞌne 
whuníhne ndúbuhinla.

9 ꞌEt doo cha nohtsodaꞌne, Joseph bulhutsinke, ꞌenne la highe ꞌoolnih 
inka la Egypt tsꞌe hiye ꞌónket ꞌulhna tileh ha ꞌet hoontsꞌi Yakꞌusda yulh 
ꞌútꞌen, h

10 ꞌinkꞌez la dzoh nutizut-un whuchꞌa nayulhti. ꞌEt Pharaoh, Egypt 
whulerwe, yubut nenínya whe Yakꞌusda whunih cha yulhtsi, ꞌinkꞌez lerwe 
yótꞌeꞌ ha ꞌet cha yugha óoninꞌai. ꞌEt huwa la lerwe Pharaoh ꞌen duyoh cha 
ꞌinkꞌez keyoh dulcho whe cha whumoodih yulhtsi.

11 ꞌEt la Egypt ꞌinkꞌez Canaan whulh dulcho whe dai whuzdliꞌ. Tube 
dune dzoh nudeh kꞌet netsodaꞌne ꞌaw tꞌalh-i nahólelh aitꞌoh.

12  ꞌEt la whulh údantsꞌo Egypt tsꞌe whuz ꞌutꞌalh-i ꞌilhúhozdla inka la 
duzkeh, netsodaꞌne, ꞌenne ꞌudetso whuz whebalhꞌaꞌ.

13  Whúlh nat ꞌukunáhududilh whe ꞌet la ꞌantsꞌiya Joseph bubulhutsin 
unli bubut tꞌéoonalhdzin ꞌinkꞌez la lerwe Pharaoh Joseph oonatnéke 
ꞌantsꞌiya bubulh údantsꞌo.

14 ꞌEt la Joseph dubá Jacob yutsꞌótlꞌa khuni inꞌai, dichꞌoh ꞌinkꞌez 
dunatnéke te tsꞌiyawh whusahóodilh, ubúlhni. ꞌAlhgoh lhtakꞌantꞌi 
whunizyai ꞌon ꞌat kwulane, ꞌenne hinli.

15 ꞌEt la Jacob Egypt tsꞌe hoozdil, didut cha ꞌinkꞌez netsodaꞌne cha ꞌet 
hudáltsꞌiꞌ ꞌet keyoh yahadla.

16  Buzi ꞌi la keyoh Shechem huwhútni tsꞌe whuz nabuhoozdla. ꞌEt whutso 
daꞌ Abraham keyoh Hamor whutꞌenne yunyaz bubonket-i inleꞌ, ꞌi kꞌut 
ꞌabuhanla.

17 ꞌEt la ndi yun Yakꞌusda Abraham ye yútsꞌu nahizya-i bengho 
whúdizulh ꞌinkꞌez neduneꞌne Egypt dilhtsꞌíne ꞌon nus huldlai suliꞌ.

18  ꞌEt ꞌantsꞌiya ꞌuyoon lerwe suliꞌ. ꞌEn ꞌaw Joseph be ꞌutꞌen kꞌoh ꞌaw 
tꞌéwhunúszun. ꞌEn la Egypt whutꞌenne bumoodih suliꞌ.

19 Neduneꞌne bubéꞌ whulhtsꞌit ꞌinkꞌez netsodaꞌne dzoh nubulhdeh whe 
buchalhtsꞌulne tébuholelh yahódlah ha, ꞌet úbulhni, lerwe Pharaoh.

20 ꞌEt ꞌoh daꞌ la Moses whuzdli, ꞌen tube dune zooꞌ ꞌinkꞌez tat sanun ꞌet la 
dubá ooyoh hinalhyai.

21 ꞌEt ꞌawet téhinilhti whe Pharaoh ootseꞌ ꞌen la ílhchoot ꞌinkꞌez 
didutchꞌoh duyaz kꞌunꞌa yunilhyai.

22  Egypt whutꞌenne ndai la huyé whunih-i tsꞌiyawh la whuhuyodalhꞌeꞌ. 
ꞌEt dune ncha-un suliꞌ ooghuni gha cha ꞌinkꞌez be ꞌutꞌen cha.

23  ꞌEt la dit whunizyat be yus kꞌut suliꞌ whe ndun Israel ootsꞌu hainzut-
un Moses, ꞌen dudulh whutꞌenne, ꞌenne butun nanátidalh hukwaꞌ nínzin.

24 ꞌEt whuz oozya whe ꞌilhoghun bulh whútꞌen-un, ꞌen la yunilhꞌen whe 
ndun Egypt whutꞌen-un dzoh nuyulhdzut ꞌen yukꞌut duneh whe kꞌut ja 
ꞌinkꞌez nyoon Egypt whutꞌen-un yuzilhghi.

25 Moses dichꞌoh ndunínzun, ‘Sduneꞌne, njan tꞌewhunuszun si 
Yakꞌusda butsꞌun sútilhꞌaꞌ, si sgha bulánáhúdútitnih ha.’ ꞌEt hoontsꞌi ꞌaw 
tꞌelhohonízil Moses Yakꞌusda butsꞌú wheyalhꞌaꞌ.

26 ꞌEt ꞌom bun dzin ꞌet la nane Israel ootsꞌu hainzutne lhehútꞌus ꞌet la, ‘Dah!’ 
ubúlhni, ‘Soo zúlhtsꞌai sulh dune lhulhutsin ahli, di ha lhéhtꞌus?’ ubúlhni.

27 ꞌEt la nyoon oogháꞌ whutꞌen-un Moses ꞌun beꞌ yunilhtsut ꞌinkꞌez la, 
‘Mbe nemoodih ꞌinkꞌez nahíyilh-un nyulhtsi whe ꞌintꞌen?

28  Hulhdaꞌ nyoon Egypt whutꞌen-un lhéꞌinla sílhghi! Whuz unꞌa si cha 
sutuzalhghelh ninzun whe ꞌintꞌen?’ yúlhni.

29 ꞌEt Moses whudántsꞌo whe, ꞌet la whetsélhya, ꞌinkꞌez keyoh Midian 
huwhútni tsꞌe whuz whinya, ꞌet dune unli, ꞌinkꞌez ꞌet la nane ooyeꞌke 
whúzdliꞌ.

30 ꞌEt doo cha dit whunizyat yus kꞌut nadleꞌ whe dzulh Sinai huyúlhni ꞌi 
oozih dune lhuhóotꞌih tsꞌe ꞌet la whus dilhtán-i dízkꞌun ꞌi toh neMoodihti 
oolizas inꞌen.

31 ꞌEt Moses ba hooncha-un honꞌen inka whuz wheínya, soo cho 
whuntilhꞌelh ha. ꞌEt Yakꞌusda yulh yátilhduk whe ndutni,

32  ‘Si ꞌustꞌoh, ntsodaꞌne buYakꞌusda usdli. Abraham ꞌen ooYakꞌusda 
ꞌustꞌoh, ꞌinkꞌez Isaac cha Jacob cha buYakꞌusda ꞌusdli.’ Moses nuljut kꞌet 
dutlut ꞌinkꞌez ꞌaw whunoolhꞌen aítꞌoh.

33  ꞌEt Yakꞌusda ndúyulhni, ‘Ke hainꞌes, njan yun whudíztiꞌ-un ꞌintꞌoh 
hukwꞌusinyin.

34 Egypt hudilhtsꞌi sduneꞌne ubunusꞌen dalcho-i be dzoh nuhudeh ꞌinkꞌez 
ꞌubudústsꞌo lhelcho-i be tehududli ꞌenne ubutisyih ꞌet wheni ꞌusja ndus 
hasya. ꞌAnih ꞌawet Egypt tsꞌe nyutísꞌalh.’ ”

35 ꞌEt Stephen ꞌon ꞌun ndutni, “Moses ꞌen ꞌuntꞌoh Israel ootsꞌu hainzutne 
hichꞌaz nálhya inleꞌ, ‘Mbe nemoodih ꞌinkꞌez nahíyilh-un nyulhtsi whe 
ꞌintꞌen?’ huyúlhni inleꞌ. ꞌEn uyinla Yakꞌusda butsꞌítilhꞌaꞌ ndun lizas whus 
dízkꞌun-i toh yanꞌen-un, ꞌen yulaꞌutꞌen whe Moses bumoodih ꞌinkꞌez 
whuchꞌa nabuzdla-un yulhtsi.

36  ꞌEt hooncha ꞌinkꞌez huwa ꞌítꞌen te neꞌútꞌen-un, ꞌet huwa Egypt 
whutꞌenne bula kꞌéhanabanla, ꞌet dulkꞌun bun huwhútni, yatooꞌ loh 
ꞌuntꞌoh, ꞌet cha ꞌinkꞌez ꞌet dit whunizyat yus kꞌut ꞌet dune lhuhóotꞌih-un 
lhékꞌunabutulih whuz za inleꞌ.

37 Moses ꞌen ꞌuntꞌoh Israel ootsꞌu hainzutne ubúlhni whe ndutni, 
‘Yakꞌusda be nus hóoꞌen-un, sundultꞌoh-un, ꞌen Yakꞌusda nohtsꞌítilhꞌalh. 
Nohkeyoh ꞌilhoghun ꞌen ꞌutinelh. ꞌEn la oozólhtsꞌaiꞌ.’

38  Moses ꞌen dune lhuhóotꞌih-un ꞌet Israel ootsꞌu hainzutne huyulh 
ꞌílhodulh inleꞌ. Netsodáꞌne butoh ꞌitꞌen ꞌinkꞌez ꞌen za ꞌuntꞌoh Sinai dzulh 
kꞌut lizas yulh yaílhduk inleꞌ Yakꞌusda ooghuni netlꞌaídooꞌalh ha. Ndi 
Yakꞌusda ooghuni oolatoh hooloh whe ꞌuntꞌoh.

39 ꞌEt hoontsꞌi netsodaꞌne Moses hikꞌéneꞌ ootꞌen hukwa lheꞌhunízun, 
hichꞌaz nálhya, ꞌinkꞌez Egypt tsꞌe nahutidulh za hukwaꞌ hunínzun.

40 ꞌEt inka Aaron ꞌuhuyúlhni, ‘ꞌUkꞌéltsi neba inleh! Yakꞌusda tsꞌootꞌeꞌ-i 
kꞌoh nanetoolelh ha. Moses whusáneanla-un, ꞌen dája suba ꞌaw 
tꞌetsꞌonúszun ꞌet huwa.’

41 ꞌOh daꞌ ꞌet la musdoosyaz kꞌeltsi ꞌuhínla inleꞌ ꞌinkꞌez loodel kꞌut hitsꞌeꞌ 
dilhkꞌun. ꞌEt la huhóontꞌiꞌ whe la honílhni dula be nyoo ꞌuhuyínla-i ꞌet huwa.

42  ꞌEt Yakꞌusda buchꞌaz nálhꞌa ꞌinkꞌez nꞌun hubutilhdil ndo yat sum ꞌi 
la hitsꞌun téniꞌ noolhzin ha. ꞌEt huwa Yakꞌusda be nus hóoꞌenne ꞌi kꞌut 
ꞌukꞌunusguz inleꞌ whe ndutni,

‘Dune Israel ootsꞌu hainzutne,
ndi khuna-i uhghan ꞌaw si stsꞌun iloh loodel kꞌut dulhkꞌun whe 

ꞌuntꞌoh njan dune lhuhóotꞌih-un dit whunizyat yus kꞌut whutoh.
 43 ꞌEt nimbali ꞌi nohyakꞌusda Moloch ꞌi ꞌulhꞌen nuhle ꞌinkꞌez sum kꞌeltsi ꞌi 

cha nohyakꞌusda Rephan hiyulhni-i,
ꞌi ꞌuntꞌoh whe la ꞌukꞌeltsi ꞌuhla-i ootsꞌun téninulhzun ꞌet huwa ꞌawet 

Babylon ꞌon ꞌun tsꞌe nohtisꞌalh.’ ”
44 ꞌEt Stephen ꞌon ꞌun ndutni, “ꞌEt la netsodaꞌne dune lhuhóotꞌih-un tsꞌe 

nimbali be yoh whucho Yakꞌusda bubenghoꞌ ꞌuntꞌoh-i, ꞌi la nahúyule. 
ꞌEt ntsꞌenꞌa Moses Yakꞌusda ꞌuyúlhni whe whuz unꞌa ꞌuyínla, ntsꞌenꞌa 
ꞌukꞌehóoltsi ꞌet la Moses wheínilhtan inleꞌ.

i 7:56 Sizi Gri whuz unꞌa cha huyoozi. j 7:58 Ndunne neínulhꞌuzne, ꞌenne Stephen 
hichꞌaz yalhduk inleꞌne ꞌuhintꞌoh. 

45 ꞌInkꞌez kꞌat le netsodaꞌne nimbali be yoh whucho bubáke butlꞌahúhonꞌai. 
ꞌEt Yakꞌusda ꞌudun yun kꞌut whutꞌenne yun kꞌunábuntízyoot whe hiduneꞌne 
ndi yun huyílhchoot inleꞌ. ꞌInkꞌez ndi nimbali be yoh whucho ꞌet whuzꞌai 
Joshua huyulh tizdil David whusatíyalh whutsꞌun.

46  ꞌEn Yakꞌusda ba unzoo inka Yakꞌusda oodulhkut, ‘ꞌAw eh ꞌudun yoh 
mba néhosꞌalh aítꞌoh? ꞌIlhiz wheni ꞌet whutáꞌalh-un.’ Ndun Yakꞌusda 
David ꞌinkꞌez ootsodaꞌ-un Jacob, yutsꞌu ténadidli-un, ꞌen za ꞌuntꞌoh.

47 ꞌEt hoontsꞌi Solomon ꞌen la ꞌuja Yakꞌusda ba yoh ꞌuhóonla inleꞌ.
48  ꞌEt hoontsꞌi ꞌukꞌenus Yakꞌusda diztiꞌ-un ꞌaw dune yoh ꞌuhóonla-un 

lhídoh. ꞌEt Yakꞌusda be nus hóoꞌen inleꞌ-un ꞌet ndutni,
 49 ‘Moodihti utni, yakꞌuz whutsꞌun tsꞌiyawh kꞌúneꞌ whuzꞌen ꞌinkꞌez ndi 

yun ske ookwꞌususdla hubaꞌ ꞌuntꞌoh.
Ntsꞌenꞌa usutilhlelh yoh sbaꞌ whutilhlelh ꞌinkꞌez ntsꞌenꞌa natizyis-un,

ꞌet sba naootáhꞌalh?
 50 ꞌAw tꞌeóonuzúhzun sichꞌoh tsꞌiyaitsuk ꞌusdla inleꞌ,’ ni whe utni.”

51 ꞌEt Stephen ꞌon ꞌun ubúlhni, “Ndi Yakꞌusda ooghuni be nohbulh 
yasduk, tube ꞌutsꞌun únahzunne uhli whe ꞌaw oozólhtsꞌai aítꞌoh, ꞌinkꞌez 
Yakꞌusda ꞌaw bulh ꞌilhoghun lhúhlo! Nohni cha nohtsodáꞌne dahántꞌeꞌ la 
ꞌet dahtꞌoh. Ndoni ookꞌúneꞌ tihtꞌen ꞌaw hukwa lheꞌnáhzun!

52  Tsꞌiyanne Yakꞌusda be nus hóoꞌenne nohtsodaꞌne bube húzula inleꞌ. 
ꞌInkꞌez nyoonne Yakꞌusda be nus hóoꞌenne, mbe la Yakꞌusda ba tsꞌihꞌun 
unꞌa-un ꞌuntꞌoh whusatíyalh-un huwun bunalh hútni whe, nohtsodáꞌne 
hizilhghi inleꞌ. Ndun ꞌen ꞌuntꞌoh be ꞌóhket ꞌinkꞌez súlhghi inleꞌ.

53  Nohni ꞌuhtꞌoh, Yakꞌusda ooghuni oolizas nohtlꞌaídanꞌai ꞌet hoontsꞌi ꞌaw 
ookꞌúnulheꞌahtꞌel!” ubúlhni Stephen.

Stephen tse be hizilhghi
54 ꞌEt la dune nahíyilhne Stephen hidántsꞌo whe ꞌon nus huyulh 

húnilchꞌe kꞌet ꞌet huwa hituzilhghelh hukwaꞌ huninzun.
55 ꞌEt hoontsꞌi Ndoni Stephen soo yuyudíltsꞌut, ndo yakꞌuz tsꞌe yutánꞌen 

whe Yakꞌusda ootsꞌu hayánduz-i, ꞌi yutilhꞌen ꞌinkꞌez Sizi Yakꞌusda nailhni 
tsꞌe yughusyin.

56  ꞌInkꞌez utni, “Ndo lheꞌhóoja whunulhꞌen, yakꞌuz dáhaꞌ dankez ꞌinkꞌez 
yinka whuduneꞌne yeꞌ i Yakꞌusda nailhni tsꞌe yughusyin whe whunusꞌen!”

57 ꞌEt la soo ꞌuhultus whe ꞌuhúldzul ꞌinkꞌez dudzeh whuduhúdilni ꞌinkꞌez 
tsꞌiyawh ꞌalhgoh huyúlh tilhtsut

58  whe la Jerusalem tenáhinino, ꞌinkꞌez tse be whehúyoonilhꞌuz. ꞌEt la 
mbene Stephen neínulhꞌuzne j nahuyitsꞌúz-i tsꞌahaháyilya ꞌet dune chilh, 
Saul huyúlhni-un, ꞌen zih néhininla yugholeꞌ ha.

59 ꞌEt whuz unꞌa za Stephen tse be nahínulhꞌuz ꞌinkꞌez neMoodihti yulh 
yálhduk, “Sizi neMoodihti szul ilhchoot!” yúlhni.

60 ꞌEt dugwutsi be nenínya ꞌinkꞌez soo ꞌultus-un utni, “SMoodihti ndi 
lubeshi ꞌuhuyínla-i, ꞌi buba ꞌun yutolhdilh!” Ndúdija ꞌinkꞌez dazsai.

8  1 ꞌEt la nyoon Saul hiyeni kꞌunꞌa uyínla.

Saul ooba ꞌalhaꞌ hoontꞌohne bube zúla

ꞌEt la ꞌet dzin za Jerusalem tsꞌe Sizi ba ꞌilhozdílne bube túzilalh ꞌinkꞌez 
dzoh nótizut. ꞌEt tsꞌiyanne ooba ꞌalhaꞌ hoontꞌohne Judea ꞌinkꞌez Samaria 
whutꞌenne bukeyoh tsꞌe whuz tsꞌiyawh whutabonínyoot. Whelꞌaꞌne, ꞌenne 
za ꞌawet hudilhtsꞌi.

2  Whulohne soo Yakꞌusda tsꞌun téninilhzunne Stephen ꞌuhuyalhti tube 
oogha budzi únduda ꞌinkꞌez hutso.

3  ꞌEt hoontsꞌi Saul Sizi Gri gha ꞌilhozdílne gak hubutilhtselh hukwaꞌ 
ninzun. Yoh totsuk dune cha, tsꞌekoo cha tébugus ꞌinkꞌez abule.

Ndi khuni unzoo-i Philip ye yátilhduk
4 ꞌEt ꞌawet ooba ꞌalhaꞌ hoontꞌohne ndulcho whe nuhúdilh ꞌinkꞌez ndi 

khuni unzoo-i huye yálhduk.
5 ꞌEt la Philip ꞌen keyoh Samaria whuzꞌaí-un whuz oozya ꞌinkꞌez Christ, 

ꞌen ghun dune bubulh yálhduk.
6  ꞌEt la ꞌilhozdílne Philip yalhduk hidántsꞌo ꞌinkꞌez huwa ꞌítꞌen te 

neꞌútꞌen cha hinilhꞌen whe, tsꞌiyawh tꞌehudusnih ꞌinkꞌez huyoozílhtsꞌai.
7 ꞌEt whe ntsiꞌ-i nududeh-i buyáhanainanyoot whe ꞌahúldzul. ꞌInkꞌez 

lhane dune délhdusnine cha ꞌinkꞌez dzoh nudilhne cha ꞌenne soo 
náꞌbalhꞌen.

8  ꞌEt huwa nyo keyoh Samaria whuzꞌai-un tsꞌiyawh huhóontꞌiꞌ.
9 ꞌEt hoontsꞌi whuz ꞌilhoghun dune, Simon huyúlhni-un, ꞌet usda. ꞌEn 

ꞌahoolhyiz duyun ꞌinkꞌez buba néꞌdulhde ꞌet whe, “Si dune unchá-un 
ꞌustꞌoh!” ubúlhni whe Samaria whutꞌenne buba hooncha.

10 ꞌInkꞌez tsꞌiyanne keyoh dilhtsꞌíne hoonzooꞌ ꞌuntꞌohne cha ꞌinkꞌez 
telꞌenne cha hinilhꞌen ꞌinkꞌez huyoozílhtsꞌai. ꞌEt, “Ndun Simon ꞌen la 
ꞌuntꞌoh Yakꞌusda ba hooncha túneꞌutꞌen-un unli,” hutni.

11 Soo saꞌ whe buba duyun unli ꞌinkꞌez buba hooncha ꞌet huwa soo hitsꞌu 
níyaztan.

12  ꞌEt hoontsꞌi Philip ooghuni buba ꞌálhaꞌ utni-un, ꞌet huwa dune cha, 
tsꞌekoo cha, tsꞌiyawh too béꞌ hulya. ꞌEn khuni unzoo-i be yaílhduk inleꞌ. 
Ndi khuni Yakꞌusda dune kꞌúneꞌ bulꞌen-un huwun ꞌinkꞌez Sizi Gri booziꞌ 
ghun, ꞌi ye bubulh yaílhduk inleꞌ.

13  ꞌEt huwa Simon ꞌen cha ooba ꞌalhaꞌ hoontꞌoh suliꞌ. ꞌEt la too beꞌ 
úlya whe Philip yulh zaꞌ ꞌutꞌen. Ntsꞌoh la huwa ꞌítꞌen ꞌinkꞌez hooncha te 
neꞌútꞌen-un tsꞌiyawh ꞌet huwun la Simon ooba hooncha.

k 8:27-28 ꞌAw tsꞌekoo tꞌaóonalh aítꞌoh huyulhtsí-un ni whe ꞌutni. l 8:27-28 Ndun lerwe 
tsꞌeke Candace cha huyúlhni. 

14 ꞌEt la whelꞌaꞌne Jerusalem tsꞌe whulh uhúdantsꞌo Samaria whutꞌenne 
Yakꞌusda ooghuni huyílhchoot inka la Peter ꞌinkꞌez John bulh whuz 
whebuhalhꞌaꞌ.

15 ꞌEt whuz hoozꞌaz whe ꞌet la ooba ꞌalhaꞌ hoontꞌohne Ndoni 
buyudóoltsꞌit ha buba tenahudidli.

16  ꞌAwhuz Ndoni buyúlh dulhtsꞌit, Sizi booziꞌ ꞌi gha za too beꞌ hulya.
17 ꞌEt la Peter ꞌinkꞌez John bulh bukꞌehúdilni whe ꞌawet Ndoni 

buyudíltsꞌut.
18  ꞌEt la Simon ubunilhꞌen whelꞌaꞌne dune bukꞌodílhni te Ndoni 

buyudúltsꞌuk. ꞌEt la Peter John bulh sooneya bugha óoꞌalh hukwaꞌ 
bulhꞌen.

19 ꞌInkꞌez ubúlhni, “Si cha ndi be tsꞌílhtus-i sghu náhꞌaih ꞌet huwa la 
bukꞌudúznine Ndoni buyudóoltsꞌit.”

20 ꞌEt hoontsꞌi Peter uyúlhni, “Ndi Yakꞌusda negha óoninꞌai-un sooneya 
be ootankulh ninzun de, nyun ꞌinkꞌez nzooneya bulh hukwꞌelha 
dutáhkꞌun wheꞌ hoontꞌoh!

21 Ndi neꞌutꞌen ꞌaw nelaꞌolhꞌen huba lheꞌíntꞌoh ꞌinkꞌez Yakꞌusda nalh ꞌaw 
ndzi tsꞌihꞌun lheꞌítꞌoh ꞌet huwa, ꞌaw netsꞌúlh dintni cha ꞌintꞌoh.

22  Njan tankꞌus unꞌa nuní ninzut-un lhtꞌananadaih ꞌinkꞌez neMoodihti 
ootsꞌun ténadinli njan dunínzun-un, khun tilah mba ꞌún whutoolhdilh.

23  Whuz unꞌa tꞌenyunúszun, daintꞌoh la ꞌoonih ntsiꞌ-i dimbun ꞌinkꞌez 
lubeshi ꞌetsul onleh aítꞌoh!”

24 ꞌEt la Simon, John ꞌinkꞌez Peter bulh ubúlhni, “Daja sudáhni-un ꞌet 
dósneh hukwa lheꞌnúszun, ꞌet wheni nohMoodihti tsꞌun sba tenadahdli.”

25 Soo bughuni ulhtus whe neMoodihti ooghuni ghu yáhálhduk 
hukwꞌelhꞌaz John ꞌinkꞌez Peter bulh Jerusalem tsꞌe nahoostꞌas. Hiꞌus whe 
Samaria whutoh keyoh whuyaz totsuk khuni unzoo-i be dune bubulh 
yáhulhduk.

Philip Ethiopia moodih yuyátilhduk
26  ꞌEt la neMoodihti oolizaz Philip yulh yátilhduk whe ꞌuyúlhni, 

“Lhadíntneh ꞌinkꞌez ndet la Jerusalem whe diti nꞌaz Gaza tsꞌu ti tsꞌe whuz 
ti inyalh,” whuz dune lhuhóotꞌih tsꞌe.

27,28  Inka Philip lhadúja ꞌinkꞌez whuz whenya. ꞌEt la Ethiopia dune, 
ꞌen eunuch hubuhútnine, k ꞌen la duyoh tsꞌe nádalh. Ethiopia whulerwe 
tsꞌekeꞌ l ꞌen ba sooneya ghunli-un dune ncha huyilhꞌi. Jerusalem tsꞌe la 
Yakꞌusda tsꞌun teni noolhdzin ha whuz nusúya, luwagin be whuz de 
nágooh. ꞌoh whuya ugooh whe la Isaiah, Yakꞌusda be nus hóoꞌen-un, ꞌen 
yukꞌuneꞌúzguz-i, ꞌi la yukꞌuyalhduk.

29 ꞌEt la Ndoni Philip yulh yátilhduk, “Whuz ootsꞌínyalh ꞌinkꞌez luwagin 
oozih kꞌut tainyaih,” yúlhni.

30 ꞌEt la Philip yughulgai ꞌinkꞌez la Isaiah ꞌukꞌunéyuzguz ꞌi kꞌut 
ꞌukꞌuyalhduk yuduztsꞌai, inka yoodulhkut, “Ndai la ookꞌuyailhduk-i daja 
ni-un, ꞌet tꞌeoonínzun eh?” yúlhni.

31 “Ntsꞌénꞌa tꞌentászin? Dune hiye súnulhtun de, ꞌet de za la daja ni whe 
ꞌutni-un nahósꞌalh,” yúlhni. ꞌInkꞌez la Philip, “Sghu dinyaih, ꞌinkꞌez szih 
sinda,” yúlhni.

32  Nyoo Yakꞌusda ooghuni ookꞌunusgúz-i, ꞌilhoghun ꞌet la hukwꞌu 
yalhduk-un ndutni whe,

“Usbai hituzilhghelh tsꞌu hítulhtih-i, soo dantꞌoh la,
ꞌinkꞌez ꞌusbaiyaz hahititꞌus te tꞌedusnih,
ꞌet nduntꞌoh ꞌaw yalhtílhdih.

 33 Tsꞌiyanne nalhtsꞌet ꞌet hooncha whe hukwayá hoonli tunéꞌ huyulhꞌen,
ꞌinkꞌez ꞌaw tsꞌihꞌun unꞌa nulhéꞌhuyilhꞌel.
Ndi yun kꞌut ye khúna-i, ꞌi ooghu yílchoot ꞌet huwa ꞌaw ye 

kédindene, ꞌenne cha dune tꞌebunúszun.”
34 ꞌEt la eunuch Philip ꞌulhni, “Sudíni ndun Yakꞌusda be nus hóoꞌen-un 

mbe ulhni, dichꞌoh tilah naꞌdudútni kꞌus ꞌuyoon dune tilah ꞌulhni?”
35 ꞌEt la Philip yawhénilhduk ndi dune yukꞌuyailhduk-i Yakꞌusda 

ooghuni ꞌet wheꞌ diniꞌ whe khuni unzoo-i Sizi ghun tsꞌiyawh yudániꞌ.
36  Higooh whe la too hoonli-un hugho ningoo. ꞌEt la nyoon moodih 

ꞌutni, “Njan too hooni. Dáhoontꞌoh huwa ꞌaw too beꞌ ꞌóoznih aítꞌoh?”
37 ꞌEt la Philip uyúlhni, “Ndzi ndulcho-i be, be ꞌalhaꞌ hoontꞌoh intꞌi de, 

ꞌet too beꞌ talnelh.” “Sizi Gri ꞌen Yakꞌusda ooYeꞌ ꞌuntꞌoh, ꞌet sba ꞌálhaꞌ 
hoontꞌoh!” yúlhni.

38  ꞌEt la nyoon eunuch luwagin ꞌilhiz nenintan ꞌinkꞌez nahultꞌoh Philip 
nyoon eunuch bulh déhahanꞌaz ꞌinkꞌez tahánꞌaz. ꞌEt la Philip eunuch too 
beꞌ yinla.

39 ꞌEt la too hanáhitꞌaz ibulh Philip Ndoni be whedánde ꞌinkꞌez nyoon 
eunuch ꞌaw ꞌon ꞌat nalhuyítꞌel whe la didut tube cho whunílhni whe 
dukeyoh tsꞌe whenágoo.

40 ꞌInkꞌez la Philip keyoh Azotus huwhútni ꞌet nuya whe hitilhꞌen. ꞌEt 
whunat keyoh wheyaz whutꞌenne keyoh Caesarea tsꞌootayalh whutsꞌun 
tsꞌiyawh khuni unzoo-i be bubulh yálhduk.

Saul Sizi Gri tsꞌu nálhꞌa

9  1 ꞌEt hoozulh whu la Saul neMoodihti yugha hodulꞌehne húnilchꞌe 
kꞌet tsꞌiyawh butighan huwu yalhduk inka la Lizwif lubret ꞌukꞌenus 

díztiꞌ-un tsꞌú whenya,
2  ꞌinkꞌez yoodulhkut keyoh Damascus huwhutni tsꞌe Lizwif bulugliz 

whulubretne duba butsꞌó kꞌehooꞌooges butsꞌu húkwaꞌ utni, ndunne 

Sizi kꞌunꞌa uninzunne tsꞌiyawh dune ꞌinkꞌez tsꞌekoo cha abule, ꞌinkꞌez 
Jerusalem tsꞌe nabutoolaꞌ ha ꞌet wheni.

3  ꞌEt la Saul Damascus whenghoh uyalh whe, ꞌet khunsul ndus de 
whutsꞌun oonat tube kwun ulhtus dultꞌoh-i diznukw.

4 ꞌI gha yun ꞌet náltsꞌut ꞌinkꞌez laꞌ whutni, “Saul di ha dzoh nusílhdzut 
whe ꞌintꞌen?”

5 “Moodihti mbe inli?” ni Saul. “Si Sizi ꞌustꞌoh. Si ꞌusilhꞌen dzoh 
nusílhdzut. Mbe la tutsus nulé-un ookꞌúnulheꞌzintꞌen de, nyunchꞌoh za 
dzoh nunáꞌdudildzut,” yúlhni.

6  ꞌEt dutlut ꞌinkꞌez ooba hooncha, ꞌinkꞌez ꞌutni, “SMoodihti ndet 
datísnelh-un stsꞌu hukwaꞌ ninzun?” ꞌInkꞌez neMoodihti ꞌuyúlhni, 
“Dunadindaih ꞌinkꞌez keyoh tsꞌe ínyalh. ꞌEt la dune datánelh-un nyodóniꞌ,” 
yúlhni.

7 Nyoonne dune Saul bulh nudilhne ꞌilhiz nehúnindil ꞌinkꞌez tꞌehudínel, 
yaduk hodidtsꞌo hoontsꞌi ꞌaw dune lhuhisꞌen.

8  Saul dunadija ꞌinkꞌez yutánꞌen whe lhuhoosꞌ̱en suliꞌ. Inka hila ilhchoot 
ꞌinkꞌez Damascus tsꞌe huyoolhya.

9 Tat dzin ꞌet ꞌaw lhuhoosꞌ̱en. ꞌEt dulyiz whe ꞌaw lheꞌusꞌal ꞌinkꞌez too 
hoontsꞌi lhusnaiꞌ.

10 ꞌEt keyoh Damascus ꞌet la ꞌilhoghun ooba ꞌalhaꞌ hoontꞌoh-un, Ananias 
huyúlhni, ꞌen la benghun néwhultsꞌut whe la neMoodihti yulh yátilhduk 
ꞌinkꞌez ndutni, “Ananias” yúlhni. ꞌEt la ꞌaho Ananias, “SMoodihti, njan 
susda,” yúlhni.

11 ꞌEt la neMoodihti uyúlhni, “Lhadíntneh ꞌinkꞌez ti lhtsꞌeoodizꞌa 
huwhutni tsꞌe whuz inyalh Judas ooyoh tsꞌe, ꞌinkꞌez dune Tarsus whutꞌen-
un, Saul huyúlhni-un, ꞌen ookaꞌ oodolhkut. ꞌEt tenadudli whe ꞌuntꞌoh.

12  ꞌEn cha benghun néwhultsꞌut whe Ananias huyúlhni-un, ꞌen la 
daninya yunilhꞌen ꞌinkꞌez yutsi kꞌut dilhni hoonꞌen naoodleꞌ ha.”

13  Ananias ꞌet la uyúlhni, “NeMoodihti ntsꞌenꞌa ꞌutisnelh, lhane dune 
ndun Saul ꞌen ghun sodániꞌ. Njan ꞌet ndúja, Jerusalem whutꞌenne, 
nchꞌeꞌne, lheꞌulcho ꞌi be dzoh nubulhde whe ꞌuntꞌoh.

14 ꞌEt ꞌinkꞌez ndiz Damascus tsꞌe oozya lubret moodihne mbene la ooba 
ꞌalhaꞌ hoontꞌoh ilhchootne ꞌinkꞌez nyooziꞌ be yalhduk, tsꞌiyawh aboolelh 
ha higha óoninꞌai.”

15 Moodihti ꞌet uyúlhni, “Inyalh ꞌinkꞌez dája nyudúsni-un ꞌuhoonleh. 
Si Saul ꞌutahásti whe ꞌuntꞌoh, sbaꞌ titꞌelh ꞌet wheni. ꞌUdun yun kꞌut 
whutꞌenne, lerwene cha ꞌinkꞌez Israel ootsꞌu hainzutne cha tsꞌiyawh si 
sghun tꞌehonózin ꞌet whúbuntilhtun ꞌet wheni.

16  ꞌEt ꞌinkꞌez sichꞌoh whúntistun datꞌen whe si sgha dzoh nutizut-un 
huwun.”

17 Inka Ananias whuz whenya ꞌinkꞌez yoh danínya whe Saul yekꞌédilni 
ꞌinkꞌez ndutni, “Saul, sulhutsin neMoodihti sutílhꞌaꞌ, Sizi dichꞌoh, ndiz 

ínyalh whe ti nyenghun be hóodiltsꞌai-un, ꞌen sutílhꞌaꞌ honꞌen naoodleꞌ 
ꞌinkꞌez Ndoni nyudóoltsꞌit ha.”

18  ꞌEt ꞌaho hoonliyaz ꞌugoos dultꞌoh-i Saul oona kꞌéhayankat, ꞌinkꞌez ꞌaho 
hooꞌen nasdliꞌ. Dudinya ꞌinkꞌez too béꞌ ꞌulya.

19 ꞌEt hukwꞌelhꞌaz ꞌanꞌal ꞌaho ulhtus násdliꞌ. ꞌEt la Saul Sizi yugha 
hodulꞌehne dzoh saꞌ dzin Damascus ꞌet buzih indaꞌ.

Damascus ꞌet Saul khuni unzoo-i be bubulh yálhduk
20 ꞌEt ꞌaho Lizwif bulugliz tsꞌe danínya ꞌinkꞌez Christ ghun bubulh 

yáwhenilhduk, “ꞌEn Yakꞌusda ooYeꞌ ꞌúntꞌoh,” ubúlhni.
21 Mbene la yuditsꞌóne tsꞌiyawh buba hooncha ꞌinkꞌez ꞌulhodutni, 

“Ndun dune Jerusalem ꞌet ndi yooziꞌ be yalhdukne, ꞌenne ubughan ꞌen 
ꞌuntꞌoh ꞌinkꞌez ꞌet huwa za ndiz oozya ndunne ubitálhchulh ꞌinkꞌez lubret 
moodihne tsꞌu nábutilelh ꞌet wheni.”

22  ꞌEt hoontsꞌi Saul ooghuni ꞌon nus ulhtus whe dune bubulh yálhduk 
ꞌinkꞌez Sizi ꞌen Christ ꞌuntꞌoh tsꞌihꞌun buba ꞌálhaꞌ hoontꞌoh ubulhtsi kꞌet 
Lizwifne Damascus whutꞌenne ꞌaw dája hidóniꞌ aitꞌoh.

23  ꞌEt la lhat dzin inleꞌ whe Lizwifne ꞌilhúhozdil ꞌinkꞌez Saul ntsꞌenꞌa la 
hituzilhghelh huwun lhahóduleh.

24 Dzin ꞌinkꞌez ꞌulhdzis ibulh njan keyoh hukwuti-un ꞌahoolhyiz huwu 
hinli hituzilhghelh ha, ꞌet hoontsꞌi Saul dahítilelh-un ꞌet tꞌewhunanzin.

25 ꞌEt la ꞌilhe ꞌúlhdzis Sizi yugha hodulꞌehne Saul huyílhchoot ꞌinkꞌez si 
keyoh whunasúꞌa-i ookonínꞌa-un, ꞌet hukwa húyalhti ꞌinkꞌez chalhyal cho 
be húyalhti ꞌinkꞌez yoo ꞌaz tsꞌe nahúyalhdlukw.

Saul Jerusalem tsꞌe oozya
26  ꞌEt Saul Jerusalem tsꞌe oozya ꞌinkꞌez Sizi yugha hodulꞌehne butsꞌú 

nedojaꞌ hukwaꞌ ꞌutꞌen, ꞌet hoontsꞌi ꞌen ꞌaw Sizi yugha hodulꞌeh-un ꞌuntꞌoh 
lhonízun, ꞌinkꞌez tube huyé nuljut.

27 ꞌEt la Barnabas yughu ninya ꞌinkꞌez yula ꞌuja whe whelꞌaꞌne butsꞌú 
yoolhti ꞌinkꞌez la ubudániꞌ dája whe Saul ti uyalh whe neMoodihti inꞌen 
ꞌinkꞌez yulh yaílhduk cha ꞌuja. ꞌInkꞌez ubúlhni datꞌen whe ꞌaw lhníljut 
whe Damascus whutꞌenne Sizi booziꞌ gha bubulh yálhduk.

28  ꞌEt la Saul buzih netlꞌadindaꞌ ꞌinkꞌez Jerusalem ndulcho whe nuya, ꞌaw 
lhníljut whe Sizi booziꞌ gha Yakꞌusda ooghuni be bubulh yálhduk.

29 Lizwif, Greek kꞌuyalhdukne, ꞌenne cha bubulh yálhduk ꞌinkꞌez bubulh 
húkwꞌu nuhúlhyeꞌ ꞌet hoontsꞌi hizoolhghelh hukwaꞌ huyulhꞌen.

30 ꞌEt la ndunne ooba ꞌalhaꞌ hoontꞌohne náhuhoonꞌai whe Saul 
Caesarea tsꞌe buchꞌa húyoolhti. ꞌInkꞌez la dukeyoh Tarsus huwhútni tsꞌe 
whehúyalhꞌaꞌ.

31 ꞌEt la ndulcho whe Judea, Galilee, ꞌinkꞌez Samaria whulh Sizi ba 
ꞌilhúhozdilne ꞌaw dzoh nulhuldehne hooloh. ꞌEt whe la buba hoonzoo whe 

lhódizut ꞌinkꞌez cha Ndoni gha ooba ꞌalhaꞌ hoontꞌohne ulhtus úbulhtsi. ꞌEt 
huwa ꞌon nus lhane huzdliꞌ ꞌinkꞌez neMoodihti za hudílhtiꞌ suliꞌ.

Keyoh Lydda ꞌinkꞌez Joppa huwhútni-un, ꞌet Peter huwa ꞌítꞌen tuneꞌ ꞌútꞌen
32  ꞌEt ꞌawet Peter soo ndulcho whe nuya. ꞌEt la ꞌilhoh Yakꞌusda oochꞌeꞌne, 

Lydda whutꞌenne,
33  ꞌenne la butsꞌú nuya whe ꞌilhoghun dune, Aeneas huyúlhni, ghu 

ninya. ꞌEn la lhkꞌudit yus kꞌut délhdusni ꞌinkꞌez la sulhti za ꞌuntꞌoh.
34 ꞌEt la Peter uyúlhni, “Aeneas Sizi Gri soo naꞌunyinla! Dunadinyaih 

ꞌinkꞌez nlili kꞌut soo náꞌhoonleh,” yúlhni. ꞌAho Aeneas dudinya.
35 Mbene la keyoh Lydda ꞌinkꞌez Sharon huwhutni-un whutꞌenne ndun 

dune Aeneas huyanꞌen whe tsꞌiyawh neMoodihti hitsꞌu nálhya.
36  ꞌEt la keyoh Joppa huwhútni-un ꞌilhoghun tsꞌeke ꞌet whutꞌen-un 

Tabitha huyulhni. ꞌEn ooba ꞌalhaꞌ hoontꞌoh-un. Booziꞌ Greek kꞌunꞌa 
“Dorcas” huyúlhni ꞌet “yestsꞌe” ni whe ꞌutni. ꞌEn ꞌahoolhyiz hoonzoo 
túneꞌutꞌen, ꞌinkꞌez telꞌenne cha laꞌutꞌen.

37 ꞌEt ꞌoh daꞌ nduda suliꞌ ꞌinkꞌez dazsai. Hizi tunáhuyulhti ꞌinkꞌez 
howhutꞌí-un dohyo ꞌet nehinilhti.

38  Joppa Lydda whutsꞌun ꞌaw lhnilhdzaꞌ ꞌet la Sizi yugha hodulꞌehne, 
Peter Lydda usda whulh ꞌúhudantsꞌo nane dune, ꞌenne la whuz whe 
bahalhꞌaꞌ, “ꞌAwheꞌ soo ꞌa netsꞌínyalh!” huyúlhni.

39 ꞌEt ꞌaho Peter lhadúja ꞌinkꞌez bubulh whenátꞌaz. Whuz oozya whe ndo 
dune whutꞌi dohyo tsꞌe, whuz whenya. Tsꞌiyawh tsandilhne higha óozdil, 
hutso whe nyoon tsꞌeke, Dorcas huyúlhni-un, khuna daꞌ dzootꞌan ꞌinkꞌez 
dzoot te buba ꞌuyalhꞌen-i, hinalhtsꞌet nahúyule.

40 ꞌEt Peter tsꞌiyanne ꞌaz whenaílhꞌaꞌ, dugwutsi be nenínya ꞌinkꞌez 
tenadidli. Nyoo nezi yutsꞌu nálhꞌa ꞌinkꞌez utni, “Tabitha, dudinyaih!” ꞌEt 
yutánꞌen ibulh Peter yutilhꞌen whe ꞌaho dó netlꞌadindaꞌ.

41 ꞌEt Peter yula ilhchoot ꞌinkꞌez didilhya. ꞌEt la Yakꞌusda oochꞌeꞌne, 
tsandilhne tubulh, bukahizya ꞌinkꞌez khuna whe butlꞌanáyalhti.

42  ꞌEt Joppa dulcho whe njan whulh ꞌúhudantsꞌo whe lhane neMoodihti 
buba ꞌálhaꞌ yintꞌoh suliꞌ.

43  ꞌEt la Peter, Simon ꞌuzus ꞌúlhꞌen-un, ꞌatsulyaz yuzih indaꞌ.

Peter Cornelius khuni unzoo-i be yulh yálhduk

10  1 Caesarea ꞌet la ꞌilhoghun dune Cornelius huyúlhni-un ꞌet usda. 
Roman lhuganne, ꞌenne la, “Italy bohne” hubuhútni ꞌenne ndun 

bumoodih unli.
2  ꞌEn la teniꞌ nilhdzun-un dune unli, ꞌinkꞌez Yakꞌusda énuljut-un 

ꞌuntꞌoh. Didut ꞌinkꞌez ookꞌekooke tsꞌiyawh Yakꞌusda za hudílhtiꞌ. Lizwif 
telꞌenne, ꞌenne cha tube bula ꞌutꞌen ꞌinkꞌez ꞌahoolhyiz Yakꞌusda tsꞌun 
tenadudli.

Whelꞌaꞌne Bube ꞌUtꞌen Kꞌoh 9 ,  10

The New Testament in Central Carrier of Canada, 2nd ed. © 2011, Wycliffe Bible Translators, Inc.



292

 

m 10:9 ꞌEt keyoh bun kꞌut lhtsꞌe whudizꞌa-un huhoolhꞌi. 

3  Dzetniz hukwꞌelhꞌaz, 3:00 atꞌen, ꞌet la ꞌuja hoonli benghun néwhultsꞌut. 
ꞌEt soo tsꞌihꞌun Yakꞌusda oolizasne ꞌilhoghun ꞌen danínya ꞌinkꞌez, “Hadih 
Cornelius,” yúlhni.

4 Tube oogha ꞌúnjaz whe la lizas yunilhꞌen ꞌinkꞌez la, “Dáhooja?” yúlhni 
la. ꞌEt la lizas utni, “Yakꞌusda ntenadudli yudántsꞌo, ꞌinkꞌez nye ꞌugha 
téꞌnizeh cha unzoo, ꞌet huwa Yakꞌusda nyunalni.

5 Dugweꞌ, Joppa tsꞌe ꞌilhoghun dune Simon, ꞌen la Peter cha huyúlhni, 
ꞌen ookunáhoolhꞌaꞌ.

6  Ndun dune, ꞌuzus ꞌúlhꞌen-un, ꞌen cha Simon huyúlhni, yatooꞌ ba 
whutꞌi, ꞌen zih usda, ꞌinkꞌez datántꞌelh-un, ꞌet huwun nyudutánelh.”

7 ꞌEt hukwꞌelhꞌaz ndun lizas yulh yaílhduk-un whenádide whe 
Cornelius nane yoh ꞌutꞌenne, dichꞌoh ooduneꞌne, ꞌinkꞌez ꞌilhoghun 
lhugan-un, ꞌen soo Yakꞌusda za dílhtiꞌ, ꞌen cha dichꞌoh yunat neꞌútꞌenne 
tahayálhti.

8  Daja-un huwun tsꞌiyawh ubudániꞌ ꞌinkꞌez Joppa tsꞌe whébalhꞌaꞌ.
9 ꞌEt ꞌom bun dzin ndunne tane keyoh Joppa ꞌawet whenghoh hidulh, ꞌet 

ꞌoh whuya hoozulh whu za Peter ꞌen cha Joppa usda whe, dzetniz atꞌen 
ꞌet ndo bun kꞌut m whuz dugha ínya tenadutidli ꞌet wheni.

10 ꞌEt la Peter ooyeꞌíltsꞌul, ꞌutiꞌulh hukwaꞌ ninzun tꞌalh-i lhahíduleh 
whutoh, ꞌet la hoonli benghun néwhultsꞌut.

11 Ndo yat tsꞌe lhchꞌaz ꞌúhooja ꞌinkꞌez la tsꞌut cho dultꞌoh-i, didun 
whédintꞌi, ꞌi tꞌaz ndus de haímbal, ꞌinkꞌez la yun nenimbal.

12  ꞌI bet la khuna didowh-i, tlꞌughus, ꞌinkꞌez yinka dutꞌai cha, ꞌi tsꞌiyawh 
yukꞌudilhtsꞌi.

13  ꞌInkꞌez la, “Peter dudinyaih, ꞌinghan, ꞌinkꞌez ꞌinꞌalh,” whutni.
14 ꞌEt hoontsꞌi Peter ndutni, “SMoodihti ndi khuna-i me tsꞌútni oochꞌaz 

nijoot wheꞌ hoontꞌoh, ꞌet huwa ꞌaw oosꞌalh aítꞌoh!”
15 ꞌEt doo cha za ꞌuwhútni, “Ndai la Yakꞌusda ootꞌalh ni-i, ꞌaw, ‘Laitꞌi 

ꞌuntꞌoh,’ dini iloh!”
16  Soo tat whucho ꞌet njan benghun nenáwhultsꞌut ꞌinkꞌez ndi naímbal 

inleꞌ-i ndo whenáltsꞌut.
17 ꞌEt Peter njan benghun néwhultsꞌut-un ꞌet dawhútꞌen wheꞌ whutꞌen, 

ꞌet huwu nuní nuzut whe ꞌinkꞌez la ndunne Cornelius whuz whebalhꞌaꞌne 
ntsꞌe Simon ooyoh ꞌet tꞌehonanzin ꞌinkꞌez la hukwuti ꞌet nódilhya.

18  Húháyih ꞌinkꞌez ꞌuhoodulhkut, “ꞌAw Simon ꞌen Peter cha huyúlhni-un 
njan lhidoh?”

19 ꞌEt Peter ꞌawhuz njan honꞌen-un beni taóodoltsꞌit hukwaꞌ ꞌutꞌen whe 
Ndoni uyúlhni, “ꞌOozílhtsꞌai, njan tane dune, ꞌenne nkáhitísꞌen.

20 Dunadindaih ꞌinkꞌez nyo naíndalh. Buchꞌa tsédoni junih bubulh 
ꞌútanelh, si whuz whebísꞌaꞌ wheꞌ hutꞌen,” yúlhni.

21 ꞌEt Peter nanája ꞌinkꞌez nyoonne dune ubúlhni, “Si ꞌustꞌoh, dune 
ookaitáhꞌen-un. Di ha ndiz tihdil?”

22  ꞌEt ꞌuhuyúlhni, “Lhuganne moodih, Cornelius, ꞌen netílhꞌaꞌ wheꞌ 
tsꞌutꞌen. Dune unzoo ꞌinkꞌez ꞌahoolhyiz Yakꞌusda tsꞌu ténadudli, Lizwifne 
cha tsꞌiyawh hidílhtiꞌ. Yakꞌusda oolizas ꞌilhoghun ꞌen duyoh tsꞌe nkaꞌdoniꞌ 
yulhni, ꞌinkꞌez dája dutanelh ꞌet nyoozólhtsꞌai ꞌet wheni.”

23  ꞌEt la Peter yoh dábaninla ꞌinkꞌez ꞌet hantez.
ꞌEt ꞌom bun dzin lhadúja ꞌinkꞌez bubúlh nátistꞌaz whe whulohne ooba 

ꞌalhaꞌ hoontꞌohne Joppa whutꞌenne, ꞌenne cha bubulh lhunáhusdil.
24 ꞌEt ꞌom bun dzin la Caesarea tsꞌe oozya. ꞌEt la Cornelius yuba sulhꞌi 

dukꞌekene ꞌinkꞌez dunatneke cha, “ꞌAnih,” hubudániꞌ.
25 Soo Peter yoh tsꞌu tizya whe Cornelius yududizya ꞌinkꞌez yubut 

nachániti.
26  ꞌEt Peter, “Dunadindaih. ꞌAntsꞌi ꞌoh dune ꞌustꞌoh,” yúlhni.
27 ꞌEt la yoh tsꞌe hóotaꞌus whutsꞌun Peter Cornelius bulh yálhduk za utni 

ꞌinkꞌez yoh tsꞌu hoozꞌaz whe lhane dune ꞌilhúhozdil whunilhꞌen.
28  ꞌEt ubúlhni, “Nohnichꞌoh soo cho tꞌéoonáhzun, Lizwifne whuchꞌaz 

nijoot ꞌudun yun kꞌut whutꞌenne buyoh datsꞌóoyaꞌ ꞌinkꞌez bubulh 
néꞌtsꞌootꞌen huba lheꞌhóotꞌoh. ꞌEt hoontsꞌi, Yakꞌusda whusúnilhtan ꞌaw 
ꞌuyoonne dune me sba hinli doosniꞌ aítꞌoh.

29 ꞌEt huwa skunaóozulhꞌaꞌ whe ꞌaw tselhdúsni whe nohtsꞌu whúsasya. 
Inka nohóoduskut di ha ꞌahja skunaóozulhꞌaꞌ?”

30 ꞌEt Cornelius utni, “ꞌEt ndowheya hoozulh atꞌen tat dzin inleꞌ whe 
dzetniz hukwꞌelhꞌaz 3:00 atꞌen ꞌuhunitꞌo whe syoh sóo hoosni ꞌinkꞌez 
tenadusdli whe khunsul dune naih soo ulhyul-i be usda-un

31 sbut usyin ꞌinkꞌez súlhni, ‘Cornelius, Yakꞌusda ntenadudli yudántsꞌo, 
ꞌinkꞌez nye ꞌugha téꞌnize cha unzoo, ꞌet huwa Yakꞌusda nyunalni.

32  Dugweꞌ, Joppa tsꞌe ꞌilhoghun dune Simon, ꞌen la Peter cha huyúlhni, 
ꞌen ookunáhoolhꞌaꞌ. Ndun dune ꞌuzus ꞌulhꞌen-un, ꞌen cha Simon huyúlhni, 
yatooꞌ ba whutꞌi, ꞌen zih usda, ꞌinkꞌez whusaínya de la nyulh yátilhduk,’ 
ꞌet njan lizas sudániꞌ.

33  ꞌEt huwa ꞌaho nka whenáhoosꞌaꞌ, ꞌinkꞌez soo ꞌínja netsꞌu whúsainya. 
ꞌInkꞌez njan ꞌawet tsꞌiyawh Yakꞌusda bulh ꞌútsꞌintꞌoh mba tsꞌilhꞌi dája 
neMoodihti huwá nyulhꞌa-un huwun nebulh yátalhduk.”

Peter khuni unzoo-i be bubulh yálhduk
34 ꞌEt ꞌawet Peter yawhénilhduk whe ndutni, “Soo tsꞌihꞌun tꞌéooníszin ꞌet 

ꞌálhaꞌ hoontꞌoh ꞌalhgoh lhgha Yakꞌusda nenilhꞌen. ꞌAw ꞌilhoghun dune ꞌon 
nus yutsꞌúlh ditni-un hooloh.

35 Mbene la ndi yun kꞌut Yakꞌusda za dílhtiꞌne ꞌinkꞌez tankꞌus ꞌutitꞌelh 
whénuljutne, ꞌenne Yakꞌusda buka datni ntsꞌoh ꞌudun yun kꞌut whutꞌenne 
ꞌet hoontsꞌi.

36  Israel ootsꞌu hainzutne bubulh ꞌúdahtsꞌo la dahúja whe khuni unzoo-i 
butlꞌadíltsꞌut ꞌinkꞌez Sizi Gri, ꞌen gha, dahúja whe ndi khuni unzoo-i be 
budzi dinghel, ꞌen tsꞌiyanne dune buMoodihti unli whe ꞌuntꞌoh ꞌet huwa.

37 ꞌInkꞌez cha Israel ootsꞌu hainzutne bukeyoh ndulcho whe ntsꞌoh te 
hooncha tuneꞌ whustꞌen, ndet la John too beꞌ tsꞌulꞌih huwu yailhduk whe 
Galilee ꞌet whutsꞌun wheꞌ whuditꞌen, tsꞌiyawh tꞌéoonáhzun.

38  Tꞌenahzun Sizi Nazareth whutꞌen-un, ꞌen daja whe Yakꞌusda Ndoni 
ꞌinkꞌez be tsꞌílhtus-i cha yuyudánꞌai ꞌet huwa ndulcho nuya hoonzoo 
te neꞌútꞌen ꞌinkꞌez mbene la netsudule kꞌuneꞌ bulꞌen ꞌenne cha soo 
naꞌbulhꞌen, Yakꞌusda Sizi yulh ꞌuntꞌoh ꞌet huwa.

39 Lizwif bukeyoh ntsꞌoh te neꞌústꞌen tꞌetsꞌonínzun, nenalh ꞌúhootꞌen 
ꞌinkꞌez Jerusalem ꞌet tulalhgus ꞌuhíndunilhtꞌo whe hizilhghi.

40 ꞌEt hoontsꞌi, whulh tat dzin ꞌet Yakꞌusda nahuyílhnaꞌ ꞌinkꞌez 
nenalhtsꞌet noyaꞌ yulhtsi,

41 dune tsꞌiyawh iloh, wheni za mbene la nenalh ꞌúhootꞌenne Yakꞌusda 
ꞌutahanéyanla ínleꞌ. Dunadija hukwꞌelhꞌaz bulh utsꞌanꞌulh ꞌinkꞌez bulh 
ꞌútsꞌitnaiꞌ inleꞌ.

42  ꞌEt huwa ndi khuni unzoo-i dune be bubulh yátsꞌoolhduk, huwa 
néulhꞌa ꞌinkꞌez ꞌet ꞌuzdooniꞌ Yakꞌusda Sizi ꞌen ꞌutahayálhti dune yaidlanne 
ꞌinkꞌez khunane cha huba nahooyeh ha.

43  Yakꞌusda be nus hóoꞌenne tsꞌiyawh highu yailhduk mbene la ooba 
ꞌalhaꞌ hoontꞌohne Sizi Gri ꞌen gha bulubeshi buba ꞌúnyutilhdulh.”

ꞌUdun yun kꞌut whutꞌenne Ndoni buyudíltsꞌut
44 ꞌEt Peter ꞌawhuz yalhduk whe mbene la yoozílhtsꞌaine Ndoni 

buyudíltsꞌut.
45 Ndunne Lizwif ooba ꞌalhaꞌ hoontꞌohne, Peter bulh whusaindilne, 

buba hooncha ꞌuhooja ꞌudun yun kꞌut whutꞌenne hoontsꞌi Ndoni butsꞌó 
tlꞌaidiltsꞌut ꞌinkꞌez buyudiltsꞌut.

46  ꞌInkꞌez ꞌenne khuni whutso daꞌ tꞌehinúszun-i be yawhehúnilhduk whe 
Yakꞌusda hudílhtiꞌ whe hubodítsꞌo. ꞌInkꞌez ꞌet Peter uboodulhkut,

47 “Ndunne, ꞌenne cha wheni nekꞌunꞌa Ndoni buyudíltsꞌut. Ndunne too 
beꞌ tilnelh de mbe dah dutinelh?”

48  Inka ꞌet bugha óoninꞌai neMoodihti booziꞌ gha too beꞌ hutilnelh. ꞌEt 
hukwꞌelhꞌaz la Cornelius Peter yughu tedudli ꞌatsulyaz buzih oodaꞌ ha.

Jerusalem ooba ꞌalhaꞌ hoontꞌohne Peter bubulh yátilhduk

11  1 ꞌEt whelꞌaꞌne ꞌinkꞌez ndunne ooba ꞌalhaꞌ hoontꞌohne te Judea 
ndulcho whe ꞌudun yun kꞌut whutꞌenne, ꞌenne cha Yakꞌusda 

ooghuni huyílhchoot ꞌinkꞌez hitsꞌu nálhya ꞌet whulh úhudantsꞌo.
2  ꞌEt la Peter Jerusalem tsꞌe oozya, whulohne Lizwif ooba ꞌalhaꞌ 

hoontꞌohne Peter hidulhyoh utni,

3  “ꞌUdun yun kꞌut whutꞌenne, Lizwif lhilohne, ꞌenne buzih hoontꞌi ꞌinkꞌez 
bula ꞌanꞌal cha ꞌinja inleꞌ,” huyúlhni.

4 Inka Peter ndulcho whe ꞌudechoo whutsꞌun bulh dahooja-un huwun 
tsꞌiyawh bubulh náhoolnuk.

5 “Keyoh Joppa ꞌet tenadusdli whe hoonliyaz senghun néwhultsꞌut tsꞌut 
cho didun whedintꞌi, ꞌi ndus de haímbal ꞌinkꞌez szih nenimbal.

6  Soo cho nisꞌen whe khuna-i didowh whe tlꞌughus, ꞌinkꞌez yinka dutꞌai 
cha ꞌi yukꞌudilhtsꞌi nusꞌen.

7 ꞌInkꞌez sulhyá ꞌeꞌdutilhduk, ‘Peter dudinyaih, ꞌinghan, ꞌinkꞌez ꞌinꞌalh,’ 
whutni.

8  ꞌEt hoontsꞌi, ‘SMoodihti ꞌawundooh, ndi khuna-i me tsꞌútni, oochꞌaz 
nijoot wheꞌ hoontꞌoh, ꞌet huwa ꞌaw oosꞌalh aítꞌoh,’ dusni.

9 ꞌEt doo cha za ndus de ꞌúwhutni, ‘Ndai la Yakꞌusda ootꞌalh ni-i, ꞌaw 
laitꞌi ꞌuntꞌoh dini iloh!’

10 Soo tat whucho ꞌet njan benghun nenáwhultsꞌut ꞌinkꞌez ndi naímbal 
inleꞌ-i ndo whenáltsꞌut.

11 ꞌEt ꞌoh whuya hoozulh whuza tane dune Caesarea whutsꞌun stsꞌú 
botilhꞌaꞌne ꞌawet yoh susda tsꞌe hoozdil.

12  ꞌEt Ndoni ꞌusúlhni, ‘ꞌAw buchꞌa tsélhdini whe bubulh ínꞌus.’ ꞌInkꞌez 
ndunne lhkꞌutáne ooba ꞌalhaꞌ hoontꞌohne, ꞌenne cha Caesarea tsꞌe sulh 
hútizdil ꞌinkꞌez tsꞌiyawh Cornelius ooyoh tsꞌe dáznindil.

13  ꞌEt nedániꞌ ndun lizas duyoh usyin whe yunilhꞌen ꞌinkꞌez uyúlhni, 
‘Joppa tsꞌe whuz ndun dune Simon Peter huyúlhni, ꞌen ookunáhoolhꞌaꞌ.

14 ꞌEn la nohdutánelh datíhnelh ꞌet whe la nyun ꞌinkꞌez nkꞌekoone te 
dutihjih.’

15 ꞌEt ꞌawet yawhénusduk whe ꞌudechoo whe wheni lheꞌtsꞌuja whuz unꞌa 
ꞌenne cha Ndoni buyudíltsꞌut.

16  ꞌEt whunazni neMoodihti ꞌet ndutni inleꞌ, ‘John dune too be ꞌulhꞌen-
un, ꞌen too be too beꞌ nohulhꞌen inleꞌ, ꞌet hoontsꞌi ꞌet whusawhútiltsꞌulh, 
sBá ꞌen Ndoni nohtsꞌó tlꞌaidutiꞌalh ꞌinkꞌez nohyudútiltsꞌulh ꞌet whuz unꞌa 
too beꞌ nohtilelh.’

17 ꞌEt ꞌalhaꞌ hoontꞌoh wheni danéinla inleꞌ Sizi Gri neba ꞌalhaꞌ ꞌuntꞌoh suliꞌ 
whe Yakꞌusda hoonzoo negha óoninꞌai, ndunne ꞌudun yun kꞌut whutꞌenne, 
ꞌenne cha whuz unꞌa ꞌubínla. Mbe usdli ha suba Yakꞌusda oochꞌáz dosni?”

18  ꞌEt Jerusalem ooba ꞌalhaꞌ hoontꞌohne hodántsꞌo whe Peter hichꞌaz 
yálhduk ꞌetsul ꞌuhudíja ꞌinkꞌez ꞌenne cha Yakꞌusda hudílhtiꞌ. ꞌInkꞌez nja 
nduhútni, “ꞌUdun yun kꞌut whutꞌenne, ꞌenne cha lhtꞌanahunoodilh ꞌinkꞌez 
ꞌilhiz hukhoonaꞌ. ꞌEt whuz unꞌa Yakꞌusda bughá whuninꞌai,” hutni.

Antioch whutꞌenne Yakꞌusda ooghuni hidutátsꞌo
19 Stephen hizilhghi hukwꞌelhꞌaz ndunne Yakꞌusda kꞌuneꞌ ꞌutꞌenne 

ube húzula, ꞌet ꞌoh daꞌ Yakꞌusda kꞌuneꞌ ꞌutꞌenne tsꞌiyawh yahándil. 

Inka whulohne nilhzaꞌ Phonecia tsꞌe, Cyprus ꞌinkꞌez Antioch tsꞌe cha 
whehándil. Khuni Unzoo-i Lizwifne za be bubulh yáhulhduk.

20 ꞌEt hoontsꞌi whulohne ooba ꞌalhaꞌ hoontꞌohne dune Cyprus ꞌinkꞌez 
Cyrene tsꞌe haíndilne, ꞌenne Antioch tsꞌe whehándil ꞌinkꞌez ꞌet ꞌudun yun 
kꞌut whutꞌenne bunalh húdaniꞌ khuni unzoo-i Sizi neMoodihti ꞌen ghun 
ubulh yáhulhduk.

21 NeMoodihti hiyé ulhtus-i bugha íninꞌai ꞌet whe la lhane dune 
Yakꞌusda ooghuni hílhchoot ꞌinkꞌez hitsꞌu nálhya.

22  ꞌEt la Jerusalem ooba ꞌalhaꞌ hoontꞌohne whulh ꞌúhudantsꞌo, inka 
Barnabas ꞌen Antioch tsꞌe whehúyalhꞌaꞌ.

23  ꞌEt whuz oozya whe whunilhꞌen daja whe Yakꞌusda ndunne dune ye 
unzoo-i be butsꞌun unzoo. ꞌEt hóostꞌet ꞌinkꞌez buba nus whúnilhtꞌi, “Ntsꞌoh 
dáhoontꞌoh ꞌet hoontsꞌi neMoodihti soo bulh za ꞌoohtꞌeꞌ,” ubúlhni.

24 Barnabas ꞌen la soo Ndoni yudínda ꞌinkꞌez tube dune ooba ꞌálhaꞌ 
hoontꞌoh. ꞌInkꞌez la lhane dune neMoodihti hitsꞌu nálhya.

25 ꞌEt la Barnabas keyoh Tarsus tsꞌe whenya Saul ꞌen kunúta.
26  ꞌEt nayilhti ꞌinkꞌez Antioch tsꞌe nayoolhti. ꞌEt ꞌilhoh náwhudizut whe 

nahúltꞌoh dune Sizi Gri yugha hodulꞌehne butoh dune hubuhodalhꞌeꞌ. 
ꞌInkꞌez Antioch ꞌet la Sizi Gri yugha hodulꞌehne, ꞌenne ꞌudechoo Sizi Gri 
ooduneꞌne ubuwhútni.

27 ꞌEt ꞌoh daꞌ za Yakꞌusda be nus hóoꞌenne Jerusalem whehúdindil whe 
Antioch tsꞌe hoozdil.

28  ꞌEt butoh ꞌilhoghun Agabus huyúlhni-un, ꞌen la dudinya ꞌinkꞌez Ndoni 
gha, “ꞌAwet nilhdukw yun kꞌut ndulcho whe dai whútale,” hubúlhni la. ꞌEt 
Claudius lerwe ꞌukꞌenus díztiꞌ-un unli whe ꞌet la ndúhooja.

29 Inka Sizi Gri yugha hodulꞌehne lhgha ꞌúhudija whe ꞌilhoghun hinli 
whe bubulh ooba ꞌalhaꞌ hoontꞌohne, Judea dilhtsꞌine, ndet ꞌúhintꞌoh whe 
bula ꞌhutitꞌelh hutni.

30 ꞌEt la nduhúja whe la Barnabas ꞌinkꞌez Saul bulh nyoo sooneya 
butlꞌaháyudzih whe ubuhútni, “Ndi sooneya nebulh ooba ꞌalhaꞌ 
hoontꞌohne be búlaꞌtihtꞌen, dune tso whudilhdzulhne butlꞌayóohdzaih.”

Lerwe Herod ooba ꞌalhaꞌ hoontꞌohne bube túzilalh suliꞌ

12  1 ꞌEt ꞌoh daꞌ atꞌen Lerwe Herod ooba ꞌalhaꞌ hoontꞌohne bube zúla 
suliꞌ.

2  ꞌEt la James, John bulhutsin huwá balhꞌaꞌ whe saluzti be hizilhghi.
3  ꞌEt Herod tꞌeoonanzin Lizwif huhóontꞌiꞌ whe honilhꞌen inka Peter ꞌen 

cha ꞌayanꞌai, lhes lhuntildoh-i utꞌalh-un whewhúnahulnih ꞌet ꞌuhooja 
inleꞌ.

4 ꞌEt Peter huyílhchoot hukwꞌélhꞌaz, ꞌuhayanꞌai whe huwunline dine 
whe lhuganne lhkꞌenáhudidulh, ꞌenne higholeꞌ ha butlꞌaháyalhti. Njan 
Butus Lhuseya-un hukwꞌelhꞌaz tsꞌiyanne nalh huyootálhzih ꞌet wheni.

Peter ꞌadinꞌai-un lizas tenínilhti
5 Inka Peter ꞌuhidilhꞌai ꞌet hoontsꞌi ooba ꞌalhaꞌ hoontꞌohne soo ndet 

ꞌúhintꞌoh-un, ꞌet hiba tenadudli.
6  ꞌEt Peter dune tsꞌiyanne but nehítalhtelh whutso ꞌulhdzis, ꞌet la Peter 

nane huwunlíne bube guz nanisti, sih nanistlꞌoo-un whenkuti ꞌet cha 
nane lhuganne huwunli.

7 Khunsul neMoodihti oolizas benghun be hóodiltsai, yoh cha hootꞌen 
suliꞌ. ꞌEt lizas Peter ꞌún be nilhni whe tsꞌenainílhzut ꞌinkꞌez, “Soo ꞌah 
dudinyaih!” yúlhni. ꞌEt ꞌaho nyoo lhuztih tlꞌool be yulhghel-i oola ootsꞌu 
hayánkat.

8  ꞌEt la lizas, “Tsunadilꞌooh ꞌinkꞌez kenadilꞌooh cha ꞌineh,” yúlhni. ꞌEt 
Peter ndúja ꞌet la lizas, “Nluglok cha tꞌunásilchoos, ꞌinkꞌez sunanyalh,” 
yúlhni.

9 ꞌEt Peter ꞌadinꞌai-un yuténinya ꞌaw tꞌéoonúszun datꞌen-un ndun lizas 
ꞌalha tilah ꞌuntꞌoh kꞌus ꞌantsꞌi benghun néwhultsꞌut ninzun.

10 ꞌUdechoo huwunline zih lhunáhustꞌaz, ꞌet whulh nat-un cha. ꞌEt la 
lhuztih dádintan-i cho keyoh datí-un hugho ninꞌaz whe dichꞌoh ndi dati 
buba dáhaꞌdankez. ꞌEt tenáhantꞌaz ꞌinkꞌez ti hutizꞌaz ibulh lizas hooloh 
suliꞌ.

11 ꞌEt la Peter beni naóodisdliꞌ ꞌinkꞌez la ꞌuninzun, “ꞌAwet tꞌeooniszin 
ꞌalhaꞌ hoontꞌoh, neMoodihti dulizas whusayálhꞌaꞌ ꞌinkꞌez Herod Lizwifne 
tubulh dzoh nusotilhzut-un, ꞌet whuchꞌa súlhyih.”

12  ꞌEt njan howu nuní nizut whe Mary ooyoh ꞌet howu ninya, ꞌen John 
Mark ooloo. ꞌEt la lhane dune ꞌilhúhozdil ꞌinkꞌez tenahududli.

13  ꞌEt la Peter yoo ꞌaz tsꞌe dati dunulkwꞌuz whe tsꞌekeyaz, ꞌet ꞌutꞌen-un 
Rhoda ꞌet huyúlhni-un, ꞌen la dati nenínya whe yudántsꞌo.

14 ꞌEt ꞌaho Peter ꞌutni natséyoodílhtsꞌit whe hóontꞌi kꞌet, ꞌaw dáhalheꞌditel 
ꞌinkꞌez ꞌantsꞌi yoh danálgai ꞌinkꞌez, “Peter dati usyin!” ubúlhni.

15 “Nyeni hoolel whe ꞌudini,” huyúlhni. ꞌEt hoontsꞌi, “ꞌAlhaꞌ dusni,” ni za 
ꞌutni whe, “ꞌAwundooh, oolizas la ꞌutꞌen,” hutni.

16  ꞌEt whutoh Peter dati dunulkwꞌuz za ꞌutni. ꞌUdekꞌez te hiba dahaꞌ 
dantan, tube buba hooncha hitilhꞌen whe.

17 ꞌEt buba núlhni whe tꞌehudoosni ubulhni ꞌinkꞌez buba hukwꞌu 
nuhúlhyeꞌ daja whe neMoodihti ꞌadinꞌai whe tenaínilhti. “James ꞌinkꞌez 
ꞌon ꞌunne ooba ꞌalhaꞌ hoontꞌohne tsꞌiyawh ubodóhniꞌ,” ubúlhni. ꞌEt ꞌawet 
ꞌutsꞌun bughu whenája.

18  ꞌEt bundadaꞌ la lhuganne huwunlíne Peter hikꞌénintai whe 
whewhunujut whe lhtahúwhuntꞌai, “Peter ꞌen dája,” lhodútni.

19 ꞌEt la Herod, “Peter hikunootaꞌ,” ubúlhni. ꞌAw nahayólhtelh aitꞌoh 
inka mbene la yughinleꞌne ubuhoodalhkut ꞌinkꞌez, “Uboohooghan,” 
ubúlhni.

ꞌEt hukwꞌelhꞌaz la Herod Judea tsꞌe whenya ꞌet whutsꞌun la Caesarea 
tsꞌe cha ꞌítꞌen.

ꞌEt ꞌawet Herod datítsah
20 ꞌEt ndunne nat-un keyoh Tyre ꞌinkꞌez Sidon whutꞌenne, ꞌenne Herod 

tube cho bubulh húnilchꞌe inka lhane hinli whe Herod highu nindil. 
Blastus ꞌen la lerwe yoh yuba huwunli, ꞌen tsꞌú nehidilti. ꞌEt la ꞌantsꞌiya 
Herod highu nindil ꞌinkꞌez buba sooꞌ hooleh-un hitsꞌu húkwaꞌ ꞌutni lerwe 
ookeyoh tsꞌe whuz de za huyaꞌalh-i whuz hakat ꞌet huwa.

21 ꞌEt dzin buba hoozi-un Herod ꞌet dulerwe naih yé naja ꞌinkꞌez 
kwꞌutsꞌuzda oobaꞌ yintꞌoh-i yukꞌetlꞌadidaꞌ. ꞌEt whutsꞌun la dune bubulh 
yálhduk.

22  ꞌEt ꞌahúldzul whe huhuyih, “ꞌAw dune iloh utni, yalhduk, Yakꞌusda 
unli-un utni!” huyúlhni.

23  ꞌEt ꞌon nus óostꞌet, ꞌet ꞌaho Yakꞌusda oolizas Herod nduda yulhtsi 
ꞌinkꞌez ꞌusgo yúlh hanildo ꞌet hukwꞌe dazsai.

24 Yakꞌusda ooghuni lhane dune buba ꞌalhaꞌ yintꞌoh ꞌinkꞌez ndulcho whe 
tꞌenudzun suliꞌ.

Barnabas Saul bulh Ndoni ꞌatahábalhti ꞌinkꞌez whebalhꞌaꞌ
25 Barnabas Saul bulh ꞌuhuwhulhꞌen-un lhahódinla whe Jerusalem tsꞌe 

hanáhidil John Mark ꞌen dulh ꞌúhuyulꞌen.

13  1 ꞌEt la keyoh Antioch Sizi gha ꞌilhozdílne whulohne Yakꞌusda 
be nus hóoꞌenne ꞌinkꞌez Yakꞌusda ooghuni hodulhꞌehne cha 

hudilhtsꞌi. Ndunne dune, ꞌenne whulohne ꞌuhintꞌoh, Barnabas, ꞌinkꞌez 
Simeon, ꞌen la dune dulhgus huyúlhni, Lucius cha, Cyrene whutꞌen-un 
ꞌuntꞌoh, Manaen, ꞌen la yun whu moodih, Herod yulh dúnduninyai-un, 
ꞌinkꞌez Saul cha ꞌuntꞌoh.

2  Soo húhoonih ꞌinkꞌez neMoodihti hiba ꞌútꞌen whutoh, Ndoni ubúlhni, 
“Barnabas Saul bulh sba ꞌudun nébutalhtelh, ndi ꞌutꞌen bugha ínusꞌai-i 
ꞌuhuyooleh ꞌet wheni.”

3  ꞌEt doo cha za soo húhoni ꞌinkꞌez tenahudidli whe butsi kꞌódalni 
ꞌinkꞌez whébahalhꞌaꞌ.

Barnabas, Saul ꞌinkꞌez bubulh ꞌútꞌenne te, Cyprus noo kꞌéhindil
4 ꞌEt Ndoni ubutílhꞌaꞌ whe Barnabas ꞌinkꞌez Saul bulh Seleucia tsꞌe 

hoozdil, ꞌet whutsꞌun noo Cyprus huyúlhni whuz hoozki.
5 ꞌEt keyoh Salamis tsꞌe hoozdil whe Lizwif bulugliz ꞌet Yakꞌusda ooghuni 

be yáhalhduk. John Mark ꞌen cha bula ꞌutꞌen ꞌet wheni dulh ꞌúhuyulꞌen.
6  ꞌEt la ndi noo ndulyiz whe hikꞌoozdil ꞌinkꞌez Paphos tsꞌe hoozdil. ꞌEt la 

ndun neꞌdulhdeh-un, Joshua ooyeꞌ huyúlhni-un, Lizwif unli, ꞌen Yakꞌusda 
be nus hóoꞌen-un naꞌdudilꞌi, ꞌen cha ꞌet usda.

7 ꞌInkꞌez njan noo kꞌut whumoodih, Sergius Paulus huyúlhni, dune beni 
hoonli-un ꞌuntꞌoh, ꞌen ndun neꞌdulhdeh-un ooyadan unli. ꞌEn la Barnabas 
Saul bulh, “ꞌAnih,” hubudániꞌ Yakꞌusda ooghuni dutátsꞌo hukwaꞌ ninzun 
ꞌet wheni.

8  ꞌEt hoontsꞌi ndun neꞌdulhdeh-un, Greek bughuni kꞌunꞌa Elymas cha 
huyúlhni, ꞌen Yakꞌusda ooghuni yuchꞌaz yúnoolhtꞌi hukwaꞌ yulhꞌen.

9 ꞌEt Saul, ꞌen Paul cha huyúlhni, Ndoni kꞌuneꞌ yulꞌen whe soo cho yunin 
tsꞌe yunilhꞌen

10 ꞌinkꞌez uyúlhni, “Netsudule ooyeꞌ, ndai la unzoo-i tsꞌiyawh oochꞌaz 
dintni. Soo hoontsiꞌ whe dune naninꞌah tsꞌiyawh hoontꞌi, Yakꞌusda 
ooghuni ꞌi cha whutsꞌit khuni naoolhtselh hukwaꞌ ilhꞌen.

11 Yakꞌusda nyulh húnilchꞌe inka soo tsꞌihꞌun whuzanꞌen tanleh ꞌatsulyaz 
wheni!”

ꞌEt ꞌaho ndun Elymas dulhgus-i oona kꞌeínde, ꞌinkꞌez hoosꞌ̱en suliꞌ. 
ꞌInkꞌez la dune yula tꞌaz nítilhyalh-un hahuyih.

12  ꞌEt la noo kꞌut whumoodih njan dahooja hoonꞌen whe Yakꞌusda ooba 
ꞌalhaꞌ yintꞌoh suliꞌ. Ndai la neMoodihti ghun whuhuyodalhꞌeꞌ-un tube 
huwun ba hooncha.

Barnabas Paul bulh Antioch Pisidia buyun kꞌut whuzꞌai-un whuz hoozdil
13  ꞌEt Paul ꞌinkꞌez yulh nudilhne tubulh Paphos ꞌet nus huzki whe Perga 

ꞌet la Pamphylia whuzꞌai-un whuz hoozki. ꞌEt John Mark bukꞌenaja ꞌinkꞌez 
Jerusalem tsꞌe whenája.

14 ꞌEt Perga whehúdindil whe ꞌon no Antioch, Pisidia whuzꞌai-un, 
whuz hoozdil. ꞌEt la Lizwif nahulyis-un dzin bulugliz dahúnindil ꞌinkꞌez 
nátlꞌahudiltsꞌi.

15 Moses ooghuni ꞌukꞌunusguz-i ꞌinkꞌez Yakꞌusda be nus hóoꞌenne 
bughuni cha hikꞌeyailhduk hukwꞌelhꞌaz, Lizwif lugliz whumoodihne Paul, 
Barnabas cha ꞌenne ubuhútni, “Neulhutsinke, khuni huye tílhtus-i bugha 
dútanꞌalh ahtꞌi de, ndunne dune bubulh yátilhduk hukwaꞌ uzninzun.”

16  ꞌEt la Paul dudinya ꞌinkꞌez butsꞌu dúdilni whe bubulh yáwhenilhduk 
ꞌinkꞌez ubúlhni,

“Sulh dunene ꞌinkꞌez ꞌudun yun kꞌut whutꞌenne cha, mbene la Yakꞌusda 
dilhtiꞌne soo zúlhtsꞌai.

17 Israel ootsꞌu hainzutne buYakꞌusda ꞌen netsodaꞌne ꞌutahábanla ꞌinkꞌez 
Egypt whutꞌenne bunalh hincha ubulhtsi. ꞌEt hukwꞌelhꞌaz Yakꞌusda 
whelhtus-un ꞌet whe ndunne Egyptne bukeyoh whutsꞌahanábanla.

18  ꞌInkꞌez dune lhuhootꞌih tsꞌe ꞌet dit whunizyat yus kꞌut whutoh ꞌet 
hichꞌa neꞌutꞌen, ꞌet hoontsꞌi kꞌúneꞌ bulhꞌen whe inleꞌ.

19 ꞌEt lhtakꞌantꞌit didowhne, ꞌenne Canaan whuyun kꞌut whuzdla-un, ꞌet 
dilhtsꞌine, ꞌenne Yakꞌusda gak hubulhtsi, ꞌinkꞌez ꞌet ndunne duduneꞌne, 
ꞌenne bukeyoh whulhtsi.

20 ꞌEt 450 naoodizut whutoh ꞌet dune hanleꞌ.
ꞌEt hukwꞌelhꞌaz Yakꞌusda be nus hóoꞌen-un Samuel whusatíyalh 

whutsꞌun lhane whe bumoodih inleꞌ.
21 ꞌEt lerwe haꞌ hutni whe, Saul Kish ooyeꞌ, ꞌen Yakꞌusda bugha ínilhti. 

ꞌEn Benjamin ekédinzut-un ꞌilhoghun ꞌuntꞌoh, ꞌinkꞌez dit whunizyat yus 
kꞌut ꞌet bulerwe inleꞌ.

22  ꞌEt Saul Yakꞌusda whusanáyalhti hukwꞌelhꞌaz whe ꞌet la David ꞌen 
bulerwe yulhtsi ꞌinkꞌez Yakꞌusda ꞌen yughun ndutni, ‘David Jesse ooyeꞌ 
ꞌen sdzi kꞌoh tsꞌe dune unli. Tsꞌiyantsuk whe skꞌúneꞌ titꞌen whe ꞌuntꞌoh.’

23  Sizi David ekédinzut-un, ꞌen la Israel ootsꞌu hainzutne ubutilhyis 
wheni Yakꞌusda butsꞌítilhꞌaꞌ butsꞌúyoozi inleꞌ ꞌet huwa.

24 ꞌEt Sizi wheꞌdutatꞌelh whutso ꞌet la John dune too be ꞌulhꞌen-un Israel 
ootsꞌu hainzutne bubulh yálhduk, dudeni náhondunooleh ꞌinkꞌez too beꞌ 
hoolneh, ubúlhni.

25 ꞌEt ꞌawet John dune too be ꞌulhꞌen-un dude ꞌutꞌen lhai dutileh whe ꞌet 
ubúlhni, ‘Mbe usdli nahzun? ꞌAw ndun ooba sulhꞌí-un, ꞌen iloh ꞌustꞌoh, 
ꞌet hoontsꞌi whunulhꞌen, suntiyalh whe ꞌuntꞌoh. Ooke hanaꞌtisdlelh-un ꞌet 
wheni hoontsꞌi ꞌaw huba soo lheꞌuzdzooꞌ,’ ” ubúlhni.

26  ꞌEt Paul ꞌon ꞌun ubúlhni, “Sulhutsinke, Abraham ekédinzutne, ꞌinkꞌez 
ꞌudun yun kꞌut whutꞌenne, mbene la Yakꞌusda tsꞌun tenadudline, nohni 
tsꞌiyawh, wheni cha, ndi khuni ꞌi netilhyis wheni netsꞌó tlꞌadiltsꞌut.

27 Jerusalem ꞌet whutꞌine ꞌinkꞌez bumoodih unline cha ꞌaw tꞌéhinúszun 
neulhyis-un ꞌúntꞌoh. Lizwif nahulyis-un dzin totsuk ndi Yakꞌusda be 
nus hooꞌenne ꞌukꞌunuháyuzguz-i ookꞌuyaduk ꞌet hoontsꞌi ꞌaw bubeni 
tálhodulhtsꞌit. Sizi datítsah tsꞌe beꞌ hininya, ꞌet huwa Yakꞌusda be nus 
hooꞌenne bughuni ꞌalhaꞌ ꞌuntꞌoh huyulhtsi.

28  ꞌEt ꞌaw huwa hizoolhghelh-un hooloh ꞌet hoontsꞌi Pilate ꞌen highu 
tédudli hizoolhghelh ha.

29 ꞌEt ndi ooghun ꞌukꞌúnusgúz-i dája ni ꞌoh te neꞌhuyulhꞌen whe 
tulalhgus kꞌut nehinilhti, ꞌinkꞌez ꞌuhayalhti.

30 ꞌEt hoontsꞌi Yakꞌusda yaidlánne toh nahuyílhnaꞌ.
31 ꞌEt la Galilee ꞌinkꞌez Jerusalem whutsꞌun yúlh lhusudilne, ꞌenne 

hukwꞌelhꞌaz lhat dzin hiyanꞌen. ꞌEnne Israel ootsꞌu hainzutne highun 
whúbontilhtunne hinli.

32,33  ꞌEt wheni njan whusatsꞌándil khuni unzoo-i ookꞌunohbulh 
natsꞌotilnuk. ꞌI Yakꞌusda netsodaꞌne, ꞌenne butsꞌun datínelh ni-un ꞌandit 
wheni, bube uzdindilne, nenalh ꞌítꞌen whe Sizi nahiyílhnaꞌ. ꞌInkꞌez ndi 
bulh nanki Shun ꞌukꞌunusguz-i cha ndutni,

‘Nyun Si SYeꞌ ꞌintꞌoh,
ꞌandit dzin, mBá susdliꞌ,’ ni.

34 ꞌEt Sizi nahuyílhnaꞌ ꞌinkꞌez ꞌaw oozi tilhjut tsꞌe natooltsꞌit aítꞌoh ꞌet 
huwun Yakꞌusda njan dutni.

‘Ndai la oogha ꞌítꞌen unzoo-i David ootsꞌu yóozuszi inleꞌ-i, ꞌandit 
nohgha tísꞌalh.’

35 ꞌEt ꞌudun ꞌukꞌunusgúz-i cha ndutni,
‘Yakꞌusda ꞌaw dulh ꞌúntꞌoh díztiꞌ-un ooyustꞌe oolhjut aítꞌoh yulhtsi.’

36  ꞌEt David soo whe Yakꞌusda kꞌúneꞌ ꞌustꞌen khuna whutoh. ꞌEt dazsai 
whe mbene la ootsodaꞌne ꞌuhudinla-un, ꞌet ꞌahuyalhti ꞌinkꞌez ilhjut.

37 ꞌEt hoontsꞌi mbe daꞌ Yakꞌusda nahuyílhnaꞌ-un, ꞌen ꞌaw ooyustꞌe 
lhílhjut.”

38,39 ꞌEt Paul ꞌon ꞌun ndutni, “Sulhutsinke nohni, tsꞌiyawh, ꞌalhaꞌ 
hoontꞌoh ndun Sizi dája la ꞌet huwa nohlubeshi nohunatidoh. ꞌEt 
tꞌewhunóhzin ndai la Moses ye náhizya-i, ꞌi gha whuloh te nohlubeshi 
nohunaoodeh aítꞌoh inleꞌ. ꞌEt hoontsꞌi Sizi Gri ꞌen gha nohlubeshi tsꞌiyawh 
gak nohba whulhtsi.

40 Huwuhli ndet la Yakꞌusda be nus hooꞌenne huwu yuhalhduk-un, ꞌet 
nohbulh ꞌúhoneh junih!

41 ꞌEt ndutni,
‘Ughudlohne ndet la huwú nuni untihzut,

ꞌinkꞌez yaitáhdlah.
Ndi khuhna whutoh ꞌutꞌenusdleh-i,

ꞌi lhkꞌuz te whunóhonilhtan,
ꞌet hoontsꞌi ꞌaw nohba ꞌalha hotꞌeꞌ aítꞌoh tileh.’ ”

42  ꞌEt Paul Barnabas bulh Lizwif lugliz huwu nahutistꞌaz whe ꞌudun yun 
kꞌut whutꞌenne, “Natsꞌulyis dzin de netsꞌu nátoohtꞌas, ꞌinkꞌez doo cha za 
ndi ooghu yalhduk-i ooghun nebulh yaóolhduk,” ubuhútni.

43  ꞌEt yanahadil hukwꞌelhꞌaz Paul Barnabas bulh nahutistꞌaz whe 
Lizwifne ꞌinkꞌez ꞌudun yun kꞌut whutꞌenne, Lizwif tsꞌu nálhyane, 
bubontizdil inka Paul Barnabas bulh bubulh yáhulhduk whe, “Yakꞌusda 
nohtsꞌun yé unzoo-i, ꞌi za gha yinka dólhtsꞌiꞌ,” ubuhútni. ꞌEt whe budzi 
ulhtus ubuhulhtsi.

44 ꞌEt ꞌon ꞌat natsꞌulyis dzin ꞌankwꞌus tsꞌiyawh keyoh dilhtsꞌíne Yakꞌusda 
ooghuni huyootuzálhtsꞌilh wheni ꞌilhuhozdil.

45 ꞌEt Lizwifne ꞌilhozdílne hubonilhꞌen, ꞌoonih za hudizbun suliꞌ whe Paul 
huye dúdulh ꞌinkꞌez hiba whutsꞌit. Daja ni-un, ꞌet cha whuchꞌaz yáhulhduk.

46  ꞌEt hoontsꞌi Paul Barnabas bulh ꞌon nus hoolhtus whe yahulhduk, 
“Ndi Yakꞌusda ooghuni ꞌi nohni cho be nohbulh yaóoduk hubaꞌ hoontꞌoh. 
ꞌEt hoontsꞌi ookalheꞌnáhzun de, ꞌinkꞌez ꞌilhiz khutihnalh-un huba soo 
lheꞌulhzooꞌ naꞌdunáhdzun de, ꞌantsꞌi nohbaꞌ dítni, ꞌet huwa ꞌudun yun kꞌut 
whutꞌenne, ꞌenne butsꞌun tatꞌus!

47 ꞌEt ndi khuni ꞌi neMoodihti ye nétsꞌu nahizya ꞌi ꞌuntꞌoh, ꞌet nja ndutni,
‘Nohni ndunne ꞌudun yun kꞌut whutꞌenne be hootꞌen-i buba tihle.

ꞌEt whuz unꞌa yun kꞌut ndulcho whe cha nohgha dune hudutijih,’ ” 
ni, Paul.

Whelꞌaꞌne Bube ꞌUtꞌen Kꞌoh 13

The New Testament in Central Carrier of Canada, 2nd ed. © 2011, Wycliffe Bible Translators, Inc.



302

48  ꞌEt la ꞌudun yun kꞌut whutꞌenne hodántsꞌo whe, huhoontꞌiꞌ whe 
neMoodihti ooghuni hiba oodálhtiꞌ ꞌinkꞌez mbene la ꞌilhiz khutinalh huba 
utahályane buba ꞌalhaꞌ hoontꞌoh suliꞌ.

49 Ndulcho whe ꞌet keyoh neMoodihti ooghuni nudúltsꞌut suliꞌ.
50 ꞌEt la dune ꞌuntꞌohne, ꞌinkꞌez tsꞌekoo unchane hoonzooꞌ ꞌuntꞌohne, 

ꞌenne, Yakꞌusda tsꞌun tenadudline hinli, whulohne Lizwif bugheꞌ 
hoolnihne ꞌutsꞌun úbonilhtꞌi whe Paul Barnabas bulh bube húzula suliꞌ, 
ꞌinkꞌez duyun kꞌunabontizyoot.

51 ꞌEt inka ꞌet keyoh whulez chꞌa dukegon naháyanghat ꞌinkꞌez keyoh 
Iconium tsꞌe hoozꞌaz.

52  ꞌEt Sizi yugha hodulꞌehne Antioch dilhtsꞌíne Ndoni be hilhtus súliꞌ 
ꞌinkꞌez tube cho honílhni.

Iconium whutꞌenne khuni unzoo-i hudántsꞌo

14  1 ꞌEt la Iconium tsꞌe hoozꞌaz whe ꞌet cha ndúhooja. Paul, 
Barnabas bulh Lizwif lugliz tsꞌe hoozꞌaz whe ꞌukꞌenus soo 

bubulh yáhalhduk, ꞌet huwa tube lhane Lizwifne ꞌinkꞌez ꞌudun yun kꞌut 
whutꞌenne cha Sizi buba ꞌalhaꞌ ꞌuntꞌoh huzdliꞌ.

2  ꞌEt hoontsꞌi ndunne Lizwifne be ꞌalhaꞌ hoontꞌoh lhílhchulhne ꞌudun 
yun kꞌut whutꞌenne ꞌutsꞌun úbonilhtꞌi whe ndunne ooba ꞌalhaꞌ hoontꞌohne 
buchꞌaz náhulhya.

3  ꞌEt hoontsꞌi ndunne whelꞌaꞌne saꞌ ꞌet hankeꞌ. ꞌAw lhoníljut whe 
neMoodihti ghun bubulh yáhulhduk daja whe Yakꞌusda ndunne dune ye 
únzoo-i be butsꞌun únzoo howu yahalhduk. ꞌEt Yakꞌusda njan hooncha 
ꞌinkꞌez huwa ꞌítꞌen te néꞌhutꞌen ubulhtsi. ꞌEt huwa bughuni ꞌalhaꞌ ꞌuntꞌoh 
tꞌehonínzun suliꞌ.

4 ꞌEt keyoh ꞌilhozdilne whulohne, ꞌenne Lizwif tsꞌu nehudindil ꞌinkꞌez 
whulohne cha whelꞌaꞌne tsꞌú nehudindil.

5 ꞌEt la ꞌudun yun kꞌut whutꞌenne, Lizwifne cha, ꞌinkꞌez bumoodihne 
tubulh, whelꞌaꞌne tebotilhꞌen ꞌinkꞌez tse be ubotuzilhghelh hukwaꞌ 
huninzun.

6  ꞌEt whelꞌaꞌne whulh ꞌúhudantsꞌo whe, keyoh Lystra ꞌinkꞌez Derbe, 
Lycaonia ꞌoh whuzdla-un whuz buchꞌa whetsehalhdil, ꞌoh ho whunat cha.

7 Whuz khuni unzoo-i be bubulh yáhulhduk Lystra ꞌinkꞌez Derbe 
whutꞌenne whelꞌaꞌne khuni unzoo-i be bubulh yáhulhduk.

Lystra ꞌinkꞌez Derbe whutꞌenne khuni unzoo-i huditsꞌo
8  Lystra ꞌet la ꞌilhoghun dune ooke délhdusni-un ꞌet whutꞌi, ꞌen la 

whuzdli whutsꞌun ꞌaw nulhúsyo.
9 ꞌEt usda ꞌinkꞌez Paul yalhduk yoozílhtsꞌai. ꞌEt Paul yunilhꞌen, 

tꞌéoonínzun ndun dune ooba ꞌalhaꞌ hoontꞌoh ꞌet whe soo náꞌtitnelh ninzun 
inka soo cho yunin tsꞌe yunilhꞌen whe

n 14:14 ꞌEt whuz unꞌa Lizwif bube ꞌutꞌen buba dzoh te. 

10 soo ꞌultus-un uyúlhni, “Dudinyaih ꞌinkꞌez tsꞌihꞌun unꞌa sinyin!” ꞌEt 
nyoon dune dudillhoh ꞌinkꞌez ꞌawet nádinya.

11 ꞌEt la ndunne ꞌilhozdílne Paul daja hinilhꞌen whe soo ꞌultus-un 
dughuni, Lycaonia kꞌunꞌa, ꞌuhutni, “Neyakꞌusdane, ꞌenne cha yinka duneꞌ 
kꞌunꞌa ꞌuhintꞌoh huzdliꞌ ꞌinkꞌez ndus de netsꞌun hahánꞌaz.”

12  Barnabas ꞌen buyakꞌusda Zeus be náhuyoozi ꞌinkꞌez Paul cha ꞌuyoon 
buyakꞌusda Hermes huyúlhni-un, ꞌen be náhuyoozi, ꞌen yalhduk-un 
ꞌuntꞌoh ꞌet huwa.

13  Buyakꞌusda Zeus huyúlhni ꞌen oolubret, soo keyoh yooꞌaz tsꞌe ꞌet 
lugliz huwhulhꞌai, ꞌen la musdoos dune ꞌinkꞌez ꞌindai ꞌi la keyoh datí-un 
whuz huyoozdla. Ndunne ꞌilhozdílne whelꞌaꞌne butsꞌeꞌ hudutalhkꞌun ꞌet 
wheni.

14 ꞌEt Barnabas Paul bulh ꞌawet ndunne dune dahútinelh whulh 
ꞌúhudantsꞌo whe, buba dzoh kꞌet dunaih kꞌuhidutilhchꞌul n ꞌinkꞌez 
ꞌilhozdilne nus buniz ꞌet nehúlgai ꞌinkꞌez soo ꞌultus-un ꞌuhutni,

15 “Di ha ꞌet ndahtꞌen? Wheni cha nohkꞌunꞌa dune tsꞌinli, ꞌaw Yakꞌusda 
lhtsꞌíloh wheꞌ tsꞌintꞌoh. Njan khuni unzoo-i nohghá uztiꞌalh ꞌet wheni 
whusatsꞌánꞌaz. Ndi galdus unli-i nohyakꞌusdane oochꞌaz nálhyeh ꞌinkꞌez 
Yakꞌusda khuna-un ootsꞌun nálhyeh. ꞌEn ꞌuntꞌoh yat, ndi yun kꞌut, yatooꞌ 
cha, ꞌinkꞌez ndai la ookꞌut whuyoonli-i tsꞌiyawh ꞌuyínla whe ꞌuntꞌoh.

16  ꞌEt whutsꞌo daꞌ kꞌúneꞌ hutꞌen ꞌet hoontsꞌi butsꞌu halhuwhusꞌai.
17 ꞌEt hoontsꞌi ꞌahoolhyiz dunábunultun whe ndus de ꞌutꞌen unzoo-i 

ꞌuyulhꞌen, ꞌi be ndi chan nalhtih-i ꞌinkꞌez haníyeh ꞌi cha soo ꞌet ꞌutꞌen ilhꞌi. 
ꞌEt whuz unꞌa tꞌalh-i cha nohghatꞌaih whe nohdzi cha hoontꞌiꞌ ilhꞌi.”

18  Ndunne ꞌilhozdílne whelꞌaꞌne butsꞌéꞌ
hudutalhkꞌun-un, ꞌet whuchꞌa ꞌankwꞌus ubuhotun aítꞌoh, ꞌet hoontsꞌi Paul 
dughuni be kꞌoh ꞌuboohoontun.

19 ꞌEt la whulohne Lizwifne Antioch Pisidia whuzꞌai tsꞌe hahándil ꞌinkꞌez 
Iconium whuz de cha ꞌinkꞌez nyoonne ꞌilhozdílne, ꞌenne tsꞌiyawh tsꞌu 
nebodoldilh hukwaꞌ hutꞌen. Paul tse be whe hínuzilhghi ꞌinkꞌez dazsai za 
huninzun inka keyoh yoo ꞌaz tsꞌe ꞌet nehininguz.

20 ꞌEt hoontsꞌi Sizi Gri yugha hodulꞌehne higha óozdil whe dunadija 
ꞌinkꞌez keyoh tsꞌe whenaja. ꞌEt ꞌom bun dzin Barnabas bulh keyoh Derbe 
tsꞌe whehánꞌaz.

Paul Barnabas bulh Antioch Syria whuzꞌai-un tsꞌe whuz nahutitꞌus
21 ꞌEt Paul Barnabas bulh keyoh Derbe ꞌet khuni unzoo-i be bubulh 

yáhulhduk whe lhane Sizi kꞌúneꞌ hutꞌen huzdliꞌ. ꞌEt la ꞌawet Lystra tsꞌe 
whenáhitꞌaz. ꞌEt Iconium tsꞌe cha ꞌinkꞌez Antioch, Pisidia whuzꞌai-un ꞌoh 
whuya cha lhuhúzꞌaz.

22  Mbene la yugha hodulꞌehne soo budzi ulhtus whe ndet la buba ꞌalhaꞌ 
hoontꞌoh-un whulh hóoyin bubuhulhtsi. “Lhat-un whe dzoh nutsꞌude de, 
ꞌaw ꞌet de za ntsꞌe la Yakꞌusda whe lerwe unli-un dáztidulh,” hutni whe 
whubuhodulhꞌeh.

23  Ndet la Sizi Gri gha ꞌilhozdílne hoonli-un dune tso whudilhdzulhne 
buba ꞌutahahánla. ꞌEt tenadudli ꞌinkꞌez soo húhoonih, ꞌinkꞌez whuz unꞌa 
la neMoodihti tlꞌábahanla ꞌenne Sizi soo hitꞌanínintan.

24 ꞌEt Pisidia whuyun kꞌut lhuhuzꞌaz hukwꞌelhꞌaz ꞌet Pamphylia tsꞌe 
hoozꞌaz.

25 ꞌEt Perga whutꞌenne cha Yakꞌusda ooghuni be bubulh yáhulhduk 
ꞌinkꞌez nyo Attalia tsꞌe hoozꞌaz,

26  ꞌinkꞌez ꞌet whutsꞌun Antioch tsꞌe nahooski. Ndet la keyoh Paul 
Barnabas bulh Yakꞌusda be ꞌutꞌen kꞌoh butlꞌaháhonla inleꞌ. ꞌAwet ndi ꞌuten 
lhahídinla whe ꞌuhoontꞌoh.

27 ꞌEt Antioch tsꞌe nahoostꞌaz whe Sizi Gri yugha hodulꞌehne, tsꞌiyawh 
ꞌilhubuhozdla ꞌinkꞌez ntsꞌoh te la Yakꞌusda gha néꞌhustꞌen-un ꞌinkꞌez ꞌudun 
yun kꞌut whutꞌenne cha be ꞌalhaꞌ hoontꞌoh-i hutꞌi suliꞌ hutni whe bubulh 
nahuwhulnuk.

28  Saꞌ yugha hodulꞌehne butoh hankeꞌ.

Paul, Barnabas bulh Jerusalem tsꞌe whelꞌaꞌne ꞌinkꞌez 
dune tso whúdilhdzulhne bubulh ꞌilhuhozdil

15  1 ꞌEt whulohne dune Judea whédindilne keyoh Antioch tsꞌe 
hoozdil ꞌinkꞌez ndunne ooba ꞌalhaꞌ hoontꞌohne Moses ooghuni 

ꞌukꞌunusguz-i ghun ooka dune ahli-i kꞌut nohahúztꞌus de, ꞌaw ꞌet de za 
dutihjih, ubuhútni.

2  Paul Barnabas bulh tube cho Moses ooghuni ꞌukꞌunusguz-i ghun dája 
hutni ꞌet huwun lhdulhyo nehúwhuntꞌai, ndunne Judea tsꞌe haíndilne 
tubulh. Inka huwu lhgha ꞌúhudija whe Paul, Barnabas, ꞌinkꞌez ꞌuyoonne 
Antioch whutꞌenne tubulh, Jerusalem tsꞌo toodilh ꞌinkꞌez whelꞌaꞌne 
ndunne dune tso whudilhdzulhne bulh huwu yahoolhduk ubuhútni.

3  ꞌEt ꞌawet Sizi Gri gha ꞌilhozdílne, ndunne whelꞌaꞌne whebahalhꞌaꞌ. ꞌEt 
Phoenicia ꞌinkꞌez Samaria whutulhuhúzꞌaz whe ꞌudun yun kꞌut whutꞌenne 
dahúja Yakꞌusda tsꞌu náhulhya ubuhútni whe tube cho ndunne Sizi Gri 
kꞌúneꞌ ꞌutꞌenne huhóontꞌiꞌ suliꞌ.

4 ꞌEt la Jerusalem tsꞌe hoozꞌaz whe ndunne Sizi Gri gha ꞌilhozdílne tube 
cho ubúnahunílhni. Ndunne whelꞌaꞌne ꞌinkꞌez dune tso whudilhdzulhne, 
ꞌenne la bubulh náhuwhulnuk Yakꞌusda gha ntsꞌoh te la neꞌhustꞌen ꞌet 
huwun.

5 ꞌEt whulohne ooba ꞌalhaꞌ hoontꞌohne Pharisee tsꞌú ditnine dodindil ꞌinkꞌez 
ꞌuhutni, “ꞌUdun yun kꞌut whutꞌenne hika dune unli-i kꞌut ubuhotꞌas ꞌinkꞌez 
ndi Moses ooghuni ꞌukꞌunusguz-i kꞌúneꞌ hootꞌen ubuhudóniꞌ hubaꞌ hoontꞌoh.”

o 15:16 David ekédinzutne doo cha za hincha nábulhtsi ni whe utni. 

6  ꞌEt whelꞌaꞌne ꞌinkꞌez dune tso whudilhdzulhne tsꞌiyawh ꞌilhuhozdil 
ꞌinkꞌez njan ꞌuhutni-un hukwꞌu nuhúhulhyeꞌ.

7 Saꞌ hukwꞌu nuhúhulhya whe Peter dudinya ꞌinkꞌez ubúlhni, 
“Sulhutsinke tꞌeoonáhzun ꞌudaꞌ whe Yakꞌusda nohtáhasálhti Yakꞌusda 
ooghuni unzoo-i ghun ꞌudun yun kꞌut whutꞌenne bubulh yaóosduk ha, 
khun si sodótsꞌo ꞌinkꞌez buba ꞌalhaꞌ hotꞌeꞌ ha.

8  ꞌInkꞌez Yakꞌusda dune dahíntꞌoh la tꞌebunínzun, ꞌet huwa ꞌudun yun 
kꞌut whutꞌenne, ꞌenne cha bukꞌentsiꞌ whe wheni danéinla daꞌ whuz unꞌa 
ndunne cha Ndoni buyudíltsꞌut wheꞌ hoontꞌoh.

9 Wheni Lizwifne tsꞌinli ꞌinkꞌez ꞌenne ꞌudun yun kꞌut whutꞌenne hinli 
ꞌet hoontsꞌi ꞌaw lhelhtsꞌun unꞌa lheneꞌílhdzun. ꞌEt whe la ndunne Sizi Gri 
buba ꞌalhaꞌ hoontꞌoh suliꞌ ꞌet huwa bulubeshi bubunayalhde.

10 Ndi Moses ooghuni ꞌukꞌunusguz-i wheni ꞌinkꞌez netsodaꞌne, ꞌenne 
hoontsꞌi ꞌaw tsꞌihꞌun unꞌa hukwꞌú nulheꞌhitꞌel inleꞌ. ꞌEt ꞌinkꞌez ꞌandit di 
ha Yakꞌusda ꞌen óolhdzih wheꞌ dahni? Ndunne yugha hodulꞌehne ꞌuhótꞌeꞌ 
aítꞌoh te buba néꞌdahni.

11 ꞌEt ntsꞌenꞌa ꞌuwhutátꞌelh? Neba ꞌalhaꞌ hoontꞌoh ꞌinkꞌez ntsꞌenꞌa la 
ꞌuhintꞌoh, whuz unꞌa wheni cha Sizi Gri neMoodihti ye únzoo-i be 
uzdoojih ha neghá whuntꞌai.”

12  ꞌEt soo dilhtsꞌine tsꞌiyawh tꞌehudusni Barnabas Paul bulh 
nahuwhulnuk whutoh ꞌudun yun kꞌut whutꞌenne butoh ntsꞌenꞌa la 
Yakꞌusda gha hooncha ꞌinkꞌez huwa ꞌítꞌen te néꞌhustꞌen ꞌet huwun.

13  ꞌEt yahulhduk ꞌetsul ꞌuhudija whe James dudinya ꞌinkꞌez utni, 
“Sulhutsinke soo zúlhtsꞌai!

14 Simon ꞌandit nohdániꞌ, ntsꞌenꞌa Yakꞌusda ꞌudechoo ndunne ꞌudun yun 
kꞌut whutꞌenne dunabunilhtan whe dune butoh utahábanlane. ꞌEnne 
ꞌuhuja Yakꞌusda booziꞌ díztiꞌ huyulhtsi.”

15 ꞌEt James ꞌon ꞌun ndutni, “ꞌEt Yakꞌusda be nus hooꞌenne bughuni 
ꞌukꞌunusguz-i tsꞌiyawh lhgha ꞌuhudija whe ndutni,
 16 ‘ꞌEt hukwꞌelhꞌaz whusanátisdalh,’ ni neMoodihti,

‘ꞌInkꞌez David ooyoh naoonankat-un dunaoodutásꞌalh ꞌinkꞌez 
yahónkat-un cha soo náꞌwhutisdlelh,

ꞌinkꞌez lhunaoodutisleh. o
 17 ꞌEt whuz unꞌa ndunne dune ꞌet nenínkatne cha skahúnootaꞌ ꞌinkꞌez 

ꞌudun yun kꞌut whutꞌenne,
mbene la sichꞌoh sba ꞌudunébunusdlane,
ꞌenne cha skahúnootaꞌ, neMoodihti utni.
ꞌEn ꞌuntꞌoh ndi tsꞌiyawh ꞌuhóonla.

 18 Yakꞌusda ndi yun ꞌitilelh ꞌet whutso daꞌ tsꞌiyantsuk tꞌewhunínzun.’ ”

19 ꞌEt James ꞌon ꞌun ubúlhni, “Si ꞌet ndunúszun ndunne ꞌudun yun kꞌut 
whutꞌenne, ndunne Yakꞌusda tsꞌu nálhyane, ꞌaw buba hoontsiꞌ tsꞌu holhꞌeꞌ 
huba lheꞌhóotꞌoh.

20 ꞌEt hoontsꞌi butsꞌó kꞌeꞌtsꞌooges ꞌinkꞌez ubuzdóniꞌ, ‘Ndai la tꞌalh-i 
buyakꞌusda ꞌukꞌeltsi-i tsꞌu hítulhdilh ꞌet whe oochꞌaz nijoot whe ꞌuntꞌoh, 
khun te oohꞌalh junih. Tsꞌekoo kꞌus dune bulh nintaꞌ ꞌoohtꞌen junih. 
Khuna oozeꞌ ꞌúsguz-i ꞌinkꞌez ꞌuskaiꞌ bulhitsus-i oohꞌalh junih, ꞌinkꞌez 
ꞌuskaiꞌ cha oohꞌalh junih.’

21 ꞌEt ꞌalhaꞌ hoontꞌoh Lizwif lugliz ꞌet natsꞌulyis dzin totsuk saꞌ whutsꞌun 
Moses ooghuni ꞌukꞌunusguz-i ookꞌuyaduk ꞌinkꞌez keyoh totsuk cha 
ooghuni huye búbulh yalhduk,” ni, James.

Whelꞌaꞌne ꞌinkꞌez dune tso whudilhdzulhne ꞌudun 
yun kꞌut whutꞌenne butsꞌó kꞌeꞌhanguz

22  ꞌEt la whelꞌaꞌne cha, dune tso whudilhdzulhne, ꞌinkꞌez Sizi Gri gha 
ꞌilhozdilne tubulh lhgha ꞌúhudija whe Paul Barnabas bulh Antioch tsꞌe 
bubulh tiꞌusne ꞌutahábotilhtelh. Inka Judas, ꞌen la Barsabbas huyúlhni, 
ꞌen Silas bulh ꞌutahábahalhti. ꞌEt ooba ꞌalhaꞌ hoontꞌohne butoh ndunne 
nane, ꞌenne la soo whuníhne hinli.

23  ꞌEnne la ndi ookꞌuneꞌúsguz-i butlꞌaháyanꞌai ꞌi ndutni,
“Wheni whelꞌaꞌne, dune tso whudilhdzulhne, ꞌinkꞌez ooba ꞌalhaꞌ 

hoontꞌohne cha Jerusalem uzdilhtsꞌi wheni tsꞌiyawh nohtsꞌo 
kꞌeꞌtsꞌuges, neulhutsinke, ꞌudun yun kꞌut whuzdline, keyoh 
Antioch, Syria ꞌinkꞌez Cilicia yun kꞌut dúlhtsꞌine, Hadih 
nohtsꞌutni. 24 Whulh ꞌúzditsꞌo whulohne dune netahaíndilne 
nohtsꞌú hoozdil ꞌinkꞌez tankꞌus unꞌa ꞌunohuhútni. ‘Moses ooghuni 
ꞌukꞌunusguz-i ookꞌuneꞌ ꞌoohtꞌen ꞌinkꞌez ooka dune ahli-i kꞌut 
nohohootꞌus.’ ꞌI be nohchꞌa níntahoninya, ꞌaw wheni ꞌubutsꞌútni 
ꞌiloh wheꞌ hutni. 25 ꞌEt inka ꞌilhutsꞌozdil ꞌinkꞌez tsꞌiyawh lhgha 
ꞌúzdija whe dune whunihne nohtsꞌu uztilhꞌalhne ꞌutahábatsꞌalhti 
ꞌinkꞌez soo nekꞌekene Barnabas Paul bulh hubulh hútooꞌas ꞌet 
wheni. 26  ꞌEnne ꞌuhuja hukwꞌé dahootsah tilah tꞌehonínzun ꞌet 
hoontsꞌi Sizi Gri, neMoodihti, ooghuni be yáhalhduk. 27 ꞌEt la 
Judas ꞌinkꞌez Silas nohtsꞌú buztilhꞌalh ꞌenne didutchꞌoh daja 
tsꞌutni whe nohtsꞌo kꞌeꞌtsꞌangus ꞌet la tsꞌiyawh nohodóniꞌ. 28  ꞌEt la 
Ndoni ꞌen bulh lhgha ꞌúzdija ꞌaw ꞌon ꞌun cha howu whúlnaꞌ nohba 
tsꞌuhólhꞌeꞌ hukwa lheꞌuznízun. Ndet la ꞌandit nohghá whuntꞌai 
whuz unꞌa za ꞌoohtꞌeꞌ hukwaꞌ uzninzun. 29 Tꞌalh-i buyakꞌusda 
kꞌeltsi tsꞌu túlhdilh-i ꞌoohꞌalh junih! ꞌUskaiꞌ cha, khuna oozeꞌ 
ꞌúsguz-i buzkaiꞌ búlhitsus-i cha oohꞌalh junih! ꞌInkꞌez tsꞌekoo kꞌus 
dune bulh nintaꞌ ꞌoohtꞌen junih! ꞌEt whuchꞌa khahdli de, ꞌet de la 
soo ꞌóohtꞌeꞌ. ꞌEt ꞌawet za.”

30 ꞌEt la khuni naꞌane whébahalhꞌaꞌ whe Antioch tsꞌe hoozdil. ꞌEt 
tsꞌiyawh ooba ꞌalhaꞌ hoontꞌohne ꞌilhubuhozdla ꞌinkꞌez ꞌudustlꞌus 
butlꞌaháyanꞌai.

31 ꞌEt whutꞌenne ndi butsꞌo kꞌehuyanguz-i hikꞌeyailhduk whe 
ookꞌunúyusguz-i, ꞌi gha budzi ulhtus nasdliꞌ ꞌinkꞌez tube huhóontꞌiꞌ.

32  ꞌEt la Judas Silas bulh dichꞌoh cha Yakꞌusda ba yalhdukne hinli, 
ꞌinkꞌez la ooba ꞌalhaꞌ hoontꞌohne saꞌ whe Yakꞌusda ooghuni be hubulh 
yahalhduk ꞌet whe la soo budzi unzoo ꞌinkꞌez hilhtus cha hubuhulhtsi.

33  ꞌEt hukwꞌelhꞌaz dzoh saꞌ buzih hudáltsꞌiꞌ. ꞌEt la ooba ꞌalhaꞌ hoontꞌohne 
ndunne khuni naꞌane ntsꞌez de daꞌ hahándil tsꞌe whuz budzi hoontꞌiꞌ whe 
whelꞌaꞌne butsꞌu whenábahalhꞌaꞌ.

34 ꞌEt hoontsꞌi Silas ꞌen ꞌawet tidalh hukwaꞌ ninzun.
35 ꞌEt Paul Barnabas bulh Antioch ꞌet cha ꞌet hankeꞌ, ꞌuyoonne cha bulh 

khuni unzoo-i be bubulh yáhulhduk ꞌinkꞌez neMoodihti ooghuni ghun 
whubuhodulhꞌeh.

Paul Barnabas bulh lhchꞌa hustꞌaz
36  ꞌEt hukwꞌelhꞌaz dzin Paul Barnabas uyúlhni, “Keyoh totsuk 

neMoodihti ooghuni be yálhdukne neulhutsinke butsꞌú nunaootꞌas ꞌinkꞌez 
nahótꞌalh dahíntꞌoh suba.”

37 ꞌEt Barnabas John Mark dudulhtóoꞌas hukwaꞌ ninzun,
38  ꞌet hoontsꞌi Paul ꞌaw tsꞌihꞌun ooba lheꞌhóotꞌoh. ꞌOh daꞌ daꞌ Pamphylia 

bughu whenája ꞌinkꞌez ꞌutꞌen bubulh lhalhídilel, ꞌet huwa bubulh ꞌútinelh-
un, ꞌaw Paul hukwa lheꞌnízun.

39 ꞌEt tube lhdulhyoh ꞌuhuditniꞌ kꞌet, lhchꞌa nahustꞌaz. Barnabas Mark 
dulh ꞌiyilya ꞌinkꞌez Cyprus tsꞌe whenáki.

40 ꞌEt la Paul Silas za butahaílhti ꞌinkꞌez ooba ꞌalhaꞌ hoontꞌohne 
Yakꞌusda tlꞌábahanla ye únzoo-i, ꞌi be bughodleꞌ haꞌ, ꞌet hukwꞌelhꞌaz 
whenáhitꞌaz.

41 ꞌEt la Syria ꞌinkꞌez Cilicia whuyun kꞌut whutulhhúzꞌaz ꞌinkꞌez Sizi Gri 
gha ꞌilhozdílne ꞌon nus budzi ulhtus ubuhulhtsi.

Timothy ꞌen Paul Silas bulh bubúlh tizꞌaz

16  1 ꞌEt la Paul ꞌen keyoh Derbe ꞌinkꞌez Lystra tsꞌe oozya. Whuz 
ꞌilhoghun dune ooba ꞌalhaꞌ hoontꞌoh-un Timothy huyúlhni, ꞌen la 

ꞌoh whutꞌen. Ooloo cha ooba ꞌalhaꞌ hoontꞌoh-un, ꞌen la Lizwif ꞌuntꞌoh, ꞌet 
oobá, ꞌen la Greek ꞌuntꞌoh.

2  Keyoh Lystra ꞌinkꞌez Iconium whutꞌenne, ooba ꞌalhaꞌ hoontꞌohne, ꞌenne 
la Timothy soo za highu yalhduk.

3  ꞌEt Paul ꞌen la Timothy dulh tílꞌus hukwaꞌ ninzun inka yuka dune 
unli-i kꞌut huyúztꞌus. ꞌEt nduhúyinla whe Lizwifne ꞌoh whutꞌenne, ꞌenne 
la Timothy oobá Greek unli tꞌehinínzun ꞌet huwa.

4 ꞌEt keyoh whutuhidulh whe ꞌet ooba ꞌalhaꞌ hoontꞌohne ndai la 
whelꞌaꞌne ꞌinkꞌez dune tso whudilhdzulhne Jerusalem ꞌet highu nahizya-i, 
ꞌi za kꞌúneꞌ hootꞌen hubuhútni.

5 ꞌEt Sizi Gri gha ꞌilhozdilne whe be ꞌalhaꞌ hoontꞌoh-i, ꞌi be ꞌon nus 
hilhtus huzdliꞌ, ꞌinkꞌez ꞌet huwa dzin totsuk nus lheꞌhuniltsuk.

Paul Ndoni gha benghun néwhultsꞌut Macedonia tsꞌe tóoyaꞌ ha
6  ꞌEt la Phrygia ꞌinkꞌez Galatia yun kꞌut ꞌoh whuya lhuhúzdil whe Asia 

yun kꞌut ꞌet Yakꞌusda ooghuni be yáhutilhduk Ndoni whuchꞌa bunízyoot 
ꞌet huwa.

7 ꞌEt ꞌawet Mysia yun kꞌut whanꞌaz nehúnindil, Bithynia yun kꞌut tsꞌe 
hútoodilh hukwaꞌ hitꞌen, ꞌet hoontsꞌi Ndoni ꞌaw bugha lhúhooꞌal.

8  Inka Mysia yun kꞌut ꞌoh whuya lhuhúzdil whe keyoh Troas tsꞌe hoozdil.
9 ꞌEt ꞌulhdzis Paul hoonli oonalhtsꞌet ha hóoltsꞌut whe dune Macedonia 

yun kꞌut whutꞌen-un yunilhꞌen ꞌet usyin ꞌinkꞌez yughu tédudlih, 
“Macedonia yun kꞌut tsꞌe netsꞌínyalh ꞌinkꞌez nelaꞌineh!” yúlhni.

10 Soo njan oonalhtsꞌet núwhulhtsꞌut ibulh lhazduja Macedonia yun 
kꞌuz tsꞌe uztikelh ꞌinkꞌez ndunne ꞌet whutꞌenne khuni unzoo-i be bubulh 
yatsꞌoolhduk ha. NeMoodihti nekaꞌ daniꞌ tꞌetsꞌonínzun inka whuz unꞌa 
ꞌutsꞌuja.

Lydia ooba ꞌalhaꞌ hoontꞌoh suliꞌ
11 ꞌEt Troas ꞌet la tsꞌi cho be nus tsꞌuzki ꞌet soo tsꞌihyan whuz Samathrace 

tsꞌe yatsꞌúzki, ꞌinkꞌez ꞌom bun dzin ꞌet Neapolis tsꞌe tsꞌoozki.
12  ꞌEt whezdindil whe keyoh Philippi tsꞌe tsꞌozdil. ꞌI la yun ꞌudechoo 

tadítꞌaz ꞌet whuzꞌai. ꞌEt Roman keyoh whuchꞌeꞌ hoonli wheꞌ hoontꞌoh. ꞌEt 
keyoh Philippi lhat dzin ꞌet naꞌtsꞌalhꞌai.

13  ꞌEt Lizwif natsꞌulyis-un dzin whe keyoh whuchꞌa tsꞌuzdil ꞌinkꞌez ꞌukoh 
whuba tsꞌe tsꞌoozdil. ꞌEt la Lizwifne tenahududli-un hoonli uzninzun ꞌet 
huwa ꞌet nátlꞌazdiltsꞌi ꞌinkꞌez tsꞌekoo ꞌilhozdilne bubulh yátsꞌulhduk.

14 ꞌIlhoghun tsꞌeke, Thyatira whutꞌen-un Lydia huyúlhni, ꞌen cha 
nedántsꞌo. ꞌEn la naih dulkꞌun diztiꞌ be ꞌóoket-un unli, ꞌinkꞌez ꞌahoolhyiz 
Yakꞌusda tsꞌun teniꞌ nilhdzun. ꞌEt huwa neMoodihti Paul Yakꞌusda 
ooghuni ye yálhduk-i soo cho yoozólhtsꞌai ꞌinkꞌez beni taóodoltsꞌit yulhtsi.

15 ꞌEt la didut ꞌinkꞌez hiyoh dilhtsꞌíne ookꞌekoone tsꞌiyawh too beꞌ hulya. 
ꞌEt hukwꞌelhꞌaz neghu nusuya, “NeMoodihti soo cho ootꞌanunistan-un 
nohba ꞌalhaꞌ hoontꞌoh de, ꞌanih syoh tsꞌe szih dulhtsꞌi,” neyúlhni ꞌinkꞌez 
ꞌilhiz netsꞌulhéꞌditsꞌil inka bulh úztizdil.

Paul Silas bulh Philippi ꞌet ꞌabahanꞌai
16  ꞌEt la ꞌilhudzin tenazdudli-un tsꞌu tsꞌídulh whe ꞌilhoghun ꞌulhna-un, 

ꞌen tsꞌeke nedudizya. ꞌEn la ntsiꞌ-i nudúdeh-i ooyudínda ꞌi be nus hooꞌen 

ꞌinkꞌez nus daóotanelh-un tsꞌiyawh ubúlhni. ꞌEt whe ndunne yughunline 
lhai sooneya huye ꞌúlhꞌen.

17 ꞌEt la ꞌutꞌen Paul ꞌinkꞌez wheni te neununúya ꞌinkꞌez ꞌaldzul whe utni, 
“Ndunne dune ꞌukꞌenus ndo Yakꞌusda ooduneꞌ hinli. Ntsꞌenꞌa la dutihjih 
ꞌoh te nohba nuhúhuyeꞌ!”

18  Lhat dzin ndutꞌen, ꞌudekꞌez Paul tube taídizni, yutsꞌu nálhꞌa ꞌinkꞌez 
ntsiꞌ-i nududeh-i nja díyulhni, “Sizi Gri booziꞌ gha ooyáhanadindaih!” ꞌEt 
ꞌaho ntsiꞌ-i nududeh-i yuyáhanadide.

19 ꞌInkꞌez ndunne tsꞌeke oomoodihne tꞌehonanzin ndet whe 
la sooneya ꞌuhulhꞌen-un, ꞌetsul ꞌuhooja, inka Paul Silas bulh 
hubuhúzgooh ꞌinkꞌez hubaꞌ hoontꞌoh-un, ꞌet keyoh moodihne bubut 
nébonilhti.

20 ꞌEt la lhganne moodih but nebonilhti ꞌinkꞌez ubuhutni, “Ndunne 
Lizwifne ꞌuhintꞌoh. Netoh ꞌahoolhyiz dune tehuduleh.

21 Ndet la wheni huwun neba nahisda-un tsꞌiyawh whuchꞌaz unꞌa 
whubuhodulhꞌeh. Wheni Romanne ꞌutsꞌintꞌoh ꞌet huwa ꞌaw bukꞌoh tsꞌe 
ꞌutsꞌooneh aitꞌoh ꞌinkꞌez ꞌoh te néꞌtsꞌootꞌen aítꞌoh.”

22  ꞌEt ꞌilhozdílne tsꞌiyawh buchꞌaz nehúdindil, lhuganne moodih Paul 
Silas bulh bunaih bukꞌuhidutilhchꞌul ꞌinkꞌez ubuholhtꞌah ubuhútni.

23  ꞌEt soo tube ubuholhtꞌo whe ꞌadinꞌai-un ꞌet ꞌabahanꞌai ꞌinkꞌez huwunli-
un, “Buchꞌaz danaꞌdoꞌalh,” huyúlhni.

24 ꞌEt ꞌadinlane ghunli-un huyúlhni whe ꞌaho soo ꞌudebez ꞌadinꞌai-un, ꞌet 
ꞌabahanꞌai ꞌinkꞌez duchun dindaz hubaꞌ ꞌuntꞌoh-i bukechun ghu néhininla 
ꞌinkꞌez hidunaꞌdanla.

25 ꞌEt tuzniz atꞌen Paul Silas bulh Yakꞌusda tsꞌun tenahududli ꞌinkꞌez 
hujun. ꞌEt la nyoonne ꞌadinlane huboohoozilhtsꞌai.

26  Khunsul tube cho yun náhisnai whe yoh ꞌahudinla-un, ꞌet cha ndulcho 
nahúwhutnah. ꞌEt laꞌ hooja dati tsꞌiyawh dáhadankat ꞌinkꞌez ibulh lhuztih 
tlꞌool huyélhghel-i butsꞌu hayánkat.

27 ꞌEt la ꞌadinlane ghunli-un tsꞌenandzut whe dati tsꞌiyawh ꞌudun 
dizdla whutilhꞌen whe tsꞌiyawh ꞌadinlane ninta nahulghaz ninzun, inka 
dusaluzti hayálhtsus ꞌinkꞌez ꞌawet naꞌdutuzilghelh.

28  Paul soo ꞌultus-un ꞌuidílya, “Dah! ꞌUdun dóldah junih, tsꞌiyawh ꞌawet 
uzdilhtsꞌi!” yúlhni.

29 ꞌEt ꞌadinlane ghunli-un kwun nultꞌai ha utni whe yoh dálgai ꞌinkꞌez 
soo dutlut whe Paul Silas bulh bubut nachániti.

30 ꞌEt la tenábunilhti ꞌinkꞌez uboodulhkut, “Soo sudutáhnelh datísnelh 
whe dutisjih?” ubúlhni.

31 “Sizi Gri neMoodihti ꞌen mba ꞌalhaꞌ ootꞌeꞌ, ꞌet whe la dutanjih, nyun 
ꞌinkꞌez nyoh dilhtsꞌine cha,” huyúlhni.

32  ꞌEt la neMoodihti ooghuni ghun huyulh yálhduk ꞌinkꞌez tsꞌiyawh 
mbene la ꞌet yoh dilhtsꞌine cha.

33  ꞌEt ꞌulhdzis soo ꞌoh whúya hoozulh whe ꞌadinlane ghunli-un 
dábunilhti ꞌinkꞌez buka kꞌet tunáwhuzguz. ꞌEt didut ꞌinkꞌez duyoh 
dilhtsꞌine te tsꞌiyawh ꞌaho too beꞌ hulya.

34 ꞌEt la Paul Silas bulh duyoh tsꞌe náboolhti ꞌinkꞌez bughu naꞌuntꞌai, 
ꞌinkꞌez tube cho whunílhni didut ꞌinkꞌez duyoh dilhtsꞌine te tsꞌiyawh 
Yakꞌusda buba ꞌalhaꞌ ꞌuntꞌoh suliꞌ ꞌet huwa.

35 ꞌEt ꞌom bun bundadaꞌ lhugan moodihne neilhchukne butsꞌú 
whebuhalhꞌaꞌ, “Nyoonne dune bulanaduhnih!” ubuhútni.

36  Inka ꞌadinlane ghunli-un Paul ꞌen yudániꞌ, “Lhugan moodihne butsꞌa 
ha khuni ultsꞌut, ‘Nyun ꞌinkꞌez Silas bulh nohlanazdootni,’ hutni ꞌet huwa 
soo cho khohdleꞌ whe natoohtꞌas,” ubúlhni.

37 ꞌEt hoontsꞌi Paul ꞌen neilhchúkne ubúlhni, “Hukwa ꞌanehooꞌalh-
un hooloh ꞌet hoontsꞌi dune bez neholhtsus, wheni Romanne keyoh 
tsꞌuwhutꞌen wheꞌ tsꞌintꞌoh, ꞌet hoontsꞌi ꞌanehanꞌai ꞌinkꞌez ꞌandit whuꞌiz 
ꞌet nanehutoolhꞌaꞌ hukwaꞌ hutꞌen. ꞌAwundooh, ꞌaw ndulhúhootꞌoh wheꞌ 
hoontꞌoh! Lhugan moodihne dichꞌoh whusahóodil ꞌinkꞌez nelanahudootni 
hubaꞌ hoontꞌoh.”

38  ꞌEt la neilhchukne ndi khuni ghun lhugan moodihne hudániꞌ, ꞌet Paul 
Silas bulh Romanne keyoh whutꞌenne ꞌuhintꞌoh whulh ꞌúhudantsꞌo whe 
tube whehunilhjoot.

39 ꞌEt huwa butsꞌun kꞌeke nahuditniꞌ whe ꞌahudinla-un whuchꞌa 
nabuhuzdla ꞌinkꞌez keyoh whuchꞌa nahoodilh hubuhútni.

40 Paul Silas bulh ꞌahudinꞌai-un tenáhuntꞌaz ꞌinkꞌez Lydia ooyoh tsꞌe 
hoozꞌaz. ꞌEt ooba ꞌalhaꞌ hoontꞌohne, ꞌenne cha ꞌet hudilhtsꞌi. Khuni be 
tsꞌílhtus-i be bubulh yáhalhduk ꞌinkꞌez whenáhitꞌaz.

Paul ꞌinkꞌez yúlh nudilhne keyoh Thessalonica ꞌet dzoh nubotilhdzut

17  1 ꞌEt hidulh whuza keyoh Amphipolis ꞌinkꞌez Apolonia whutoh 
lhuhúzꞌaz, ꞌet la keyoh Thessalonica tsꞌe hoozꞌaz. ꞌEt la Lizwif 

bulugliz whuzꞌai.
2  ꞌEt whutso daꞌ neꞌútꞌen huwa Paul njan Lizwif bulugliz tsꞌe oozya. ꞌEt 

tat natsꞌulyis-un dzin whutoh ꞌet la ndi Yakꞌusda ooghuni ꞌukꞌunusguz-i 
ghun whúbunoolhtun hukwaꞌ utni.

3  ꞌEt buba hukwꞌú nuhúlhyeꞌ Christ ꞌen ꞌutinelh dzoh nutizut, datítsah, 
ꞌinkꞌez nakhitátnalh. ꞌEt tsꞌihꞌun ꞌuhoontꞌoh buba hoolhꞌih, “Ndun Sizi 
ꞌandit ooghun nohbulh yásduk-un, ꞌen Christ, ꞌen ꞌuntꞌoh,” Paul ubúlhni.

4 ꞌEt whulohne la buba ꞌalhaꞌ hooja whe Paul Silas bulh butsꞌú 
nehudindil whe lhane Greekne Yakꞌusda buba ꞌalhaꞌ ꞌuntꞌohne cha ꞌinkꞌez 
tsꞌekoo ꞌuntꞌohne cha tsꞌiyawh la butsꞌú nehudindil.

5 ꞌEt hoontsꞌi Lizwifne huweꞌ hoolnih inka galdus ti núdilhne, ꞌenne 
nabahálhdzoo ꞌinkꞌez lhtsꞌun nébodinla keyoh ndulcho whe whudutni 
buchꞌaz yáhalhduk-i be ꞌilhoghun dune, Jason huyúlhni, ꞌen cha ooyoh 

nintaꞌ honílhꞌen Paul Silas bulh nabuhólhtelh hukwaꞌ hutꞌen ꞌinkꞌez ꞌaz 
dune tsꞌun tébotalhtelh ꞌet wheni.

6 ꞌEt hoontsꞌi ꞌaw nalhubuhílhtel whe Jason ꞌinkꞌez whulohne ooba ꞌalhaꞌ 
hoontꞌohne te ꞌenne la huske bulh keyoh whumoodihne tsꞌú buhoolhtsus 
ꞌinkꞌez hudultul whe nja nduhútni, “Ndunne dune yun kꞌut ndulcho whe nintaꞌ 
huwhulhꞌih ꞌinkꞌez ꞌawet njan nekeyoh cha ꞌet ndótitꞌelh wheni whusahándil,

7 ꞌinkꞌez Jason ꞌen duyoh ubuzdla. Tsꞌiyawh nelerwe ꞌukꞌénus diztiꞌun 
yugha néulhꞌa-i kꞌuhunyis wheꞌ hutꞌen ꞌinkꞌez ꞌuyoon lerwe unli, ‘ꞌEn Sizi 
tsꞌutni,’ nehútni.”

8  ꞌEt la ndi khuni ꞌi be tsꞌiyawh ꞌilhozdilne ꞌinkꞌez keyoh whumoodihne 
tubulh ndulcho ꞌantsꞌi whutsꞌodutni whe huwu yahalhduk.

9 ꞌEt keyoh whumoodihne, ꞌenne Jason ꞌinkꞌez ꞌonghohne cha 
tenáhutidulh wheni sooneya kꞌenáhudidzai ꞌet la bulanahuditni.

Paul, Silas bulh Berea tsꞌe whebahalhꞌaꞌ
10 ꞌEt soo nadálhghel ibulh ooba ꞌalhaꞌ hoontꞌohne Paul Silas bulh keyoh 

Berea tsꞌe whebahalhꞌaꞌ. ꞌEt whuz hoozꞌaz whe, ꞌet la Lizwif bulugliz tsꞌe 
daháninꞌaz.

11 Nyoonne ꞌet whutꞌenne, ꞌenne la Thessalonica whutꞌenne bubanus 
hinzoo. Ndi khuni butsꞌotlꞌaidiltsꞌut-i soo hikaꞌ nizun whe Paul 
huyoozílhtsꞌai, ꞌinkꞌez dzin totsuk Yakꞌusda ooghuni ꞌukꞌunusgúz-i 
hikꞌuyalhduk hiyodoolꞌeh ha, ndi khuni Paul ye yálhduk-i ꞌalha tilah 
ꞌuntꞌoh tꞌehontizeh hukwaꞌ huninzun ꞌet huwa.

12  ꞌEt lhane whe ooba ꞌalhaꞌ hoontꞌoh suliꞌ. Greek tsꞌekoo ꞌuntꞌohne 
ꞌinkꞌez dunene cha.

13  ꞌEt la Lizwif Thessalonica whutꞌenne whulh ꞌúhudantsꞌo keyoh Berea 
huwhútni ꞌet cha la Paul Yakꞌusda ooghuni be hubulh hálhduk whe whuz 
huyoonizdil ꞌinkꞌez la buchꞌa níntaꞌ huholhꞌen hukwaꞌ hutꞌen.

14 ꞌEt ꞌaho la ooba ꞌalhaꞌ hoontꞌohne Paul yatooꞌ ba tsꞌe whenáhuyalhꞌaꞌ 
ꞌet hoontsꞌi nahúltꞌo Silas Timothy bulh Berea ꞌawet hankeꞌ.

15 Ndunne dune mbene la Paul bulh ꞌujane keyoh Athens whutsꞌun za 
huyúlhusúdil, ꞌet la Berea tsꞌe lhtꞌanahunisdil. ꞌEt Silas Timothy bulh soo 
ꞌa cho dutsꞌun hutooꞌas ubúlhni whe butsꞌotlꞌa khuni inꞌai, inka ꞌaho hitsꞌu 
whinꞌaz.

Paul Athens ꞌet yalhduk
16  ꞌEt Paul keyoh Athens ꞌet la Silas Timothy bulh buba sulhꞌi ꞌinkꞌez la 

bukeyoh ndulcho whe buyakꞌusda kꞌeltsi za hoonli ꞌet whe la Paul tube 
huwun oodzi unduda.

17 Inka la Lizwifne bulugliz tsꞌe, ꞌinkꞌez Greek tenadudline cha, ꞌinkꞌez 
whulohne dune ꞌantsꞌi ꞌaz ꞌoh nudilhne dune ꞌilhodulh-un cha, tsꞌiyawh 
dzin totsuk Paul nyoo buyakꞌusda kꞌeltsi ghun hubunoolhtun hukwaꞌ utni.

18  ꞌEt Epicureanne ꞌinkꞌez Stoicne dune hodulhꞌehne huwun huyulh 
yálhduk whe whulohne howu yahalhduk, “Ndun iloh te neꞌduniꞌ-un, daja 
dutinelh hukwaꞌ ninzun whe ꞌutni,” hutni.

ꞌEt ꞌuyoonne cha hutni, “Ndun ꞌuyoonne buyakꞌusdane, ꞌenne bughu 
yalhduk dududli wheꞌ utni,” hutni. Paul, Sizi ꞌinkꞌez dunadija-un huwun 
ubulh yálhdak ꞌet huwa hutni.

19 Inka Paul shusyaz, Mars huyúlhni, yo whudo huyúlh nenindil 
ꞌinkꞌez ꞌuhuyúlhni, “Ndi ꞌandit buneodilhꞌeh-i ooghu yailhduk soo cho 
tꞌetsꞌuntizeh hukwaꞌ uzninzun.

20 Ndai la ooghu yailhduk-i whulukhi uzditsꞌo hoontsꞌi ꞌaw tꞌeznuszun, 
ꞌet huwa soo cho tꞌetsꞌonoozeh hukwaꞌ uzninzun.”

21 Keyoh Athens whutꞌenne ꞌinkꞌez ꞌutsꞌun keyoh whutꞌenne cha ꞌet 
whutꞌine, ꞌenne tsꞌiyawh ꞌandit ooghu yaduk-i huhoontꞌiꞌ whe ꞌahoolhyiz 
wheni huwu yahulhduk. ꞌEnne hoonínꞌenne hinli, ꞌinkꞌez ꞌantsꞌi 
tsꞌiyantsuk tꞌehontizeh hukwaꞌ huninzun.

22  ꞌEt Paul dune dilhtsꞌi-un shuzyaz kꞌut, ꞌet la ꞌilhozdilne buniz usyin 
ꞌinkꞌez ꞌubulhni, “Athens whutꞌenne nohnusꞌen tsꞌiyawh ꞌahoolhyiz 
nohyakꞌusda tsꞌun tenadahdli.

23  ꞌEt ꞌaz nunadusda whe nohloodel lheꞌultsuk nusꞌen. ꞌIlho loodel 
kꞌut ookꞌuneꞌúsguz ndutni, ‘Yakꞌusda tꞌenuszun-un, ꞌen ba ꞌuntꞌoh.’ ꞌEn 
tꞌenuzuhzun whe ootsꞌun tenadahdli, ꞌen ꞌandit ooghun nohbulh yátisduk.

24 Ndun Yakꞌusda tꞌénuzuhzun-un, ꞌen ꞌuntꞌoh, ndi yun kꞌut ꞌinkꞌez 
ndai la ookꞌut uyintꞌoh-i tsꞌiyawh uyínla. Ndo yakꞌuz ꞌinkꞌez ndi yun kꞌut 
tsꞌiyawh whumoodih unli, ꞌet huwa lugliz whucho dune ꞌuhoonla-un ꞌet 
lhídoh wheꞌ hoontꞌoh.

25 ꞌEt ꞌinkꞌez dune buyiz huye khúna-i ꞌinkꞌez tsꞌiyaitsuk cha soo dichꞌoh 
za huwá yunle whe ꞌuntꞌoh. ꞌEt huwa ꞌaw dune ꞌuyinla-i yukalheꞌnizun.

26  ꞌIlhoghun dune ꞌen la toh tsꞌe za yun kꞌut didowhne tsꞌiyanne ꞌulya 
inleꞌ. Yakꞌusda nkede ndi yun dune ꞌutilelh ꞌinkꞌez ntsꞌe huhutitꞌelh-un, ꞌet 
whutso tꞌewhunínzun. ꞌEt whe la ndi yun kꞌut ndulcho whe huwhutꞌi suliꞌ.

27 ꞌEt whuz unꞌa ꞌuja didut hika itóꞌen inka ꞌet dune hoosꞌ̱enne kꞌunꞌa la 
ꞌoh hikudúlni de nahuyólhtelh tilah. ꞌEt hoontsꞌi Yakꞌusda ꞌaw nilhdzaꞌ 
neghulheꞌítꞌoh whe ꞌuntꞌoh.

28  ꞌEt la ꞌilhoghun dune yughun ndúdija inleꞌ,
‘ꞌEn gha dune tsꞌinli ꞌinkꞌez tsꞌukhuna.’

ꞌInkꞌez la whulohne nohtoh ꞌukꞌuneꞌúguzne ꞌuhutni,
‘Wheni cha buzkeh ꞌutsꞌintꞌoh.’

29 Wheni Yakꞌusda buzkeh tsꞌinli de, ꞌaw ꞌukꞌeltsi kꞌunꞌa gold kꞌus silver kꞌus 
tse be ꞌúya-i, ꞌi Yakꞌusda uznózen aitꞌoh. ꞌI tsꞌiyawh dune yuhoolhꞌai-i ꞌuntꞌoh.

30 ꞌEt ꞌoh daꞌ dune ndet la tꞌehonúszun huwa Yakꞌusda dzoh 
nulhúbilhdzulh, ꞌet hoontsꞌi ꞌawet ꞌandit Yakꞌusda tsꞌiyanne dune ndulcho 
dudeni nahondunooleh ubulhni.

31 ꞌEt la ꞌilhudzin ꞌutahahónꞌai ndet la ndi yun kꞌut ndulcho whe ye 
tsꞌihꞌun unꞌa ꞌuntꞌoh-i, ꞌi be dune ba nahutiyeh ha. Ndun ꞌilhoghun dune 
ꞌen dune ba nahutiyeh ha ꞌutahayálhti. ꞌEn dunaidilhti ꞌet huwa ꞌalha ꞌet 
ndó tanelh.”

32  ꞌEt la Paul hidántsꞌo ndun dune dunadija yughu yalhduk whe 
whulohne cha highudloh, ꞌinkꞌez whulohne ꞌuhutni, “Doo cha za njan 
huwun nebulh yaóolhduk hukwaꞌ uzninzun,” huyúlhni.

33  ꞌInkꞌez Paul ꞌawet ꞌilhozdilne butahanája.
34 Whulohne dune hitsꞌú nedindil. Butoh ꞌilhoghun, ꞌen la Dionysius 

huyúlhni, ꞌen la nahíyilh-un ꞌilhoghun ꞌuntꞌoh. ꞌIlhoghun tsꞌeke cha, 
Damaris huyúlhni, ꞌinkꞌez ꞌuyoonne cha, ꞌenne buba ꞌalhaꞌ hoontꞌoh suliꞌ.

Paul Corinth whutꞌenne khuni unzoo-i be bubulh yálhduk

18  1 ꞌEt hukwꞌelhꞌaz Paul Athens huwu natisja ꞌinkꞌez keyoh Corinth 
huwhútni tsꞌe oozya.

2  ꞌEt la Lizwif ꞌilhoghun Aquila huyúlhni-un yughu ninya. ꞌEn la yun 
kꞌut Pontius huwhútni-un ꞌet whuzdli inleꞌ, ꞌandit za yun kꞌut Italy 
huwhútni tsꞌe whuz de duꞌat Priscilla bulh whusahánꞌaz. ꞌEt lerwe 
Claudius huyúlhni-un Lizwifne tsꞌiyawh keyoh Rome whuchꞌa nahoodilh 
ubúlhni ꞌet huwa whusahánꞌaz, ꞌinkꞌez Paul butsꞌú whenya.

3  ꞌEt la buzih usda ꞌinkꞌez bubulh ꞌútꞌen. Didut dahútꞌen la whuz unꞌa 
nimbali ꞌulhꞌen ꞌet whe whuchꞌa naꞌduldeh.

4 Natsꞌulyis dzin totsuk Lizwif bulugliz ꞌet Paul bubulh yaoolhduk hukwaꞌ 
utni. Lizwifne ꞌinkꞌez Greekne tubulh whúbunoolhtun hukwaꞌ utni.

5 ꞌEt la Silas Timothy bulh Macedonia tsꞌe hanáhitꞌaz. ꞌEt Paul Ndoni 
yula ꞌutꞌen whe ndunne Lizwifne soo cho whúbunulhtun Sizi, ꞌen Christ, 
ꞌen ꞌuntꞌoh.

6  Ndet la buba ꞌalha lheꞌdusnih ꞌinkꞌez hoontsiꞌ te neꞌhiduniꞌ de, ꞌet la 
bulez chꞌa dunaih nayughat ꞌinkꞌez ubulhni, “Ninta nahkat de, nohnichꞌoh 
whuzahni wheꞌ tihnelh. Si skꞌéhoꞌalh aítꞌoh. ꞌAndit whutsꞌun ꞌudun yun 
kꞌut whutꞌenne, ꞌenne la butsꞌu tóosyaꞌ!”

7 ꞌEt inka bughu whenája ꞌinkꞌez la ꞌudun yun kꞌut whutꞌen-un, Justus 
huyúlhni-un, ꞌen ꞌahoolhyiz Yakꞌusda tsꞌun teni nilhdzun, ꞌen la yuzih 
whutitꞌelh ha yutsꞌóozya. Ooyoh ꞌet la Lizwif bulugliz whuzih whuzꞌai.

8  ꞌEt Crispus, Lizwif bulugliz whumoodih, ꞌen la, tsꞌiyawh duyoh 
dilhtsꞌine te, neMoodihti buba ꞌalhaꞌ yintꞌoh ꞌinkꞌez lhane Corinth 
whutꞌenne, ꞌenne cha khuni unzoo-i hudántsꞌo whe buba ꞌalhaꞌ hoontꞌoh 
suliꞌ, ꞌinkꞌez too beꞌ hulya.

9 ꞌEt la ꞌilhe ꞌulhdzis Paul benghun néwhultsꞌut whe la neMoodihti 
ꞌuyúlhni, “Whéniljut iloh, yailhduk zaꞌ dini, ꞌaw ꞌetsul ꞌudóniꞌ junih,

10 ꞌahoolhyiz nyulh ꞌustꞌoh ꞌet huwa. ꞌAw dune nyun dólhdahne hooloh, 
lhane njan keyoh sulh ꞌúntꞌohne hoonli wheꞌ hoontꞌoh.”

11 Inka Paul ꞌilhoh naóodizut ꞌon ꞌat lhúhoolcho ꞌet butoh indaꞌ. ꞌEt 
Yakꞌusda ooghuni ghun whubodulhꞌeh za inleꞌ.

12  ꞌEt yun kꞌut Greece huwhútni, ꞌet la Galio Roman moodih huyulhtsi. 
ꞌInkꞌez Lizwifne ꞌalhgoh lhtahundil ꞌinkꞌez Paul huyílhchoot whe 
nahiyilh-un but néhinilhti.

13  ꞌInkꞌez ꞌuhutni, “Ndun dune ndai la be néba nahisda-i, ꞌi dulhyoh dune 
hodulhꞌeh. ꞌAtsꞌun unꞌa Yakꞌusda ba hootꞌen hukwaꞌ bulhꞌen,” huyúlhni.

14 ꞌEt Paul soo yatilhduk whe la Galio Lizwifne ubúlhni, “ꞌAlha njan 
tankꞌus ꞌúhoontꞌoh de, kꞌus ꞌon nus hooncha whe nintaꞌ whúntꞌen wheꞌ 
dahni de, ꞌet de daꞌ, Lizwifne, ꞌalhaꞌ hoontꞌoh whe nohoozóstsꞌaiꞌ ooleꞌ.

15 ꞌEt ndi ꞌi ooghu lhdulhyoh ꞌuzdooniꞌ-i unli khuni ꞌinkꞌez oozi cha 
ꞌinkꞌez be néba nahisda-i nohnichꞌoh lhanádahleh. ꞌAw si huwun 
nahátisyeh-un hukwa lheꞌnúszun.”

16  ꞌEt ꞌinkꞌez nahídilh-un bayoh ꞌet tenábuninyoot.
17 ꞌEt la Lizwif bulugliz bumoodih, Sosthenes huyúlhni-un Greekne ꞌen 

huyúzgooh ꞌinkꞌez nahiyilh-un but ꞌet la yahuyalhtꞌo, ꞌet hoontsꞌi ꞌaw 
Galio ooba dalhúhootꞌoh.

Paul Antioch tsꞌe naóosja
18  ꞌEt Paul ooba ꞌalhaꞌ hoontꞌohne Corinth ꞌet saꞌ butoh nadaꞌ. 

Hukwꞌelhꞌaz Syria tsꞌe nahutikelh, Priscilla, Aquila, ꞌenne cha, hiyulh 
naꞌuja. ꞌEt natikelh whutsꞌo Cenchrea ꞌet la Yakꞌusda tsꞌun nahizya inleꞌ. 
ꞌEt whuz unꞌa hitsighaꞌ tsꞌiyawh hahinantꞌaz.

19 ꞌEt Ephesus tsꞌe nahooski ꞌet la Priscilla Aquila bulh bughu whénya 
whe Lizwif bulugliz ꞌet la daninya ꞌinkꞌez Lizwifne bubulh yaoolhduk 
hukwaꞌ utni.

20 ꞌEt la ꞌon nus saꞌyaz duzih oodaꞌ huyúlhni ꞌet hoontsꞌi ꞌaw bukꞌoh tsꞌe 
lheꞌínel.

21 “Njan Jerusalem dzenis whuti ꞌet huwa ꞌa whutsꞌu lhunatisdalh 
hukwaꞌ nuszun. Yakꞌusda ꞌuninzun de, ꞌet de la nohtsꞌu nátoosjaꞌ,” 
ubulhni. ꞌEt ꞌawet Ephesus whuchꞌa naski.

22  ꞌEt Caesarea tsꞌe naooski whe ꞌinkꞌez la Jerusalem tsꞌe whénya ꞌinkꞌez 
whuz oozya whe Sizi Gri gha ꞌilhozdilne, “Hadih,” ubúlhni, ꞌinkꞌez ꞌet 
Antioch tsꞌe whénya.

23  Saꞌyaz ꞌet indaꞌ ꞌinkꞌez whenája. Galatia ꞌinkꞌez Phrygia whu yun kꞌut 
ꞌoh whuya la lhusúya whe Sizi Gri yugha hodulꞌehne tsꞌiyawh budzi do 
náꞌyinla.

Apollos ꞌen Ephesus ꞌinkꞌez Corinth cha ꞌet Yakꞌusda ooghuni be yalhduk
24 ꞌIlhoghun dune, Lizwif, ꞌen la Apolos huyúlhni-un, keyoh Alexandria ꞌet 

whuzdli inleꞌ, Ephesus tsꞌe oozya. ꞌEn dune soo ooghuni dinzoo whe ubulh 
yálhduk ꞌinkꞌez Yakꞌusda ooghuni ꞌukꞌunusguz-i soo cho cha tꞌeinínzun.

p l8:25 Sizi Gri be ꞌutꞌen kꞌoh ꞌaw soo cho tꞌewhunúszun whe utni. 

25 Ntsꞌenꞌa la neMoodihti be ꞌutꞌen kꞌoh huwun hodilꞌeꞌ, inka la 
soo howu daóoditꞌoh whe Sizi ghun tsꞌihꞌun unꞌa yalhduk ꞌinkꞌez 
whubodulhꞌeh. ꞌEt hoontsꞌi ndet la John dune too be ꞌulhꞌen-un too beꞌ 
úlya inleꞌ ꞌet za tꞌéoonínzun wheꞌ utni. p

26  Lizwif bulugliz ꞌet la soo lhníljut whe yawhénilhduk. ꞌEt la Priscilla 
Aquila bulh hidántsꞌo whe, duyoh tsꞌe náhayoolhti. ꞌEt soo cho ntsꞌenꞌa la 
Yakꞌusda be ꞌutꞌen kꞌoh hiba hukwꞌun nahúhulhyeꞌ.

27 ꞌEt la Apolos ꞌen la Achaia tsꞌe tiyalh ninzun, inka Ephesus whutꞌenne 
Sizi Gri yugha hodulꞌehne, ꞌenne ooba ꞌalha hoontꞌohne Achaia tsꞌe hiba 
whutsꞌó kꞌeꞌanguz whe hila ꞌooneh ha. ꞌInkꞌez ꞌet, “Whuz oozya de, soo 
cho ooghohleꞌ,” hubuhútni. ꞌEt whuz oozya whe mbene la Yakꞌusda ye 
únzoo-i gha ooba ꞌalhaꞌ hoontꞌoh suliꞌne, tube cho bula ꞌitꞌen.

28  ꞌEt Lizwif ꞌilhozdilne hidulhyoh utni whe buchꞌaꞌ nilhde, daja ni whe 
Yakꞌusda ooghuni ꞌukꞌunusguz-i gha Sizi ꞌen tsꞌihꞌun ꞌalhaꞌ hoontꞌoh whe 
Christ, ꞌen ꞌuntꞌoh. ꞌEt whuz unꞌa buba hukwꞌu núhilhyeꞌ.

Paul Ephesus ꞌet Yakꞌusda ooghuni be yalhduk

19  1 ꞌEt Apolos ꞌen Corinth tsꞌe ꞌutꞌen whe, Paul ꞌen yun kꞌut la 
nukéduzut whe Ephesus tsꞌe oozya. ꞌEt la whulohne Sizi yugha 

hodulꞌehne bughu ninya,
2  ꞌinkꞌez la ubulhni, “Nohba ꞌalhaꞌ hoontꞌoh suliꞌ whe Ndoni nohyudíltsꞌut 

inleꞌ eh?” “ꞌAw Ndoni hoonli tilah, ꞌaw whulhéꞌuzdustsꞌo!” huyúlhni.
3  ꞌEt ꞌinkꞌez, “Ndai be too beꞌ tsꞌulꞌih úlhchoot?” ubúlhni.
“Be too beꞌ tsꞌulꞌih John dune too be ꞌulhꞌen-un yughu yalhduk-i” hutni.
4 ꞌEt Paul utni, “Be too beꞌ tsꞌulꞌih John dune too be ꞌulhꞌen-un yughu 

yailhduk-i, mbene la dulubeshi yuchꞌaz nálhꞌane, ꞌenne bubaꞌ yintꞌoh. 
ꞌInkꞌez la Israel ootsꞌu hainzutne cha ubúlhni inleꞌ, ‘Mbe la skꞌelhꞌaz 
whusatíyalh-un, ꞌen nohba ꞌalhaꞌ ꞌootꞌeꞌ,’ Christ ꞌen Sizi ꞌuntꞌoh.”

5 ꞌEt njan hodántsꞌo whe, Sizi neMoodihti booziꞌ be too beꞌ hulya.
6  Paul bukꞌudílhni whe ꞌet Ndoni buyudíltsꞌut. ꞌInkꞌez lhelhtsꞌun unꞌa 

khuni be yahalhduk, ꞌinkꞌez Yakꞌusda gha nus húhonꞌen.
7 Whunizyai ꞌon ꞌat nane dune atꞌenne ꞌuhintꞌoh.
8  ꞌEt tat sanun, dzin totsuk Paul Lizwif bulugliz tsꞌe kꞌunádaih ꞌinkꞌez 

lhníljut whe Yakꞌusda dune kꞌúneꞌ bulꞌen-un huwun whubunulhtun ꞌinkꞌez 
soo cho buba hukwꞌu nuhúlhyeꞌ.

9 ꞌEt hoontsꞌi whulohne bubeni dútsꞌo whe ꞌaw buba ꞌalha lheꞌhóotꞌoh 
ꞌinkꞌez neMoodihti be ꞌutꞌen kꞌoh ꞌet ꞌilhozdílne toh whuchꞌaz yáhulhduk. 
ꞌEt inka Paul mbene la Sizi Gri yugha hodulꞌehne ubílhchoot ꞌinkꞌez 
bugho whenája. ꞌInkꞌez la Tyrannus dune hodulhꞌeh bayoh whulhꞌai ꞌet la 
dzin totsuk Yakꞌusda ghun whubunulhtun.

10 Nat naoodizut ꞌet la ꞌet za nduhútꞌen. ꞌEt huwa la Asia yun kꞌut 
whuduneꞌne, tsꞌiyawh Lizwifne ꞌinkꞌez Greekne cha, Sizi neMoodihti 
ooghuni bulh ꞌuhúdantsꞌo.

Sceva ooyeꞌke ntsiꞌ-i nududeh-i hiyáhanahinooyoot hukwaꞌ hutꞌen
11 ꞌEt Paul ꞌen be Yakꞌusda lheꞌwhustꞌen kꞌunꞌa huwa ꞌítꞌen te neꞌútꞌen.
12  Dzezoh ꞌi hoontsꞌi but katsꞌulhbal te Paul ye ꞌítꞌeꞌ-i, ndunáne tsꞌu há 

yoolhchus te, ꞌaho ndudáne soo naꞌhutꞌih ꞌinkꞌez ntsiꞌ-i nudúdeh utꞌíne 
bughu whenahonuyukw.

13  Whulohne Lizwifne la ꞌahoolhyiz nukéhududeh, ꞌinkꞌez ntsiꞌ-i 
nudúdeh utꞌine bughu whenáhonuyukw. ꞌInkꞌez la neMoodihti booziꞌ gha 
cha ꞌuhootꞌen hukwaꞌ hutꞌen. ꞌEt la ntsiꞌ-i nudúdeh ꞌuhuyúlhni, “Wheni 
ntsꞌu yútni, Paul yughu yalhduk-un Sizi Gri booziꞌ gha ooyáhanaindaih!” 
hutni.

14 Lhtakꞌantꞌine hinli ndun Lizwif lubret ꞌukꞌenus diztiꞌ-un, Sceva 
huyúlhni, ꞌen ooyeꞌke ꞌenne ꞌuhutꞌen.

15 ꞌEt la nduhútni whe ntsiꞌ-i nududeh-i bubulh yátilhduk ꞌinkꞌez 
ubulhni, “Sizi ꞌen tꞌenuszun, ꞌinkꞌez Paul cha ooghun tꞌéoonúszun, ꞌet 
hoontsꞌi nohni, mbe ahli wheꞌ ꞌuhtꞌoh?”

16  Nyoon dune ntsiꞌ-i nudúdeh ooyudinda-un soo hoolhtus whe 
bubenínya. ꞌAw hichꞌa ꞌoolhdeh aítꞌoh. Tebudínla, ka ubulhtsi ꞌinkꞌez 
bukꞌeꞌdutilhchꞌul inka yoh tenátsehuldil.

17 Tsꞌiyawh Lizwifne ꞌinkꞌez Greekne Ephesus dilhtsꞌíne whulh 
ꞌúhudantsꞌo whe tsꞌiyawh whéhunilhjoot ꞌinkꞌez Sizi neMoodihti booziꞌ 
ꞌon nus buba idíztiꞌ suliꞌ.

18  ꞌInkꞌez mbene la dune dedúle unlíne, lhane butoh ooba ꞌalhaꞌ 
hoontꞌoh suliꞌne. ꞌEt whusahándil ꞌinkꞌez tsꞌiyanne nalh khunahahoolnuk.

19 Lhane mbene la dune dedúle huhóolhdzihne tsꞌiyawh ndi ꞌudustlꞌus 
higha ꞌutꞌen-i ꞌilhunahayozdla. ꞌEt ndi ꞌudustlꞌus oozooneya huyolhto whe 
$50,000 atꞌen suliꞌ. ꞌInkꞌez tsꞌiyanne nalh hidálhkꞌun.

20 ꞌOn nus lhane Yakꞌusda ooghuni hidántsꞌo whe ꞌet whuz unꞌa Yakꞌusda 
ooghuni hoolhtus whe lhanne dune lhba hoditꞌai whe la Sizi hikꞌúneꞌ 
titꞌen.

Ephesus ꞌet lhtahuwhuntꞌai
21 ꞌEt njan ndulcho neꞌwhustꞌen hukwꞌelhꞌaz, Paul Ndoni nuyúlhꞌaꞌ 

whe Macedonia ꞌinkꞌez Greece buyun kꞌut ꞌoh whuya lhutíyalh ꞌinkꞌez 
Jerusalem tsꞌe ootáyalh, whuz unꞌa dudeni lhaidinla. “ꞌEt whuz oozúsya 
de, ꞌet Rome tsꞌe cha nutísyalh,” ni Paul.

22  ꞌEt inka nane yulaꞌutꞌenne, Timothy ꞌinkꞌez Erastus, ꞌenne dutso 
whébilꞌaꞌ Macedonia tsꞌe ꞌinkꞌez la didut ꞌawhuz Asia yun kꞌut ꞌet ꞌatsul 
indaꞌ.

23  ꞌEt ꞌoh daꞌ atꞌen Ephesus njan ntsꞌenꞌa la neMoodihti be ꞌutꞌen kꞌoh ꞌet 
huwun tube lhdulhyoh ꞌuhudutni suliꞌ.

24 Ephesus ꞌet lugliz whuzꞌai. Ndi tsꞌeke kꞌeltsi, Artemis huyúlhni, hitsꞌu 
ténadudlih. ꞌIlhoghun dune, Demetrius huyúlhni, silver ulhꞌuz-un. Ndi 
tsꞌeke kꞌeltsi hitsꞌu ténadudli-un, ꞌen ndi silver, ꞌi be yukꞌéneꞌulhtsiꞌ. ꞌI la 
ꞌantsꞌi ꞌoh dunene díztiꞌ whe hiye butsꞌeꞌ hooket. Whuz unꞌa la sooneya 
lhai ꞌuhulhꞌen.

25 ꞌEt inka Demetrius yuba ꞌutꞌenne tsꞌiyawh, “ꞌAnih,” ubudániꞌ. 
ꞌUyoonne dukꞌunꞌa ꞌutꞌenne, ꞌenne cha ꞌinkꞌez ubúlhni, “Sulh dunene 
tꞌéoonáhzun ndi ꞌutꞌen ꞌi gha hoonzooꞌ tsꞌintꞌoh.

26  Nohnichꞌoh whunulhꞌen ꞌinkꞌez whuduhtsꞌo ndun dune Paul daneh 
whe ꞌutꞌen, ‘Ndi neyakꞌusda dune ꞌayalhꞌen ꞌaw yakꞌusda lheꞌítꞌoh,’ 
neyúlhni. Lhane whe buba ꞌalhaꞌ hoontꞌoh ubulhtsi, njan Ephesus ꞌinkꞌez 
Asia yun kꞌut ndulcho whe cha atꞌen buba ꞌalhaꞌ utni.

27 Neba húwa ꞌóodli suliꞌ. Njan sooneya wheꞌ tsꞌulhꞌen-un nintaꞌ 
hotꞌen la. ꞌEt za iloh, njan neyakꞌusda Artemis oolugliz whucho hukwa 
lheꞌhunízun ooleꞌ la, ꞌinkꞌez dichꞌoh ye díztiꞌ-i cha la hoonli lhiloh ooleꞌ 
la. ꞌEn Asia ꞌinkꞌez yun kꞌut ndulcho ndun tsꞌeke neyakꞌusda hitsꞌun 
tenadudli.”

28  ꞌInkꞌez ndunne dune ndi khuni hidántsꞌo whe tube hahunílchꞌe whe 
ꞌultus-un uhúldzul ꞌinkꞌez ꞌuhutni, “Ephesus tsꞌuwhutꞌen neyakꞌusda 
Artemis ꞌen za neba díztiꞌ wheꞌ ꞌuntꞌoh!”

29 ꞌEt keyoh ndulcho whe huwa lhtahawhuntꞌai. ꞌEnne ꞌilhoh nudilhne, 
ꞌenne la Macedonia whutꞌenne, nane Gaius ꞌinkꞌez Aristarchus hubuhútni, 
Paul bulh naꞌásne, ubuhúzgooh ꞌinkꞌez dune nuwhúlyeh huba whuzꞌai-un 
tsꞌe ubuhinoh whe whuz ubuhoolhti.

30 ꞌEt Paul didutchꞌoh cha nus ꞌilhozdilne bubut netíyalh hukwaꞌ ninzun, 
ꞌet hoontsꞌi Sizi Gri yugha hodulꞌehne, “Dah!” huyúlhni.

31 Whulohne Asia yun moodihne, Ephesus dilhtsꞌine, ꞌenne la Paul 
ooyadánke hinli, ꞌenne cha hitsꞌotlꞌa khuni inꞌai highu tedudlih whe dune 
nuwhúlyeh huba whuzꞌai tsꞌe tóoyaꞌ junih.

32  ꞌEt za ꞌilhozdílne ꞌawhuz lhtahuwhuntꞌai whe whulohne ꞌilhoghun za 
huwa ꞌuhúldzul ꞌinkꞌez oolohne cha ꞌudun huweꞌ hutni. ꞌEt kꞌus lhane ꞌaw 
tꞌehonúszun ndet huwa ꞌilhuhozdil.

33  ꞌEt ꞌilhozdílne butoh, ꞌilhoghun dune Alexander huyúlhni-un, ꞌen 
la Lizwifne nus bubut néhinilhti buba yaoolhduk wheni. ꞌEt dula be 
tꞌehudoosnih hubulhni.

34 ꞌEt hoontsꞌi ꞌilhozdílne ndun Lizwif ꞌuntꞌoh tꞌehinanzin whe, nat 
sadzi hukwꞌu hoonistꞌo-un whutoh la ꞌon nus ꞌahúlzul wheꞌ hutni, “Ndun 
Ephesus ꞌet neyakꞌusda Artemis ꞌen za neba díztiꞌ wheꞌ ꞌuntꞌoh!”

35 ꞌEt ꞌantsꞌiya keyoh huba ꞌukꞌuneꞌúguz-un ꞌilhozdílne ꞌetsul ꞌuhudija 
ubulhtsi ꞌinkꞌez ubulhni, “Ephesus whutꞌenne soo zúlhtsꞌai, tsꞌiyawh 

ndulcho whe tꞌehonínzun nekeyoh Ephesus ꞌet ndun neyakꞌusda Artemis 
oolugliz whucho ꞌet huwu tsꞌinli wheꞌ hoontꞌoh, ꞌinkꞌez ndi tse díztiꞌ tsꞌeke 
kꞌeltsi unli whe ndus de yakꞌuz tsꞌe hádiltsꞌut ꞌi cha.

36  ꞌAw dune whutsꞌoododlaiꞌne hooloh, ꞌet huwa tꞌeduzahni ꞌinkꞌez iloh 
te neꞌóohtꞌen junih!

37 Ndunne dune ꞌaw lugliz whucho huweꞌ hutizdla iloh, ꞌinkꞌez 
neyakꞌusda cha chꞌaz yalhúhulhduk, ꞌet hoontsꞌi njan whusábilhla.

38  Demetrius ꞌinkꞌez yuba ꞌutꞌenne ꞌuyoonne hoonli huwun 
bukꞌehúhootaꞌalh de, dzin dune ba nahudeh-un whuzꞌai, ꞌinkꞌez 
nahíyilhne cha ꞌet dilhtsꞌi. ꞌEnne bubut ꞌuhudooniꞌ da!

39 ꞌEt hoontsꞌi, ꞌon ꞌun cha hoonli hukwaꞌ nahzun de, keyoh whutꞌenne 
ꞌilhodulh te, ꞌet la tsꞌihꞌun nohba nehóhꞌalh.

40 Tube neba huwa ꞌóodli wheꞌ hoontꞌoh, ꞌandit dzin ꞌuhóoja-un 
lhtahuwhuntꞌai-un. Roman bumoodih wheni la nekꞌéhoꞌalh. ꞌAw ꞌet 
ndúhoneh huba lheꞌhóotꞌoh. ꞌAw di ha tsꞌuja ꞌuzdooniꞌ aítꞌoh.”

41 ꞌEt ndúdija hukwꞌelhꞌaz tsꞌiyawh yanahódilh ubúlhni, ꞌet la 
whenáhidil.

Paul, Macedonia ꞌinkꞌez Greece whulh doo cha za whuz nanátidalh

20  1 ꞌEt ꞌawet ꞌetsul ꞌuhudíja whe, Paul, nyoonne Sizi Gri yugha 
hodulꞌehne, “ꞌAnih,” hubudániꞌ. Khuni budzi be óolhtus-i be 

bubulh yaílhduk ꞌinkꞌez, “ꞌAwet natisdalh,” ubúlhni. “ꞌEt bughu whenája 
whe Macedonia tsꞌe whénya.

2  ꞌEt lhat-un keyoh la whutoyalh whe dune ꞌoh whutꞌenne budzi oolhtus 
ha bubulh yálhduk whe la Greece tsꞌe oozya.

3  ꞌInkꞌez ta sanun ꞌet indaꞌ. ꞌEt whutsꞌun la Syria yun kꞌut tsꞌe tikelh 
huba lhadútneh whe Lizwifne hituzilhghelh huwu yahulhduk whulh 
ꞌúdantsꞌo, inka no Macedonia tsꞌe ꞌoh whéya lhunátidalh ninzun.

4 ꞌEt Sopater huyúlhni, ꞌen Pyrrhus ooyeꞌ, Berea whutꞌen-un, ꞌen la yulh 
nátistꞌaz, ꞌet Thessalonica whutꞌenne Aristarchus ꞌinkꞌez Secundus bulh 
cha ꞌet Derbe whutꞌen-un Gaius huyúlhni, ꞌinkꞌez Timothy cha ꞌet Asia 
whutꞌenne Tychicus ꞌinkꞌez Trophimus, ꞌenne cha.

5 ꞌEnne tsꞌiyawh nus netso whehándil ꞌinkꞌez Troas ꞌet neba halhꞌeꞌ.
6  ꞌEt la lhes lhuntíldoh-i utꞌalh-un, hukwelhꞌaz ꞌet Philippi ꞌet nus 

natsꞌuski ꞌinkꞌez kwulat dzin inleꞌ ꞌet Troas ꞌet bughu natsꞌundil ꞌinkꞌez 
ꞌilhu lisman ꞌet uzdáltsꞌiꞌ.

Paul ꞌawet ꞌudekꞌez Troas whutꞌenne butsꞌun nunasja
7 ꞌEt lisman ꞌudechoo dzin ꞌet la Sizi yugha hodulꞌehne lhunahosdil lhes 

tahídanyuz nahititꞌulh huba. ꞌInkꞌez tuzniz whutsꞌun la Paul dune hubulh 
yaílhduk ꞌom bun dzin bughu natidalh inka.

8  Dohyo tsꞌe ꞌilhutsꞌodulh-un lhai be hóotꞌen-i dizkꞌun.

9 ꞌInkꞌez ꞌilhoghun chilh, Eutychus huyúlhni-un, ꞌen la dadintꞌaz kꞌet ꞌet la 
hukwꞌusda. ꞌInkꞌez la Paul yalhduk za utni ndun chilh Eutychus ꞌen dughu 
nantutih za ꞌutꞌen. ꞌUdekꞌez ꞌawet dughu nantisti whe tat lhando whuzꞌai 
tsꞌe dohyo ndus de whutsꞌun nadílduz. ꞌInkꞌez dazsai whe dunahidilhti.

10 ꞌEt Paul nyo whenya ꞌinkꞌez dushih béꞌ yilchoot, “Ooghu ni uhli íloh 
ꞌawhuz khuna,” ubúlhni.

11 ꞌEt ꞌinkꞌez ndo dohyo tsꞌe whenaja. Lhes tadányuz ꞌinkꞌez ꞌuhanꞌal. ꞌEt 
sa hatíꞌalh whutsꞌun bubulh yaílhduk ꞌinkꞌez whenája.

12  ꞌEt la nyoon chilh khuna whe ooyoh tsꞌe whuz bubulh naóosja ꞌinkꞌez 
ꞌet huwa tube huhóontꞌiꞌ.

Paul Troas whutsꞌun Miletus tsꞌe oozki
13  ꞌEt la nus butso tsꞌe tsꞌi tsꞌu nátsꞌoosdil ꞌinkꞌez Assos tsꞌe uztizki. ꞌEt 

Paul denáztilhtelh wheni, ꞌet ndutsꞌooneh neúlhni ꞌinkꞌez didut yun kꞌut 
lhutíyalh ni.

14 ꞌEt keyoh Assos ꞌet neghu nanja whe denátsꞌalhti ꞌinkꞌez keyoh 
Mitylene tsꞌe tsꞌoozki.

15 ꞌEt nus natsꞌuski ꞌinkꞌez ꞌom bun Chios whanchꞌaz ꞌet yatsꞌuzki. ꞌEt ꞌom 
bun ꞌet Samos no nutsꞌuzki ꞌinkꞌez Trogylium nézninki. ꞌInkꞌez ꞌom bun ꞌet 
ꞌawet Miletus tsꞌe tsꞌoozki.

16  ꞌEt Paul ꞌen keyoh Ephesus ꞌoh whuya lhutíkelh hukwaꞌ ninzun tube 
ꞌaóodulni ꞌet huwa. ꞌAw Asia yun kꞌut oodaꞌ hukwa lheꞌnízun. Soo ꞌa cho 
Jerusalem tsꞌe ootáyalh hukwa ꞌutꞌen soo tilah Pentecost dzin, ꞌet neóoyaꞌ 
hukwaꞌ ninzun.

Ephesus ꞌet butso whudilhdzulhne Paul ꞌawet ꞌudekꞌez 
whe bubulh yaílhduk, ꞌinkꞌez bughu whenája

17 ꞌEt la Miletus usda whutsꞌun Ephesus tsꞌe Sizi gha ꞌilhozdílne butso 
whúdilhdzulhne dudodódilh ubulhni whe butsꞌotlꞌa khuni inꞌai.

18  ꞌEt highu nindil whe ubúlhni, “Tꞌéoonáhzun dastꞌen whe nohtoh 
susda, ꞌudechoo dzin Asia yun kꞌut nenúsya whutsꞌun.

19 Soo yo ꞌúduduzdzun ꞌinkꞌez natsul tooꞌ hoonli whe neMoodihti be 
ꞌutꞌen kꞌoh ꞌuhoosꞌen, dzoh nuszut-un, ꞌet whutoh sghá whultsꞌut ndunne 
Lizwif sotuzilhghelh huwu yahulhduk ꞌet huwa.

20 Nohnichꞌoh tꞌéoonáhzun whe nohlaꞌoostꞌen-un nohchꞌa hóostun-
un hooloh whe nohbulh yásduk, dune bez cha ꞌinkꞌez nohyoh cha 
whunohodusꞌeh.

21 Lizwifne ꞌinkꞌez ꞌudun yun kꞌut whutꞌenne ꞌalhgoh tube cho bugha 
dísniꞌ Yakꞌusda tsꞌun dudeni nahondunooleh, ꞌinkꞌez Sizi Gri neMoodihti 
ꞌen buba ꞌalhaꞌ yotꞌeꞌ.

22  ꞌEt ꞌandit tube cho whutsꞌu lhéꞌdustsꞌil whe Jerusalem tsꞌe tisyalh. ꞌEt 
datísnelh-un ꞌaw tꞌéoonuzúszun.

23  ꞌEt za tꞌéoonúszun, keyoh totsuk Ndoni sgha khuni aꞌaih, ‘Dzoh 
nutánzut ꞌinkꞌez ꞌataltsꞌulh ꞌet mba whuzꞌai,’ súlhni.

24 ꞌEt hoontsꞌi ꞌet ꞌantsꞌiꞌ hoontꞌoh, ꞌinkꞌez si be khúsna-i cha sba ꞌantsꞌi 
unli, khun si ndi ꞌutꞌen sghaltsꞌút-i ꞌinkꞌez Sizi Gri neMoodihti ꞌutꞌen 
kꞌoh stlꞌahónꞌai-un cha, hoonústꞌiꞌ whe lhaóodoosdleh khuni unzoo-i be 
Yakꞌusda ye únzoo-i ghun whúbunoostun ha.

25 Soo tsꞌiyawh nohtoh nusúsya Yakꞌusda dune kꞌúneꞌ bulꞌen-un huwun 
nohbulh yásduk. ꞌEt ꞌawet tꞌéoonúszun ꞌaw doo cha za nasoohtꞌen aítꞌoh.

26,27 ꞌAw Yakꞌusda ghun nohdutásnelh-un nohchꞌa hóostun iloh whe 
nohtoh usdaꞌ. ꞌEt huwa ꞌandit dzin soo cho nohdúsni, ꞌilhoghun hoontsꞌi 
kwuncho yo tsꞌe whénya de, ꞌaw si sgha iloh ꞌutinelh.

28  Nohni cha soo cho khohdleꞌ ꞌinkꞌez ndai la Yakꞌusda be ꞌusbai Ndoni 
ooghohleꞌ ha nohtlꞌábanla njan Yakꞌusda gha ꞌilhozdílne, ꞌenne ꞌusbai 
ghunline bubahli, duzkaiꞌ be duchꞌeꞌ ubulhtsi inleꞌ ꞌet huwa.

29 Tꞌéoonúszun whenásja de, dune untsiꞌne, yus huske-i kꞌunꞌa ꞌuntꞌohne, 
ꞌenne nohtoh nehútidulh, ꞌinkꞌez nohóduntálhdah, ꞌinkꞌez ꞌaw nohghaꞌ 
holeꞌ aitꞌoh.

30 ꞌInkꞌez ꞌilhudzin whusaóotiltsꞌulh nohtuhaíndilne dune, ꞌenne la 
buba hodulꞌehne ubahanooꞌah whe la nohchꞌaz nahoolꞌah ꞌinkꞌez la tsꞌu 
nebodolyelh.

31 ꞌEt inka nohdúsni, huwahli ꞌinkꞌez whunaoolhnih, lhat snatsúl tooꞌ 
hoonli whe dzin ꞌinkꞌez ꞌulhdzis ꞌi bulh ꞌilhone ahli whe tat yus kꞌut ꞌet 
whunohodisꞌeꞌ.

32  ꞌInkꞌez, sulhutsinke, ꞌandit ꞌet Yakꞌusda ꞌinkꞌez ooghuni kꞌúne ꞌoohtꞌen-
un cha ootlꞌánóhisdla. ꞌEt whe la nohdzi ꞌon nus úlhtus nohtilhtselh, 
ꞌinkꞌez la Yakꞌusda ba ꞌudun nelyane butoh, ndet la Yakꞌusda ꞌudun nohba 
neooninꞌa-un, ꞌet nohgha whútaltsꞌulh.

33  ꞌAw ꞌuyoonne buzooneya, silver kꞌus gold cha, kꞌus bunaih te butsꞌu 
dalheiduzni.

34 Nohnichꞌoh tꞌéoonáhzun ndi sichꞌoh sla be ꞌustꞌen. ꞌInkꞌez súlh 
nudilhne hikꞌuhuna-i huye ndunidzit-i tsꞌiyawh bubaꞌ yusꞌen.

35 ꞌInkꞌez tsꞌiyantsuk whunóhnistan whe ndutsꞌútꞌen ꞌi be mbene la 
ꞌaw ꞌootꞌen aitꞌohne, ꞌenne bula ꞌtsꞌootꞌen. Sizi neMoodihti daja ni ꞌet 
whunatsꞌoolnih, ꞌet nja dutni, ‘Huwaꞌ tsꞌaꞌaih te negha ꞌúltsꞌuk-un whanus 
hoonzoo wheꞌ hoontꞌoh.’ ”

36  ꞌEt Paul lhadúja whe, tsꞌiyawh bubulh dugwutsi be nenínya ꞌinkꞌez 
tenadidli.

37 ꞌEt ꞌawet tsꞌiyawh hutso ꞌinkꞌez dushih beꞌ huyoltun whe, “Soo cho 
khondleꞌ,” huyúlhni.

38  “ꞌAw ꞌon ꞌat nasulhtuzihtꞌel,” ubulhni whe bubulh yaílhduk ꞌet huwa 
tube cho budzi únduda ꞌinkꞌez tsꞌi ustan whutsꞌun huyúlh nunasdil ꞌinkꞌez 
kꞌenahidilꞌen.

Paul Jerusalem tsꞌe nunátidalh

21  1 ꞌEt ꞌawet bughu nus natsꞌuski. ꞌEt tsꞌihyan lhunatsꞌuski ꞌinkꞌez 
Cos tsꞌe tsꞌoozki. ꞌEt ꞌom bun Rhodes nezninki, ꞌinkꞌez ꞌet 

whutsꞌun Patara tsꞌe uztizki.
2  ꞌEt la Phoenicia tsꞌe tsꞌutizkez-i, ꞌi be tsꞌandil ꞌinkꞌez uztizki.
3  Soo noo kꞌut Cyprus tsꞌonilhꞌen-un ꞌoh whuya intlꞌus tsꞌe nyoo ooghu 

lhutsꞌúzki, ꞌinkꞌez Syria yun kꞌut tsꞌe tsꞌoozki. ꞌEt keyoh Tyre ꞌet tsꞌi be haꞌ 
hutilelh whutoh ꞌet no uzdáltsꞌiꞌ.

4 ꞌEt Sizi Gri yugha hodulꞌehne bukaꞌ tsꞌoodulhkut whe nabutsꞌinla 
ꞌinkꞌez ꞌilhu lisman ꞌet buzih uzdáltsꞌiꞌ, Ndoni be Paul Jerusalem tsꞌe 
tóoyaꞌ junih huyúlhni.

5 ꞌAwet buzih lházduja, bugho whenátsꞌidil ꞌinkꞌez naztisdil whe tsꞌiyawh 
duꞌatkoo te ꞌinkꞌez duzkeh te nebulh lhunahusdil whe keyoh whuchꞌa 
natsꞌusdil. Taba ꞌet negwutsi be néznindil ꞌinkꞌez tenazdidli.

6  ꞌEt ꞌawet tsꞌiyawh lhkꞌenalhtsꞌudilꞌen ꞌinkꞌez tsꞌi be nátsꞌidil whe didut 
cha duyoh tsꞌe whenáhidil.

7 ꞌEt tsꞌikelh zaꞌ tsꞌutꞌen Tyre nus natsꞌuski whe Ptolemais tsꞌe tsꞌoozki. 
ꞌEt ꞌilhu dzin za ooba ꞌalhaꞌ hoontꞌohne buzih uzdáltsꞌiꞌ.

8  ꞌEt ꞌom bun dzin uztizdil whe Caesarea tsꞌe tsꞌoozdil. Khuni unzoo-i be 
yálhduk-un, Philip huyúlhni, ꞌen ootsꞌú tsꞌoozdil ꞌet oozih uzdutáltsꞌilh. 
ꞌEn la Jerusalem lhtakꞌantꞌine ꞌutahálya inleꞌne, ꞌenne butoh ꞌilhoghun 
ꞌuntꞌoh.

9 ꞌInkꞌez Philip ꞌen la dine ootsꞌeꞌke, ꞌaw dune tꞌenuszun unline, ꞌenne la 
Yakꞌusda be nus hooꞌenne hinli.

10 Lhat dzin ꞌet uzdáltsꞌiꞌ whe ꞌilhoghun Yakꞌusda be nus hooꞌen-un, 
Agabus huyúlhni, ꞌen Judea yun kꞌut tsꞌe haínya.

11 Neghu ninya whe Paul se yetsꞌú dilhꞌoo, ꞌi yutsꞌu hayánla ꞌinkꞌez ꞌi 
be duke ꞌinkꞌez dula cha lhuyulhtlꞌoo ꞌinkꞌez utni, “ꞌEt Ndoni ndutni, 
‘Jerusalem whutꞌenne Lizwifne ndi se oochꞌeꞌ yinli-un whuz unꞌa huye 
hítilhghel, ꞌinkꞌez ꞌudun yun kꞌut whutꞌenne butlꞌahítilhtelh.’ ”

12  ꞌEt whulh ꞌúzduztsꞌai whe wheni cha ꞌinkꞌez ꞌuyoonne cha ꞌet 
dilhtsꞌíne Paul ooghu tezdudlih Jerusalem tsꞌe tooyaꞌ whuchꞌa.

13  ꞌEt ꞌuneúlhni, “ꞌEt di ꞌuhleh wheꞌ dahni, ahtso ꞌinkꞌez sdzi tsꞌodi ulhꞌi? 
Jerusalem sotilhghel ꞌet huba lhadústꞌoh, ꞌet hoontsꞌi ꞌon ꞌun Sizi Gri 
neMoodihti ꞌen ooba ꞌet datísah huba lhadústꞌoh wheꞌ ꞌustꞌoh.”

14 ꞌEt hoontsꞌi ꞌaw nekꞌoh tsꞌe lhéꞌinel inka, “Tꞌezdínel, ntsꞌenꞌa la 
neMoodihti hukwaꞌ ninzun kꞌunꞌa la ꞌahóneh,” tsꞌutni.

15 ꞌEt hukwꞌelhꞌaz ꞌatsulyaz ꞌet nazdáltsꞌiꞌ ꞌinkꞌez ndai la beꞌ tsꞌintꞌoh-i 
lhanázdinla ꞌinkꞌez Jerusalem tsꞌe naztisdil.

16  ꞌEt whulohne Sizi Gri yugha hodulꞌehne Caesarea whutꞌenne, ꞌenne 
cha nebulh hútizdil. ꞌEnne ndun dune oozih uzdutáltsꞌilh-un hitsꞌu 

néoozdla, Cyprus whutꞌen-un, Mnason huyúlhni, ꞌen la ꞌudaꞌ whutsꞌun 
ooba ꞌalhaꞌ hoontꞌoh-un ꞌúntꞌoh.

Paul James tsꞌun nuséya
17 Jerusalem tsꞌe tsꞌoozdil whe, ooba ꞌalhaꞌ hoontꞌohne neunahunilhnih.
18  ꞌEt ꞌom bun dzin Paul nebúlhtizꞌaz James uztiꞌelh wheni, ꞌinkꞌez la 

tsꞌiyawh butso whudilhdzulhne, ꞌenne cha ꞌet hudilhtsꞌi.
19 ꞌEt Paul, “Hadih,” ubúlhni. ꞌInkꞌez tsꞌiyawh ntsꞌoh la ꞌudun yun kꞌut 

whutꞌenne butoh oobe ꞌutꞌen be Yakꞌusda neꞌustꞌen-un, ꞌet huwun ubulh 
náwhulnuk.

20 ꞌEt hidántsꞌo whe tsꞌiyawh Yakꞌusda ba hodálhtiꞌ ꞌinkꞌez Paul 
ꞌuhuyúlhni, “Neulhutsin whunilhꞌen la dáhoontꞌoh tube lhane Lizwifne 
ooba ꞌalhaꞌ hoontꞌoh suliꞌne hoonli ꞌinkꞌez tsꞌiyawh Moses ooghuni 
ꞌukꞌunusguz-i soo cho hikꞌúneꞌ ꞌutꞌen.

21 ꞌEnne nyulh ꞌúhudantsꞌo ntsꞌenꞌa la Lizwifne ꞌudun yun kꞌut hudilhtsꞌi, 
ꞌenne whubodilhꞌeh. Moses ooghuni ꞌukꞌunusguz-i hiladootnih, ꞌinkꞌez 
duzkeh hika dune unli-i, ꞌi kꞌut hubuhítꞌus-un, ꞌinkꞌez Lizwif kꞌunꞌa dune 
hinli-un cha ꞌetsul ꞌuhooneh whuz unꞌa hubodilhꞌeh hutni.

22  Njan whusainya huwun tꞌewhuntidzeh wheꞌ hoontꞌoh ꞌinkꞌez 
datsꞌóoneh suba?

23  ꞌEt huwa neꞌúzduniꞌ te neꞌóntꞌen. Dine dune Yakꞌusda tsꞌun 
nahizyanne, ꞌenne njan nezih hudilhtsꞌi wheꞌ hintꞌoh.

24 ꞌEnne bubulh ꞌíntꞌen ꞌinkꞌez butsꞌú nedindaih ꞌinkꞌez ntsꞌenꞌa la 
dunaꞌhuldoh nyun buba ꞌukꞌelháhoolhtsi, ꞌet la soo dutsi náhunoozo. ꞌEt 
ndínja de, ꞌet whuz unꞌa nyunchꞌoh ndi Moses ooghuni ꞌukꞌunusguz-i 
ookꞌúneꞌ ꞌintꞌen hunoozin la. ꞌInkꞌez daja nyuhútni-un buba ꞌalhaꞌ 
lheꞌwhudoosnih.

25 ꞌEt hoontsꞌi ndunne ꞌudun yun kꞌut whutꞌenne ooba ꞌalhaꞌ hoontꞌoh 
suliꞌne butsꞌó kꞌeꞌtsꞌanguz ꞌinkꞌez ntsꞌenꞌa la ꞌuzdíja-un, ꞌet ubuzdániꞌ 
ndai la tꞌalh-i buyakꞌusda kꞌeltsi tsꞌu hítulhdilh oohꞌalh junih. Tsꞌekoo 
kꞌus dune bulh nintaꞌ ꞌoohtꞌen junih. Khuna oozeꞌ ꞌúsguz-i ꞌinkꞌez ꞌuskaiꞌ 
bulhítsus-i oohꞌalh junih, ꞌinkꞌez ꞌuskaiꞌ cha oohꞌalh junih,” Paul hudániꞌ.

Paul lugliz whucho ꞌet huyílhchoot
26  ꞌEt inka Paul nyoonne dine dune hubílhchoot ꞌinkꞌez ꞌom bun dzin ꞌet 

ntsꞌenꞌa la dunaꞌhuldoh ꞌet bubulh dunaꞌilde. ꞌEt ꞌawet bulugliz whucho 
danánja, ꞌet whe la ꞌawet Lizwifne kꞌunꞌa bunaꞌide. ꞌInkꞌez Lizwif lubretne 
ubudániꞌ dáwhuldzoh dzin ꞌet ꞌuhutitꞌelh njan ꞌet lhahódutileh whutsꞌun 
loodel kꞌut ꞌilhone hinli whe cha buba ꞌuhudutálhkꞌun.

27 ꞌEt ꞌawet lhtakꞌantꞌit dzin ꞌetsul ꞌuwhutánelh whe, whulohne Lizwifne, 
Asia yun kꞌut tsꞌu haíndilne, Paul lugliz whucho ꞌet huyanꞌen. Whulohne 
ꞌilhozdilne tubulh lhba hoditꞌai whe Paul huyílhchoot.

28  “Israel ootsꞌu hainzutne, nela ꞌuhneh!” hutni whe huhuyih, “Ndun 
dune ꞌen ꞌuntꞌoh, whunílhcho nuya ꞌinkꞌez Israel ootsꞌu hainzutne Moses 
ooghuni ꞌukꞌunusguz-i cha ꞌinkꞌez nelugliz whucho cha tsꞌiyawh whuchꞌaz 
yálhduk. ꞌInkꞌez ꞌandit ꞌudun yun kꞌut whutꞌenne cha nelugliz whucho 
dábuninla ꞌet whe neba me whulhtsi!” hutni.

29 (ꞌEt ndun dune Trophimus, Ephesus whutꞌen-un, Jerusalem ꞌet la 
Paul bulh naꞌas whe hinilhꞌen inleꞌ. ꞌEt Paul bulugliz whucho daínilhti 
huninzun inkaꞌ hutni.)

30 Jerusalem ndulcho whe dune buba hótꞌeꞌ hooyal. Tsꞌiyawh 
ꞌalhgoh ꞌilhuhólhghaz, Paul huyílhchoot, ꞌinkꞌez bulugliz whucho ꞌet 
tenáhininguz. ꞌEt ꞌaho bulugliz whucho dánaꞌdinkez.

31 Ndunne lhulh nudilhne Paul hizoolhghelh hukwaꞌ hutꞌen 
whe la lhuganne moodih hudániꞌ. “Jerusalem whutꞌenne tsꞌiyawh 
lhtahawhuntꞌai!” hubuhútni.

32  ꞌEt ꞌaho lhuganne moodih ꞌuyoonne moodih ꞌinkꞌez lhuganne cha 
hilhchoot ꞌinkꞌez ꞌilhozdílne butsꞌu whe hilghaz. ꞌEt ndunne dune 
lhuganne bulh ubotilhꞌen whe ꞌet Paul njan hiyedúlh-un ꞌetsul ꞌuhuyínla.

33  ꞌEt lhuganne moodih Paul yutsꞌoozya, yílhchoot, ꞌinkꞌez nanki lhuztih 
tlꞌool be huyoolhghel hubulhni. ꞌInkꞌez uboodulhkut, “Ndun dune mbe 
ꞌuntꞌoh, ꞌinkꞌez daja whe ninta ꞌuntꞌen?”

34 ꞌIlhozdílne tsꞌiyawh lhelhtsꞌun unꞌa ꞌuhutni whe huhuyih, ꞌon nus 
huyanꞌun haꞌdaniꞌ kꞌet lhuganne moodih dáhooja-un ꞌaw tꞌélhonízil. ꞌEt 
inka duduneꞌne Paul lhuganne dilhtsꞌi tsꞌe hitoolhteꞌ ubúlhni.

35 Soo ookꞌut dughaíti tsꞌe huyoolhti ꞌet dune budádindil. ꞌEt ꞌon nus 
hiyulh húnilchꞌe, ꞌet huwa lhuganne hitilhti.

36  Tsꞌiyawh huyunilwus ꞌinkꞌez ꞌuhúldzul whe, “Sulhghe!” hutni.

Paul duba yanalduk
37 ꞌEt ꞌawet Paul lhuganne dilhtsꞌi tsꞌe hitilhti whe la lhuganne moodih 

bulh yátilhduk, “Nyulh yatisduk hukwaꞌ nuszun.”
ꞌEt la lhuganne moodih yúlhni, “Greek kꞌunꞌa azih yailhduk!”
38  “ꞌEt de Egypt tsꞌe haínya-un dune ꞌen iloh lakw ꞌintꞌoh? Nyun tilah ꞌinja, 

ndunne 4,000ne lhuganne dudulh dune dzoh nuhulhdeh ubuzílhtsi? ꞌInkꞌez 
dune lhuhóotꞌih tsꞌe whuz buba whénya, nyun tilah ꞌintꞌoh?” yúlhni.

39 ꞌEt Paul utni, “Si Lizwif ꞌustꞌoh. Tarsus, Cilicia yun kꞌut whuzꞌai, ꞌet 
keyoh whudíztiꞌ, ꞌet whustꞌen. Ndunne dune bubulh yatisduk-un, ꞌet sgha 
ooninꞌaih.”

40 ꞌEt lhuganne moodih yugha óoninꞌai inka Paul dughaíti usyin ꞌinkꞌez 
dune buba núlhnih whe tꞌehudínel ꞌinkꞌez Paul Hebrew kꞌunꞌa bubulh 
yáwhenilhduk.

22  1 “Sulh dunene, sulhutsinke, ꞌinkꞌez ꞌubákene, soo zúlhtsꞌai, 
ꞌandit nohbulh duba yanatizduk!” ubúlhni.

2  ꞌEt Hebrew kꞌunꞌa bubulh yawhénilhduk hiditsꞌo whe ꞌon nus 
tꞌehudínel. ꞌEt Paul ꞌutni,

3 “Si Lizwif ꞌustꞌoh. Tarsus, Cilicia yun kꞌut whuzꞌai ꞌet whuzúsdli. Jerusalem 
nísyai, Gamaliel ꞌen whusodalhꞌeꞌ whe netsodaꞌne hikꞌúneꞌ ꞌutꞌen-i soo cho 
yusodalhꞌeꞌ. Nohni ꞌandit Yakꞌusda ba dahtꞌoh la, whuz unꞌa nohunduztꞌoh inleꞌ.

4 Mbene la Sizi unidúlhne tsꞌiyawh dahútitsah whutsꞌun bubezúsdla 
inleꞌ. Dune cha tsꞌekoo cha tsꞌiyawh abusdle ínleꞌ.

5 Lubret ꞌukꞌenus diztiꞌ-un ꞌinkꞌez tsꞌiyawh dune tso whudilhdzulhne, 
ꞌenne tsꞌiyawh tsꞌihꞌun ꞌudusni, ꞌenne cha la nohodóniꞌ, ndai la Lizwif 
didowhne Damascus dilhtsꞌine butsꞌó kꞌehuyanguz-i si stlꞌahúyanla ꞌi gha 
dune butsꞌú tisya ubitáschulh ꞌinkꞌez lhuztih tlꞌool be ubutisghel ꞌinkꞌez 
Jerusalem tsꞌe dzoh nubotilhdzut wheni whuz whebusdlih ínleꞌ.

Paul Sizi tsꞌu nálhꞌa-un huwu yalhduk
6  “ꞌEt ꞌoh whuya usyalh wheꞌ hooja, ꞌawet Damascus whenghun dzetniz 

atꞌen khunsul ndus de kwun ulhtus-i hadanat, ꞌinkꞌez snat núdiznat.
7 ꞌInkꞌez yun nadízduz ꞌinkꞌez ꞌet la whudustsꞌo ꞌinkꞌez nduwhutni-un 

whudustsꞌo, ‘Saul di ha dzoh sezínla whe ꞌintꞌen?’
8  ‘SMoodihti mbe inli?’ dusni whe ooduskut. ‘Sizi Nazareth whutꞌen-un 

usdli, si ꞌusilhꞌen sezínla,’ sulhni.
9 ꞌInkꞌez ndunne dune sulh nudilhne ndi kwun hiyanꞌen ꞌinkꞌez whe 

hunuljut ꞌet hoontsꞌi ndun sulh yatilhduk-un ꞌaw lhuhidítsꞌil.
10 ꞌEt udusni, ‘SMoodihti datísnelh?’ ꞌInkꞌez neMoodihti usúlhni, 

‘Dunadindaih, ꞌinkꞌez Damascus tsꞌe inyalh ꞌinkꞌez ꞌet la tsꞌiyawh nyodóniꞌ 
ndet Yakꞌusda ba datántꞌelh-un.’

11 ꞌEt usja ndi kwun tube snat diznukw kꞌet whuzisꞌen susdliꞌ, inka 
ndunne sulh nudilhne sla hilhchoot ꞌinkꞌez Damascus tsꞌe suhoolhya.

12 ꞌEt ꞌilhoghun dune Ananias huyúlhni-un, ꞌen Moses ooghuni ꞌukꞌunusguz-i 
yukꞌúneꞌ ꞌutꞌen ꞌinkꞌez Lizwif Damascus whutꞌenne tsꞌiyawh hidílhtiꞌ.

13  ꞌInkꞌez ꞌet sghu ninya whe szih usyin ꞌinkꞌez usúlhni, ‘Saul sulhutsin 
hoonꞌen naoodleꞌ!’ ꞌEt ndudija ibulh ꞌaho yutásꞌen ꞌinkꞌez tísꞌen.

14 ꞌInkꞌez ndutni, ‘Netsodaꞌne buYakꞌusda ꞌen ꞌutahányalhti Yakꞌusda be 
ꞌutꞌen kꞌoh tꞌéoononzeh ꞌinkꞌez Sizi Gri ꞌen tsꞌihꞌun unꞌa yuba ꞌutꞌen-un 
cha onꞌen ꞌinkꞌez dichꞌoh cha nyulh yaóolhduk ha.

15 ꞌEt la nyun tsꞌihꞌun ndun Sizi ghun ubudutánelh ndet la honꞌen ꞌinkꞌez 
whudántsꞌo-un huwun.

16  ꞌInkꞌez ꞌandit ꞌet ꞌon ꞌun huba silhꞌi íloh. Dudinyaih ꞌinkꞌez too beꞌ 
ilneh ꞌinkꞌez ꞌen yé ulhtus-i gha nlubeshi nyunaoodeh!’ ”

Paul, Yakꞌusda ꞌudun yun kꞌut tsꞌe tilhꞌaꞌ
17 ꞌEt Paul ꞌon ꞌun ubúlhni, “ꞌEt Jerusalem tsꞌe whenásja ꞌinkꞌez nohlugliz 

whucho tenadusdli whutoh ꞌet njan senghun néwhultsꞌut,

18  whe neMoodihti ꞌen nusꞌen ꞌinkꞌez ꞌusúlhni, ‘Soo ꞌa njan Jerusalem 
whuchꞌa nasindaih. Si sghun yailhdúk-un ꞌaw nyuhoozólhtsꞌaiꞌ aitꞌoh ꞌet 
huwa.’

19 ꞌInkꞌez udusni, ‘NeMoodihti, soo cho tꞌehonínzun lugliz totsuk 
ꞌubusꞌen mbe la nyun ooba ꞌalhaꞌ ꞌintꞌohne tsꞌiyawh ubuschuk ꞌinkꞌez dzoh 
nubusdzut inleꞌ.

20 ꞌInkꞌez Stephen nyun nghun dune bubulh yálhduk ꞌet hukwa hizilhghi 
whe ꞌoh daꞌ si cha ꞌet susyin inleꞌ, sba tsꞌihꞌun ꞌuhutꞌen. Mbene la 
yuzilhghine buluglok nahuyitsꞌuz-i buba ooghusdli.’

21 ꞌEt hoontsꞌi neMoodihti súlhni, ‘Inyalh, nilhdzaꞌ ꞌudun yun kꞌut 
whutꞌenne butúz nyutisꞌalh!’ ”

22  ꞌEt dune ꞌilhozdílne Paul huyoozílhtsꞌai ꞌet hoontsꞌi ꞌet ndúdija whe 
soo duyiz tꞌahúzulh whe ꞌuhutni, “Nalhtelh, sulhghe, ꞌaw hoonaꞌ huba 
lheꞌítꞌoh!”

23  Soo ꞌuhultús-un whe dunaih kꞌuhídutulchꞌoolh ꞌinkꞌez huske kꞌet lhez 
cha do hútutsuk.

24 ꞌEt la Roman lhuganne moodih Paul lhuganne dilhtsꞌi tsꞌe nahitoolhteꞌ 
ꞌinkꞌez huyoolhtsas whe huyoodolhkut ndet huwa ndunne Lizwifne 
huyúlh ꞌaldzul ubúlhni.

25 ꞌEt hoontsꞌi ꞌawet huyootalhtsus wheni huyulhghel whe nyoon Paul 
huwunli-un, ꞌet usyin ꞌen ulhni, “ꞌEt nghá whuntꞌai whe ꞌintꞌen, Roman 
yun kꞌut whutꞌen-un ꞌaw nintaꞌ ꞌuntꞌen hukwa ooba nalhuhídel ꞌet hoontsꞌi 
ootalhtsus hukwaꞌ ninzun?”

26  ꞌEt la ndun huwunlí-un whudántsꞌo whe lhuganne moodih yughu 
ninya ꞌinkꞌez yoodulhkut, “Daintꞌen whe ꞌintꞌen? Ndun dune Rome yun 
kꞌut whutꞌen-un ꞌúntꞌoh!” yúlhni.

27 Inka dichꞌoh lhuganne moodih Paul yughu ninya ꞌinkꞌez yoodalhkut, 
“Rome yun kꞌut whutꞌen inli eh?”

“A,” ni Paul.
28  ꞌEt lhuganne moodih utni, “Si lhai whe sooneya hukwꞌelha susi whe 

Rome whutꞌen-un susdliꞌ whe ꞌustꞌoh.”
ꞌInkꞌez Paul utni, “Si ꞌet whuzúsdli ꞌet huwa whuchꞌeꞌ usdli.”
29 ꞌEt ndunne dune mbene la Paul oodutalhkutne ꞌaho hichꞌa nasdil 

ꞌinkꞌez ndun lhuganne moodih tꞌéoonanzin Paul Rome yun kꞌut 
whutꞌen-un ꞌúntꞌoh ꞌinkꞌez lheꞌyínla yulhghel cha ꞌuyinla ꞌet huwa 
whénilhjoot.

Paul nahíyilhne bubut usyin
30 Ndun lhuganne moodih soo nahootáꞌalh hukwaꞌ ninzun ndet huwa 

Paul huyulh huske, inka ꞌom bun ꞌet Paul lhuztih tlꞌool hitsꞌahanahayanla 
ꞌinkꞌez lubret díztiꞌne, nahíyilhne cha tsꞌiyawh ꞌilhuhódilh ubúlhni ꞌet 
Paul bubut nénilhti.

q 23:1 Ndi khuni, ‘neyo tsꞌe oogha tꞌetsꞌoninzun-i,’ ꞌi hoonli tsꞌihꞌun unꞌa kꞌus tankꞌus 
ꞌúhoontꞌoh-un, ꞌi gha tꞌetsꞌoninzun tsꞌutni wheꞌ tsꞌutni 

23  1 Paul soo cho ꞌubunilhꞌen ꞌinkꞌez ubúlhni, “Sulhutsinkene neyo 
tsꞌe oogha tꞌetsꞌoninzun-i q ꞌi gha Yakꞌusda but ꞌahoolhyiz wheni 

be khusna-i tsꞌihꞌun unꞌa ꞌustꞌoh.”
2  Lubret ꞌukꞌenus díztiꞌ-un, Ananias huyúlhni, ꞌen Paul zih usyinne hize 

hookuk ubulhni.
3  ꞌEt Paul uyúlhni, “Yakꞌusda ꞌen cha la nyunookuk. Sih dutsun-i 

nadistlꞌus-i leꞌintꞌoh whe nyo ꞌet sinda ꞌinkꞌez ndai la Yakꞌusda 
ye nébalhúhizyeꞌ-i, ꞌi gha sba nahutanyeh ꞌet hoontsꞌi sonookuk 
huwa bilhꞌa, ꞌet whuz unꞌa Yakꞌusda ooghuni kꞌuninyis wheꞌ 
dini!”

4 Nyoonne dune Paul zih nudilhyanne ꞌuhuyúlhni, “Nyoon Yakꞌusda 
oolubret ꞌukꞌenus díztiꞌ-un ooba dzoh ꞌudinja.”

5 ꞌEt Paul utni, “Sulhutsinke ꞌaw tꞌéoonuzúszun ꞌen lubret ꞌukꞌenus díztiꞌ-
un unli. Yakꞌusda ooghuni ꞌukꞌunusguz-i kꞌut ndutni, ‘Nohmoodih ꞌen 
dzoh tsꞌe ooghu yaoolhduk junih.’ ”

6  ꞌEt la Paul hubunilhꞌen ꞌilhozdílne whulohne Sadduceene ꞌuhintꞌoh 
ꞌinkꞌez whulohne cha Phariseene ꞌuhintꞌoh whe la tube cho bubulh 
yátilhduk, “Sulhutsinke si cha Pharisee ꞌustꞌoh! Pharisee yeꞌ usdli, 
ꞌinkꞌez sba ꞌalhaꞌ hoontꞌoh yaidlanne dunáhudutádulh ꞌet huwa njan sba 
nahutideh-un huba susda!”

7 ꞌEt ndúdija ibulh Phariseene ꞌinkꞌez Sadduceene te lhéwhehundunidulh 
ꞌet huwa ꞌilhozdilne nawh hutizkat suliꞌ.

8  ꞌEt la Sadduceene yaidlánne dunahudutádulh ꞌinkꞌez lizas cha, 
nudúdehne cha hoonli ꞌet ꞌaw buba ꞌálha lheꞌhóotꞌoh, ꞌet hoontsꞌi 
Phariseene nahooltꞌoh ꞌet buba ꞌálhaꞌ hoontꞌoh.

9  ꞌEt ꞌon nus ꞌulcho-i be ꞌawhehúnilzul ꞌinkꞌez Moses ooghuni 
ꞌukꞌunéyuzguz-i hodulhꞌehne, Pharisee didowhne, ꞌenne dodindil 
ꞌinkꞌez tube cho whuchꞌaꞌ hutni, “Ndun dune ꞌaw hoontsiꞌ-un 
ooghú nalhtsꞌuhóoꞌal. Lizas tilah kꞌus nududeh-i tilah yulh 
yálhduk whu tilah utni! ꞌEt huwa Yakꞌusda bulh dulhyoh uzdooniꞌ 
aitꞌoh.”

10 Whuz tube lhdulhyoh ꞌuhutni kꞌet, Roman lhuganne moodih 
whénilhjoot Paul yahayidólhchꞌoolh la ninzun inka dulhuganne Paul 
bugha hanáhuyoltelh ꞌinkꞌez lhuganne dilhtsꞌi tsꞌe whuz hitoolhteꞌ 
ubúlhni.

11 ꞌEt ꞌulhdzis za neMoodihti Paul yuzih usyin ꞌinkꞌez uyúlhni, “Ndo 
ꞌuduniltꞌi. Njan Jerusalem ntsꞌenꞌa la si sghun tsꞌihꞌun ubudániꞌ ꞌet Rome 
cha whuz unꞌa za ꞌudutánelh.”

Whulohne Lizwifne Paul hituzilhghelh hukwaꞌ huninzun
12  ꞌEt ꞌom bun budadaꞌ whulohne Lizwifne ꞌilhúhozdil ꞌinkꞌez ꞌalhgoh 

nahúhizya whe nduhútni, “Lhéꞌtsꞌoosꞌal ꞌinkꞌez too cha lhtsꞌoosnaiꞌ Paul 
tsꞌutuzilhghelh whutsꞌun.”

13  ꞌAlhgoh dit whunizyanne ꞌon ꞌun ꞌuhunilsuk ꞌenne hukwꞌu 
núhuhilhyeꞌ.

14 ꞌEt la ꞌawet Lizwif lubret ꞌukꞌenus díztiꞌne ꞌinkꞌez butso whúdilhzulhne 
cha bugho nindil ꞌinkꞌez ubuhútni, “Tsꞌiyawh ꞌalhgoh natsꞌúhizya ꞌaw 
hoonli lhtsꞌutisꞌulh Paul tsꞌutuzilhghelh whutsꞌun.

15 ꞌEt huwa ꞌandit ꞌet nohni ꞌinkꞌez nahíyilhne tubulh ndun Roman 
lhganne moodih ꞌen ootsꞌótlꞌa khuni uhꞌaih ꞌonilha Paul ndiz náhitoolhteꞌ 
ꞌon nus soo cho be ꞌutꞌen kꞌoh tꞌewhuntihzeh ꞌet wheni doohniꞌ la. ꞌEt 
la wheni ooba lhazdootꞌeꞌ njan nenátidalh whutsꞌo la tsꞌuzoolhghelh,” 
hubuhútni.

16  ꞌEt hoontsꞌi Paul bulhtus ooyeꞌ ꞌen la khunabundunátsꞌo inka 
lhuganne dilhtsꞌi tsꞌe oozya ꞌinkꞌez Paul dániꞌ.

17 ꞌEt la Paul ꞌilhoghun neilhchuk-un, “ꞌAnih,” yudániꞌ ꞌinkꞌez uyúlhni, 
“Ndun chilh lhuganne moodih tsꞌu nílhtelh hoonliyaz yudutánelh.”

18  ꞌEt la neilhchuk-un yílhchoot ꞌinkꞌez lhuganne moodih tsꞌu wheyalhti 
ꞌinkꞌez uyúlhni, “Paul ꞌadinꞌai-un, ꞌanih sulhni ꞌinkꞌez ndun chilh ntsꞌu 
tóosteꞌ súlhni, hoonliyaz nyudutánelh inka.”

19 ꞌEt nyoon lhuganne moodih yula ilhchoot ꞌinkꞌez disoh tsꞌe neínilhti 
ꞌinkꞌez yoodulhkut, “Dahoontꞌoh-un huwun sudutánelh?” yúlhni.

20 ꞌEt uyúlhni, “Nyoonne Lizwif moodihne bunde nyuhóodútálhkut 
Paul nahíyilhne tsꞌun tolhteꞌ nyodutánelh, ꞌonilha ꞌon nus soo cho highu 
tꞌewhuntizeh, ꞌet wheni hudutinelh.

21 ꞌEt hoontsꞌi khun te uboozólhtsꞌaiꞌ junih! Dit whunizyanne ꞌon ꞌun 
Lizwifne, ꞌenne ti hika óodilhtsꞌi, ꞌenne tsꞌiyawh hitizilhghelh whutsꞌun 
ꞌaw lheꞌhutisꞌulh ꞌinkꞌez too lhotisnel hutni whe nahúhizya. ꞌAndit ꞌaho 
ꞌuhutinelh huba lhahúdintꞌoh nyun nahútanyeh-un za ubahilhꞌi,” yúlhni.

22  ꞌEt lhuganne moodih utni, “Khun te ꞌuyoonne dóniꞌ junih, njan 
sudániꞌ-un huwun.” ꞌEt ꞌawet chilh whenáyalhꞌaꞌ.

Paul Felix yun moodih tsꞌu whehúyalhti
23  ꞌEt ndun lhuganne moodih neilhchukne moodih nane, ꞌenne bukaꞌ 

daniꞌ ꞌinkꞌez ubúlhni, “200ne lhuganne lhábudahleh keyoh Caesarea tsꞌe 
tidulhne, lhtakꞌantꞌi whunizyane yeztli be nudilhne cha, ꞌinkꞌez 200ne 
sohtuz nudúlene cha, ꞌulhdzis de ꞌilho hooloh sadzi hukwꞌéhunintꞌo de 
atꞌen (9:00) ꞌet whe húdutadulh wheni lhahúdootꞌeꞌ.

24 Paul cha yeztli ooba lhadáhleh soo cho ooghohleꞌ whe Felix, yun 
moodih, ꞌen ooghu yólhtelh.”

25 ꞌEt ꞌinkꞌez lhuganne moodih yutsꞌo kꞌeyanguz-i ndutni,
 26 “Felix yun moodih díztiꞌ-un si Claudius Lysias ntsꞌó kꞌeꞌusges, 

hadih. 27 Lizwifne ndun dune huyílhchoot ꞌinkꞌez hituzilhghelh 
ínleꞌ. Rome keyoh whutꞌen-un unli ꞌet whulh ꞌúdustsꞌo inka 
sulh lhuganne úschoot ꞌinkꞌez bugha hunaínuzti. 28  Ndet huwa 
huyílhchoot ꞌet nahootásꞌalh inka bunahíyilhne tsꞌu whésti. 29 ꞌAw 
hoonliyaz tankꞌus ꞌútꞌen-un ooghu nálhuwhúsꞌal datítsa kꞌus huwa 
ꞌátiltsꞌulh huba. ꞌAntsꞌi dukꞌunꞌa hiba nahooyeh hukwaꞌ hutni. 
ꞌEt huwa hichꞌaz yálhduk. 30 ꞌInkꞌez ndet la Lizwifne ndun dune 
hituzilhghelh-un huwa yahulhduk sodániꞌ whe, ꞌaho ntsꞌu tóostelh 
nuszun. ꞌInkꞌez mbene la yuchꞌaz yalhdukne cha, nyun whulh 
ntsꞌo tooyaꞌ ubudúsni. ꞌAwet za.”

31 ꞌEt lhuganne dahóotꞌen ubúlhni te, ꞌoh te neꞌhustꞌen, Paul huyílhchoot 
ꞌinkꞌez ꞌet ꞌulhdzis za keyoh Antipatris huwhútni tsꞌe huyoolhti.

32  ꞌEt ꞌom bun lhuganne núdilhne tsꞌiyawh lhuganne dilhtsꞌi tsꞌe 
nahoosdil ꞌinkꞌez yeztli be ꞌútꞌenne za ꞌenne Paul bulh hútoodilh ha.

33  ꞌEt keyoh Caesarea tsꞌe huyóolhti, ꞌet yun moodih cha yutsꞌó 
kꞌeyanguz-i hitlꞌáhayanꞌai, ꞌinkꞌez Paul cha hitlꞌaháyalhti.

34 ꞌEt la yun moodih nyoo yutsꞌo kꞌeyanguz-i yukꞌuyailhduk ꞌinkꞌez 
Paul oodulhkut, “Ntsꞌez de yun kꞌut haínya?” yúlhni. ꞌEt yun kꞌut Cilicia 
huwhútni tsꞌe haínya tꞌéoonanzin whe,

35 ꞌet la utni, “Nyoonne nchꞌaz yálhdukne whusahándil de, ꞌet la 
nyoozóstsꞌaiꞌ.” ꞌEt Paul Herod ooyoh whucho tsꞌe hitoolhteꞌ, ꞌinkꞌez 
higholeꞌ ꞌubúlhni.

Lizwifne Paul chꞌaz yahalhduk

24  1 ꞌEt ꞌawet kwulat dzin inleꞌ whe la lubret ꞌukꞌenus díztiꞌ-un, 
Ananias huyúlhni, butso whúdilhdzulhne te, ꞌinkꞌez ꞌilhoghun 

dune yalhduk-un, Tertulus huyúlhni-un, ꞌenne tsꞌiyawh Caesarea tsꞌe 
hoozdil. ꞌEnne la yun moodih, Felix huyúlhni-un, hibut ꞌet Paul chꞌaz 
yáhalhduk.

2  ꞌEt la Paul dáhinilhti ꞌinkꞌez la nyoon Tertulus dune yalhduk-un, Paul 
chꞌaz yáwhenilhduk whe ndutni,

“ꞌUkꞌenus díztiꞌ-un hoonih whe neghinli ꞌet huwa saꞌ whe neyun kꞌut 
whudizghelh ꞌet ndúhontꞌeꞌ ꞌinkꞌez lhat-un cha neyun kꞌut wheꞌ tsꞌootꞌeꞌ-
un neba naꞌhóonla.

3  ꞌEt huwa ꞌahoolhyiz tsꞌuhóontꞌiꞌ neyilhꞌi tube kꞌeke-un ntsꞌuyútni.
4 ꞌAw sda saꞌ nyostun aítꞌoh ꞌet hoontsꞌi hoondukw-unyaz yaztílhduk-un 

neoozílhtsꞌai ntsꞌu tédusdlih.
5 Tꞌétsꞌonínzun ndun dune tube wheóonujut whe ntsiꞌ-un dune unli. Yun 

kꞌut ndulcho whe ꞌen gha Lizwifne cha lhtáhúwhútꞌaih ꞌinkꞌez Nazarenne 
butso nuyá-un ꞌududilꞌi.

r 24:16 Ndi khuni, ‘Neyo tsꞌe oogha tꞌetsꞌoninzun-i,’ ꞌi hoonli tsꞌihꞌun unꞌa kꞌus tankꞌus 
ꞌúhoontꞌoh-un, ꞌi gha tꞌetsꞌoninzun, tsꞌutni wheꞌ tsꞌutni. 

6  ꞌInkꞌez Lizwif bulugliz whucho ꞌet cha me neba whulhtsi inka 
tsꞌílhchoot whenichꞌoh nekꞌunꞌa ooba natsꞌotiyeh hukwaꞌ uzninzun.

7 ꞌEt hoontsꞌi ndun lhuganne moodih, Lysias huyúlhni, danínya ꞌinkꞌez 
negha hanáyulti.

8  ꞌEt Lysias ꞌen ndun Paul chꞌaz yálhdukne nyun ntsꞌó toodilh ubúlhni. 
ꞌEt nyunchꞌoh ndun dune oodilhkut de tube lhat-un whe óoghu 
yatsꞌulhduk-un la tꞌéwhunonzeh.”

9 ꞌEt Lizwifne cha la Paul chꞌaz yalhduk-un tsꞌiyawh ꞌalhaꞌ hutni hutni 
la.

Felix oobut Paul duba yanalduk
10 ꞌEt la yun moodih Paul yatilhduk-un yutlꞌahónꞌai whe ndutni,
“Tꞌéoonúszun ndi yun kꞌut lhat naoodizut ꞌet nahíyilh-un inleꞌ ꞌet huwa 

hoonústꞌiꞌ mbut duba yanazduk.
11 ꞌEt nyunchꞌoh la nahónꞌalh ꞌaw whunizyat ꞌon ꞌat nat dzin atꞌen inleꞌ 

teni ntisdzilh ha Jerusalem tsꞌe tisya.
12  ꞌAw Lizwif bulugliz whucho ꞌet dune dulhyo ꞌúdusni whe Lizwif sulh 

úhisꞌen, ꞌinkꞌez bulugliz cha, ꞌinkꞌez bukeyoh ꞌet dune lhebusdulh whe 
cha sulh úhisꞌen.

13  ꞌAw daja suhútni-un tsꞌihꞌun mba nehúhoꞌalh aítꞌoh.
14 ꞌEt njan nyudúsni nyoonne Sizi kꞌunꞌa ꞌuninzunne ꞌet whuz unꞌa si 

cha netso whudilhdzulhne buYakꞌusda ootsꞌun teni nusdzun, ꞌet hoontsꞌi 
ndunne Lizwifne whuchꞌaz yáhalhduk. ꞌInkꞌez cha Moses ooghuni 
ꞌukꞌunusguz-i ꞌinkꞌez Yakꞌusda be nus hóoꞌenne ꞌukꞌunuhúyuzguz-i cha 
sba ꞌalhaꞌ ꞌuntꞌoh.

15 Ndunne yaidlánne unzoo kꞌus ntsiꞌ inleꞌne tsꞌiyawh dunahudutádulh 
Lizwifne buba ꞌalhaꞌ hoontꞌoh, whuz unꞌa si cha Yakꞌusda sba ꞌalhaꞌ 
ꞌuntꞌoh.

16  ꞌEt huwa si ꞌahoolhyiz Yakꞌusda tsꞌun ꞌinkꞌez dune cha tsꞌun neyo tsꞌe 
oogha tꞌetsꞌoninzun-i r ꞌi gha tsꞌihꞌun unꞌa oostꞌeꞌ hukwa ꞌustꞌen.

17 ꞌEt lhat nawhudizut Jerusalem whuchꞌoh ꞌistꞌen inleꞌ whe sulh 
whutꞌenne ba ndai sooneya buba lhunayostꞌai-i butsꞌu naítisꞌai ꞌinkꞌez 
Yakꞌusda tsꞌun loodel kꞌut ꞌudutáskꞌun wheni whuz naoozúsja.

18  ꞌEt bulugliz whucho Lizwifne bubunaꞌudeh kꞌunꞌa lhaóodusdla inleꞌ. 
ꞌEt whutoh ndustꞌen whe suhanꞌen. ꞌAw dune ꞌilhozdil ꞌinkꞌez ꞌaw lhtsꞌu 
déꞌhadulh iloh inleꞌ.

19 ꞌEt la whulohne Lizwifne Asia yun kꞌut whutꞌenne cha ꞌet hudilhtsꞌi 
ꞌenne mbut nehóodilh hubaꞌ hoontꞌoh ꞌinkꞌez schꞌaz yáhoolhduk 
hoonliyaz whe sdulhyoh ꞌúhintꞌoh de.

20 Kꞌus ndunne te nyodóniꞌ ndet whe nintaꞌ nustꞌén-un sghu náháhóonꞌai 
bunahíyilh-un but susyin whe,

21 ꞌet hoontsꞌi ꞌilhoghun za la disniꞌ nahíyilh-un but susyin whe, ‘Yaidlánne 
dunahudutádulh sba ꞌalhaꞌ hoontꞌoh,’ ꞌet huwa ꞌandit dzin ꞌet sba nahinyeh.”

22  ꞌEt Felix ndai la Sizi kꞌunꞌa ꞌuntꞌoh-i ghun soo tꞌeóoninzun. ꞌEt Paul 
yuba nahooyeh hukwa lheꞌnízun inka ubúlhni, “Kꞌat le lhuganne moodih 
Lysias whusaínya de la mba nahoosyeh.”

23  ꞌEt la Paul neilhchuk-un yughunli-un ꞌulhni, “ꞌAhoolhyiz ooghinli 
hoontsꞌi, ꞌon nusyaz kꞌúneꞌ ootꞌen whute ookꞌekoone hitsꞌú kꞌunaoodulh 
ꞌinkꞌez ye ndunidzit-i be higholeꞌ ha.”

Paul Felix ꞌinkꞌez Drusila bubut nenínya
24 ꞌEt la dzoh lhat dzin inleꞌ whe Felix duꞌat Drusila bulh whúsainꞌaz, 

ꞌen cha Lizwif ꞌuntꞌoh. ꞌEt la Paul hikunáwhulhꞌaꞌ, ntsꞌenꞌa la Christ ooba 
ꞌálhaꞌ ꞌuntꞌoh-un ꞌet huwun bubulh yálhduk, ꞌet la huyoozílhtsꞌai.

25 ꞌEt hoontsꞌi Paul, be tsꞌihꞌun unꞌa ꞌuhoontꞌoh-un, ꞌinkꞌez whenichꞌoh 
khutsꞌudli-un cha, ꞌinkꞌez neba nahutideh dzin whusáwhutiltsꞌulh de 
huwun whúbunoolhtun hukwaꞌ utni. ꞌEt la Felix nílhjoot ꞌinkꞌez utni, 
“ꞌAwet ꞌandit naindalh, doo cha la nkanaꞌdoosniꞌ sghá whultsꞌut de.”

26  ꞌEt yalhduk whutoh la, “Khun tilah Paul sooneya sgha óoꞌalh, ꞌet la 
oolanadoosnih,” ninzun. ꞌEt huwa za lhghunsul yukaꞌdunih ꞌinkꞌez yulh 
yálhduk.

27 Nat yus kꞌut naoodizut inleꞌ la, Porcius Festus huyúlhni-un, ꞌen Felix 
yun moodih kꞌenádija. Felix ꞌen la Lizwifne dune unzoo donózin ninzun 
ꞌet huwa za Paul ꞌaidilhꞌai.

Paul lerwe ꞌukꞌenus díztiꞌ-un but neóoyaꞌ-un yutsꞌu húkwaꞌ utni

25  1 ꞌInkꞌez tat dzin inleꞌ Festus yun moodih Judea yun kꞌut tsꞌe 
oozya. ꞌEt la keyoh Caesarea whédinya ꞌinkꞌez Jerusalem tsꞌe 

oozya.
2  ꞌEt la lubret ꞌukꞌenus díztiꞌ-un ꞌinkꞌez Lizwif bumoodihne Festus tsꞌu 

hoozdil whe Paul hichꞌaz yálhduk ꞌinkꞌez Festus highu tédudlih,
3  Paul Jerusalem tsꞌe naitoolhꞌaꞌ hukwaꞌ hunínzun ꞌet whe dula ꞌooneh 

huyúlhni, ꞌonilha highun lhaóodinla ꞌoh whuya uyalh de ꞌet hituzilhghelh 
ꞌet wheni.

4 ꞌEt Festus utni, “Paul Caesarea ꞌet ꞌadinꞌai-un unli whe ꞌuntꞌoh. ꞌEt 
sichꞌoh cha ꞌaho ꞌet whuz natísdalh.

5 Inka nohmoodihne sulh náhutoodilh ꞌet la hichꞌaz yaóolhduk Paul 
nintaꞌ ꞌuntꞌen-un hoonli de,” ubúlhni.

6  ꞌEt whunizyat dzin atꞌen ꞌet butoh nadaꞌ ꞌet ꞌinkꞌez Caesarea tsꞌe 
whenya. ꞌEt ꞌom bun ꞌawet dune ba nahidilh-un hukwꞌétlꞌadidaꞌ ꞌinkꞌez, 
“Paul daháyolhtelh,” ubúlhni.

7 ꞌEt Paul danínya whe Lizwifne Jerusalem tsꞌe haíndilne higha óozdil 
ꞌinkꞌez lhat-un hooncha ꞌet nintaꞌ ꞌuntꞌen huyúlhni whe hichꞌaz yálhduk 
ꞌaw tsꞌihꞌun ꞌalhaꞌ hutni huhoolhtselh aítꞌoh.

8  ꞌEt hoontsꞌi Paul duba yanalduk whe ꞌuyúlhni, “ꞌAw Lizwifne be buba 
nahisda-i cha, ꞌinkꞌez bulugliz whucho cha, ꞌinkꞌez Romanne bulerwe cha 
butsꞌun cha ninta lheꞌustꞌel.”

9 ꞌEt Festus Lizwifne soo cho soo nubanaꞌa inka Paul yoodulhkut, 
“Jerusalem tsꞌe ndi hiye nchꞌaz yálhduk-i, ꞌi gha whuz sbut tanyin hukwaꞌ 
ninzun eh?”

10 Paul utni, “Njan lerwe ꞌukꞌenus díztiꞌ-un dichꞌoh nahíyilh-un, ꞌet mbut 
susyin ꞌet sba nahoodeh hubaꞌ ꞌustꞌoh. Lizwifne butsꞌun nintalheꞌústꞌel 
nyunchꞌoh soo cho tꞌeoonínzun.

11 ꞌEt be ba nahisda-i kꞌunusyuz de kꞌus hoonliyaz hukwꞌelha daóosah 
hubaꞌ hoontꞌoh-un ꞌusja de, ꞌaw whuchꞌa neꞌóostꞌen aítꞌoh. ꞌEt ꞌaw daja soo 
útni-un ꞌalha lheꞌhóotꞌoh de ꞌaw dune butlꞌasóolhtelhne hooloh. Lerwe 
ꞌukꞌenus díztiꞌ-un ꞌen but neóosyaꞌ ꞌet ntsꞌu húkwaꞌ dusni.”

12  ꞌEt Festus dugha utníne naboodalkut hukwꞌelhꞌaz, ꞌet Paul ꞌulhni, 
“Lerwe ꞌukꞌenus díztiꞌ-un but netányalh-un hukwaꞌ ninzun ꞌet huwa lerwe 
ꞌukꞌenus díztiꞌ-un, ꞌen la but neóonyaꞌ!” yúlhni.

Festus Lerwe Agrippa ꞌen Paul ghun yulh yálhduk
13  ꞌAw saꞌ iloh hukwꞌelhꞌaz Lerwe Agrippa huyúlhni-un ꞌinkꞌez tsꞌeke 

yúlh naꞌas-un, Bernice huyulhni-un cha,
Caesarea tsꞌe hoozꞌaz Festus kꞌeke hidutatnelh wheni.

14 ꞌAwet lhat dzin hankeꞌ hukwꞌelhꞌaz Festus Lerwe Agrippa Paul ghun 
dáhoontꞌoh tsꞌiyawh yulh náhoolnuk, “Njan ꞌawhuz ꞌilhoghun ꞌadinꞌai-un 
ꞌet usda, ꞌen la Felix ꞌayanꞌai ínleꞌ.

15 ꞌInkꞌez Jerusalem tsꞌe oozúsya whe Lizwif lubret ꞌukꞌenus diztiꞌne 
ꞌinkꞌez butso whudilhdzulhne cha hichꞌaz yálhduk ꞌinkꞌez datítsah huba 
ooba nahoosyeh ha stsꞌu téhududlih.

16  ꞌEt hoontsꞌi ubudusni, ‘Romanne bukꞌunꞌa ꞌet ndúhoontꞌoh, dune nintaꞌ 
ꞌuntꞌen dáhni-un ꞌudechoo yuchꞌaz yálhdukne bubut inyin ꞌinkꞌez bubut la 
laꞌdootniꞌ hubaꞌ hoontꞌoh ꞌaw ꞌet de za ooba nahutideh.’ ”

17 ꞌEt whusahándil whe ꞌom bun ꞌahoh dune ba nahudeh-un, ꞌet 
nátlꞌadisdaꞌ ꞌinkꞌez, ‘Nyoon dune daháyolhtelh,’ ubudúsni.

18  ꞌEt yuchꞌaz ditnine dodindil tube laꞌ hidóniꞌ nuszun whe ꞌaw daja 
lhuhidínel.

19 Lizwif dulugliz huwun ꞌinkꞌez ꞌilhoghun dune Sizi huyúlhni-un dazsai 
inleꞌ ꞌet hoontsꞌi Paul utni, ‘Khuna,’ ni. ꞌOh huwun za lhdulhyoh ꞌuhuditniꞌ.

20 ꞌAw whe náhosꞌalh tsꞌe hooloh njan ꞌuwhutni-un huwun, inka Paul 
oodaskut, soo tilah Jerusalem tsꞌe tooyaꞌ ꞌet nahíyilh-un but ootáldzih 
huba.

21 ꞌEt Paul butsꞌu húkwaꞌ daniꞌ ꞌadodoolhꞌaꞌ ꞌinkꞌez lerwe ꞌukꞌenus díztiꞌ-
un, ꞌen duba nahooyeh ni, inka lerwe ꞌukꞌenus díztiꞌ-un, ꞌen tsꞌun tísꞌalh 
ꞌet whutsꞌun ꞌadooꞌaꞌ dusni,” ni Festus.

22  ꞌEt Agrippa Festus ulhni, “Ndun dune sichꞌoh ootuzastsꞌilh hukwaꞌ 
nuszun,” yúlhni.

ꞌEt Festus utni, “Bunde la oozólhtsꞌaiꞌ,” yúlhni.
23  ꞌEt ꞌom bun Agrippa Bernice bulh soo buba hodílhtiꞌ whe 

whusahánꞌaz. ꞌEt lhugan moodihne ꞌinkꞌez keyoh whumoodihne cha 
dune ꞌilhodulh-un ꞌet bulh dahánindil. ꞌEt Festus, “Paul daháyolhtelh,” 
ubúlhni, inka dáhinilhti.

24 Festus utni, “Lerwe Agrippa ꞌinkꞌez nohni dune njan dilhtsꞌine 
tsꞌiyawh ndun dune nulhꞌen. Lizwifne njan ꞌinkꞌez Jerusalem cha sulh 
náwhuhulnuk whe Paul tankꞌús neꞌustꞌen, hutni. Soo tube cho ꞌuhutni, 
ꞌaw khoonaꞌ huba lheꞌítꞌoh.

25 ꞌEt hoontsꞌi ꞌaw tankꞌus neꞌustꞌen-un hukwꞌelha daóotsah-un ooghu 
nalhuwhúsꞌal ꞌinkꞌez dichꞌoh lerwe ꞌukꞌenus díztiꞌ-un yutsꞌu húkwaꞌ daniꞌ 
ꞌet huwa ꞌen ootsꞌítisꞌalh.

26  ꞌEt lerwe ꞌukꞌenus díztiꞌ-un ootsꞌo kꞌetisgus hoontsꞌi ꞌaw Paul whe 
tankꞌus ꞌuja-un tsꞌihꞌun ooghun nálhuwhúsꞌal. ꞌEt huwa njan nohbut 
nenústi, nyun soo Lerwe Agrippa mbut nenústi, khun si hoonli ooghun 
náwhuhꞌai de, ꞌet la ꞌukꞌehóosges.

27 ꞌAw ndun dune hoonli ooghun nalhtsꞌoohóoꞌal whe whuz whe tsꞌálhꞌaꞌ 
de ꞌaw tsꞌihꞌun sba lheꞌhóotꞌoh.”

Agrippa oobut ꞌet Paul duba yanalduk

26  1 ꞌEt Agrippa Paul ulhni, “Duba yanatalduk ꞌet ngha 
óonusꞌai.” Paul dudilne ꞌinkꞌez duba yanawhénilduk whe 

ndutni,
2  “Lerwe Agrippa, Lizwifne lhat-un skꞌehúhoonla-un huwun, sichꞌoh 

mbut duba yanatizduk ꞌandit dzin sgha óoninꞌai ꞌet huwa tube sbaꞌ hóolya 
nuszun.

3  ꞌEt njan ꞌalhaꞌ hoontꞌoh nyunchꞌoh soo tꞌeóoninzun ntsꞌenꞌa la Lizwif 
dukꞌoh tsꞌe dune hinli ꞌinkꞌez huwulh dulhyoh ꞌuhudutni ꞌoh cha ꞌet huwa 
soo cho soo zólhtsꞌaiꞌ-un ntsꞌu húkwaꞌ dusni.

4 Usóol daꞌ whutsꞌun ntsꞌenꞌa la yinka susda-un Lizwif tsꞌiyawh 
tꞌéhonínzun soo ꞌudéchoo whutsꞌun sichꞌoh skeyoh ꞌinkꞌez Jerusalem cha 
ꞌoh za dune usdli ꞌet tꞌéhonínzun.

5 ꞌUdechoo whutsꞌun soo ꞌukꞌenus dulugliz hukwꞌun néꞌutꞌenne, 
Phariseene, ꞌenne bubulh dísdoh ꞌet tꞌéhonínzun ꞌet huwa hukwaꞌ 
huninzun de ꞌet daꞌ slaꞌhudooniꞌ ooleꞌ.

6  Ndai la Yakꞌusda netsodáꞌne butsꞌú yoozi-i, si cha ooká tse hóosdli ꞌet 
huwa ꞌandit njan ootázdzih ha mbut susyin.

s 26:7 Ndunne whunizyat ꞌon ꞌat nawh didowhne, ꞌenne Jacob buzkehne ꞌuhantꞌeꞌ. 
Lizwifne, ꞌenne ndunne butsꞌu hahánde wheꞌ hintꞌoh. 

7 Whunizyat ꞌon ꞌat nawh didowhne dune, s ꞌenne ndi khuni butsꞌú 
yoosdzi bugha ítaltsꞌulh ꞌet hukwa tse huhooli dzin ꞌinkꞌez ꞌulhdzis whulh 
Yakꞌusda tsꞌu téniꞌ ꞌuhunilhdzun-un whutoh ꞌinkꞌez lerwe díntiꞌ-un, ndet 
la ndunne Lizwifne, hukwa tse húhooli-un si cha hukwa tse hoosdli, ꞌet 
hukwa skꞌehúhoonꞌai.

8  ꞌEt ndet huwa nohba ꞌalhaꞌ hotꞌeꞌ aítꞌoh njan Yakꞌusda yaidlánne 
dunabudile-un huwun?

9 Ndun Sizi Nazareth whutꞌen-un tsꞌiyantsuk whe oochꞌaz dosni nuszun 
ínleꞌ.

10 Jerusalem ꞌet ndustꞌen inleꞌ, lubret ꞌukꞌenus díztiꞌne stlꞌaháhonꞌai whe 
lhane Yakꞌusda oochꞌeꞌne abisdla ꞌinkꞌez yahitádla wheni buba nahisda 
whe, si cha buchꞌaz dasniꞌ.

11 Si ꞌudusni huwa lugliz totsuk dune dzoh nubuhulhdeh Sizi Gri hichꞌaz 
naóolꞌah hukwaꞌ busꞌen. Whuz tube bubulh húnuzchꞌe kꞌet nilhdzaꞌ keyoh 
hoontsꞌi bubúnunúsya dzoh nubutisdzut ha.”

Paul Sizi tsꞌun dudzi náhundunizꞌai-un hukwꞌu náwhutilnuk
12  “Njan ꞌet wheni lubret ꞌukꞌenus díztiꞌne stlꞌahóhonꞌai inka Damascus 

tsꞌe tísya.
13  ꞌInkꞌez lerwe díntiꞌ-un, dzetniz atꞌen ꞌet ti tsꞌidulh whe kwun dultꞌoh-i 

sa anus ꞌultus-i, ꞌi dune sulh ꞌudulhne bulh nenat núdiznat.
14 ꞌEt tsꞌiyawh yun natsꞌánkat whe Hebrew kꞌunꞌa sulh yáztilhduk whe 

nduwhútni, ‘Saul, di ha ꞌintꞌen, dzoh nusílhdzut? Mbe la tutsus nulé-un 
ookꞌúnulheꞌzintꞌen de nyunchꞌoh za dzoh nunáꞌdudutaldzut,’ súlhni.

15 ꞌEt ooduskut, ‘Moodihti mbe inli?’ dúsni. ‘Si Sizi ꞌustꞌoh. Si ꞌusilhꞌen 
sezínla.

16  ꞌEt hoontsꞌi dudinyaih ꞌinkꞌez sinyin, njan nyunalhtsꞌet hasya 
sba ꞌintꞌen nyutiselh ha. ꞌAndit dzin sanꞌen ꞌinkꞌez ꞌudun cha nus de 
whúnyuntistun, ꞌet cha huwun ꞌuyoonne ubudóniꞌ.

17 Lizwif ꞌinkꞌez ꞌudun yun kꞌut whutꞌenne, ꞌenne butsꞌun ꞌúnyutisꞌalh. 
Dzoh nunyotilhdzut ꞌet hoontsꞌi nlaꞌtistꞌelh.

18 Whúbuntalhtun ntsꞌenꞌa la tsálhgus yáhahudutidulh ꞌinkꞌez hootꞌen-un 
nehútidulh ꞌinkꞌez ꞌantsꞌi hitánꞌen leꞌhuja de Satan uboontúnne Yakꞌusda 
tsꞌun ꞌunáhutilyalh. ꞌEnne si buba ꞌalhaꞌ ꞌustꞌoh huwa bulubeshi bubunaitidoh 
ꞌinkꞌez Yakꞌusda ba ꞌudun nebuninlane butoh ꞌet bugha óotaltsꞌulh,’ súlhni.

Paul dude ꞌutꞌen kꞌoh huwu yalhduk
19 “ꞌEt huwa, Lerwe Agrippa, njan ndus de kwun diznukw-un ꞌinkꞌez 

whudastsꞌo-un ꞌaw whudulhyoh lheꞌúsnel.

20 ꞌUdechoo Damascus ꞌet ꞌinkꞌez Jerusalem cha ꞌet hukwꞌelhꞌaz Lizwifne 
buyun kꞌut ndulcho whe, ꞌudun yun kꞌut whutꞌenne butoh cha, dudeni 
nahondunooleh hubaꞌ hoontꞌoh ꞌinkꞌez Yakꞌusda tsꞌu náhoolyeh ꞌinkꞌez 
dudzi náhondunizdla tsꞌe whuz unꞌa za neꞌhóotꞌen, ubudúsni.

21 ꞌEt njan huwa lugliz whucho ꞌustꞌen whe Lizwifne suhílhchoot ꞌinkꞌez 
sozoolhghelh hukwaꞌ hítꞌen.

22  ꞌEt ꞌoh daꞌ ꞌandit dzin whutsꞌun Yakꞌusda slaꞌítꞌen. ꞌInkꞌez ꞌandit njan 
nohbut susyin tsꞌiyanne dósniꞌ ha, telꞌenne cha ꞌinkꞌez díztiꞌne cha. ꞌInkꞌez 
daja dusni-un Yakꞌusda be nus hóoꞌenne ꞌinkꞌez Moses cha daóotanelh 
hutni-un, ꞌet za ꞌuwhudúsni.

23  Christ ꞌen dzoh nutizut ꞌudéchoo dune utinilh, datítsah, ꞌinkꞌez ꞌilhiz 
dunadutádalh whuz unꞌa ooneh hubaꞌ hoontꞌoh. ꞌEt whe la Lizwif ꞌinkꞌez 
ꞌudun yun kꞌut whutꞌenne hudutijih. ꞌAntsꞌi be hootꞌen-un leꞌhooja, ꞌi be 
ndi tsálhgus hiyáhanadutidulh.”

24 ꞌEt Paul whuz unꞌa laꞌ dutni whe, ꞌet Festus yúlh dilhtulh, “Paul nyeni 
hoolel! ꞌon nus hodilꞌeh kꞌet, nyeni hooloh suliꞌ!”

25 ꞌEt Paul utni, “Festus díztiꞌ-un ꞌaw seni hooloh iloh, ndi khuni be 
yásduk-i, ꞌi khuni ꞌalhaꞌ ꞌuntꞌoh-i ꞌuntꞌoh ꞌinkꞌez tsꞌihꞌun unꞌa ꞌudusni.

26  Lerwe Agrippa soo tsꞌet whucho nyudúsni, nyunchꞌoh cha soo 
tꞌéooninzun hoonliyaz ntsꞌoh te neꞌwhustꞌen soo tsꞌiyawh nyunalh 
ꞌúhootꞌen, ꞌaw whunistꞌi whe ꞌet ndulhúhootꞌel.

27 Lerwe Agrippa, Yakꞌusda be nus hóoꞌenne khuni ꞌukꞌunuhúyuzguz-i 
mba ꞌálhaꞌ utni eh? Tꞌéoonúszun mba ꞌálhaꞌ whutni.”

28  ꞌEt Agrippa Paul ulhni, “ꞌAndit ꞌatsulyaz ꞌet ꞌankwꞌus Sizi Gri uniyálh-
un susílhtsi.”

29 ꞌEt Paul utni, “Dawhulduk kꞌus dawhuldzoh nyun cha ꞌinkꞌez mbene la 
soo zílhtsꞌaine tsꞌiyawh sundulhtꞌoh uncha nuszun whe nohba tenadusdli. 
Ndi lhuztih tlꞌool be suzghel-i, ꞌi za nohba ooka lheꞌnúszun.”

30 ꞌEt ꞌawet lerwe, ꞌinkꞌez yun kꞌut moodih, ꞌinkꞌez Bernice, ꞌinkꞌez 
ꞌuyoonne cha tsꞌiyawh dunahudidil,

31 ꞌet whenáhidil hukwꞌelhꞌaz ꞌulhodútni, “Ndun dune ꞌaw hoonli 
hukwꞌelha datítsah kꞌus ꞌadutiꞌalh-un lheꞌínel.”

32  ꞌInkꞌez Agrippa Festus ulhni, “Ndun dune lerwe ꞌukꞌenus díztiꞌ-un 
yubut ooyin-un hukwa lheꞌdínel de, ꞌudaꞌ daꞌ oolanazditni óoleꞌ.”

Paul Rome tsꞌe whehúyalhti

27  1 ꞌEt ꞌawet lhgha ꞌúhudija whe Italy tsꞌe luwel be uztóokeꞌ hutni. 
Inka Julius huyúlhni ꞌen Roman lhuganne moodih unli, nyoonne 

lhuganne, ꞌenne lerwe díztiꞌ-un ooduneꞌne lhuganne ubuhútni, ꞌen Paul 
ꞌinkꞌez ꞌuyoonne ꞌadinlane cha, Julius ꞌen hitlꞌábanla.

2  Tsꞌi cho, keyoh Adramyttium tsꞌe haínkez, ꞌi Asia tsꞌe yatoo ba tsꞌi 
yanákuk-un whutunutíkwus, ꞌi be tsꞌándil ꞌinkꞌez ꞌawet uztizki. ꞌIlhoghun 

t 27:9 ꞌEt soo dakꞌet ꞌuhoontꞌoh. 

dune Aristarchus huyúlhni-un, ꞌen keyoh Thessalonica Macedonia yun 
kꞌut whuzꞌai tsꞌe whuz de haínya, ꞌen cha nebulh ꞌúja.

3  ꞌOm bun ꞌet ꞌawet keyoh Sidon tsꞌe tsꞌozki. Julius ꞌen Paul tsꞌun unzoo 
dukꞌekene nabootꞌen ha ꞌet yugha óoninꞌai, ndai la ye ndunindzit-i higha 
óolelh ꞌet wheni.

4 ꞌEt whuchꞌa tsꞌuzki whe nedudiztsꞌi ꞌet whuchꞌa noo Cyprus ꞌi ooꞌih 
lhutsꞌúzki.

5 Yatoo Cilicia ꞌinkꞌez Pamphylia huyúlhni ꞌohwhi hukwꞌu tsꞌoozki 
ꞌinkꞌez keyoh Myra, ꞌet Lycia yun kꞌut whuzꞌai, ꞌet yatsꞌúzki.

6  ꞌEt nyoon lhuganne moodih tsꞌi cho keyoh Alexandria tsꞌe haínkez-i, 
Italy tsꞌe tíkwus, ꞌi ye néanla.

7 Lhat dzin ꞌet nánilhtsa za tsꞌikelh tube huwa whulnaꞌ whe tsꞌikelh. ꞌEt 
ꞌudekꞌez keyoh Cnidus ꞌet whuzih lhutsꞌúzki. Nedudiztsꞌi huwun ꞌaw ꞌá 
uztookeꞌ aitꞌoh. ꞌEt huwa nus si noo cho Crete huyúlhni ꞌi ootsꞌun ꞌútsꞌuja, 
Salmone huwhútni, ꞌoh whuya lhutsꞌúzki, ꞌinkꞌez noo ooꞌih za tsꞌutꞌen 
whe,

8  no whuzih za tsꞌíkelh, tube huwa whulnaꞌ whe Tlꞌoh Dizghel 
huwhútni-un, ꞌet keyoh Lasea huwhútni-un, ꞌet huwu nilhdzaꞌ iloh, ꞌet 
yatsꞌúzki.

9 ꞌEt saꞌ whe ꞌet ꞌuzdáltsꞌiꞌ. ꞌEt ꞌawet Lizwifne soo húhooni-un dzin ꞌet 
cha ꞌudaꞌ whengho dizut, tube huwa ꞌóodli-un whudizulh nutsꞌúke huba. t 
Inka Paul bugha dániꞌ whe njan ndúbuhni,

10 “Dunene ꞌawet njan whutsꞌun tube huwa ꞌoodli tileh. Tsꞌi cha ꞌinkꞌez be 
yuzdla-i cha nintaꞌ titꞌelh, ꞌinkꞌez whulohne cha yaitádlah wheꞌ hoontꞌoh.”

11 ꞌEt hoontsꞌi nyoon lhuganne moodih Paul yuba ꞌalha lheꞌdusnih. Tsꞌi 
niz tsꞌe usda-un, ꞌinkꞌez tsꞌi oochꞌeꞌ yinlí-un, ꞌenne za hiba ꞌálhaꞌ utni.

12  Nyo hudilhtsꞌí-un khit hudutáltsꞌilh huba nekꞌeꞌ hootꞌoh. Inka nyoonne 
dune kꞌus lhane, ꞌenne nus hutikelh hukwaꞌ huninzun, sooꞌ hutinelh de 
keyoh Phoenix tsꞌe hutikelh hutni. ꞌEt noo cho kꞌut tlꞌoh whucho whuzꞌai, 
yándzuz nilhtsꞌi ꞌinkꞌez nus nilhtsꞌi cha chꞌa whuꞌih whuzꞌai, ꞌet khit 
hutileh hukwaꞌ huninzun.

Yatoo kꞌut whudutilhtsꞌut
13  ꞌEt nánilhtsulyaz yandzuz tiztsꞌi ꞌinkꞌez nyoonne dune sooꞌ hutinelh 

huninzun inka tsꞌi bulh too usꞌai-i too hanahayanꞌai ꞌinkꞌez nus huzki 
ꞌinkꞌez noo cho Crete ꞌi soo oozih kꞌut za hutizki.

14 ꞌEt ꞌaw lhotuszit whuza nilhtsꞌi ulhtus, ndaz danus huyúlhni-i, noo soo 
ootsꞌu haíntsꞌi whe tiztsꞌi.

15 Tsꞌi udilhtsꞌuk whe ꞌaw nilhtsꞌi dulhyoh uztookeꞌ aítꞌoh suliꞌ. Inka 
hukwaꞌ tsꞌutꞌen-un ꞌetsul ꞌutsꞌuja ꞌinkꞌez whute nilhtsꞌi be uzdutílhduz.

16  ꞌUyoo nooyaz Clauda huyúlhni-i, ꞌi ooꞌih tsꞌánki, ꞌet ꞌankwꞌusyaz nebaꞌ 
hóntꞌeꞌ. ꞌEt soo ꞌuznutꞌen whe tsꞌiyaz dézdiltꞌi-i dutsꞌo tsꞌúlhtsi,

17 ꞌinkꞌez detsꞌántan. ꞌEt tsꞌi cho tlꞌoolh be oonaneꞌtsꞌuzguz. Luwel 
nanáhayanla, Lybia ꞌoh ho taba deskꞌut ꞌinkꞌez teh whudutle ꞌi 
hikꞌétalulh ꞌet whe hunuljut ꞌet huwa. ꞌInkꞌez ꞌantsꞌi nilhtsꞌi be 
uzdildus.

18  Whéwhunujut whe nilhtsꞌi zaꞌ whutꞌen inka ꞌom bun tsꞌi be usdla-i 
ooloh táwhehinilhdil.

19 ꞌEt doo cha whulh tat dzin nyoo tsꞌi bet be neꞌwhutꞌen-i cha 
whenichꞌoh tatsꞌálhdil.

20 Lhat dzin inleꞌ ꞌet sa cha ꞌinkꞌez sum cha ꞌaw lhtsꞌísꞌen ꞌinkꞌez whuz 
tube nílhtsꞌi zaꞌ whutꞌen. ꞌEdekꞌez ꞌawet uzdutijih-un whulanízdunande.

21 ꞌEt saꞌ whe dune ꞌaw lheꞌhusꞌal whe Paul butoh usyin ꞌinkꞌez ubúlhni, 
“Dunene soo sólhtsꞌaiꞌ hubaꞌ hoontꞌoh, noo cho Crete ꞌaw whuchꞌa tsꞌookeꞌ 
huba lheꞌhóotꞌoh. ꞌEt ꞌutsꞌúja de, ꞌet de daꞌ ꞌaw hoonli nechꞌa ninta 
lheꞌoostꞌel ꞌinkꞌez nintalheꞌtsꞌílel ooleꞌ daꞌ.

22  ꞌEt hoontsꞌi ꞌandit nohghu tédusdlih, nohdzi ulhtus cho ulhꞌi! ꞌAw 
nohtoh ꞌilhoghun hoontsꞌi dálhtisa, tsꞌi za nintaꞌ titꞌelh.

23  Yakꞌusda oochꞌeꞌ usdli-un, ꞌinkꞌez ooba neꞌustꞌen-un, ꞌen ꞌulhdzis daꞌ 
oolizas ꞌen szih be hóodiltsai

24 ꞌinkꞌez utni, ‘Paul whéniljut iloh! Lerwe díztiꞌ-un oobut tanyin wheꞌ 
hoontꞌoh, ꞌinkꞌez Yakꞌusda nyudántsꞌo whe ye únzoo-i, ꞌi gha la nyulh 
dédilhtsꞌine yalhotásdla.’

25 ꞌEt huwa dunene nohdzi ulhtus cho ooleꞌ! ꞌEt sba ꞌálhaꞌ hoontꞌoh 
ntsꞌenꞌa la Yakꞌusda ꞌusúlhni, whuz unꞌa la ꞌuhótꞌeꞌ.

26  ꞌEt hoontsꞌi ꞌilho nooyaz kꞌut ꞌet yázdutaldus.”
27 ꞌAwet nat lisman inleꞌ ꞌet Adria yatoo kꞌut ꞌawhuz uzdildus. ꞌEt tuzniz 

atꞌen nyoonne tsꞌi bet ꞌutꞌenne yun enghoh ꞌutsꞌutꞌen huninzun.
28  Tlꞌoolh ndaz-i huyé dinguz ꞌinkꞌez tahúyanꞌai. ꞌEt nahuhoonꞌai 

tube takhulh 120 feet ꞌet taꞌdikhulh. ꞌEt hukwꞌelhꞌaz ꞌet doo cha za 
whundunaꞌhoolhdzai, ꞌet 90 feet taꞌdikhulh.

29 Tse kꞌehítalꞌulh-un whéznuljut inka dunghi tsꞌi bulh too usdla-i, ꞌi tsꞌi 
niz tsꞌe taháyanla ꞌinkꞌez soo ꞌa úncha yulhkai húninzun.

30 Tsꞌi bet ꞌutꞌenne neghu déhahunoolꞌilh hukwaꞌ hútꞌen. Tsꞌiyaz 
tahítitelh ꞌinkꞌez tsꞌi bulh too usdla-i nus tahítilelh nahahoolhꞌi.

31 ꞌEt Paul nyoonne lhuganne ꞌinkꞌez bumoodih cha ubúlhni, “Ndunne 
dune ꞌutꞌenne ꞌaw tsꞌi be lhódiltsꞌih de, ꞌaw doohjih aítꞌoh.”

32  Inka nyoonne lhuganne tlꞌoolh kꞌuhiníntꞌaz ꞌinkꞌez tsꞌiyaz hiladitni.
33  ꞌAwet yutílhkalh whe Paul ubúlhni, “ꞌUhooꞌalh, ꞌawet nat lisman 

hubalhꞌeꞌ ꞌet ndúhoolyiz whe ꞌaw hoonli lhuzahꞌal.
34 Nohghu tédusdlih ꞌahꞌalh! ꞌEt whutꞌaz dutihjih wheꞌ hoontꞌoh. 

Nohtsighaꞌ ꞌilho hoontsꞌi nintalhdutáskwus.”

35 ꞌEt ndudániꞌ hukwꞌelhꞌaz, Paul lhes yílhchoot tsꞌiyawh bubut Yakꞌusda 
tsꞌun, “Musi,” daniꞌ, taídanyuz ꞌinkꞌez whe ninꞌal.

36  ꞌEt budzi ulhtus násdliꞌ ꞌinkꞌez ꞌilhoghun hinli whe ꞌúhanꞌal.
37 ꞌAlhgoh 276ne tsꞌinli whe tsꞌi bez dilhtsꞌi.
38  Tsꞌiyanne soo ꞌultsuk nahítꞌal hukwꞌelhꞌaz, tsꞌi ndza ooleꞌ ha, lhes 

haníyeh-i desdzaí-i tahúyalhdil.

Deskꞌéhinki whe tatsi be tsꞌi yaijut
39 ꞌEt ꞌawet yulhkai whe tsꞌi bet ꞌútꞌenne no yun nalhúhuhóoltsulh. Tlꞌoh 

taba hoonli-un, ꞌet hotilhꞌen, sooꞌ hutinelh de whute tsꞌi yahítajooh huninzun.
40 ꞌEt inka tsꞌi bulh too yuzdla-i kꞌunuhúyuztꞌaz ꞌinkꞌez nyo ꞌawet hiladitni. 

Tlꞌoolh tsꞌi be nuhunukes-i be dintꞌi ꞌi cha kꞌunuhúyuztꞌaz ꞌinkꞌez nus luwel ꞌi 
whe náhidintsi nilhtsꞌi be no yádoldis ha. ꞌEt ꞌawet no hudutilhduz.

41 Nyo lhedli dúwhultꞌoh sai dutlé-i haínꞌa ꞌi tsꞌi yukꞌénkez ꞌinkꞌez nus 
tsꞌi bintsit dutsꞌo súliꞌ ꞌaw nuhóotnah aítꞌoh. ꞌInkꞌez niz tsꞌe ꞌet ꞌawet tatsi 
be yawhínanꞌil.

42  ꞌEt la lhuganne nyoonne ꞌadinlane hubotighan ha lhahódinla, doo ka 
la yahálhꞌil ꞌinkꞌez ninta nahoolghas.

43  ꞌEt hoontsꞌi lhuganne moodih Paul yutilhyih hukwaꞌ ninzun inka, 
“Dah,” bubúlhni. “Mbene la dune núlꞌilh tꞌéwhunínzunne, tsꞌiyawh ꞌenne 
cho tahóollhat ꞌinkꞌez no hútoolꞌilh,” bubúlhni.

44 ꞌEt ꞌonghunne, ꞌenne dzihtel kꞌus tsꞌi ootsꞌu há nidistuk-i ꞌohwhi hitꞌaz 
yahúlhꞌil. ꞌEt whuz unꞌa tsꞌiyawh dálhtsꞌinel whe yatsꞌúzdil.

Paul Malta whutꞌenne bula ꞌtitꞌelh

28  1 Soo yatsꞌúzdil ndi noo ꞌi Malta huyúlhni ꞌet tꞌetsꞌonanzin.
2  ꞌEt whutꞌenne tube netsꞌun hínzoo. Náwhewhunilhtan ꞌinkꞌez 

whuzkꞌuz. Kwun neba húdulhkꞌan ꞌinkꞌez soo cho neneꞌhulhꞌen.
3  Paul tsuz naidalhdzoo-i nus tsídule whe tlꞌughus ꞌoolhchꞌoolh-i kwun 

be nílghaz whe Paul yula súlhchꞌulh.
4 ꞌEt whutꞌenne nyoo tlꞌughus Paul yula yé dintꞌi hinilhꞌen ꞌet ꞌulhodútni, 

“Ndun dune ughan-un la ꞌuntꞌoh. Wheni neyakꞌusda, ꞌen booziꞌ, ꞌi 
ꞌahoolhyiz ꞌukꞌelháhoolhꞌi-un tsꞌútni, ꞌen hutinalh-un yughá hoꞌalh aítꞌoh, 
yatoo kꞌut dujih hóontsꞌi.”

5 ꞌEt hoontsꞌi Paul ꞌaw dálhinel whe kwun kꞌut dula yuzghat ꞌet tlꞌughus 
ꞌootsꞌahayánkat.

6  Hibasulhꞌi ꞌólkꞌet tilah kꞌus khunsul tilah nadílduz ꞌinkꞌez daóotsah. Saꞌ 
hiba ilhꞌeꞌ hukwꞌelhꞌaz ꞌaw hoonli lheꞌínel inka ꞌutsꞌun unꞌa naꞌhunudzun 
ꞌinkꞌez ndun duyakꞌusda bulh ꞌilhoghun la ꞌuntꞌoh huninzun.

7 ꞌAw bughu nilhdzaꞌ iloh ꞌet tlꞌo kꞌut whuzdla, noo kꞌut whudayi, 
Publius huyúlhni, ꞌen oochꞌeꞌ hoonli. Soo ooꞌih te ooghu dáznindil ꞌinkꞌez 
tat dzin oozih uzdáltsꞌiꞌ.

8  Publius oobá lili kꞌut sulhti dada be cha ꞌinkꞌez dubut kꞌe dzoh nuzut. 
Paul sulhtí-un, ꞌet yughu danínya ꞌinkꞌez tenadidli, yukꞌudálni, ꞌinkꞌez soo 
náꞌyinla.

9 ꞌEt ndúhooja hukwꞌélhꞌaz noo kꞌut whutꞌenne ndudáne tsꞌiyawh 
whusahándil ꞌinkꞌez ꞌenne cha soo náꞌhuja.

10 Hoonliyaz lhai netsꞌótilhdil ꞌinkꞌez uztizki whe ndai la ookaꞌ 
tsꞌuntizilh-i cha netlꞌanáhayilya.

Malta whutsꞌun Rome tsꞌe hutizki
11 Ta sanun inleꞌ hukwꞌelhꞌaz, keyoh Alexandria tsꞌe haínkez-i, ꞌi 

Lhulhutsin Lhtꞌudánkeꞌ huyúlhni, ꞌi tsꞌi khit noo kꞌut intan, ꞌi be uztízki.
12  Keyoh Syracuse huwhútni ꞌet uzninki ꞌinkꞌez tat dzin ꞌet uzdáltsꞌiꞌ.
13  ꞌEt whezdinki ꞌet doo cha keyoh Rhegium huwhútni-un whuz tsꞌoozki. 

ꞌEt ꞌom bun ꞌet nꞌaz ha tistsꞌi ꞌet nat dzin inleꞌ ꞌet keyoh whuyaz Puteoli 
huwhútni ꞌet yatsꞌúzki.

14 Whulohne ooba ꞌálhaꞌ hoontꞌohne nabutsꞌínla whe ꞌilhoh lisman ꞌet 
duzih uzdóltsꞌiꞌ nehútni. ꞌEt ꞌawet no ꞌutsꞌuja whe Rome tsꞌe tsꞌoozdil.

15 Ndunne neulhutsínkene Rome ꞌet nebulh ꞌúhudantsꞌo whe, ꞌeꞌóoket-
un, Appius huwhútni-un, ꞌinkꞌez tsꞌuztez bayoh cha tat-un ꞌutꞌalh-un 
huwhútni-un, ꞌet lheꞌhooldzoh tsꞌe whuz nedodizdil. ꞌEt Paul ubutilhꞌen 
whe, Yakꞌusda, “Musi,” yudániꞌ ꞌinkꞌez ꞌawet oodzi donáꞌuja.

Paul Rome ꞌet Sizi Gri ghun dune bubulh yálhduk
16  ꞌEt Rome tsꞌe tsꞌoozdil whe Paul whute lhugan-un ꞌilhoghun za 

yughunli whe dichꞌoh whútꞌi-un higha óoninꞌai.
17 ꞌEt hukwꞌelhꞌaz tat dzin inleꞌ whe Paul ꞌet whutꞌenne Lizwif 

dune unchane bubulh yátilhduk ha usda tsꞌe dutsꞌó toodilh ubúlhni. 
Whusahándil whe ꞌet ubúlhni, “Dunene ꞌinkꞌez sulh Lizwifne ꞌaw 
hoonli sulh didowhne buchꞌa nulhéꞌustꞌel ꞌinkꞌez netsodáꞌne bukꞌoh tsꞌe 
néꞌwhutꞌen-un ꞌoh cha whuchꞌa nulhéꞌustꞌel. ꞌEt hoontsꞌi Jerusalem ꞌet 
ꞌasodilhꞌai ꞌinkꞌez Rome whutꞌenne, ꞌenne butlꞌásahalhti.

18 ꞌEt ꞌenne suhoodalhkut ꞌinkꞌez hoonli whe níntaꞌ nustꞌen-un hukwꞌelha 
datísah sghun nálhuhuhóoꞌalh ꞌet huwa sla nahudutitnih hukwaꞌ huninzun.

19 ꞌEt hoontsꞌi Lizwifne whanchꞌaz nehúnindil ꞌinkꞌez sulh dunene ꞌaw whe 
tankꞌus unꞌa bughu yaoosduk aitꞌoh ꞌet hoontsꞌi ꞌoosneh hubaꞌ hoontꞌoh ꞌet 
huwa lerwe díztiꞌ-un oobut netísyalh ꞌinkꞌez ootsꞌu tédutisdlih.

20 Mbe la Israel ootsꞌu hainzutne hika tse hóoli-un, ꞌen sba ꞌálha ꞌuntꞌoh 
huwa ndi lhuztih tlꞌool be suzghel. ꞌEt huwa nohtisꞌelh ꞌinkꞌez nohbulh 
yátisduk-un hukwáꞌ dísniꞌ.”

21 ꞌEt nja duhúyulhni, “ꞌAw nyun nghun yun kꞌut Judea whutsꞌun 
ꞌudustlꞌus netsꞌó tlꞌalhúhusdloh, ꞌaw neulhutsinkene cha whuz de 
haíndilne cha nyun hoontsiꞌ kꞌunꞌa nghu yalhuhulhduk.

22  ꞌEt hoontsꞌi daja dutanelh-un ntsꞌu yootuzalhtsꞌilh
hukwaꞌ tsꞌuninzun. Tꞌetsꞌonínzun duneꞌne butsꞌú dintnine ndulcho whe 
yunka buchꞌaz yáhalhduk ꞌet huwa.”

23  ꞌEt Paul tsꞌun lhahódinla ndet dzin hitsꞌu tídulh-un. ꞌEt ꞌon nus 
ꞌultsukne, ꞌenne ꞌet dzin hitsꞌu whúsaindil. ꞌEt bundadaꞌ hulhgha 
whutsꞌun Yakꞌusda dune kꞌúneꞌ bulꞌen-un huwun hubodulhꞌeh. Yakꞌusda 
be nus hóoꞌenne ꞌukꞌunuhúyuzguz ꞌinkꞌez Moses ꞌukꞌunúyuzguz-i cha ꞌi 
gha Sizi buba ꞌalhaꞌ ꞌootꞌeꞌ hooleꞌ ubúlhni.

24 Whulohne buba ꞌalha dija ꞌet hoontsꞌi ꞌonghunne, ꞌenne ꞌaw buba ꞌalha 
lheꞌdusnih.

25 ꞌEt Lizwifne lhdulhyo ꞌuhudutni. ꞌEt ꞌaz náhidulh whe Paul njan 
dúbulhni, “Dalcho-i be Ndoni ꞌen Yakꞌusda be nus hóoꞌen-un Isaiah 
huyúlhni-un, yudániꞌ ndi khuni nohtsodáꞌne butlꞌaídooꞌalh ha.

26  ꞌEt utni,
‘Inyalh ꞌinkꞌez ndunne dune ndubudini,

soo cho ꞌoozúlhtsꞌai ꞌet hoontsꞌi ꞌaw tꞌeoonoohzeh aítꞌoh;
soo cho whunulhꞌen ꞌet hoontsꞌi lhozíhꞌen.

 27 Ndunne dune bubeni dútsꞌo,
dudzeh cha whudáꞌhudinla,
ꞌinkꞌez hunílhtsꞌul cha ꞌuhintꞌoh.

ꞌEt njan ꞌaw ndulhúhitꞌoh de soo daꞌ huhooꞌen,
ꞌinkꞌez ꞌuhudótsꞌo, ꞌinkꞌez bubeni cha daꞌ tꞌéoonoozeh óoleꞌ.
ꞌEt de daꞌ stsꞌun náhalhya ꞌinkꞌez daꞌ soo náꞌboosdleh, ni Yakꞌusda.’ ”

28  ꞌInkꞌez Paul ꞌudekꞌez ubúlhni, “Njan tꞌéoonohzin hubaꞌ hoontꞌoh, 
Yakꞌusda ooghuni be uzdujih-i ꞌudun yun kꞌut whutꞌenne, ꞌenne butsꞌo 
tlꞌaidanꞌai. Huyoozólhtsꞌaiꞌ la!”

29 ꞌEt Paul ꞌet ndudániꞌ hukwꞌelhꞌaz tube cho lhdulhyo ꞌuhudutni whe 
Lizwifne whenáhidil.

30 Nat yus kꞌut ꞌet Paul nyo hukwꞌelha hoolhꞌi-un ꞌet hootꞌeꞌ. Mbene la 
yughundilhne duꞌih te bubutulhꞌih.

31 Soo tsꞌet whucho Yakꞌusda dune kꞌúneꞌ bulꞌen-un, ꞌinkꞌez Sizi Gri 
neMoodihti ꞌen ghun cha dune hodulhꞌeh. ꞌAw dune whuchꞌa lhinúsyoot 
whe ndutni. 

Paul be ꞌudustlꞌus Rome tsꞌe ooba ꞌálhaꞌ hoontꞌohne butsꞌó kꞌeyanguz-i

1  1 Si Paul Sizi Gri be ꞌulhna-un, ꞌen ba za whelꞌaꞌ-un ꞌústꞌoh. Ndi khuni 
unzoo-i dune dósniꞌ huba, Yakꞌusda ꞌudun nésunilhti whe ꞌustꞌoh.

2  Tube ꞌudaꞌ whe ndi Yakꞌusda be ꞌudustlꞌus lubeshi ooghu hooloh-i, ꞌi 
Yakꞌusda be nus hóoꞌenne, ꞌenne bugha netsꞌú yoozi, ꞌinkꞌez ndi Yakꞌusda 
ooghuni ꞌi neba ꞌukꞌehíyinguz.

3  Njan Yakꞌusda netsꞌú hoozi-un duYeꞌ ghun, ꞌen Sizi Gri neMoodihti 
ꞌuntꞌoh. ꞌEn lerwe David ye kédinzut. ꞌEt huwa dune ꞌúntꞌoh tꞌétsꞌonínzun.

4 Yakꞌusda cha unli. Yakꞌusda ye ulhtus-i gha dazsai ꞌinkꞌez dunadija. ꞌEt 
whe Ndoni whunénilhtan ꞌen Yakꞌusda ooYeꞌ ꞌúntꞌoh.

5 ꞌEn ye únzoo-i, ꞌi gha whelꞌaꞌ-un usdli ꞌinkꞌez ooba ꞌustꞌen. ꞌEt 
huwa khuni unzoo-i ndi yun kꞌut tsꞌiyanne dune budutásnelh highuni 
hiyólhchoot ha, ꞌinkꞌez booziꞌ gha ookꞌuneꞌ tsꞌootꞌen,

6 ꞌenne butoh nohni cha Sizi Gri ooduneꞌ sahliꞌ.
7 ꞌEt huwa Rome whutꞌenne ndi ꞌudustlꞌus nohtsꞌó tlꞌatisꞌalh. Yakꞌusda 

nohkꞌentsiꞌ ꞌinkꞌez Yakꞌusda oochꞌeꞌne a nohúlhtsi. NeBá Yakꞌusda ꞌinkꞌez 
Sizi Gri neMoodihti tsꞌun nohba tenadusdli, nohdzi dóghel ꞌinkꞌez 
Yakꞌusda ye únzoo-i nohbulh ꞌóotꞌeꞌ ha.

Paul mbene la ooba ꞌalhaꞌ hoontꞌohne Rome tsꞌe butsꞌun nutiyalh hukwaꞌ ninzun
8  ꞌUdechoo nohdutásnelh-un njan ꞌet ꞌuhoontꞌoh, ndi yun kꞌut dunene 

tsꞌiyawh nohbulh ꞌuhuditsꞌo Sizi Gri tsꞌun be ꞌalhaꞌ hoontꞌoh-i ghun. ꞌEt 
huwa nohni nohghun Sizi Gri gha sYakꞌusda nohba musi dusni.

9 Syughi ndulcho-i be Yakꞌusda ba neꞌustꞌen, ꞌuyoonne ndi khuni unzoo-i 
budúsni ooYeꞌ ghun. ꞌInkꞌez oonalh nohdúsni, nohba tenadusdli-un ꞌaw 
ꞌetsul lheꞌduzisni.

Paul Rome Whutꞌenne 
Butsꞌó Kꞌeyanguz-i

 

 

a 1:7 Mbene la Sizi Gri hikꞌúneꞌutꞌenne, ꞌenne Yakꞌusda oochꞌeꞌne hinli. 

10 ꞌInkꞌez ꞌahoolhyiz Yakꞌusda ooduskut, ꞌet nduwhútanelh hukwaꞌ 
ninzun de, ꞌet de la nohtsꞌu tóosyaꞌ.

11 Tube nohtisꞌelh hukwaꞌ nuszun Sizi Gri be ꞌutꞌen bunóh huntistun ha. 
ꞌI gha la ulhtusne oohleꞌ ꞌinkꞌez ꞌaw oochꞌaz naóolhyeh aítꞌoh.

12  ꞌAw nohni za íloh, nohba ꞌalhaꞌ hoontꞌoh-i ꞌinkꞌez si cha be ꞌalhaꞌ 
hoontꞌoh-i, ꞌi be la ꞌalhgoh nusúznootꞌi.

13  Sulhutsinke ꞌet tꞌewhunoohzeh hukwaꞌ nuszun, lhat nohtsꞌu tísyalh 
wheni lhadústꞌih ꞌet hoontsꞌi ꞌaw ꞌoosneh aitꞌoh. Ntsꞌenꞌa la ꞌuyoonne 
ꞌudun yun kꞌut whutenne dahája la, ꞌet la ndóhneh, si sgha la tsꞌiyawh Sizi 
Gri tsꞌu naóolhyeh ha.

14 Njan ꞌet ndósneh hubaꞌ hoontꞌoh, khuni unzoo-i, ꞌi Greek 
kꞌuyalhdukne ꞌinkꞌez ꞌutsꞌiz de haíndene cha, mbene la whuníhne cha 
kꞌus lhuhóonihne cha, ꞌenne hubodoosꞌeh ha.

15 ꞌEt huwa nohni Rome whutꞌenne nohtsꞌu tísyalh wheni lhadústꞌoh, ꞌet 
de la khuni unzoo-i bunóhnoostun.

Khuni unzoo-i Sizi Gri ooghun ꞌi Yakꞌusda ye 
ulhtus-i ꞌuntꞌoh, ꞌi be dune hudutijis

16  ꞌI khuni unzoo-i Christ ooghun ꞌaw hukwaya lhusdloh whe be yásduk. 
Yakꞌusda ye ulhtus-i ꞌuntꞌoh ꞌinkꞌez ꞌi gha Lizwifne kꞌus ꞌudun yun kꞌut 
whutꞌenne buba ꞌalhaꞌ hoontꞌoh de, ꞌet de hudutijih.

17 Ndi khuni unzoo-i yunénilhtan ntsꞌenꞌa la neba ꞌalhaꞌ hoontꞌoh de 
za, nintaꞌ ꞌutsꞌutꞌih-un Yakꞌusda tsꞌiyawh neba gak whutilhtselh ꞌet huwa 
tsꞌihꞌun dune tsꞌuzdliꞌ. ꞌEt Yakꞌusda be ꞌudustlꞌus ꞌukꞌunusguz ndutni, 
“Mbene la Yakꞌusda ooba ꞌalhaꞌ ꞌuntꞌohne ꞌet whe tsꞌihꞌun naꞌujane, ꞌenne 
ꞌilhiz hukhutinalh.”

ꞌUdun yun kꞌut whutꞌenne nintaꞌ huntꞌen wheꞌ hintꞌoh
18  Ndi Yakꞌusda ye hunilchꞌoh-i yunénilhtan mbene la Yakꞌusda dulhyoh 

ꞌinkꞌez tankꞌus ítꞌelhne, ꞌenne ndi khuni ꞌalhaꞌ ꞌuntꞌoh-i tꞌehinínzun 
tankꞌus ꞌuhutꞌen whe yo hinilhtꞌi. ꞌEt huwa buba nahutiyeh.

19 Ndai la Yakꞌusda beꞌ ꞌutꞌen Yakꞌusda whunénilhtan, ꞌet huwa tsꞌiyanne 
tꞌeinínzun.

20 ꞌAw Yakꞌusda yiꞌenne hooloh ꞌet hoontsꞌi dantꞌoh la tꞌehonínzun. 
Ndi yun uyínla ꞌandit whutsꞌun ndet la Yakꞌusda dátꞌen huwhunalhꞌen. 
ꞌEt huwa Yakꞌusda ꞌúntꞌoh ꞌinkꞌez ye ulhtus-i ꞌaw oola tunalhuhóoꞌoh 
tsꞌiyanne tꞌéhonínzun. Njan tꞌéhonínzun-un ꞌet huwa Yakꞌusda but huzyin 
de, ꞌaw tꞌéwhunuzúszun hudooniꞌ aítꞌoh.

21 Yakꞌusda tꞌehinínzun ꞌet hoontsꞌi ꞌaw lhehidílhtiꞌ ꞌinkꞌez ꞌaw musi 
lhuhidúsni. ꞌEt huwa ꞌantsꞌi iloh te nuni hunuzut ꞌinkꞌez tankꞌus 
ꞌuhuninzun, ꞌet huwa ꞌaw tsꞌihꞌun unꞌa kꞌus tankꞌus ꞌúhoontꞌoh-un 
tꞌehonúszun.

Rome Whutꞌenne 1

22  Whunihne dune naꞌhundunúdzun ꞌet hoontsꞌi ꞌaw tꞌehonínzun-un 
hooloh.

23  Yakꞌusda díztiꞌ ꞌinkꞌez ꞌahoolhyiz khuna hitsꞌu ténadoodli hubaꞌ 
hoontꞌoh kꞌus ꞌet ꞌukꞌeltsi ꞌuhuyulhꞌen-i dune, dutꞌai, khuna-i, ꞌinkꞌez 
tlꞌughus te, ꞌohwhi yaidláh-i ꞌuntꞌoh, ꞌi ꞌohwhi ookꞌeyiltsi-i, ꞌi hitsꞌun 
ténahududli.

24 ꞌEt huwa Yakꞌusda bula ditni hukwaꞌ huninzun kꞌunꞌa la yinka 
hudóltsꞌiꞌ. ꞌUtꞌen dutsun-i ꞌuhulhꞌen. Lhtoh duyustꞌe hukwayá hoonli hiye 
neꞌutꞌen.

25 Yakꞌusda ye tsꞌihꞌun ꞌutni-i buba ꞌantsꞌi ꞌúhoontꞌoh ꞌinkꞌez whutsꞌit-i buba 
ꞌalhaꞌ yintꞌoh. Yakꞌusda tsꞌu ténahududli hutni whe, kꞌus ndai la ꞌuyalhꞌen-i, 
ꞌi tsꞌu ténahududli. ꞌEt hoontsꞌi Yakꞌusda ꞌen za dótiꞌ hubaꞌ hoontꞌoh.

26  Yakꞌusda buba ꞌantsꞌi yúzdliꞌ ꞌet huwa Yakꞌusda bula ditni 
hukwaꞌ huninzun kꞌunꞌa la yinka hudóltsꞌiꞌ ha. Lhat-un whudutsun-
un ꞌuwhuhulhꞌen. Dune tsꞌekoo bulh Yakꞌusda wheni ꞌubinla-un, ꞌet 
whulahudutni ꞌinkꞌez whulohne tsꞌekoo dudulh tsꞌekoo ꞌenne ꞌuhulhꞌen.

27 Whulohne dune cha whuz unꞌa zaꞌ hutꞌen. Dune tsꞌekoo bulh Yakꞌusda 
wheni ꞌubinla-un, ꞌet whulahudutni. Hudízkꞌun kꞌunꞌa dudulh dune bukaꞌ 
huninzun ꞌinkꞌez hukwaya hoonli te bubulh neꞌhutꞌen. ꞌEt ndahútꞌen-un 
ꞌet huwa buyustꞌe dada za dubih, ꞌet bugha whúltsꞌuk.

28  ꞌInkꞌez ꞌaw hoontꞌum-unyaz whe Yakꞌusda ghun nuní hunoozut hukwa 
lheꞌhunízun. ꞌEt huwa Yakꞌusda bula ditni. Bubeni ntsiꞌ súliꞌ. Ntsꞌoh la 
néꞌhutꞌen-un, ꞌaw ꞌet ndoohóotꞌen huba lheꞌhítꞌoh.

29 ꞌAhoolhyiz ꞌaw tsꞌihꞌun unꞌa nulheꞌhustꞌen. Lubeshi hukwaya hoonli 
ꞌi la ꞌuhuyulhꞌen, ꞌuyoonne chꞌeꞌ haꞌ huninzun, ꞌuyoonne hundílhdaih, 
ꞌuhoolnih, dune hughan, lhehúdulh, eꞌwhuhulhtsꞌit, huhuske, dudulh 
dune tsꞌiyawh lhghu yuhalduk,

30 dudulh dune chꞌaz yáhulhduk, Yakꞌusda hitsꞌu dutni, dune ba dzoh 
ꞌúhutni, ꞌuhududíltiꞌ, duba naꞌhudzoo, ꞌahoolhyiz tankꞌus ꞌúhootꞌen 
huninzun, ꞌaw dudusneke bukꞌúnulheꞌhustꞌen,

31 ꞌaw Yakꞌusda be ꞌutꞌen tꞌehinúszun, ꞌaw dughuni lhuhuyóotun, bubulh 
dune ꞌantsꞌi buba hinli, ꞌaw dune kꞌeke nahooltselh aítꞌoh, ꞌinkꞌez ꞌaw 
telheꞌhunízun.

32  ꞌEnne dune ꞌet ndutꞌénne dahútitsah wheꞌ hoontꞌoh. Njan tꞌehonínzun 
ꞌet hoontsꞌi, whuz unꞌa za ꞌuhitꞌelh. Mbene la buba hóontꞌiꞌne, ꞌenne cha 
Yakꞌusda tsꞌihꞌun unꞌa buba nahutiyeh.

Yakꞌusda tsꞌihꞌun unꞌa dune ba nahiyilh

2  1 ꞌEt nyun ndi ꞌudustlꞌus kꞌuyailhduk soo cho dintsꞌo? Kꞌus mbe 
nohtoh dudulh dune ghu yalhduk-un tankꞌus ꞌúhutꞌen huwun, ꞌet 

dichꞌoh cha ꞌalha tankꞌus ꞌutꞌen. ꞌEt dichꞌoh cha khúyanalduk whe ꞌutni. 
Dichꞌoh cha whuz unꞌa za neꞌutꞌen.

b 2:15 Ndi khuni, ‘Neyo tsꞌe oogha tꞌetsꞌoninzun-i,’ ꞌi hoonli tsꞌihꞌun unꞌa kꞌus tankꞌus 
ꞌúhoontꞌoh-un, ꞌi gha tꞌetsꞌoninzun tsꞌutni wheꞌ tsꞌutni. 

2  Soo cho whunulhꞌen, tꞌetsꞌonínzun, Yakꞌusda tankꞌus unꞌa ꞌutꞌenne 
tsꞌihꞌun unꞌa buba nahutiyeh wheꞌ hoontꞌoh.

3  Nyun cha tankꞌus unꞌa ꞌintꞌen de, ꞌinkꞌez nyulh dune ba nahinyeh de, 
ꞌet Yakꞌusda whuz unꞌa mba nalhotisyeh ninzun eh?

4 Soo cho whunilhꞌen, Yakꞌusda lheꞌwhuldzoh ntsꞌun únzoo ꞌinkꞌez ꞌaw 
nyulhónulhchꞌe. ꞌEt ꞌantsꞌi eh mba hoontꞌoh? ꞌAwhuz eh tꞌewhunuzínzun 
Yakꞌusda ntsꞌun únzoo-i, ꞌi be nyeni nahandunonꞌah hubaꞌ hoontꞌoh?

5 ꞌEt hoontsꞌi ꞌaw ndzi nálhodunínꞌal. ꞌEt za ꞌiltsiꞌ. ꞌEt huwa ꞌon nus mba 
hootátsiꞌ. Yakꞌusda ye hunilchꞌoh-i, ꞌi be tsꞌihꞌun unꞌa dune ba nahuyeh de,

6  ꞌet whe ꞌilhone ahli whe noheꞌutꞌen gha Yakꞌusda nohba ꞌukꞌelha 
whutilhtselh.

7 Whulohne ꞌaw whutsꞌu lhodítni whe tsꞌihꞌun unꞌa ꞌuhutꞌen. ꞌEt 
duhútꞌen-un huwun Yakꞌusda budólhtiꞌ, hincha uboolhtselh, ꞌinkꞌez 
ꞌahoolhyiz dalhótisa ꞌet hitsꞌu húkwaꞌ ninzun. ꞌEt nduntꞌóhne dune 
Yakꞌusda ꞌilhiz wheni hukhutinalh-un bugha whútaꞌalh.

8  Whulohne dune kꞌúwhulhꞌaine didutchꞌoh za dukꞌoh tsꞌe neꞌhutitꞌen 
hukwaꞌ huninzun. ꞌInkꞌez khuni ꞌalhaꞌ ꞌuntꞌoh-i, ꞌi kꞌunulhéꞌhustꞌen, tankꞌus 
za ꞌuhitꞌelh. Ndunne dune Yakꞌusda tube huske whe buba nahutiyeh.

9 ꞌAw nawh lheꞌhootꞌoh whe Lizwif ꞌinkꞌez ꞌudun yun kꞌut whutꞌenne 
butoh tankꞌus za ꞌutꞌenne, ꞌenne whewhunujut whe dzoh notideh.

10 ꞌEt hoontsꞌi Lizwif ꞌinkꞌez ꞌudun yun kꞌut whutꞌenne butoh tsꞌihꞌun 
ꞌitꞌelhne, ꞌenne Yakꞌusda budutálhtiꞌ, ꞌinkꞌez hincha butilhtselh, ꞌet whe 
ꞌaw budzi lhúduntisdoh.

11 ꞌEnne hoontsꞌi ꞌet ndúbutilelh. Yakꞌusda ndi yun kꞌut dune tsꞌiyanne 
ꞌalhgoh lhgha nenilhꞌen.

12  Mbene la Moses be ꞌudustlꞌus tꞌeinúszunne, lubeshi ꞌuhulhꞌen de, ꞌilhiz 
wheni dzoh notidoh. Mbene la Moses be ꞌudustlꞌus tꞌeinínzunne, lubeshi 
ꞌuhulhꞌen de, ꞌukꞌunusguz-i, ꞌi gha buba nahutideh.

13  Mbene la Moses be ꞌudustlꞌus ꞌantsꞌet yoozílhtsꞌaine, ꞌaw Yakꞌusda 
ba tsꞌihꞌun lheꞌhítꞌoh. ꞌEt hoontsꞌi mbene la Moses be ꞌudustlꞌus hikꞌúneꞌ 
ꞌustꞌenne, ꞌenne nintaꞌ hantꞌen-un Yakꞌusda buba gak whutilhtselh.

14 ꞌUdun yun kꞌut whutꞌenne Moses be ꞌudustlꞌus ꞌaw lhuhuyítꞌel. ꞌEt 
hoontsꞌi yinka hudilhtsꞌi huwa ndi ꞌudustlꞌus hikꞌúneꞌ ꞌustꞌen de, ꞌantsꞌi 
tꞌehinínzun buba leꞌhoontꞌoh.

15 ꞌEnne Moses be ꞌudustlꞌus kꞌunꞌa hikꞌúneꞌ ꞌustꞌen de, ꞌantsꞌi budzi kꞌut 
ꞌukꞌunáwhusguz buba leꞌhoontꞌoh. ꞌEt whe neyo tsꞌe oogha tꞌetsꞌoninzun-i b 
buba ꞌálhaꞌ hoontꞌoh. ꞌEt whuz unꞌa ntsꞌenꞌa la dahútꞌen tꞌehonínzun, 
whuloh te tankꞌus unꞌa ꞌuhoontꞌoh, kꞌus tsꞌihꞌun unꞌa ꞌuhoontꞌoh, ꞌet dudzi 
yo whe tꞌehonínzun.

c 2:25 Tsꞌiyanne tꞌewhunínzun Lizwifne Yakꞌusda ꞌutahábanla duduneꞌ hooleꞌ ha. (4:11 ꞌet 
cha hukwꞌe yailhduk). 

16  Ndet dzin Yakꞌusda ꞌuduneooninꞌai-un, ntsꞌoh la whuꞌiz whe 
neꞌhustꞌen, ꞌet Sizi Gri buba nahutiyeh. ꞌEt ndi sghuni unzoo-i, dune be 
hodusꞌeh-i ꞌet ndutni.

Lizwifne Yakꞌusda ooghuni ꞌaw hikꞌúnulheꞌitꞌel
17 Lizwif inli ꞌinkꞌez ndi kwꞌuyailhduk de, hoonliyaz nyudutásnelh. 

Nyun Moses be ꞌudustlꞌus ootꞌanínintan, ꞌet Yakꞌusda tsꞌu ténadusdli dini 
ꞌet whe duba naꞌinzooꞌ.

18  Nyun Yakꞌusda ndet ntsꞌu hukwaꞌ ninzun-un tꞌewhunínzun. Moses be 
ꞌudustlꞌus huwun nyunilhtan ꞌet whe tankꞌus ꞌuhoontꞌoh ꞌinkꞌez tsꞌihꞌun 
unꞌa ꞌuhoontꞌoh tꞌewhunínzun.

19 ꞌEt ꞌon ꞌun cha nyudutásnelh, ꞌudun yun kꞌut whutꞌenne hodilhꞌeh 
ninzun, ꞌet huwa dune hoosꞌ̱enne dultꞌóhne bula óontun ninzun, ꞌinkꞌez 
dune tsalhgus yo dilhtsꞌi dultꞌóhne, ꞌenne be hóotꞌen buba usdli ninzun.

20 ꞌInkꞌez ꞌudun yun kꞌut whutꞌenne tsꞌoodunne whusníne duhúltꞌoh 
bubunínzun ꞌet huwa whuz unꞌa hubodolhꞌeh ninzun. Moses be ꞌudustlꞌus 
intꞌi, ꞌet huwa ꞌi gha tsꞌiyawh tꞌeoonínzin naꞌdunínzun. Ndai la tankꞌus 
unꞌa ꞌinkꞌez tsꞌihꞌun unꞌa ꞌuntꞌoh-i tꞌeoonínzun naꞌdunínzun.

21 Tsꞌiyanne hodilhꞌeh dini. Di ha nyunchꞌoh whunálheꞌdunuziltun? Lheꞌdíni, 
ꞌuyoonne dune ubudíni, “ꞌUdunoohtꞌih junih!” Nyun cha tilah ꞌundunintꞌih?

22  ꞌUyoonne cha ndúbudini, “Tsꞌekoo kꞌus dune bulh nintaꞌ oohtꞌen 
junih!” Nyun cha tilah ꞌet dintꞌen? “ꞌUkꞌeltsi tsꞌu dusni,” dini, ꞌet 
hoontsꞌi ꞌukꞌeltsi tsꞌu ténahududli-un tsꞌe ꞌalha eh ꞌaw bulugliz hoonliyaz 
lhizílhchoot béꞌ tantꞌelh wheni?

23  Dune dini Moses be ꞌudustlꞌus dalzooꞌ la, ꞌet hoontsꞌi ooghuni kꞌinyus 
de, Yakꞌusda ꞌaw lhdílhtiꞌ whéꞌ ꞌintꞌen. ꞌAw eh huwun nuní lhnuzinzut?

24 Nohni nohundultꞌohne, ꞌenne bugha ꞌudun yun kꞌut whutꞌenne 
Yakꞌusda ghu hudloh. Soo whuz unꞌa Yakꞌusda be ꞌudustlꞌus ꞌutni 
hukwꞌunꞌa lheꞌwhustꞌen.

25 ꞌEt hukwa ooka dune inli-i kꞌut nyuhúztꞌus de, ꞌet whe la 
nyewhéhoodatꞌen Lizwif ꞌintꞌoh. c ꞌInkꞌez Moses be ꞌudustlꞌus ookꞌúneꞌ 
zintꞌen de, nyuhúztꞌus-un mba hóonzoo. ꞌEt hoontsꞌi Moses be ꞌudustlꞌus 
ꞌaw ookꞌúnulheꞌzintꞌen de, njan nyuhúztꞌus-un ꞌaw hoonli lhuhóoloh.

26  ꞌEt ꞌudun yun kꞌut whutꞌenne ndet la Moses be ꞌudustlꞌus butsꞌu 
húkwaꞌ ninzun tunéꞌ hutꞌen de, ꞌet ꞌantsꞌi buhúztꞌus leꞌhoontꞌoh, ꞌet 
ndulhúbuhilel hoontsꞌi.

27 ꞌEt ꞌudun yun kꞌut whutꞌenne ndet la Yakꞌusda butsꞌu húkwaꞌ ninzun 
tunéꞌ hutꞌen de, ꞌet whe la tsꞌiyanne tꞌehontázin nohni Lizwifne, ohtꞌaz ꞌet 
hoontsꞌi, lubeshi ꞌulhꞌenne ahli, Moses be ꞌudustlꞌus kꞌunahyuz huwa.

28  Mbene la Lizwif unline ꞌinkꞌez buhúztꞌus Moses be ꞌudustlꞌus kꞌunꞌa 
de, ꞌet nduhúja hoontsꞌi, ꞌaw tsꞌihꞌun Yakꞌusda ooduneꞌne lhuhíloh.

29 ꞌEt hoontsꞌi mbene la ndet Moses be ꞌudustlꞌus butsꞌu húkwaꞌ ninzun 
ꞌoh túneꞌ hustꞌen de, ꞌenne za soo Yakꞌusda ooduneꞌne hinli. ꞌEnne 
soo Lizwif ꞌuhintꞌoh. Ndoni gha ꞌantsꞌi oodzi kꞌut huyúztꞌus kꞌunꞌa 
be hóodatꞌen, ꞌaw Moses be ꞌudustlꞌus kꞌunꞌa íloh. ꞌEnne Yakꞌusda 
budutálhtiꞌ, ꞌaw dune iloh.

3  1 ꞌEt njan nohoodutaskut, di ha Lizwifne, ꞌenne ꞌon nus buba 
hoonzoo? ꞌInkꞌez di ha buba húztꞌus-un ꞌet huwun ꞌudun yun kꞌut 

whutꞌenne buba ndo ꞌuhintꞌoh?
2  Lhat-un whe buba hoonzoo. Yakꞌusda dughuni butlꞌa ídanꞌai, ꞌi be 

tsꞌiyanne hubohodoolhꞌeh ha.
3  ꞌAlhaꞌ hoontꞌoh, whulohne Lizwifne Yakꞌusda ooghuni ꞌaw 

hikꞌúnulheꞌustꞌen. ꞌEt nduntꞌóhne gha Yakꞌusda ꞌonghohne Lizwifne bula 
dutitnih ninzun eh?

4 Ntsꞌenꞌa? Gak wheꞌ hoontꞌoh! Dunene tsꞌiyawh whuhutsꞌit ꞌet hoontsꞌi 
Yakꞌusda ꞌaw lhuwhustsꞌit wheꞌ ꞌuntꞌoh. ꞌAw bula dootnih aítꞌoh! Lerwe 
David njan Yakꞌusda ghun ꞌukꞌunáwhuzguz ndutni,

“Nghuni gha ꞌuyoonne dune ꞌalhaꞌ dini tꞌehontázin. ꞌUyoonne 
ndulhyoh ꞌuhutni de, buchꞌaꞌ talhdoh.” ni.

5 Wheni Lizwifne tankꞌus ꞌútsꞌutꞌen de, ꞌet whe ꞌuyoonne dune ꞌaw huwa 
lhúhoolnaꞌ whe tꞌehonínzun Yakꞌusda tsꞌihꞌun ꞌuntꞌoh. Tankꞌus ꞌútsꞌutꞌen 
huwa Yakꞌusda neba nahutiyeh de, tsꞌihꞌun lheꞌustꞌen ninzun eh? (ꞌAntsꞌi 
ꞌoh dune kꞌunꞌa ꞌudusni.)

6  Yakꞌusda wheni Lizwifne tsꞌihꞌun unꞌa neba nalhúhusye de, ntsꞌenꞌa 
suba ndi yun kꞌut dune tsꞌihꞌun unꞌa buba nahooyeh? ꞌAw ꞌuhótꞌeꞌ aítꞌoh 
wheꞌ hoontꞌoh!

7 Si whustsꞌit huwa Yakꞌusda ooghuni ꞌalhaꞌ ꞌuntꞌoh-i, ꞌi ꞌon nus díztiꞌ 
suliꞌ de, ꞌet huwa ꞌuyoonne ꞌaw Yakꞌusda lhuwhustsꞌit ꞌet tꞌehontázin. ꞌEt 
di ha sudutáhnelh si lubeshi ꞌulhꞌen-un ꞌustꞌoh?

8  ꞌEt hoontsꞌi whulohne dune, nechꞌaz yáhalhduk whe hutni, “Tankꞌus 
ꞌúhootꞌen butsꞌútni Yakꞌusda díztiꞌ tꞌehonoozeh ha,” ꞌet whe nechꞌaz 
yáhalhduk. ꞌEt ꞌalhaꞌ hoontꞌoh njan hohontsꞌit-un ꞌet hukwꞌelha Yakꞌusda 
buba nahutiyeh, bubulh dawhútanelh-un tsꞌihꞌun ꞌuhoontꞌoh.

Ndi yun kꞌut dune ꞌaw tsꞌihꞌun unꞌa ꞌuntꞌohne hooloh
9 Wheni Lizwifne ꞌudun yun kꞌut whutꞌenne buba nus sóoꞌ tsꞌinzoo 

ninzun eh? ꞌAw whuz unꞌa lheꞌhóotꞌoh! ꞌUdaꞌ whúnyunistan nahúltꞌoh 
Lizwif ꞌinkꞌez ꞌudun yun kꞌut whutꞌenne lubeshi ꞌulhꞌenne ꞌuhintꞌoh. ꞌEt 
huwa Yakꞌusda buba nahutiyeh.

10 Njan daja dusni-un Yakꞌusda be ꞌudustlꞌus kꞌut cha ꞌukꞌuwhusguz ꞌet la 
ndutni,

“ꞌAw ndi yun kꞌut ꞌilhoghun dune tsꞌihꞌun unꞌa ꞌuntꞌóh-un hooloh.
 11 ꞌAw ꞌilhoghun dune Yakꞌusda yutsꞌu húkwaꞌ ninzun-un hooloh. 

ꞌInkꞌez dune huwa dalhóditꞌoh.
 12 Tsꞌiyanne Yakꞌusda chꞌaz náhulhya.

Tsꞌiyanne hintsiꞌ súliꞌ.
ꞌAw ꞌilhoghun dune unzoo-un hooloh.

 13 Bughuni untsiꞌ. Dune zi ulhjut za bunawhultsun leꞌhintꞌoh, ni whe 
ꞌutni bughuni untsiꞌ ni-un.

Huwhutsꞌit-un za ꞌuwhuhulhꞌen.
Khuni hiye yálhduk-i ꞌantsꞌi tlꞌughus lubezo dultꞌoh.

Whuz unꞌa dughuni be dune hundílhdaih.
 14 ꞌAhoolhyiz buze hoontsiꞌ ꞌinkꞌez bukꞌehuhayih.
 15 ꞌAhoolhyiz dune hughan, ꞌet za huba hilhꞌi.
 16 Ntsꞌoh la nuhúdilh te tsꞌiyaitsuk nintaꞌ hulhꞌih, ꞌinkꞌez dune dzoh 

nuhulhdeh.
 17 ꞌAw tsꞌihꞌun unꞌa yinka hudilhtsꞌí-un ꞌaw tꞌehonúszun.
 18 ꞌAw Yakꞌusda hiyé lhniljut chaꞌ hintꞌoh,” ni whe ꞌutni.

19 ꞌAlha tꞌetsꞌonínzun mbe la Moses be ꞌudustlꞌus hikꞌúneꞌ ꞌutꞌenne 
ꞌudustlꞌus daja ni la, tsꞌiyawh hikꞌúneꞌ ootꞌen hubaꞌ hoontꞌoh. ꞌEt whu 
la gha tsꞌe tsꞌiyanne Yakꞌusda hibut neníndil de, lubeshi ꞌuhulhꞌen 
tꞌéhonínzun, ꞌet huwa ꞌaw hoonliyaz ꞌuhudooniꞌ aítꞌoh.

20 Mbene la Moses be ꞌudustlꞌus kꞌúneꞌ ꞌutꞌenne ꞌaw ꞌet huwa lubeshi 
ꞌuhulhꞌen-un huba gak hoolhtselh aítꞌoh. Moses be ꞌudustlꞌus ꞌi gha 
lubeshi ꞌuhulhꞌenne ꞌuhintꞌoh tꞌehonínzun.

Sizi Gri neba ꞌalhaꞌ ꞌuntꞌoh de, nintaꞌ tsꞌuntꞌen-un  
Yakꞌusda neba gak whutilhtselh

21 ꞌAwet ꞌandit Moses be ꞌudustlꞌus ooyit hoontsꞌi, tsꞌiyanne Yakꞌusda 
nalh tsꞌihꞌun ꞌuhutitꞌelh ꞌet whúbunilhtan. Moses be ꞌudustlꞌus cha ꞌinkꞌez 
Yakꞌusda be nus hóoꞌenne bubeꞌ ꞌudustlꞌus cha whuz unꞌa ꞌuwhutánelh 
hutni.

22  ꞌEt diz unꞌa Yakꞌusda nalh tsꞌihꞌun ꞌuhutitꞌelh, mbene la Sizi Gri 
ooba ꞌálhaꞌ ꞌuntꞌohne, ꞌenne za tsꞌihꞌun naꞌujane hinli nasdliꞌ. ꞌEt hukwaꞌ 
huninzun de, Yakꞌusda tsꞌiyanne tsꞌihꞌun unꞌa naꞌbutilelh, Yakꞌusda ndi 
yun kꞌut dune tsꞌiyanne ꞌalhgoh lhgha úbunilhꞌen ꞌet huwa.

23  ꞌEt wheni tsꞌiyawh lubeshi ꞌutsꞌalhꞌen. ꞌEt huwa Yakꞌusda ye diztiꞌ-i 
dantꞌoh la, ꞌet ndutsꞌóotꞌeꞌ aitꞌoh.

24 ꞌEt hoontsꞌi Christ, ꞌen Sizi tsꞌutni, ꞌen gha lubeshi chꞌa naneonket. ꞌEt 
huwa nintaꞌ tsꞌuntꞌen-un, Yakꞌusda ye unzoo-i, ꞌi be gak neba whulhtsi. 
ꞌAntsꞌi negha óoninꞌai leꞌneinla.

25 Yakꞌusda duYeꞌ ꞌen ndi yun kꞌut whutꞌenne yúbunilhtan Yakꞌusda soo 
cho butsꞌu naitotꞌen ha. ꞌEt Sizi Gri buzkaiꞌ gha neba ꞌalhaꞌ hoontꞌoh ꞌet 

whe Yakꞌusda dukꞌeke naneulhtsi. ꞌEt whuz unꞌa dichꞌoh tsꞌihꞌun ꞌuntꞌoh-
un, ꞌet whunenulhtan. ꞌUdaꞌ dune lubeshi ꞌuhulhꞌen whe Yakꞌusda ꞌantsꞌi 
ubunínzun, kꞌat le de za buba nahutiyeh.

26  ꞌInkꞌez ꞌaw dzoh nulhúbilhdoh, ndi yun kꞌut whutꞌenne duYeꞌ bugha 
ínilhti ꞌet whutsꞌun. ꞌEt whe dichꞌoh tsꞌihꞌun ꞌuntꞌoh ꞌet dunábunilhtan. 
ꞌEt ꞌandit Sizi yuba ꞌalhaꞌ ꞌuntꞌohne tsꞌihꞌun unꞌa Yakꞌusda ꞌenne nintaꞌ 
huntꞌen-un ꞌet buba gak whulhtsi.

27 ꞌAw eh hoonliyaz ꞌóontꞌeꞌ bulh ooghu yatsꞌoolhduk-i hooloh? Soo gak! 
Ndet dáhoontꞌoh-un ꞌet huwa? ꞌUtꞌen gha tilah? ꞌAwundooh! ꞌEt Sizi Gri 
neba ꞌalhaꞌ ꞌuntꞌoh-un, ꞌi be ꞌutsꞌóontꞌeꞌ-un gak nawhusdliꞌ.

28  Njan whutsꞌodulꞌeh, mbene la Yakꞌusda buba ꞌalhaꞌ ꞌuntꞌohne, ꞌenne 
nintaꞌ hutꞌih-un buba gak whulhtsi. ꞌAw ꞌon ꞌun Moses be ꞌudustlꞌus 
hikꞌúnulheꞌoostꞌen hubaꞌ hoontꞌoh.

29 Daja nuhzun? Yakꞌusda Lizwifne za buYakꞌusda unli, kꞌus ꞌudun yun 
kꞌut whutꞌenne, ꞌenne cha tilah buYakꞌusda unli nuhzun eh? ꞌAlha ꞌudun 
yun kꞌut whutꞌenne, ꞌenne cha buYakꞌusda unli.

30 Yakꞌusda ꞌilhoghun za unli. ꞌEt huwa Lizwifne ꞌinkꞌez ꞌudun yun kꞌut 
whutꞌenne buba ꞌalhaꞌ hoontꞌoh de, ꞌet de nintaꞌ huntꞌen-un buba gak 
whutilhtselh.

31 ꞌEt whu la gha tsꞌe, wheni Yakꞌusda ooba ꞌalhaꞌ tsꞌintꞌoh tsꞌihꞌun unꞌa 
naꞌtsꞌuja, ꞌet dutsꞌíntꞌoh de, Moses be ꞌudustlꞌus oonatsꞌodutilnoh nuhzun 
eh? ꞌAwundooh! ꞌAwhuz ꞌet dizꞌai. ꞌI cha Yakꞌusda ooghuni ꞌuntꞌoh.

Abraham Yakꞌusda ooba ꞌalhaꞌ ꞌuntꞌoh ꞌet whe oolubeshi ooba gak nasdliꞌ

4  1 Wheni Lizwifne netsodaꞌ-un Abraham ooghu dája uzninzun? Niz de 
yinka indaꞌ huwa ndet suba nahoonꞌai?

2  Ndi yun kꞌut yinka indaꞌ ꞌet huwa eh Yakꞌusda nintaꞌ ꞌantꞌen-un yuba 
gak whulhtsi? ꞌEt ꞌalhaꞌ hoontꞌoh de, Abraham whéꞌ otꞌeꞌ daꞌ, ꞌet hoontsꞌi 
ꞌaw Yakꞌusda nalh íloh.

3  Yakꞌusda ooghuni ꞌukꞌéguz-un oonailnih eh? “Abraham Yakꞌusda ooba 
ꞌalhaꞌ ꞌuntꞌoh ꞌet huwa tsꞌihꞌun dune unli yúlhni,” ni whe ꞌutni.

4 Dune ꞌitꞌen de ꞌaw ye unzoo-i iloh whe ꞌukꞌelha holeꞌ, kꞌus be ꞌutꞌen ba 
ꞌukꞌelha holeꞌ la, ꞌaw ꞌantsꞌet oogha lhoohooltsꞌulh.

5 ꞌEt hoontsꞌi dune Yakꞌusda dája ni la ooba ꞌalhaꞌ hoontꞌoh de, ꞌet de 
níntaꞌ utꞌíh-un Yakꞌusda yuba gak whulhtsi. Whuz unꞌa yubaꞌ whutilelh 
ꞌaw hoonliyaz yuba lheꞌílel ꞌet hoontsꞌi. Whuz unꞌa Yakꞌusda idutánelh 
tsꞌihꞌun dune inli.

6 Lerwe David ꞌen cha ꞌet huwu yalhduk, mbe la Yakꞌusda yúlhni, “Nyun 
tsꞌihꞌun dune ꞌintꞌoh,” ꞌaw ꞌutꞌen ꞌuyalhꞌen-i, ꞌi gha iloh, ꞌet hoontsꞌi ꞌen 
ꞌalha ꞌukꞌenus hoonzoo-un ooghá whultsꞌut wheꞌ ꞌuntꞌoh.

7 Njan ꞌet dutni,
“Mbe la tankꞌus ítꞌenne bulubeshi buba ꞌún yutilhdilne

ꞌinkꞌez bulubeshi ꞌaw lhistꞌen suliꞌ léꞌuja de,
ꞌenne ꞌukꞌenus hoonzoo-un bugha whultsꞌut.

 8 Mbe la dune Yakꞌusda ꞌaw lubeshi ꞌulhꞌen-un lhinízun,
ꞌen dune ꞌukꞌenus hoonzoo-un oogha whultsꞌut whe ꞌuntꞌoh,” ni wheꞌ 

ꞌutni.
9 ꞌEt daja nahzun? ꞌEt dune buhúztꞌus whe be hóodatꞌenne, ꞌenne za 

tilah Yakꞌusda gha ꞌukenus hoonzoo-un bugha whultsꞌut? Kꞌus ndunne 
lhuhítꞌusne, ꞌenne cha tilah Yakꞌusda gha ꞌukꞌenus hoonzoo-un bugha 
whultsꞌut? Njan ꞌet dutsꞌútni, Abraham Yakꞌusda daja ni la ooba ꞌalhaꞌ 
hoontꞌoh ꞌet huwa tsꞌihꞌun dune unli yúlhni.

10 Nkedaꞌ Yakꞌusda yudániꞌ tsꞌihꞌun dune unli? Hititꞌus whutso tilah kꞌus 
hukwꞌelhꞌaz tilah? Hititꞌus whutso ꞌet be hóodatꞌen ꞌaw hukwꞌelhꞌaz iloh.

11 Abraham Yakꞌusda daja yudániꞌ ꞌet ooba ꞌalhaꞌ hoontꞌoh, ꞌet huwa 
ꞌutni Yakꞌusda tsꞌihꞌun dune yulhni. Yakꞌusda yudániꞌ hititꞌus-un whutso 
daꞌ. Hukwꞌelhꞌaz huyúztꞌus ꞌet whe la be hóodatꞌen-un tsꞌihꞌun dune 
ꞌuntꞌoh. ꞌEt huwa mbe la Yakꞌusda daja ni ooba ꞌalhaꞌ hoontꞌohne, ꞌaw 
buba lheꞌhítꞌus whe bube hóodatꞌen hoontsꞌi, ꞌenne Abraham butso 
whudilhdzulh ínleꞌ. ꞌEnne cha Yakꞌusda ubúlhni, tsꞌihꞌun ꞌuhintꞌohne.

12  ꞌInkꞌez whulohne Lizwifne, ꞌenne cha Abraham butso whudilhdzulh 
unli. Lizwifne tsꞌiyawh bubuhúztꞌus whe bube hóodatꞌen. ꞌEt hoontsꞌi 
mbe la Lizwifne Abraham kꞌunꞌa Yakꞌusda ooghuni buba ꞌalhaꞌ ꞌuntꞌohne, 
ꞌenne za Abraham butso whudilhdzulh-un unli.

Yakꞌusda netsꞌú hoozi-un be ꞌalhaꞌ nudzun-i gha za netsꞌó tiltsꞌulh
13  Abraham Yakꞌusda daja yudániꞌ ꞌet ooba ꞌalhaꞌ hoontꞌoh ꞌinkꞌez 

Yakꞌusda yúlhni tsꞌihꞌun dune unli. ꞌEt whu la gha tsꞌe Yakꞌusda Abraham 
ꞌinkꞌez ye kédindene butsꞌú yoozi. ꞌEt ndi butsꞌú yoozi-i gha ndi yun 
buchꞌeꞌ whutaleh. Ndi butsꞌú yoozi-i ꞌaw Moses be ꞌudustlꞌus gha íloh whe 
butlꞌa ídanꞌai, ꞌet kꞌus Abraham Yakꞌusda dája yudániꞌ ooba ꞌalhaꞌ yintꞌoh. 
ꞌEt huwa ndi butsꞌú yoozi-i butlꞌa ídanꞌai.

14 Mbene la Moses be ꞌudustlꞌus yukꞌúneꞌ ꞌutꞌenne ꞌaw ꞌet huwa iloh 
ndi yun buchꞌeꞌ whutaleh. ꞌEt whuz unꞌa za ꞌutsꞌutꞌen de, ꞌet de Yakꞌusda 
yutsꞌú hoozi-un gak nawhutádleh, ꞌinkꞌez Yakꞌusda ooghuni neba ꞌálhaꞌ 
hoontꞌoh-un ꞌantsꞌet ꞌuwhutátꞌelh.

15 ꞌEt hoontsꞌi ndi Moses be ꞌudustlꞌus ꞌi be dune bulubeshi ghun buba 
nahutideh. ꞌEt hoontsꞌi dune Moses be ꞌudustlꞌus lhuhuyítꞌi de, ꞌet de 
Yakꞌusda highuni hidulhyoh neꞌútꞌen de, ꞌet huwa ꞌaw buba nahoodeh 
aítꞌoh.

16 ꞌEt huwa Yakꞌusda ye únzoo-i gha highuni dune yílhchoot de, 
ꞌen Yakꞌusda nalh tsꞌihꞌun dune unli. ꞌEt whe ndet la Yakꞌusda dune 
tsꞌóohoozi-un tsꞌiyanne Abraham yukédindene, ꞌenne buchꞌeꞌ whutaleh. 
Mbene la Lizwifne Yakꞌusda ooghuni ooba ꞌalhaꞌ ꞌuntꞌohne, ꞌaw ꞌenne za 

íloh, tsꞌiyanne Abraham kꞌunꞌa Yakꞌusda ooghuni hiyílhchoot de, ꞌalha 
tsꞌiyanne netso whudilhdzulh-un unli.

17 Yakꞌusda ooghuni ꞌukꞌéguz-i Yakꞌusda Abraham ndúyúlhni, “Dune 
lhelhdoh didohne butso whudilhdzulh-un nyuzúsi.” ꞌEt huwa Yakꞌusda 
Abraham lhelhdoh didohne butso whudilhdzulh-un unli yuba léꞌuntꞌoh. 
Yakꞌusda yutsꞌú hoozi-un ꞌaw lheꞌwhúsni, ꞌet hoontsꞌi tsꞌihꞌun unꞌa ꞌuhooja 
kꞌunꞌa ooba ꞌálhaꞌ hoontꞌoh. Ndi Yakꞌusda ꞌen ꞌuntꞌoh ꞌen gha yaidlánne 
cha za hukhuna, ꞌinkꞌez ndai la ꞌuyínla-i musai be ꞌuyínla.

18  Yakꞌusda yutsꞌú hoozi-un lhane didowhne butso whudilhdzulh-un 
tileh. ꞌUhóneh aítꞌoh leꞌhoontꞌoh, ꞌet hoontsꞌi ooba ꞌalhaꞌ hoontꞌoh ꞌet 
nduwhútanelh. ꞌEt Yakꞌusda ꞌuyúlhni, “Nyukédindene hutildlai,” et huwa.

19 Tube duneti súliꞌ, ntsꞌenꞌa suba buzkeh holeꞌ? ꞌAnkwꞌus 100 yus kꞌut 
be suliꞌ. Ooꞌat Sarah ꞌen cha ꞌet duntꞌoh, buzkeh whutáleh-un ꞌon ꞌun 
haníjan. ꞌEt hoontsꞌi, njan ꞌaw soo cho howu ni lhíloh, Yakꞌusda daja 
yudániꞌ la, ꞌet tube cho ooba ꞌalhaꞌ hoontꞌoh ꞌet huwa.

20 Yakꞌusda ndet la yutsꞌú hoozi-un ꞌaw ꞌutsꞌun unꞌa lheꞌnízel ꞌinkꞌez ꞌaw 
nawh ooba lheꞌhóotꞌoh. Yakꞌusda ooba ꞌalhaꞌ ꞌuntꞌoh, ꞌet whe ulhtus suliꞌ, 
ꞌinkꞌez Yakꞌusda dílhtiꞌ.

21 Yakꞌusda ndet yutsꞌú hoozi-un ꞌet ye úlhtus-i be ndutínelh 
tꞌeoonínzun. ꞌAw nawh lheꞌhóotꞌoh whe ooba ꞌalhaꞌ hoontꞌoh.

22  ꞌEt huwa ꞌutni Yakꞌusda, “Tsꞌihꞌun dune inli,” yúlhni.
23  Yakꞌusda ooghuni ꞌukꞌéguz-i Yakꞌusda Abraham ndúyulhni, “Tsꞌihꞌun 

dune inli.” Ndi ꞌaw Abraham za iloh ooba ꞌukꞌéguz,
24 wheni cha neba ꞌuntꞌoh. Yakꞌusda Sizi Gri neMoodihti dazsai whe 

dunaidilhti ꞌet neba ꞌalhaꞌ ꞌuhoontꞌoh de, ꞌet de Yakꞌusda nedutánelh, 
“Tsꞌihꞌun dune tsꞌinli.”

25 Tankꞌus ꞌútsꞌutꞌen huwa Yakꞌusda Sizi Gri butlꞌa yálhti, ꞌinkꞌez dazsai 
whe dunaidilhti. ꞌEt huwa nintaꞌ tsꞌutꞌih-un Yakꞌusda neba gak whulhtsi.

Yakꞌusda ookꞌeke natsꞌusdli

5  1 Yakꞌusda daja nedániꞌ ꞌet neba ꞌalhaꞌ hoontꞌoh. ꞌEt whe la nintaꞌ 
tsꞌutꞌíh-un Yakꞌusda neba gak whulhtsi. ꞌEt whu la gha tsꞌe Sizi Gri 

neMoodihti ꞌen gha Yakꞌusda tsꞌun nedzi dizghel.
2  Sizi Gri neba ꞌalhaꞌ ꞌuntꞌoh, ꞌet huwa Yakꞌusda ye únzoo-i nechꞌeꞌ unli 

wheꞌ ꞌuntꞌoh, ꞌinkꞌez ꞌi be ꞌilhiz wheni ꞌet néznindil. ꞌEt la tsꞌuhóontꞌiꞌ 
whe huba tsꞌilhꞌi ndet la whusawhútiltsꞌulh-un Yakꞌusda dádiztiꞌ la 
tꞌetsꞌontizeh.

3  ꞌInkꞌez ꞌaw ꞌet za iloh, ꞌet huwa dune ne-ezúla hoontsꞌi, tsꞌuhóontꞌiꞌ, 
ꞌinkꞌez whulh tsꞌúzyin-un whunénilhtan léꞌhoontꞌoh.

4 ꞌInkꞌez tsꞌiyanne tꞌehonózin dantꞌóhne dune tsꞌinli. ꞌEt whuz unꞌa dune 
tsꞌinli huwa, huba tsꞌilhꞌi ndet la whusawhútiltsꞌulh-un Yakꞌusda dádiztiꞌ 
la tꞌetsꞌontizeh.

Rome Whutꞌenne 4 ,  5

The New Testament in Central Carrier of Canada, 2nd ed. © 2011, Wycliffe Bible Translators, Inc.



350

5 Yakꞌusda Ndoni netsꞌó tlꞌaidanꞌai ꞌinkꞌez neyudíltsꞌut. ꞌEn gha Yakꞌusda 
dalcho ꞌi be nekꞌentsiꞌ tꞌetsꞌonínzun. ꞌEt huwa ꞌet dzin whusawhútiltsꞌulh-
un ꞌaw hukwayá lhtsꞌíloh whe huba tsꞌilhꞌi.

6  Whutso daꞌ ꞌaw be tsꞌílhtus-i lhtsꞌítꞌi inleꞌ, Yakꞌusda tsꞌihꞌun unꞌa 
ooba yinka uzdutáltsꞌilh huba. ꞌEt hoontsꞌi ndet dzin Yakꞌusda ꞌudun 
néwhuninꞌai-un, ꞌet dzin Christ tsꞌiyanne lubeshi ꞌulhꞌenne ooba dazsai.

7 Howu nuní nuhzut, ꞌaw dune tsꞌihꞌun ꞌuntꞌoh-un ba daóotsah hukwaꞌ 
ninzunne hooloh. Nohtoh ꞌilhoghun tilah hoonli oodzi hóonli cha ꞌuntꞌoh, 
ꞌen dune unzoo-un ba datítsah huba.

8  ꞌEt hoontsꞌi wheni ꞌawhuz lubeshi ꞌulhꞌenne tsꞌinli inleꞌ whe Christ 
neba dazsai. ꞌEt whe Yakꞌusda whunénilhtan dalcho-i be nekꞌentsiꞌ.

9 ꞌAw ꞌet za íloh, Sizi Gri buzkaiꞌ be Yakꞌusda nintaꞌ tsꞌuntꞌen-un neba 
gak whulhtsi. ꞌEt huwa ndet la Yakꞌusda lubeshi ꞌulhꞌenne whewhunujut-
un whe buba nahutiyeh. ꞌEt huwa Sizi Gri ꞌen be Yakꞌusda ye húnilchꞌoh-i, 
ꞌi chꞌaz uzdutijih.

10 ꞌAwhuz Yakꞌusda oochꞌaz úzditni inleꞌ whe ooYeꞌ neba dazsai. ꞌEt 
huwa ꞌaw Yakꞌusda ꞌawhuz nebulh lhónulhchꞌeh. ꞌEt ꞌon ꞌun cha, Sizi ye 
khúna-i, ꞌi be uzdutijih ꞌet huwa.

11 ꞌAw ꞌet za íloh, Sizi Gri neMoodihti ꞌen gha Yakꞌusda bulh tsꞌuhóontꞌiꞌ, 
ꞌaw ꞌon ꞌun nebulh lhuntalhchꞌoh ꞌet huwa.

Adam ꞌen la gha tsꞌe lubeshi ꞌutsꞌulhꞌen, ꞌinkꞌez Sizi Gri 
ꞌen gha Yakꞌusda nelubeshi neba gak yulhtsi

12  Huwú nuní nuhzut, Adam lubeshi ílhchoot, ꞌi la gha tsꞌe tsꞌiyanne 
ndi yun kꞌut lubeshi ꞌulhꞌenne huzdliꞌ. Lubeshi ꞌutsꞌinla de, dáztitsah. 
Tsꞌiyawh lubeshi ꞌutsꞌinla, ꞌet huwa tsꞌiyawh yatsꞌadlah.

13  Yakꞌusda Moses dughuni yutlꞌaídanꞌai. ꞌEt whutsꞌun dune lubeshi 
ꞌuhulhꞌen. Dunene Moses be ꞌudustlꞌus ꞌaw lhahuyítꞌih, ꞌet huwa bulubeshi 
ba nahutideh-un kꞌat le wheni ꞌet néwhuninꞌai.

14 ꞌEt hoontsꞌi Adam yinka usda daꞌ Moses yinka nenínya ꞌet whutsꞌun, 
dune lubeshi ꞌuhulhꞌen, ꞌet huwa yahadlah. Adam Yakꞌusda ooghuni 
tꞌeinínzun, ꞌet hoontsꞌi kꞌeinínyuz, ꞌet whe lubeshi ílhchoot. ꞌEt whu 
la gha tsꞌe tsꞌiyanne lubeshi ꞌuhulhꞌen. Ndunne dune ꞌaw Adam kꞌunꞌa 
lubeshi lheꞌhílel, ꞌet hoontsꞌi lubeshi ꞌuhulhꞌenne hinli inleꞌ ꞌet huwa 
yahadlah. Adam ꞌen whusatíyalh-un dultꞌoh.

15 Yakꞌusda ndun whusayalhꞌaꞌ-un, ꞌen gha nelubeshi neba yunawhudilhnoh. 
ꞌI ꞌantsꞌi negha íninꞌai. Ndi ꞌantsꞌi negha íninꞌai-i ꞌaw Adam la gha tsꞌe ꞌutsꞌúja-
un whundúlhiltꞌoh. Adam lubeshi yílhchoot ꞌet huwa tsꞌiyanne yahadlah suliꞌ. 
ꞌEt hoontsꞌi Yakꞌusda ye únzoo-i gha nelubeshi yunawhudilhnoh. ꞌEt huwa 
Yakꞌusda ye únzoo-i Sizi Gri gha ꞌi lhane ghaltsꞌut.

16  ꞌEt Adam lubeshi ílhchoot whe dáhooja la whunulhꞌen. Yakꞌusda 
ndi negha íninꞌai-i, ꞌi ꞌaw ꞌet whundúlhiltꞌoh. ꞌAlhaꞌ hoontꞌoh whe ndi 

ꞌilho lubeshi ꞌulya ꞌi gha Yakꞌusda ye náhutiyeh inla-i tsꞌiyanne dune 
dahútitsah. Lubeshi lhai ꞌutsꞌinla hoontsꞌi, Yakꞌusda ꞌantsꞌi negha íninꞌai-i, 
ꞌi be nintaꞌ tsꞌuntꞌen-un neba gak whulhtsi.

17 Adam oolubeshi ꞌi gha tsꞌiyanne dune yahitádlah. Ndi dune yé 
datsah-i ꞌaw hila gha óoyaꞌ aítꞌoh. ꞌEt hoontsꞌi Yakꞌusda ye nétsꞌun 
unzoo-i, ꞌi ꞌon nus unzoo. Mbene la yílhchootne, ꞌenne ꞌi gha, ꞌantsꞌi 
negha íninꞌai-i dultꞌoh, whe Yakꞌusda neúlhni, tsꞌihꞌun dune tsꞌinli. ꞌInkꞌez 
nedutálhtiꞌ cha whe ꞌilhiz wheni huztinalh. ꞌEt Sizi Gri whuz unꞌa neba 
hóonla.

18  Njan ꞌet whunóhnoostun hukwaꞌ dusni, Adam lubeshi ílhchoot, ꞌet 
huwa tsꞌiyanne dune yahitádlah kꞌunꞌa buba nahisda. ꞌEt Sizi Gri whuz 
unꞌa za tsꞌihꞌun ꞌuhoontꞌoh kꞌunꞌa neba ꞌuja. Njan hukwaꞌ uzninzun de 
nintaꞌ tsꞌuntꞌen-un Yakꞌusda neba gak whulhtsi, ꞌinkꞌez ꞌilhiz wheni 
khuztinalh wheꞌ hoontꞌoh.

19 Adam ꞌaw khuni kꞌúnulheꞌitꞌel, ꞌet huwa ꞌen ooghaꞌ hooja tsꞌiyanne 
dune lubeshi ꞌulhꞌenne huzdliꞌ. ꞌEt hoontsꞌi Sizi Gri ꞌúkꞌuneꞌ ꞌustꞌen-un 
huwa lhane dune tsꞌihꞌun ꞌuhintꞌoh tileh.

20 ꞌEt ꞌon ꞌun cha Yakꞌusda dughuni Moses tlꞌaídanꞌai, ꞌet whe la 
whunenulhtun dáhooltsuk whe Yakꞌusda ooghuni kꞌúzninyuz. Ndet la 
tꞌetsꞌonínzun lubeshi ꞌulhꞌen ntsiꞌne tsꞌinli de, ꞌet de natsꞌuhooꞌaih Yakꞌusda 
ye nétsꞌun únzoo-i, ꞌi ꞌon nus ulhtus whe nelubeshi yuchꞌaꞌ nilhde.

21 ꞌOh daꞌ lubeshi gha dune ye dátsah-i ꞌaw yula gha óoyaꞌ aítꞌoh. ꞌEt 
hoontsꞌi ꞌandit Yakꞌusda ye únzoo-i, dune huyílhchoot de, ꞌi gha ꞌilhiz 
hukhutinalh. NeMoodihti Sizi Gri tsꞌihꞌun ꞌuntꞌoh, ꞌet huwa ꞌen gha whuz 
unꞌa nebaꞌ hóonla.

Netsudule oochꞌaz nátsꞌoolyeh ꞌinkꞌez Sizi Gri ookꞌúneꞌ tsꞌootꞌen

6  1 Tꞌewhunúhzun eh dája nohdásniꞌ? Lubeshi ꞌutsꞌulhꞌen za eh 
uztitꞌelh, Yakꞌusda dalcho-i be netsꞌun únzoo tꞌetsꞌontázin huba?

2  Ntsꞌenꞌa ꞌuwhutátꞌelh? Netsꞌenꞌa la lubeshi ꞌutsꞌulhꞌen-un whulazditni, 
ꞌinkꞌez doo cha za lubeshi uztilhꞌelh? ꞌAw ꞌuhótꞌeꞌ aitꞌoh!

3  ꞌAwhuz eh tꞌewhunuzúhzun? Mbene la Sizi Gri gha too beꞌ hulya de, 
ꞌet de dune tꞌehontázin Sizi Gri ooduneꞌne hinli. ꞌEt dutsꞌúja de ꞌantsꞌi ꞌen 
bulh datsꞌúzsai léꞌtsꞌintꞌoh.

4 Ndi too beꞌ tsꞌulya ꞌi gha ꞌantsꞌi Christ bulh datsꞌúzsai, ꞌinkꞌez hiyulh 
ánealhti leꞌtsꞌintꞌoh. ꞌInkꞌez ndet la neBá ye ulhtus-i be yaidlánne toh 
dunaidilhti daꞌ, ꞌet whuz unꞌa za wheni ꞌuyoon natsꞌusdliꞌ kꞌunꞌa yinka 
uzdóltsꞌiꞌ hubaꞌ hoontꞌoh.

5 ꞌAntsꞌi Sizi Gri hiyulh ánealhti bulh ꞌilhoghun dutsꞌúltꞌoh de, ꞌet whuz 
unꞌa dunadija daꞌ bulh ꞌilhoghun tsꞌinli léꞌuztitꞌelh.

6  Njan tꞌetsꞌonínzun, ꞌudaꞌ datsꞌintꞌoh la inleꞌ, ꞌet Sizi Gri tulalhgus kꞌut 
whulh dazsai. ꞌEt whe lubeshi uztilhꞌelh hukwaꞌ uzninzun-un gak neba 

whutaleh. ꞌEt huwa ntsꞌenꞌa la niz de néꞌtsꞌustꞌen-un, ꞌaw ꞌon ꞌun hukwꞌú 
neꞌtsꞌootꞌen aítꞌoh. ꞌAw ꞌon ꞌun netsudúle be ulhna lhtsꞌutisdle, ꞌinkꞌez ꞌaw 
ꞌon ꞌun lubeshi uztilhꞌelh-un hukwa lheꞌtsꞌuntiszil.

7 Mbe la Sizi Gri yúlh dazsai leꞌuja-un, ꞌen oolubeshi tsꞌu hanálti whe 
ꞌuntꞌoh.

8  ꞌEt huwa wheni Christ bulh datsꞌúzsai leꞌtsꞌuja de, ꞌet de ꞌen bulh 
khuztinalh, ꞌet neba ꞌalhaꞌ hoontꞌoh.

9 ꞌEt tꞌetsꞌonínzun, Christ yaidlanne toh danadija ꞌinkꞌez ꞌilhiz khutinalh. 
ꞌAw whulh nat daóotsah aítꞌoh wheꞌ hoontꞌoh.

10 ꞌIlhoh za tsꞌiyanne ba dazsai. ꞌEt hoontsꞌi ꞌandit khuna ꞌinkꞌez 
Yakꞌusda bulh khuna.

11 Nohni cha lubeshi be yaihdla nahzun, ꞌet hoontsꞌi Yakꞌusda, Sizi Gri 
neMoodihti ꞌen bulh, khahna whe ahtꞌoh.

12  ꞌEt huwa lubeshi nohdzi yo hóleꞌ, ꞌinkꞌez kꞌuneꞌ nohoolꞌen junih!
13  ꞌAw ꞌon ꞌat nohyustꞌe tankꞌus unꞌa ꞌutitꞌelh wheni ootlꞌáꞌdudoolhyelh 

junih, ꞌet kꞌus khahna hukwꞌunꞌa ootlꞌaꞌdudulhye ꞌinkꞌez Yakꞌusda ba 
nohyustꞌe tsꞌihꞌun unꞌa ꞌutꞌen oolhꞌeꞌ.

14 Moses ooghuni nohtlꞌaídanꞌai-i inleꞌ, ꞌi ootꞌanínohtan junih. Yakꞌusda 
ye únzoo-i, ꞌi za ootꞌanínoohtan. ꞌEt de la lubeshi nohmoodih ooleꞌ aitꞌoh.

15 Daja nahzun? Niz de khuni netlꞌaídanꞌai-i, ꞌi ꞌaw ꞌon ꞌun 
ootꞌaníznootan huba lheꞌhóotꞌoh. ꞌEt Yakꞌusda ye únzoo-i, ꞌi za 
tꞌaníznintan de, lubeshi uztilelh-un netlꞌahóotꞌai nahzun eh? ꞌAw ꞌuhótꞌeꞌ 
aítꞌoh.

16  Njan ꞌaw tꞌewhunuzúhzun? ꞌEt ꞌilhoghun dune ootlꞌáꞌdudilhya de, 
ndet hukwaꞌ ninzun-un ꞌoh tihtꞌen, ꞌet de ꞌen be ꞌulhna ahtꞌoh. ꞌEt whuz 
unꞌa za lubeshi ootlꞌáꞌdudilhya de, lubeshi be úlhna ahtꞌoh, ꞌinkꞌez ꞌilhiz 
wheni kwuncho yo ꞌet tsꞌu tihdulh, ꞌi nohba kꞌelha tileh. ꞌEt hoontsꞌi 
Yakꞌusda ootlꞌáꞌdudilhya de, Yakꞌusda be ꞌulhna tihleh, ꞌinkꞌez Yakꞌusda 
nohdutánelh tsꞌihꞌun ahtꞌoh, ꞌet whuz unꞌa nohba kꞌelha whutáleh.

17 ꞌInkꞌez sulhutsinke tube nohba hoonústꞌiꞌ ꞌet huwa Yakꞌusda, “Musi,” 
dusni. Niz de lubeshi be ꞌulhna ahli ínleꞌ, ꞌet hoontsꞌi nohdzi ndulcho-i be 
ndet la whunoh hodalhꞌeꞌ-un hukwꞌúneꞌ zahtꞌen.

18  ꞌEt ꞌandit lubeshi chꞌa dahjih, ꞌinkꞌez Yakꞌusda be ꞌulhna suhliꞌ.
19 Tsꞌiyanne ꞌulhna eꞌutꞌen kꞌoh tꞌehonínzun, ꞌet huwa whuz unꞌa 

nohbulh yásduk. ꞌEt huwa daja nohdutásnelh-un ꞌaw nohba huwa 
lhúhoolnaꞌ whe sudutáhtsꞌo. Niz de nohyustꞌe lubeshi be ꞌulhna tihleh 
huba ootlꞌaꞌdudilhya ínleꞌ. ꞌInkꞌez hoontsiꞌ-un ꞌuhoolhꞌen-un nus za 
lhéꞌhooltsiꞌ whulhꞌi. ꞌAndit Sizi Gri ooduneꞌ ahli inka whuz unꞌa za 
Yakꞌusda nohyustꞌe ootlꞌaítihlelh be ꞌulhna tihleh huba. Whuz unꞌa ahtꞌen 
de, tsꞌihꞌun utihtꞌelh, ꞌinkꞌez tsꞌiyanne tꞌehontázin Yakꞌusda ba ꞌudun 
nebuninlane sahliꞌ.

20 Lubeshi be ꞌulhna ahli daꞌ, ꞌaw tsꞌihꞌun unꞌa utihtꞌelh lhnúhzil ínleꞌ.

21 ꞌEt hukwayá hoonli tuneꞌ zahtꞌen ínleꞌ. ꞌAw whe soo lheꞌahtꞌel ꞌinkꞌez 
ꞌet hukwꞌelha ꞌilhiz wheni kwuncho yo tsꞌu tíhdulh wheꞌ hoontꞌoh. ꞌEt 
whuz unꞌa dune ahli ínleꞌ.

22  ꞌEt ꞌandit Yakꞌusda be ꞌulhna ahli. Whuz unꞌa ahtꞌén-un ꞌet hukwꞌelha 
Yakꞌusda ba ꞌudun nebuninlane sahliꞌ, ꞌinkꞌez hukwꞌelhꞌaz ꞌilhiz wheni 
yakꞌuz tsꞌu tíhdulh.

23  Lubeshi ꞌutsꞌalhꞌen-un, ꞌi kꞌelha daztitsah. ꞌEt hoontsꞌi neMoodihti 
Sizi Gri, ꞌen gha Yakꞌusda ꞌilhiz be tsꞌukhutinalh-un, ꞌet ꞌantsꞌi negha 
óoninꞌaih.

Sizi Gri kꞌúneꞌ ꞌutꞌenne ꞌaw Moses be ꞌudustlꞌus ꞌi gha iloh buba nahutideh

7  1 Sulhutsinke, Yakꞌusda dughuni Moses tlꞌaídanꞌai-i soo tsꞌihꞌun 
tꞌenuhzun, ꞌet huwaꞌ dusni be nohbulh yasduk. Dune khuna whutoh 

ndai la khuni Yakꞌusda butlꞌa ídanꞌai hikꞌúneꞌ ootꞌen huba ꞌuntꞌoh.
2  Njan whunulhꞌen, ndet la tsꞌeke dune ghusda de, yinka usda whutoh, 

yulh ꞌilhoghun lhih. ꞌEt ooki dátsaih te, ꞌet ꞌaw yulh ꞌilhoghun lhíloh 
nawhudlih. ꞌEt whuz unꞌa Moses be ꞌudustlꞌus ni wheꞌ ꞌutni.

3  ꞌEt ooki dazsai de, ꞌet Moses be ꞌudustlꞌus gha ndun tsꞌeke soh natisja 
whe ꞌuntꞌoh. Hukwaꞌ ninzun de, ꞌuyoon dune ghu natidalh ꞌinkꞌez ꞌaw 
lubeshi ooba lhuhóoloh. ꞌEt hoontsꞌi ooki ꞌawhuz khuna whe ꞌuyoon dune 
zih usda de, ꞌet de lubeshi ꞌulhꞌen, ꞌinkꞌez lubeshi ꞌulhꞌen-un ꞌuntꞌoh.

4 Sulhutsinke ndet la whunoh hodisꞌeꞌ-un ꞌet huwa tꞌeoonáhzun ntsꞌenꞌa 
la Sizi Gri kꞌúneꞌ ahtꞌenne ahli. Nohni ꞌantsꞌi Christ bulh dasáhtsai 
léahtꞌoh ínleꞌ. ꞌEt huwa ꞌaw ꞌon ꞌun Moses be ꞌudustlꞌus ootꞌanínohtan-un 
huba lheꞌhóotꞌoh. Christ bulh datsꞌuzsai, ꞌet huwa Moses be ꞌudustlꞌus 
yuchꞌa naneuzdla. ꞌEt ꞌalha ꞌandit mbe la dazsai ꞌinkꞌez dunadija-un, ꞌen 
bulh ꞌilhoghun tihleh.

5 Niz de Moses be ꞌudustlꞌus lubeshi yechꞌa neniyoot ꞌet hoontsꞌi nedzi 
hukwaꞌ ninzun kꞌunꞌa yinka uzdilhtsꞌi. Neyustꞌe lubeshi ootlꞌatsꞌíyalhti 
leꞌtsꞌinla, ꞌet dutsꞌúja huwa kwuncho ꞌi neba kꞌelha tileh.

6  Niz de Moses be ꞌudustlꞌus ootꞌaníznintan ínleꞌ. ꞌI gha ꞌantsꞌi tsꞌúlhghel 
léꞌtsꞌintꞌoh ínleꞌ. ꞌEt hoontsꞌi Sizi Gri bulh datsꞌúzsai daꞌ nela nawhuditni 
léꞌtsꞌuja. ꞌEt ꞌandit Ndoni ooghuni ꞌandidi-i, ꞌi ꞌulhna tsꞌinli whe ookꞌúneꞌ 
tsꞌootꞌen hubaꞌ hoontꞌoh, ꞌaw ꞌon ꞌun Moses be ꞌudustlꞌus ootꞌaniznootan 
aitꞌoh.

Moses be ꞌudustlꞌus unzoo eh?
7 Moses be ꞌudustlꞌus ooghu dája uznoozin súba? Moses be ꞌudustlꞌus ꞌi 

ghá eh lubeshi ꞌutsꞌulhꞌen? ꞌAwundooh! ꞌAw ꞌuhótꞌeꞌ aítꞌoh. ꞌI gha lubeshi 
ꞌulhꞌen-un usdli tꞌéwhunúszun. Moses be ꞌudustlꞌus kꞌuyasduk whe ꞌutni. 
“ꞌUyoonne chꞌeꞌ haꞌ nonzin junih,” ꞌi gha nawhusꞌai lubeshi ꞌulhꞌen-un 
usdli.

8  ꞌEt whutso daꞌ Moses be ꞌudustlꞌus ooyit lubeshi ꞌusꞌen-un inleꞌ ꞌaw 
tꞌeóonuzúszun. ꞌEt hoontsꞌi Yakꞌusda khuni netlꞌaídanꞌai-i tꞌeniszin whe, 
ꞌet dalcho-i be syustꞌe lubeshi tsꞌu níntꞌi-un ꞌet nawhusꞌai.

9 ꞌEt whutso daꞌ Moses be ꞌudustlꞌus ooyit kwuncho yo tsꞌe tísyalh 
tꞌeóonuzúszun. ꞌEt hoontsꞌi Yakꞌusda khuni netlꞌaídanꞌai-i tꞌeniszin whe 
lubeshi ꞌulhꞌen-un usdli, ꞌinkꞌez kwuncho yo tsꞌe tisyalh ꞌet nawhusꞌai.

10 Yakꞌusda khuni netlꞌaídanꞌai-i, ꞌi ꞌilhiz tsꞌukhutinalh-un whunénilhtan, 
ꞌet hoontsꞌi ookꞌuyasduk huwa kwuncho yo tsꞌe tisyalh-un nawhusꞌai.

11 ꞌEt Yakꞌusda khuni netlꞌaídanꞌai-i tꞌeniszin whe syustꞌe lubeshi tsꞌu 
níntꞌi ꞌi khasúnintꞌa whe nanistꞌa ꞌet huwa kwuncho yo tsꞌe tisyalh 
tꞌeooniszin.

12  ꞌEt huwa Moses be ꞌudustlꞌus lubeshi ooghu hooloh, ꞌinkꞌez nankiltꞌoh 
ꞌuyoo khuni netlꞌaídanꞌai-i, ꞌi cha lubeshi ooghu hooloh tsꞌihꞌun unꞌa 
ꞌinkꞌez unzoo whe ꞌuntꞌoh.

13  Dája tsꞌun tizilh ꞌet huwun? Ndai la sba unzoo-i, ꞌi gha kwuncho yo 
tsꞌe tísyalh tóleh? ꞌAw ꞌuhótꞌeꞌ aítꞌoh! Ndi Yakꞌusda khuni netlꞌaídanꞌai-i 
nelaꞌ ꞌootꞌen ha negha íninla. ꞌI gha lubeshi dáltsiꞌ tꞌeniszin. Sichꞌoh 
lubeshi tsꞌu nústꞌi ꞌet huwa lubeshi ꞌulhꞌen-un usdli ꞌet nawhusꞌai, ꞌinkꞌez 
whu la gha tsꞌe kwuncho yo tsꞌe tísyalh inleꞌ.

Neyustꞌe ꞌahoolhyiz lubeshi tsꞌu níntꞌi, ꞌet huwa neba huwa 
whulnaꞌ ꞌaw Moses be ꞌudustlꞌus ookꞌúneꞌ tsꞌootꞌen aítꞌoh

14 Ndoni gha Moses be ꞌudustlꞌus neghá yunle, ꞌet hoontsꞌi syustꞌe 
lubeshi tsꞌu níntꞌi, ꞌinkꞌez lubeshi eꞌulhna tisdleh ꞌet tꞌeoonuszun.

15 ꞌInkꞌez syustꞌe lubeshi tsꞌu níntꞌi te, si sba ꞌaw lheꞌhóozooꞌ wheꞌ 
hoontꞌoh. Ndai la ꞌóosꞌen hukwa lheꞌnúszun ꞌi za ꞌusꞌen, ꞌinkꞌez ndai la 
ꞌukꞌenus whutsꞌu dusní-un, ꞌoh te za neꞌustꞌen.

16  ꞌEt ndet la hukwa lheꞌnuszun-un ꞌustꞌen te, ꞌet Moses be ꞌudustlꞌus sba 
tsꞌihꞌun ꞌuntꞌoh tꞌewhunúszun.

17 ꞌEt hoontsꞌi, ꞌaw si hukwaꞌ nuszun íloh whe ꞌustꞌen, ndi lubeshi syustꞌe 
tsꞌu níntꞌi-un, ꞌi gha ꞌustꞌen.

18  ꞌAw syustꞌe hoonzoo-un whutsꞌúlhnitꞌi. Hoonzoo te néꞌtistꞌen hukwaꞌ 
nuszun ꞌet hoontsꞌi ꞌaw ꞌoosneh aitꞌoh.

19 ꞌEt hoonzoo te néꞌtistꞌen hukwaꞌ nuszun te, ꞌaw ꞌuhóosdle aítꞌoh. 
ꞌInkꞌez hoontsiꞌ ꞌuwhutisꞌelh hukwa lheꞌnúszun hoontsꞌi, ꞌaw huwa 
lhúhoolnaꞌ whe ꞌoh te neꞌústꞌen.

20 Hoontsiꞌ te neꞌústꞌen de, ꞌaw hukwa lheꞌnúszun, ꞌet hoontsꞌi ꞌaw si 
hukwaꞌ nuszun íloh whe ꞌustꞌen, ndi lubeshi syustꞌe tsꞌu níntꞌi, ꞌi gha 
ꞌustꞌen.

21 ꞌEt ndet la tsꞌihꞌun ꞌutistꞌelh hukwaꞌ nuszun totsuk, ndi lubeshi tsꞌu 
nústꞌi ꞌi whuchꞌaz súnilhtꞌi. ꞌEt nduwhútꞌen-un nawhusꞌai.

22  Sdzi be Yakꞌusda ookꞌoh tsꞌe hoonústꞌiꞌ.

d 8:9 Yakꞌusda ooyughi ꞌinkꞌez Christ ooyughi ꞌilho za unli. ꞌEn Ndoni huyúlhni. 

23  ꞌEt hoontsꞌi ꞌutsꞌun unꞌa cha tꞌeóonúszun. ꞌEt ndiz unꞌa syustꞌe seni 
dúlhyo néꞌtitꞌen whutsꞌu níntꞌi. ꞌI be lubeshi soontun ꞌet ndustꞌoh, ꞌinkꞌez 
syustꞌe whuz za nintꞌi.

24 Tube tezꞌen. Ndi syustꞌe lubeshi za tsꞌu níntꞌi. ꞌI gha kwuncho yo tsꞌe 
tísyalh. Mbe ꞌet whuchꞌa sútilhyih?

25 Sizi Gri ꞌen za ꞌutinelh. ꞌEt huwa tube cho Yakꞌusda, “Musi,” dusni.
ꞌEt ndiz unꞌa ꞌustꞌoh, seni be Yakꞌusda ookꞌoh tsꞌe za ookꞌúneꞌ ꞌustꞌen, ꞌet 

hoontsꞌi syustꞌe ꞌawhuz lubeshi tsꞌu níntꞌi za ꞌuntꞌoh.

Sizi Gri Ndoni gha ꞌilhiz tsꞌukhutinalh-un ꞌet neghá whuninꞌai

8  1 ꞌAwet ꞌandit, mbene la Christ ooduneꞌ unlíne, ꞌaw kwuncho yo 
tsꞌe wheni buba nalhuhídil. ꞌEt nduntꞌohne ꞌaw buyustꞌe nintꞌi tsꞌe 

hukwꞌu nulheꞌhustꞌen, ꞌet kꞌus Ndoni ookꞌoh tsꞌe za hukwꞌu neꞌhutꞌen.
2  Ndoni gha ꞌilhiz khutisnalh whe Christ bulh ꞌilho usdli, ꞌinkꞌez Ndoni 

ookꞌoh tsꞌe ookꞌuneꞌ ꞌustꞌen-un ꞌi be lubeshi chꞌa nasulhti. ꞌEt huwa ꞌaw 
dalhtuzisa.

3  Neyustꞌe lubeshi tsꞌu níntꞌi, ꞌet huwa Moses be ꞌudustlꞌus ꞌaw 
nela ꞌooneh aítꞌoh. ꞌEt hukwꞌelhꞌaz Yakꞌusda duYeꞌ netsꞌítilhꞌaꞌ. ꞌEn 
ooyustꞌe neyustꞌe dultꞌoh, ꞌet hoontsꞌi neyustꞌe ꞌi lubeshi bulh ꞌúntꞌoh. 
ꞌInkꞌez datítsah-un whutlꞌaꞌdudilti ndi yun kꞌut dune bulubeshi kꞌelha 
whutilhtselh ꞌet wheni.

4 ꞌEt whe ndai la Moses be ꞌudustlꞌus netsꞌu húkwaꞌ ꞌutni-un, tsꞌiyawh 
neba lhaóodinla. Wheni ꞌutsꞌintꞌoh, ꞌaw neyustꞌe nintꞌi tsꞌe hukwꞌu 
nulheꞌtsꞌustꞌen, ꞌet kꞌus Ndoni ookꞌoh tsꞌe za hukwꞌu neꞌtsꞌustꞌen.

5 Mbene la lubeshi za ghu nuní nuzutne ꞌahoolhyiz lubeshi ꞌuhulhꞌen. 
ꞌInkꞌez mbene la Ndoni kꞌoh tsꞌe za nuní nuzutne, ꞌenne Ndoni kꞌoh tsꞌe za 
hukwꞌú neꞌhutꞌen.

6  ꞌEt mbene la lubeshi tsꞌu níntꞌine, ꞌenne kwuncho yo tsꞌe hutidulh, 
ꞌinkꞌez mbene la Ndoni kꞌoh tsꞌe dune unline, ꞌenne Yakꞌusda whudizghel-
un buchꞌeꞌ whutaleh ꞌinkꞌez ꞌilhiz hukhutinalh.

7 Njan huwaꞌ dusni, mbene la ꞌahoolhyiz lubeshi ghu nuní nuzutne, 
ꞌenne Yakꞌusda chꞌaz ditnine hinli ꞌinkꞌez Yakꞌusda ookꞌoh tsꞌe kꞌúneꞌ 
hootꞌen-un whutlꞌa lhéꞌhududulhti, Yakꞌusda kꞌúneꞌ hutitꞌen ꞌaw ꞌúhóoneh 
aítꞌoh ꞌet huwa.

8 ꞌEt nduntꞌóhne, buyustꞌe lubeshi tsꞌu níntꞌine, ꞌaw Yakꞌusda ba lheꞌhízooꞌ.
9 ꞌEt Yakꞌusda ooyughi nohyudínda de, ꞌalha Ndoni ooduneꞌne ahli 

ꞌinkꞌez nohyustꞌe lubeshi tsꞌu níntꞌi-un ꞌaw ookꞌúnulheꞌzahtꞌen. ꞌEt hoontsꞌi 
mbene la Christ ooyughi d lhitꞌihne, ꞌenne ꞌaw ooduneꞌne lhuhíloh.

10 Nohyustꞌe lubeshi gha datítsah, ꞌet hoontsꞌi Christ nohyudínda de, ꞌet 
de nohyughi ꞌilhiz khutinalh Yakꞌusda ba tsꞌihꞌun ahtꞌoh suliꞌ ꞌet huwa.

11 Christ dazsai whe Yakꞌusda dunaidilhti. Ndun Christ dunaidilhtí-un, 
ꞌen ooyughi nohyudínda de, ꞌen gha nohyustꞌe doo cha khutinalh-un 
yughá ootaꞌalh.

12  Sulhutsinke, nja dúhoontꞌoh wheꞌ hoontꞌoh, nohyustꞌe lubeshi haꞌ 
ninzun de, ꞌaw whuz unꞌa oohneh huba lheꞌhóotꞌoh.

13  ꞌEt whuz unꞌa dune ahli de, ꞌet ꞌalha hoontꞌoh whe kwuncho yo tsꞌu 
tíhdulh. ꞌEt hoontsꞌi Ndoni ꞌen gha nohyustꞌe lubeshi haꞌ ninzun-un ꞌetsul 
ꞌuhla de, ꞌet de ꞌilhiz wheni khutihnalh.

14 Mbene la Ndoni butsꞌu húkwaꞌ ninzun hukwꞌunꞌa ꞌuhutꞌenne, ꞌenne 
Yakꞌusda ooduneꞌ hinli ꞌet huwa.

15 ꞌEt Ndoni nohyudíltsꞌut whe ꞌaw Yakꞌusda be ntilhjut wheni ꞌulhna 
lhunohílhtsel. ꞌEt nohyudíltsꞌut whe Yakꞌusda ooduneꞌ nohulhtsi. ꞌEt huwa 
whélhtsꞌuniljut whe bulh yátsꞌulhduk ꞌinkꞌez, “Abba, ꞌuBá,” tsꞌutni.

16  Ndoni ꞌen ꞌuntꞌoh neyughi whubunulhtun, wheni Yakꞌusda buzkeh 
tsꞌinli.

17 ꞌInkꞌez mbene la Yakꞌusda buzkeh unlíne, ndai la Yakꞌusda butsꞌú 
yoozi-i, ꞌi buchꞌeꞌ whutaleh. ꞌEt whuz unꞌa Christ bulh úztitꞌelh, Christ 
bulh dzoh nutsꞌuzut de, ꞌen bulh uzdutátiꞌ ꞌet huwa.

Kꞌat le Yakꞌusda nedutálhtiꞌ
18  ꞌEt nja dudúsni, Yakꞌusda ye diztiꞌ-i whuneuntilhtun-un hooncha kꞌet 

njan ꞌandit Sizi Gri ooba dzoh nutsꞌuzut-un, ꞌet antsꞌi ꞌuhoontꞌoh.
19 Ndai la Yakꞌusda ꞌuyinla-i, tsꞌiyawh duduneꞌne whubuntilhtun-un, ꞌet 

soo hukwa tse húhoolih.
20 Ndi yun kꞌut ꞌulya-i, ꞌi ꞌatsul wheni ꞌuyínla. ꞌaw dichꞌoh ꞌutahalhúhooꞌal, 

Yakꞌusda dichꞌoh ꞌutahahónꞌai whuz unꞌa ꞌuhótꞌeꞌ ha. ꞌEt huwa ndi yun kꞌut 
ꞌulya-i hukwa tse húhoolih ꞌutsꞌun unꞌa naꞌwhutátnelh ꞌet huwa.

21 Ndi yun kꞌut ꞌulya-i, njan whusahóoltsꞌut de, ꞌet nuján-un ꞌetsul 
ꞌuwhutánelh. Tube la whudíztiꞌ hóleꞌ. ꞌEt Yakꞌusda buzkeh kꞌunꞌa 
bukꞌunaꞌitꞌoh léꞌhutinelh.

22  Njan tꞌetsꞌonínzun, ndai la Yakꞌusda ꞌuyinla-i, ꞌohwhi ꞌandit whutsꞌun 
khun dutso, ntsꞌenꞌa la tsꞌekoo buyaz whutále whuz unꞌa dzoh nuzut.

23  ꞌAw ꞌi za íloh, whenichꞌoh cha tsꞌukhun dutso Yakꞌusda buzkeh 
gaih za uztileh ꞌet whutsꞌun. ꞌEt ꞌoh de de, neyustꞌe ꞌantsꞌi kwꞌunaꞌitꞌoh 
léꞌtinelh. ꞌEt Ndoni netsꞌú whusayalhꞌaꞌ inleꞌ, ꞌet whe tꞌetsꞌonínzun 
Yakꞌusda nedáníꞌ-un whuz unꞌa ꞌet nduwhútanelh.

24 ꞌEt ntsꞌenꞌa la Yakꞌusda ootsꞌu húkwa tse tsꞌúhooli, whuz unꞌa uzdijiz. 
ꞌEt hukwꞌu nuní nulhzut, ndet la hukwa tse tsꞌúhooli-un ꞌuhóoja de, ꞌaw 
ꞌon ꞌat hukwa tse tsꞌúholeꞌ aítꞌoh. Ndet la dune honalhꞌen-un, ꞌaw ꞌon ꞌat 
hukwa tse húholeꞌ aítꞌoh ꞌet huwa.

25 ꞌEt hoontsꞌi Yakꞌusda ndet la netsꞌú hoozi-un ꞌawhuz lhtsꞌúhoosꞌen de, 
ꞌalha hukwa tse tsꞌúholeꞌ zaꞌ tsꞌootꞌeꞌ.

26  Lhawh hukwꞌunꞌa ꞌaw lhtsꞌílhtus. Ndoni nela ꞌutꞌen. ꞌAw whuloh te 
ndet huba tenazdutidlí-un ꞌaw tꞌétsꞌonúszun. ꞌEt hoontsꞌi Ndoni neba 
tedudli, khun dutso leꞌutni, khuni ꞌaw be yaóoduk aitꞌoh, ꞌi be neba 
tenadudli, ꞌet whe nela ꞌutꞌen.

27 Mbe la nedzi yo nunúta-un, ꞌet Ndoni dája ninzun-un tꞌéwhunínzun. 
Yakꞌusda hukwaꞌ ninzun hukwꞌunꞌa. Ndoni Yakꞌusda oochꞌeꞌne, buba 
tedudli ꞌet huwa.

28  ꞌEt huwa tꞌetsꞌonínzun mbene la Yakꞌusda yukꞌentsíꞌne tsꞌiyantsuk 
hoonzoo kꞌunꞌa za buba whulhih. ꞌEnne ꞌuhintꞌoh, Yakꞌusda dutijih ha 
bukaꞌ daníꞌne hinli.

29 ꞌUdechoo whutsꞌun Yakꞌusda oochꞌeꞌ tilehne tsꞌiyawh tꞌebunínzun. ꞌEt 
huwa whutso daꞌ buba lhawhúdinla duYeꞌ léꞌhutitꞌelh. ꞌEt whuz unꞌa Sizi 
Gri neulhutsinke lhanne butoh ꞌudéchoo-un buba unli.

30 Mbene la whutso daꞌ duchꞌeꞌ tilehne tꞌebunínzun ꞌenne hutijih ha 
bukaꞌ daniꞌ. ꞌEt tankꞌus ꞌuhutꞌen-un buba gak whulhtsi, ꞌinkꞌez ꞌenne 
bubudálhtiꞌ.

Sizi Gri ꞌen gha Yakꞌusda nekꞌentsiꞌ
31 Tꞌéwhunúhzun eh njan dáwhulzooꞌ la? Yakꞌusda netsꞌú ditni de, mbe 

suba nechꞌaz dotni?
32  ꞌAw Yakꞌusda duYeꞌ buchꞌa lhúyootun whe neba datítsah wheni butlꞌa 

yálhti. ꞌEt Yakꞌusda neba edúja de, ꞌet duYeꞌ bulh ꞌalha ꞌet hóontꞌiꞌ whe 
tsꞌiyaitsuk negha tílelh.

33  Mbene la Yakꞌusda ꞌutahábanlane, mbe ꞌudutinelh lubeshi ꞌuhulhꞌen 
budutánelh? Gak! Yakꞌusda ꞌen ꞌuja tankꞌus ꞌúhutꞌen-un buba gak 
whulhtsi.

34 Mbe ꞌudutinelh hoontsiꞌ kꞌunꞌa neba nahutiyeh? Gak! Christ ꞌen za 
ꞌuja neba dazsai. ꞌAw ꞌet za íloh, ꞌen dunadija ꞌinkꞌez Yakꞌusda naílhni tsꞌe 
yughusda ꞌen neba tenadudli.

35 Ndai útinelh Christ ye nékꞌentsiꞌ-i yuchꞌa nanetálhtelh? Nechꞌa 
húhoolhꞌi, kꞌus howa whúlnaꞌ-un neghá honkat-un, kꞌus dune neúzula-
un, kꞌus dai tsꞌínli-un, kꞌus tube tetsꞌulꞌen, kꞌus nebulh howa óodli-un 
uzdilhtsꞌi, kꞌus nehutuzilhghelh tílah? ꞌAw hoonli ꞌooneh-i hooloh!

36  ꞌUdaꞌ ndai la Yakꞌusda be ꞌudustlꞌus njan dutni,
“ꞌUsbai nahituzilghelh-i kꞌunꞌa ꞌutsꞌintꞌoh.
Nyun ngha dzin totsuk nehutuzilhghelh leꞌhoontꞌoh,” ni whe ꞌutni.

37 Hoontsiꞌ-un nebulh ꞌuwhutꞌen ꞌet hoontsꞌi, nekꞌentsiꞌ-un, ꞌen gha ꞌaw 
nechꞌaꞌ oodeh aítꞌoh.

38,39 Christ ꞌen gha Yakꞌusda nekꞌentsiꞌ, inka ꞌaw nekꞌentsiꞌ-i yuchꞌa 
náneólilh-i hooloh. ꞌEt whuz unꞌa sbaꞌ hooja. Datsꞌúzsai-un tilah kꞌus 
dzoh nutsꞌúzut-un tilah, lizasne kꞌus ndi yun kꞌut hiye úlhtus-i be tilah 
nemoodih hutileh, ꞌandit dzin ꞌuhoontꞌoh-un kꞌus nus de dawhútatꞌelh-

un, ntsiꞌ-i ndi yun kꞌut nudúdeh-i tilah kꞌus ntsiꞌ-i kwuncho yo tsꞌe 
nudúdeh-i tilah, ndai la Yakꞌusda ꞌuyinla-i, tsꞌiyawh Yakꞌusda ye 
nekꞌentsiꞌ-i, Sizi Gri neMoodihti bulh ꞌuntꞌoh, ꞌaw yuchꞌa náneólilh-i 
hooloh.

Ndai la hoonliyaz Yakꞌusda Lizwifne butsꞌú yoozi-i ꞌaw bugha lhíyikulh, 
Yakꞌusda hitsꞌu disni ꞌinkꞌez ooghuni ꞌaw lhuhuyóotun ꞌet huwa. Inka 

ꞌuja Yakꞌusda ꞌudun yun kꞌut whutꞌenne duduneꞌne hooleꞌ ni.

9  1 Njan nohdutásnelh-un Christ oonalh ꞌúdusni. ꞌAw lhozustsꞌit 
wheꞌ dusni. Dája nohdutásnelh-un Ndoni oonalh syo tsꞌe oogha 

tꞌetsꞌoninzun-i ꞌet cha ꞌálhaꞌ hoontꞌoh.
2  Njan ꞌet dudúsni wheꞌ dusni, Lizwifne Yakꞌusda tꞌanílhonitan ꞌet 

huwa ꞌenne bubughun tube bughu sdzi únduda, ꞌinkꞌez ꞌahoolhyiz bughu 
ni usdli.

3  Lizwifne sulh údidowh ꞌet huwa bulaꞌ tisnelh hukwaꞌ nuszun. ꞌEt whe 
bula ꞌeꞌwhudutánelh de, whute Yakꞌusda skehooyih daꞌ ꞌinkꞌez Christ chꞌa 
naoosjaꞌ doosniꞌ ooleꞌ daꞌ.

4 Ndunne Israel ootsꞌu haindene Yakꞌusda ꞌutahábanla duduneꞌ hooleꞌ 
ha. ꞌEnne ꞌuhintꞌoh Yakꞌusda budálhtiꞌ ꞌinkꞌez be butsꞌú nahizya-un, ꞌet 
buba nahoosdzi. ꞌEnne ꞌuhintꞌoh Moses be ꞌudustlꞌus butlꞌa ídanꞌai ꞌi be 
ntsꞌenꞌa la Yakꞌusda tsꞌihꞌun unꞌa hiba ꞌootꞌen ha.

5 Israel ooduneꞌne ꞌudaꞌ dune tso whúdilhdzulhne tsꞌu hahánde wheꞌ 
hintꞌoh, ꞌinkꞌez Christ ꞌen cha butsꞌu haínzut. ꞌEt huwa ooyustꞌe dune 
kꞌunꞌa ꞌuchainya inleꞌ. ꞌEn ꞌuntꞌoh tsꞌiyantsuk whuYakꞌusda unli. ꞌEt huwa 
ꞌilhiz wheni whe hidílhtiꞌ. ꞌEt ndo honeh.

6  ꞌOh daꞌ Israel khuni ye butsꞌu nahizya-i, tsꞌiyawh lhaoodutatneh 
wheꞌ hoontꞌoh. Mbene la Israel ootsꞌu haindene, ꞌaw tsꞌiyawh iloh Israel 
whuduneꞌne hinli.

7 ꞌInkꞌez Abraham ye kédinzutne ꞌaw tsꞌiyawh iloh Israel whuduneꞌne 
hinli. Yakꞌusda Abraham yudániꞌ, “Isaac ꞌen gha za nyukédindene 
hootádzilh.”

8  Njan ꞌet ꞌudúsni-un, Yakꞌusda ooduneꞌne ꞌaw dune yustꞌe tsꞌu haíndene, 
ꞌenne íloh ꞌuhintꞌoh. Mbene la khuni ye butsꞌu nahizya-i, buba ꞌalhaꞌ 
yintꞌohne, ꞌenne Yakꞌusda ooduneꞌne ꞌuhintꞌoh.

9 Yakꞌusda Abraham ꞌen yutsꞌu náhizya, “Ndet la hoozúsi-un ꞌet 
whusanátisdalh ꞌinkꞌez nꞌat Sarah dune ooyaz tileh,” yúlhni.

10 ꞌAw njan ꞌet za íloh, Rebecca buzkeh lhtꞌudánkeꞌne, ꞌenne bubá, 
netsodaꞌ-un Isaac, ꞌen ꞌúntꞌoh.

11,12  ꞌAw lhahuwhusdle whutso daꞌ whutsꞌun ꞌaw hoontsiꞌ kꞌus hoonzoo-
un lheꞌwhuhusdle daꞌ Yakꞌusda Rebecca yudániꞌ, “ꞌUdechoo-un, ꞌen 
dukꞌoh-un yukꞌúneꞌ titꞌen.” ꞌEt whe ntsꞌenꞌa la Yakꞌusda hukwaꞌ ninzun-
un, ꞌet whuz unꞌa ꞌuhóoja.

e 9:13 Ndun Jacob, Israel cha huyúlhni, ꞌinkꞌez bulhutsin cha Esau huyúlhni. 

13  Njan ꞌet Yakꞌusda be ꞌudustlꞌus kꞌut ꞌukꞌúwhusguz, ndutni, “Jacob e ꞌen 
ookwꞌesiꞌ, ꞌet hoontsꞌi Esau ꞌen ꞌantsꞌi sba unli.”

Mbene la yukaꞌ ninzunne, ꞌenne Yakꞌusda bugha téꞌuntazeh
14 ꞌInkꞌez dája uzdutinelh nuhzun? Yakꞌusda ꞌaw tsꞌihꞌun lhiꞌítꞌoh 

uzdutinélh eh? ꞌAw whuz unꞌa ꞌuhótꞌeꞌ aítꞌoh!
15 Yakꞌusda ntsꞌenꞌa la Moses yudániꞌ-un,

“Mbe la oogha téꞌuntaszeh huba ꞌutahásti-un, ꞌen oogha téꞌuntaszeh,
ꞌinkꞌez mbe la ooghu sdzi dúntidaꞌ-un, ꞌen ooghu sdzi dúntidaꞌ.”

16  ꞌEt huwa Yakꞌusda ye ꞌugha téꞌnizeh-i, ꞌi gha, mbene bukaꞌ ninzunne, 
ꞌenne ꞌutahábanla. ꞌAw dune dichꞌoh hukwaꞌ huninzun iloh huwaꞌ hooja, 
ꞌinkꞌez ꞌaw hukwꞌelha ꞌuhootꞌen cha aítꞌoh.

17 Yakꞌusda ooghuni ꞌukꞌunusgúz-i kꞌut Pharoah nja ndúyulhni, “Njan 
ꞌet huwa Egypt whulerwe nyuzúsi, nyun ungha ndet la whéstus-un dune 
whúntistun. ꞌEt whuz unꞌa sooziꞌ ndi yun kꞌut ndulcho whe tꞌentádzin,” 
yúlhni.

18  ꞌEt njan tꞌeoonóhzin hukwaꞌ nuszun, mbene la Yakꞌusda 
ꞌutahábanlane, ꞌenne bugha teꞌuntazilh. ꞌEt mbene la ꞌutsꞌun úninzunne, 
ꞌenne cha whuz unꞌa ꞌuhintꞌoh ubilhꞌi.

19 Whulohne nohtoh ꞌet tilah sudóhniꞌ, “Ntsꞌenꞌa la Yakꞌusda neꞌústꞌen-
un ꞌaw whudulhyoh ꞌutsꞌootꞌeꞌ aítꞌoh de, ꞌinkꞌez lubeshi ꞌutsꞌulhꞌen te, ꞌet 
ntsꞌenꞌa ꞌutni Yakꞌusda nekꞌéhootaꞌalh?”

20 Mbe ahli whe Yakꞌusda oodulhyoh udutíhnelh? ꞌEt dune ꞌuyínla-i ndi 
ꞌuyínla-i ntsꞌenꞌa ꞌudutinelh, “Di ha ꞌinja whuz unꞌa ꞌusínla dutinelh?”

21 Nja whunilhꞌen, dune whutlꞌus be ꞌoosaꞌ inla de, ꞌilho unzoo yulhtsi 
de yeꞌ dudutáltiꞌ huba, ꞌinkꞌez ꞌilho yéꞌ titꞌelh wheni ꞌuyinla. ꞌEt whuz unꞌa 
ꞌuyínla de, didutchꞌoh za oobaꞌ hoontꞌoh.

22  ꞌEt whuz unꞌa Yakꞌusda lhelhyoone whe lhelhtsꞌun unꞌa buba 
ꞌuhóonla. Whulohne bulubeshi gha Yakꞌusda kwuncho yo tsꞌe whébule, 
dichꞌoh khanáhuwhutꞌaih huwaꞌ bulhꞌih. Saꞌ buba sulhꞌi ꞌet hoontsꞌi dzoh 
nubutilhdzut. ꞌEnne bugha Yakꞌusda dáltus tsꞌiyanne tꞌéhontázin, ꞌinkꞌez 
dalcho-i be lubeshi yutsꞌu dutni, ꞌet cha tsꞌiyawh tꞌehontázin.

23  ꞌEt wheni cha saꞌ neba sulhꞌi. Whutso daꞌ ꞌutahanéanla negha 
teꞌuntazilh ha. ꞌEt whuz unꞌa wheni cha uzdutátiꞌ. Wheni negha tsꞌiyanne 
tꞌehontázin Yakꞌusda yé diztiꞌ-i dálzooꞌ whe ꞌuntꞌoh.

24 Wheni Yakꞌusda dutijih ha nekaꞌ daniꞌne tsꞌinli, ꞌaw Lizwif butoh za 
íloh, ꞌudun yun kꞌut whutꞌenne cha.

25 Yakꞌusda ꞌet ꞌutni nus hóoꞌen-un Hosea be ꞌudustlꞌus kꞌut, whuz unꞌa 
ꞌuwhutánelh whe ꞌutni,

“ꞌAw sduneꞌne iloh ꞌenne sduneꞌne budutásnelh,

f 9:29 Njan Sodom ꞌinkꞌez Gomorrah whutꞌenne ꞌon nus hintsiꞌ kꞌet ꞌaw lhubudínel whe 
musai ubulhtsi. g 9:33 Ndi tse ꞌi Sizi Gri ꞌuntꞌoh. 

ꞌinkꞌez bukꞌelhúsiꞌne, ꞌenne bukꞌetisiꞌ.
 26 Ntsꞌoh la yun kꞌut whuduneꞌne,

ꞌaw sduneꞌne iloh ꞌahtꞌoh hubudániꞌne,
ꞌenne hoontsꞌi Yakꞌusda khuná-un duduneꞌne bubudutánelh.”

27 ꞌEt nus hóoꞌen-un Isaiah Israel ooduneꞌne bughu yalhduk whe ꞌet 
khuni ulhtus-i be ndutni,

“Israel ooduneꞌne taba sai nduhuniltsuk de,
ꞌet hoontsꞌi whulohneyaz za hudutijih.

 28 ꞌInkꞌez ntsꞌoh la hudilhtsꞌí-un ndet la Yakꞌusda ubudániꞌ-un khunsul ꞌet 
dutínelh,

ꞌinkꞌez ꞌilhiz wheni buba nahutiyeh,” ubúlhni.
29 Ntsꞌenꞌa la nus hóoꞌen-un Isaiah ndutni,

“Mbe la tsꞌiyaitsuk whuMoodih unlí-un,
Lizwifne oolóhne lhubílhyiz de,

ꞌet de Sodom ꞌinkꞌez Gomorrah whutꞌenne ꞌet daꞌ bubulh dahooja la,
wheni cha ꞌet dúztinelh.” f

Israel ooduneꞌne Yakꞌusda ꞌaw highuni lhuhuyilhchoot ꞌet huwa bula ditni
30 Njan ꞌet whunóhnoostun hukwa ꞌustꞌen, ꞌudun yun kꞌut whutꞌenne 

ꞌudaꞌ Yakꞌusda nalh ꞌaw tsꞌihꞌun unꞌa ꞌuhootꞌeꞌ hukwa lheꞌhustꞌen, ꞌenne 
ꞌuhintꞌoh ꞌandit Yakꞌusda nalh tsꞌihꞌun ꞌuhintꞌoh, be ꞌalhaꞌ nudzun hutꞌi, ꞌi 
gha ꞌuhuja.

31 ꞌEt hoontsꞌi Israel ooduneꞌne ꞌaw Yakꞌusda ookꞌoh tsꞌe tsꞌihꞌun unꞌa 
hukwaꞌ hitꞌen, ꞌet hoontsꞌi ꞌaw lheꞌhuhóolel.

32  ꞌEt di ha diz unꞌa ꞌuhóoja? Yakꞌusda ooghuni ꞌaw buba ꞌalha lheꞌyítꞌoh, 
ꞌet huwa ꞌaw tsꞌihꞌun lheꞌhítꞌel. Moses be ꞌudustlꞌus, ꞌi za hikꞌúneꞌ ootꞌen 
hukwaꞌ hitꞌen.

33  ꞌEt soo whuz unꞌa ꞌuhóoja nus hóoꞌen-un Isaiah whutso daꞌ Yakꞌusda 
ooba dája bubúlhni la whe ꞌutni,

“Whunulhꞌen, keyoh Zion tsꞌuwhútni-un, ꞌet tse g ꞌet nedúntasꞌalh, ꞌi la 
dune hinedúntidaih.

ꞌEt mbene la Yakꞌusda ooghuni lhuyúlhchootne, ndi tse buba 
lheꞌyízooꞌ.

ꞌEt hoontsꞌi mbene la ooba ꞌalhaꞌ hoontꞌohne, ꞌenne ꞌaw hukwaya 
hooleꞌ aítꞌoh.”

Israel ooduneꞌne, ꞌaw khuni unzoo-i hiyit ꞌoohootꞌeꞌ aitꞌoh

10  1 Sulhutsinke Yakꞌusda ootsꞌu ténadusdli khun tilah Israel 
ooduneꞌne hudoojih. Njan ꞌet sdzi yo whe hukwaꞌ nuszun.

2  ꞌEnne bughun ꞌalhaꞌ dusni wheꞌ dusni. Tube ncha-i be Yakꞌusda ndet la 
butsꞌu húkwaꞌ ninzun-un hukwꞌú neꞌhutitꞌen hukwaꞌ huninzun ꞌet hoontsꞌi 
ꞌaw tꞌehonúszun ntsꞌenꞌa ꞌaw soo tsꞌihꞌun unꞌa ꞌuhutitꞌelh.

3  Tsꞌihꞌun unꞌa Yakꞌusda kꞌúneꞌ hutitꞌen-un ꞌet ꞌaw tꞌéhonúszun. ꞌEt 
huwa ntsꞌenꞌa la dichꞌoh ꞌuhuhóonla whuz unꞌa tsꞌihꞌun unꞌa ꞌuhintꞌoh 
naꞌhududilꞌi. ꞌInkꞌez ndet la Yakꞌusda butsꞌu húkwaꞌ ninzun-un ꞌaw 
hukwꞌunꞌa lheꞌhínel.

4 Ndai la Moses be ꞌudustlꞌus netsꞌu húkwaꞌ ninzun-un, ꞌi Christ 
Yakꞌusda tsꞌun tsꞌiyantsuk nebaꞌ ꞌetsul ꞌuhóonla. ꞌEt huwa Christ ntsꞌenꞌa 
la neba ꞌetsul ꞌuhóonla, neba ꞌalhaꞌ ꞌuntꞌoh de, ꞌen ghaꞌ tsꞌintꞌoh Yakꞌusda 
nalh tsꞌihꞌun dune tsꞌinli.

5 Mbene la Moses be ꞌudustlꞌus gha tsꞌihꞌun dune hikꞌunꞌa ꞌuhootꞌen 
hukwa ꞌuhutꞌen de, njan howun, ꞌet Moses ꞌukꞌunúwhuzguz whe ndutni, 
“Ntsꞌenꞌa la ndi khuni nohtsꞌu húkwaꞌ ninzun-un, whuz unꞌa ꞌoohtꞌeꞌ hubaꞌ 
hoontꞌoh.”

6  ꞌInkꞌez ntsꞌenꞌa la be ꞌalhaꞌ hoontꞌoh-i, ꞌi gha Yakꞌusda
nalh tsꞌihꞌun unꞌa ꞌutsꞌintꞌoh, njan ꞌukꞌehónguz, “ꞌAw naꞌtsꞌoodudolkut 
aítꞌoh, ‘Mbe utinelh ndo tiyalh Sizi Gri ndus de haítilhtelh?’

7 Kꞌus mbe utinelh, ‘Christ neba whusaítilhtelh, yaidlánne tuz tíyalh ꞌet 
wheni?’ ”

8  ꞌEt Yakꞌusda ooghuni daja ni whe ꞌutni? Njan ꞌet ꞌukꞌehóoguz, “Ndi 
khuni ndai la oogha tsꞌihꞌun unꞌa ꞌuztitꞌelh, ꞌi ne-enghoh dizꞌai whe 
ꞌuntꞌoh, neze cha ꞌinkꞌez nedzi yo cha dizꞌai.” ꞌI ꞌuntꞌoh, ndi khuni be 
ꞌalhaꞌ hoontꞌoh-i, ndai la be nohbulh yátsꞌulhduk, ꞌi ꞌuntꞌoh.

9 ꞌEt ꞌuyoonne Sizi Gri ꞌen sMoodihti unli, budíni de, ꞌinkꞌez ndzi yo 
whe mba ꞌalhaꞌ hoontꞌoh Yakꞌusda Sizi Gri dazsai whe dunaidilhtih, ꞌet de 
dutanjih wheꞌ hoontꞌoh.

10 Njan ꞌet ndzi yo whe mba ꞌalhaꞌ hoontꞌoh de, Yakꞌusda nalh tsꞌihꞌun 
unꞌa ꞌintꞌoh. ꞌInkꞌez njan ꞌet ꞌuyoonne dune budíni de, ꞌet de dínjih whe 
ꞌintꞌoh.

11 Yakꞌusda ooghuni ꞌutni, “Mbe la neMoodihti ooba ꞌalha yintꞌoh-un, 
ꞌaw yooya ulhtisdle.”

12  Lizwifne ꞌinkꞌez ꞌudun yun kꞌut whutꞌenne ꞌaw lhelhtsꞌun unꞌa lheꞌhítꞌoh. 
Yakꞌusda tsꞌiyanne buMoodihti whe ꞌuntꞌoh. ꞌEt huwa mbene la oolaꞌ 
whudóneh hitsꞌu húkwa ꞌutnine, ꞌenne butsꞌun tube teꞌninzun whe ꞌuntꞌoh.

13  Mbe hinli hóontsꞌi, neMoodihti hudoojih hitsꞌu húkwaꞌ ꞌutni de, ꞌet 
ꞌalhaꞌ hoontꞌoh whe hudutijih.

14 ꞌEt mbene la Sizi Gri buba ꞌalha lheꞌítꞌohne, ꞌet ntsꞌenꞌa ꞌuhudutinelh 
huboolhyis-un hitsꞌu hukwaꞌ dutinelh? ꞌAw hiyulh éꞌdustsꞌo de, ꞌet ntsꞌenꞌa 
buba ꞌalhaꞌ yutátꞌelh? ꞌUyoonne dune budániꞌ de za.

15 Dune butsꞌó whehalhꞌaꞌ ubudutánelh huba, ꞌet de za hiyulh údutatsꞌo. 
Njan huwun Yakꞌusda be ꞌudustlꞌus kꞌut ꞌet ꞌutni, “Dáwhulzooꞌ wheꞌ 

hoontꞌoh dune khuni unzoo-i whuneuntilhtun, ntsꞌenꞌa la nedzi yo 
whudutághel ꞌinkꞌez Yakꞌusda be ꞌutꞌen unzoo-i tsꞌolhchoot huba.”

16  ꞌEt hoontsꞌi ꞌaw tsꞌiyanne íloh khuni unzoo-i hikꞌúneꞌ ꞌustꞌen. Ntsꞌenꞌa 
la nus hóoꞌen-un Isaiah ꞌutni, “NeMoodihti ndunne dune daja butsꞌútni-un 
ꞌaw buba ꞌalhaꞌ lheꞌhóotꞌoh.”

17 ꞌEt inka Sizi Gri neba ꞌalha títꞌelh de, bulh úzditsꞌo de za. ꞌEt ndi 
khuni ꞌi Yakꞌusda ooghuni ꞌuntꞌoh.

18  Njan ꞌet hukwa nohooduskut, Israel ooduneꞌne ꞌaw eh ndi khuni hiyulh 
eꞌditsꞌil? A, huyulh ꞌúdantsꞌo. Njan Yakꞌusda be ꞌudustlꞌus kꞌut ꞌet ꞌutni,

“Ndunne nakhúni uꞌáne bughuni tsꞌiyanne ndi yun kꞌut yudántsꞌo
ꞌet ndi khuni dune hiyubodulhꞌeh-i ntsꞌe la dune huwhutꞌí-un 

tsꞌiyawh hidántsꞌo.”
19 ꞌEt cha za nohooduskut, ꞌet Israel ooduneꞌne ꞌaw eh njan 

whulhéꞌhudustsꞌo? A, huyulh ꞌúdantsꞌo. ꞌUdechoo Moses njan ꞌet ꞌutni,
“Mbene la dune ookeyoh hooloh ninzúnne, ꞌenne bugheꞌ ootalhnih 

nohtíselh.
ꞌEt ndunne keyoh whutꞌenne iloh tuneꞌ hutꞌenne, ꞌenne bugha tube 

huntálhchꞌoh nohtíselh,” ubúlhni.
20 Nus hóoꞌen Isaiah ꞌaw whélhniljut dája dutinelh la, ndet la Lizwifne 

bubulh yaílhduk daꞌ ꞌinkꞌez Yakꞌusda ba yalhduk whe ndutni,
“Mbene la ꞌaw skalheꞌhoodulhkútne, ꞌenne la sghu nahahoonꞌai.

Mbene la ꞌaw skúlhnustꞌohne, ꞌenne la bubunáꞌ duniztan.”
21 Njan ꞌet Yakꞌusda Isaiah tsꞌun ꞌet ꞌutni ꞌudun yun kꞌut whutꞌenne 

bughun. ꞌInkꞌez Israel ooduneꞌne njan ꞌet úbulhni,
“Dzin dulyiz whe nohkadúzni khun tilah stsꞌu tóohdilh ha.

ꞌEt hoontsꞌi ꞌaw ꞌukꞌúnulheꞌustꞌenne ꞌinkꞌez ꞌutsꞌun ꞌuninzunne hinli.
ꞌInkꞌez ꞌaw stsꞌó tooyaꞌ hukwa lheꞌhunízun.”

Yakꞌusda Israel ooduneꞌne ꞌawhuz bugha téꞌninzun

11  1 ꞌEt cha za nahooduskut, Yakꞌusda duduneꞌne ꞌilhiz eh ꞌún 
ubutilhdil? ꞌAwundooh! Si cha ꞌilhoghun Israel ooduneꞌ ꞌustꞌoh. 

Abraham be dusya ꞌinkꞌez Benjamin bulh díszulh.
2  ꞌAwúndooh, ꞌaw Yakꞌusda duduneꞌne tsꞌiyawh iloh únubutilhdil. ꞌEt 

whutso daꞌ tꞌebuninzunne. ꞌEt ꞌaw eh whunalhuzulhni Yakꞌusda be 
ꞌudustlꞌus kꞌut dája ni nus hóoꞌen-un Elijah ꞌen ghun? Ntsꞌenꞌa la Yakꞌusda 
yutsꞌu tédudli Israel ooduneꞌne, ꞌenne buchꞌa ꞌútni,

3  “SMoodihti nyenus hóoꞌenne cha buba hanghan ꞌinkꞌez nloodel 
cha nanáhinanyuz. Si za ꞌet nenúztsꞌut. Si cha suhutuzilhghelh ha ska 
hunuta,” whe yutsꞌu tédudli.

4 ꞌEt hoontsꞌi ndet Yakꞌusda yadániꞌ? Njan ꞌet déyulhni, “ꞌAwhuz 7,000ne 
dunene ꞌet buzúsdla. ꞌEnne ꞌaw ndi ꞌukꞌeltsi Baal ꞌaw ꞌi hitsꞌu téninoolhzin 
ꞌinkꞌez hitsꞌu ténadoodli aítꞌoh.”

5 ꞌEt hoontsꞌi ꞌandit dzin ꞌawhuz whulohne Israel ooduneꞌne dujihne 
hoonli. ꞌEnne Yakꞌusda ye únzoo-i be ꞌutahábanlane, ꞌenne ꞌuhintꞌoh.

6  ꞌEt whuz unꞌa Yakꞌusda ye únzoo-i, ꞌi be uzdijiz, ꞌaw khuni netlꞌadítꞌai-i 
ookwꞌúneꞌ tsꞌutꞌen-un ꞌaw ꞌet huwa iloh. ꞌAw nja dulhúhootꞌel de, 
Yakꞌusda ye únzoo-i hootáloh wheꞌ hoontꞌoh. ꞌEt ndi khuni netlꞌadítꞌai-i 
ookꞌúneꞌ tsꞌutꞌen huwa uzdujih tsꞌutni de, ꞌinkꞌez ntsꞌenꞌa Yakꞌusda ye 
únzoo-i be uzdutijih uzdutínelh? ꞌEt dune howu yahalhduk ntsꞌenꞌa 
hudutijih, ndi khuni Moses be ꞌudustlꞌus gha netlꞌadíltsꞌut-i ookꞌúneꞌ 
tsꞌutꞌen hoontsꞌi, ꞌi gha uzdoojih aítꞌoh. Njan ꞌet uwhúlhni.

7 Khuni njan ndutni whe ꞌutni, Israel ooduneꞌne budzi dutsꞌun, ꞌet 
huwa hukwa húnuta-un ꞌaw nalhuhuhóoꞌal. ꞌEt hoontsꞌi ꞌonghohne 
ꞌutahályanne, ꞌenne nahoohoonꞌai.

8  Ntsꞌenꞌa la Yakꞌusda be ꞌudustlꞌus kꞌut ꞌukꞌunúwhusguz-un soo whuz 
unꞌa ꞌuhóoja.

“Yakꞌusda ꞌantsꞌi stézne dune léꞌbinla.
Buna hóoni ꞌet hóontsꞌi ꞌaw hiye lhúhoosꞌen.
Budzo cha hoonli ꞌet hoontsꞌi ꞌaw hiye lhéꞌdustsꞌo.

ꞌAndit dzin whutsꞌun ꞌet za ndihíntꞌoh,”
whe ndutni.

9 David ꞌen cha njan bughun ndutni,
“Ndai la Yakꞌusda ncha-i bugha íninla-i whute bilh ꞌinkꞌez tsayilh 

buka néyultsꞌut léꞌuja.
Ndai bughá ininla-i, hikayá ooleꞌ buboolhtselh.
ꞌEt whuz unꞌa ndi dulubeshi dichꞌoh hikꞌelha whutilhtselh.

 10 Buna whute hiye lhuhoosꞌ̱en Yakꞌusda ye únzoo-i hiye nóolhꞌen 
whuchꞌa.

ꞌInkꞌez hiyé dzoh nudeh-i, ꞌi be yo húnootꞌi dune ndaz-i nughe 
kꞌunꞌa,” ni.

Yakꞌusda Israel ooduneꞌne ꞌaw ꞌilhiz iloh bula ditni
11 ꞌEt cha za nohooduskut, Lizwifne ꞌet tse gha huntízghal, ꞌet ꞌilhiz 

wheni nintá hutiltsꞌulh ha eh nahíltsꞌut? ꞌAw whuz unꞌa ꞌuhótꞌeꞌ aítꞌoh! 
Yakꞌusda ooghuni hika lheꞌnízun ꞌet huwa ꞌudun yun kꞌut whutꞌenne 
ꞌet ꞌandit hiye dújis. ꞌEt whuz unꞌa ꞌuhutinelh Lizwifne ꞌudun yun kꞌut 
whutꞌenne bugheꞌ hootalnih.

12  ꞌEt hoontsꞌi tankꞌus unꞌa ꞌuhutꞌen-un ꞌet huwa hutꞌen, ꞌuyoonne 
Yakꞌusda ye únzoo-i be huhóontꞌiꞌ suliꞌ de, ꞌet de ndet la Yakꞌusda 
Lizwifne buchꞌa hóontun-un ꞌi be ꞌudun yun kꞌut whutꞌenne tube 
huhóontꞌiꞌ ubulhtsi. ꞌEt ꞌoh de whusahóoltsꞌut de, Lizwifne, ꞌenne cha 
Yakꞌusda buzkeh huzdliꞌ de, ꞌet ꞌon nus hoonzoo tileh.

13  ꞌAwet nohni ꞌudun yun kꞌut whutꞌenne nohbulh yásduk, Yakꞌusda 
ꞌutáhasálhti nohni nohba whelꞌaꞌ-un nóosdleꞌ ha. Tube sba tube hooncha.

h 11:16 Paul ꞌen Abraham yughu yalhduk. ꞌEn ꞌudechoo-un Yakꞌusda nalh tsꞌihꞌun unꞌa 
ꞌuntꞌoh whe ꞌuntꞌoh. Yakꞌusda ooghuni ooba ꞌalhaꞌ yantꞌeꞌ ꞌúntꞌoh-un whe ꞌuntꞌoh. ꞌEn 
kꞌunꞌa yukꞌélhꞌaz tizdílne Yakꞌusda buzkeh huzdliꞌ, ni whe ꞌutni. i 11:17 Ndi ꞌuzooschum 
kꞌunúdistuk-i Lizwifne leꞌhintꞌoh. ꞌEt mbene la hikꞌenádidilne ꞌudun yun kꞌut whutꞌenne 
leꞌhintꞌoh ni wheꞌ ꞌutni. 

14 Njan nohdutásnelh-un, ꞌet whe sulh Lizwifne huweꞌ hoolnih huwa 
tilah whulohne hudoojih.

15 Yakꞌusda Lizwifne ꞌúnubutilhdil, ꞌinkꞌez Sizi Gri ꞌen gha nohni ꞌudun 
yun kꞌut whutꞌenne ꞌaw ꞌon ꞌun nohbulh lhónilchꞌoh. ꞌEt Lizwifne Sizi Gri 
hitsꞌu nálhya buboolhyih ha de, ꞌet Yakꞌusda nabitálhchulh wheꞌ hintꞌoh. 
ꞌAntsꞌi dune yaidlanne cha za dune nahusdliꞌ leꞌhutinelh.

16 ꞌEt whunóhuntistun ntsꞌenꞌa la ꞌuwhutánelh. Whunulhꞌen, lhes nantílhdo 
de, ꞌudechoo-i unzoo ꞌúntꞌoh de, ꞌet whuloh cha tsꞌiyawh unzoo tileh. ꞌEt 
ꞌudun, duchun ooghih unzoo de, ꞌet oozooschum cha tsꞌiyawh ꞌutizooꞌ. h

17 ꞌEt hoontsꞌi ndi duchun unzoo-i oolohkhi oozischum kꞌunúdistuk. ꞌEt 
nohni ꞌudun yun kꞌut whutꞌenne, ꞌet duchun ꞌoh núnilhyeꞌ-i Olive duchun 
huyúlhni, ꞌi leꞌahtꞌoh. ꞌEt ndet la oozooschum kꞌunúdistuk-un ꞌet nohni 
hikꞌenánohdanla. ꞌEt huwa ndi duchun ooghih gha ꞌinkꞌez ookꞌunih 
unzoo-i nohchꞌeꞌ suliꞌ. i

18  Ndi oozooschum kꞌunúdistuk-i oochꞌaz dóhtni junih! Whuz unꞌa 
ꞌududúlhtiꞌ de, ꞌaw tꞌewhunuzúszun ndi ꞌughih ꞌaw oolalheꞌzahtꞌen kꞌus 
ꞌughih ꞌi nohla ꞌutꞌen.

19 Ndi uzooschum kꞌunúdistuk wheni ookꞌenázdoodilh ha doohtniꞌ la.
20 Njan ndudahní-un ꞌálhaꞌ hoontꞌoh. Lizwifne ꞌaw Yakꞌusda ooghuni 

lhahuyílhchulh ꞌet huwa ꞌuhuja kꞌunódistuk. ꞌEt nohni Yakꞌusda ooghuni 
úlhchoot ꞌet huwa áhja Lizwifne bukꞌenánohodanla. ꞌEt wheꞌ dudolhtiꞌ 
junih, ꞌantsꞌi whenoolhjut.

21 Ndi duchun soo oozooschum ꞌaw Yakꞌusda yugha télheꞌnizil de, ꞌet de 
nohni cha tílah nohgha télheꞌnooszin.

22  Njan whudáhtsꞌo-un ꞌet hodulhꞌeꞌ, Yakꞌusda dalcho-i be netsꞌun únzoo 
ꞌinkꞌez ꞌuyoonne dálcho-i be bubúlh huskeh. Mbene la Yakꞌusda ooghuni 
lhahuyílhchulhne, ꞌi be nahíltsꞌut, ꞌenne butsꞌun ooghuni tube dutsꞌun 
whe ꞌuntꞌoh. ꞌEt nohni ꞌudun yun kꞌut whutꞌenne ooghuni úlhchoot, ꞌet 
Yakꞌusda ye únzoo-i be whuz unꞌa za ahtꞌoh de, ꞌet huwa ꞌuntꞌoh nohtsꞌun 
únzoo. ꞌEt Yakꞌusda ookꞌunꞌa ꞌaw hukwa lheꞌnúszun de, nohni cha 
kꞌúnudútihtuk, uzooschum kꞌunꞌa.

23  ꞌEt ndunne Lizwifne Yakꞌusda hitsꞌu nátidulh hukwaꞌ huninzun ꞌinkꞌez 
highuni hitalhchulh de, ꞌet de ndi uzooschum kꞌunúdistuk-un ꞌet Yakꞌusda 
yukꞌenábudutilelh, Yakꞌusda dichꞌoh za ꞌet dutínelh ꞌet huwa.

24 Nohni ꞌudun yun kꞌut whutꞌenne ndi duchun Olive huyúlhni, ꞌoh 
nunulhyeꞌ-i, ꞌi oozooschum leꞌahtꞌoh. Yugha ꞌóoli whe kꞌunídizsel ꞌinkꞌez 

Rome Whutꞌenne 11

The New Testament in Central Carrier of Canada, 2nd ed. © 2011, Wycliffe Bible Translators, Inc.



365

 

j 11:26 ꞌEt njan Jacob ooduneꞌne Israel ooduneꞌne ꞌi khuni ꞌi za ꞌuntꞌoh. 
k 11:28 Butsodaꞌne, ꞌenne Abraham, Isaac, ꞌinkꞌez Jacob ꞌuhintꞌoh. 

Olive duchun unzoo-i, ꞌi yughun nenaídinla, ꞌaw whuz unꞌa lheꞌhustꞌen 
ꞌet hoontsꞌi. ꞌEt Lizwifne ndi duchun dinzoo-i ꞌet duhíntꞌoh. ꞌEt huwa 
Yakꞌusda ꞌaw ooba howa lhúhoolnaꞌ ndi uzooschum kꞌunúdistuk-i duchun 
unzoo-i ghu nenaídutalelh.

25 Sulhutsinke njan wheꞌ hoontꞌoh hooyoh-un, ꞌet tꞌewhuntihzeh nohba 
hukwaꞌ nuszun, doo ka la tsꞌiyantsuk tꞌetsꞌonínzun naꞌdudólhꞌeꞌ. Njan ꞌet 
dúhoontꞌoh, ꞌet whulohne Lizwifne budzi dutsꞌun hutileh, ndet la ꞌudun 
yun kꞌut whutꞌenne whudizulh-un, ꞌenne buba ꞌetsul ꞌuwhutánelh ꞌet 
whutsꞌun.

26  ꞌEt hukwꞌelhꞌaz Israel ooduneꞌne tsꞌiyawh hudutijih. ꞌEt Yakꞌusda be 
ꞌudustlꞌus kꞌut ꞌukꞌuwhusguz ꞌet ndutni,

“Neulhyis-un ꞌet keyoh whuti Zion huwhútni tsꞌe whuz de hatíyalh.
ꞌEt Jacob ooduneꞌne j ntsꞌenꞌa la tankꞌus ꞌúhutꞌen-un whuchꞌa 

nabutálelh.
 27 ꞌEt ndet la bulubeshi buba ꞌún tisdil de,

ꞌet ꞌoh de whuz unꞌa butsꞌun khuni lhadúsdla inleꞌ, ꞌet huwa tisnelh.”

Yakꞌusda tsꞌiyanne gha teꞌninzun
28  Ndi khuni unzoo-i be nóhbulh yasduk, ꞌi ꞌaw Lizwifne hiyólhchoot 

hukwa lheꞌhunízun, Yakꞌusda hichꞌaz ditnine hinli. ꞌEt huwa nohni ꞌudun 
yun kꞌut whutꞌenne duhjih. ꞌEt hoontsꞌi Yakꞌusda butsodaꞌne k ꞌutahábanla. 
ꞌEt ꞌenne bugha Yakꞌusda Lizwifne bukꞌentsiꞌ.

29 Mbene la Yakꞌusda dutijih ha bukaꞌ daniꞌne, ꞌinkꞌez ndai la Yakꞌusda 
bugha iúnle-i, ꞌaw ꞌatsꞌun unꞌa naootneh aítꞌoh.

30 ꞌEt nohni ꞌudun yun kꞌut whutꞌenne niz de ha óodanzut-un Yakꞌusda 
ꞌaw ookꞌúnulheꞌzahtꞌen. ꞌEt hoontsꞌi ꞌandit dzin whutsꞌun ꞌet Lizwifne, 
ꞌenne Yakꞌusda ꞌaw híkꞌunulhéꞌustꞌen. ꞌEt whu la gha tsꞌe lubeshi ꞌulhꞌen-
un nohba ꞌún whutilhdulh-un nohghá whultsꞌut.

31 Ndunne Lizwifne, ꞌaw ꞌukꞌúnulheꞌustꞌenne, ꞌenne bugha Yakꞌusda 
nohgha teꞌninzun. ꞌEt whuz unꞌa za Yakꞌusda ꞌilhudzin ꞌenne cha la bugha 
téꞌnozeh.

32  Tsꞌiyanne yukꞌúnulheꞌustꞌen ꞌet huwa ꞌadinlane léꞌbinla, didut bugha 
téꞌnozeh ha.

Yakꞌusda dálzooꞌ la Lizwifne ꞌinkꞌez ꞌudun yun kꞌut whutꞌenne butilhyis huba

 33 Yakꞌusda ye nétsꞌun unzoo-i, ye whúnih-i ꞌinkꞌez ndet la tsꞌiyantsuk 
tꞌewhunínzun-un, ꞌet tube hooncha wheꞌ hoontꞌoh.

Ntsꞌenꞌa la be ꞌutꞌen kꞌoh ꞌinkꞌez ꞌutáhawhúle-un, ꞌaw dune 
tꞌehonózinne hooloh ꞌinkꞌez ꞌaw nahóꞌalhne cha hooloh.

 34 Yakꞌusda be ꞌudustlꞌus kꞌut ꞌukꞌunúwhusguz-un ꞌet dutni,
“Yakꞌusda dája ninzun la, ꞌaw dune tꞌéhonínzun-un hooloh.

ꞌInkꞌez ꞌaw yugha dóoniꞌ-un cha hooloh.
 35 Yakꞌusda tsꞌiyaitsuk negha unle,

ꞌaw ooba kꞌelha tsꞌoohoolhtselh aitꞌoh.”
 36 Tsꞌiyaitsuk inla, ꞌinkꞌez ꞌen oogha tsꞌiyaitsuk ꞌuyínla kꞌunꞌa ꞌuntꞌoh, 

ꞌinkꞌez ꞌen ba tsꞌiyaitsuk ulya.
ꞌEt huwa nohdúsni ꞌilhiz wheni Yakꞌusda ꞌen za uzdólhtiꞌ. ꞌEt ndó 

honeh.

Yakꞌusda ooduneꞌne ntsꞌenꞌa la Yakꞌusda hukwaꞌ ninzun, whuz unꞌa ꞌuhootꞌeꞌ 
hubaꞌ hoontꞌoh, ꞌaw dichꞌoh hukwaꞌ huninzun-un huwa iloh ꞌuhutꞌen

12  1 Sulhutsinke ndai la Yakꞌusda ye negha teꞌninzun-i, ꞌi be nohtsꞌu 
tédusdli, lubeshi yit whe be khahna-i ꞌilhiz wheni Yakꞌusda 

oogha ínahꞌaih. ꞌEt ndahja de, Yakꞌusda hootátꞌeꞌ ꞌinkꞌez whuz unꞌa 
tsꞌihꞌun unꞌa oobaꞌ tihtꞌelh.

2  ꞌInkꞌez ntsꞌenꞌa la dune ꞌandit dzin dahíntꞌoh bubun dóhtꞌeꞌ hukwa 
ꞌoohtꞌen junih. ꞌEt kꞌus ꞌandit noheni ꞌatsꞌun unꞌa naꞌahleh. ꞌEt ndahtꞌen 
de, ꞌet la tꞌéwhunóhzin ndet la Yakꞌusda nohtsꞌu húkwaꞌ ninzun-un. 
Yakꞌusda be ꞌutꞌen kꞌoh tsꞌiyawh hoonzoo, tsꞌiyanne ba hoonzoo, ꞌinkꞌez 
tsꞌihꞌun unꞌa ꞌuhoontꞌoh.

3 Yakꞌusda yé stsꞌun unzoo-i, ꞌi gha nohdúsni, nohni mbe la Sizi Gri kꞌúneꞌ 
ꞌutꞌenne dubanadóhtiꞌ junih. Yakꞌusda nalh dune nchane ahli, ꞌet wheꞌ 
dudolhtiꞌ junih, ꞌet kꞌus noheni ꞌatsꞌun unꞌa oolhdzin. ꞌUyoonne ghú nuní 
nuhzut te, whulohne ꞌon nus hoolhtus whe Yakꞌusda buba ꞌalhaꞌ ꞌuntꞌoh.

4 Neyustꞌe ꞌilho za unli, ꞌet hoontsꞌi lhai oogho hoonli. ꞌEt ꞌi tsꞌiyawh 
neyustꞌe lhelhdun huba ꞌuntꞌoh.

5 Christ ooduneꞌne whuz unꞌa za tsꞌintꞌoh. Wheni tsꞌuldlai hoontsꞌi, 
tsꞌiyawh Christ ooyustꞌe oochꞌeꞌ tsꞌinli, ꞌet huwa ꞌilho za tsꞌinli.

6  ꞌEt hoontsꞌi tsꞌiyawh lhelhtsꞌun unꞌa Yakꞌusda ba ꞌutsꞌutꞌen, ye únzoo-i 
gha ꞌúja ꞌutꞌen lhelhyoo neghalya ꞌutsꞌoolhꞌen ha. Whulohne Yakꞌusda be 
nus hooꞌen-un, ꞌet bugha óoninꞌai, dahoolcho la Yakꞌusda bugha óoninꞌai-
un, whuz unꞌa za yahoolhduk hubaꞌ hoontꞌoh.

7 Whulohne huye ꞌutꞌen ꞌutilhꞌelh ooleꞌ ha bukaꞌ hudaniꞌ. Whulohne 
whunih bubulhtsi ꞌuyoonne hodoolhꞌeh ha.

8  Whulohne ꞌuyoonne dune budzi úlhtus ubólhꞌeꞌ ha bughá whuntꞌai, 
whulohne huyutꞌi-i ꞌuyoonne hiye buláꞌ ꞌootꞌen ha ꞌinkꞌez ꞌaw highu 
yalhoolhduk. Whulohne mbene la dune tso whudilhdzulhne soo cho 
huwa hinli whe nduhóotꞌeꞌ. Whulohne cha budzi hóontꞌiꞌ whe ꞌuyoonne 
gha teꞌhunozeh ha, ꞌet cha bughá whuntꞌai.

9 Whahtsꞌit whe ꞌuyoonne kꞌeoohtsiꞌ junih. Tankꞌus ꞌúhoontꞌoh-un 
whutsꞌu doohtni, Tsꞌihꞌun ꞌuhoontꞌoh-un ꞌet hoohtun.

l 12:13 Mbene la Sizi Gri hikꞌúneꞌutꞌenne, ꞌenne Yakꞌusda oochꞌeꞌne hinli. m 12:20 ꞌEt 
ꞌutꞌen unzoo-i butsꞌun áhla, ꞌinkꞌez lubeshi chꞌaz nálhuhilꞌal de, ꞌet de Yakꞌusda yé 
kꞌutitnelh whe ꞌuntꞌoh. ꞌEt whuz unꞌa howu nuni hunoozut, ni whutílah ꞌutni. 

10 Ntsꞌenꞌa la lhulhutsinke lhkꞌehutsiꞌ, ꞌet whuz unꞌa soo tsꞌihꞌun unꞌa 
lhkꞌehtsiꞌ. Tsꞌihꞌun unꞌa néꞌlhoolhꞌen nohgha whúltsꞌuk totsuk.

11 Ndai la ꞌutꞌen oogha ítahnalh-i, soo cho ꞌoolhꞌen. Ndai la Ndoni ye 
nohla ꞌutꞌen-i, ꞌi be soo hoonáhtꞌiꞌ whe Yakꞌusda ooba ꞌoohtꞌen.

12  Ndet la Yakꞌusda ootsꞌu húkwa tse hoolhlí-un ꞌet huwa tube hóhtꞌeꞌ. 
Ndet la Sizi Gri ookꞌúneꞌ ahtꞌen huwa dune nohezúla de, ꞌetsul ꞌoohneh 
junih, ꞌahoolhyiz neMoodihti ootsꞌu tenádahdli.

13  Mbene la Yakꞌusda oochꞌeꞌne l ꞌendunidzítne, ndai la ahtꞌí-i whuloh be 
bula ahtꞌen. ꞌAhoolhyiz huba nohyoh ꞌudun udólhtan.

14 Dune nohezúla de, butsꞌun oohzooꞌ ꞌinkꞌez bukꞌehoohyih junih.
15 Mbene la hóontꞌiꞌne bubulh hóonahtꞌiꞌ, ꞌinkꞌez mbene la utsóne bubulh 

áhtso.
16  Ahcha naꞌdudolhꞌeꞌ junih. Telꞌenne buba nus dáhtꞌiꞌ noohzin junih. 

Whuníhne dune naꞌdudólhꞌeꞌ junih.
17 Nohni dune tankꞌus unꞌa nohtsꞌu neꞌhutꞌen de, nohni cha tankꞌus unꞌa 

butsꞌun neꞌoohtꞌen junih. ꞌEt kꞌus tsꞌiyanne nalh ꞌahoolhyiz Yakꞌusda ba 
tsꞌihꞌun unꞌa za neꞌoohtꞌen.

18  Ndet la soo ꞌon ꞌun oohneh aítꞌoh whe tsꞌiyanne dune tsꞌihꞌun unꞌa 
lhtsꞌun ꞌoohtꞌeꞌ.

19 Skꞌekene khun kꞌunóohdzin junih. Yakꞌusda ꞌen ootlꞌawháhꞌaih. 
Njan Yakꞌusda ooghuni ꞌet ꞌutni, “Be kꞌuznudzun-i, si schꞌeꞌ ꞌuntꞌoh. Si 
hukwꞌelha whutiselh,” ni.
 20 ꞌEt huwa nohchꞌaz ditni-un ooyeꞌíltsꞌul de, oogha ꞌóohꞌalh.

ꞌEt taꞌóosda de, too oogha óolhdzeh.
ꞌEt diz unꞌa ahtꞌen de,

ꞌet de ꞌantsꞌi kwuntsit ootsi la dahdzaih leꞌtihtꞌelh. m
21 ꞌUyoonne tankꞌus ꞌúhutꞌen ꞌi be nohchꞌaꞌ hoolhdeh junih kꞌus hoontsiꞌ-

un ꞌutꞌen unzoo-i be whuchꞌaꞌ oolhdeh.

Keyoh whumoodih bukꞌúneꞌ ootꞌen

13  1 Sizi Gri ooduneꞌne ndet la keyoh hudilhtsꞌí-un, mbene la keyoh 
huwunline bukꞌuneꞌ hootꞌen hubaꞌ hoontꞌoh, ꞌet whuz unꞌa 

Yakꞌusda ꞌuhóonla ꞌet huwa.
2  Ndet la keyoh dune hudilhtsꞌí-un, dája hubuhútni la, ꞌet whudulhyoh 

ꞌuhutꞌen de, ꞌet de Yakꞌusda ꞌuhóonla-un, ꞌet whudulhyoh ꞌuhutꞌen wheꞌ 
hutꞌen. ꞌEt ndutꞌenne, ꞌenne ndi yun kꞌut buba nahutiyeh.

3  Tsꞌihꞌun unꞌa ndi yun kꞌut dúlhtsꞌi de, ꞌet de nohmoodihne bubé 
noolhjut aitꞌoh. ꞌEt la tsꞌihꞌun unꞌa nohghu yaooduk. Hoonzoo kꞌunꞌa 

n 13:12 Ndi khuni whunénulhtun whe ꞌutni, tsalhgus yo ꞌutꞌen-i, netsudule be ꞌutꞌen, 
dzenis ꞌutꞌen-i, Yakꞌusda be ꞌutꞌen ꞌuntꞌoh ni whe ꞌutni. 

ahtꞌen de, ꞌet ndai la khuni nohtlꞌaídanꞌai-i, ꞌi be noolhjut huba 
lheꞌhóotꞌoh.

4 Ndunne nohmoodihne, ꞌenne Yakꞌusda ba ꞌutꞌenne léꞌhintꞌoh. ꞌEt 
tankꞌus neꞌáhtꞌen de, ꞌet de bube noolhjut. Ndai la hiye úlhtus-i butlꞌá 
yuzꞌai ꞌi be dzoh nunóhotilhdzut ꞌet huwa. ꞌAw ꞌantsꞌi íloh ꞌuhintꞌoh.

5 ꞌEt huwa mbene la nohmoodih unline bukꞌuneꞌ ꞌoohten hubaꞌ hoontꞌoh. 
Nohbulh huhuntalchꞌoh, ꞌet huwa za iloh, nohyo tsꞌe oogha tꞌetsꞌoninzun-i 
nohba hoonzoo whutilhtselh de, ꞌet ndi khuni ookꞌúneꞌ oohtꞌen hubaꞌ 
hoontꞌoh.

6  Mbene la Yakꞌusda ba nohmoodih unlíne, ꞌenne ꞌahoolhyiz ꞌuhutꞌen. 
Ndi ꞌutꞌen ꞌuhuyulhꞌen-i ꞌet buba kꞌelha holeꞌ hubaꞌ hoontꞌoh.

7 ꞌEt huwa njan ndet la nohtsꞌú whuzꞌai-un ꞌukꞌelha whulhꞌi. Ndet la 
nohnichꞌoh ꞌinkꞌez nohyun cha nohtsꞌú whuzꞌai-un, tsꞌiyawh hukwꞌelha 
whulhꞌi. Nohmoodihne sóo neꞌbulhꞌen ꞌinkꞌez budólhtiꞌ.

Sizi Gri ooduneꞌne ntsꞌenꞌa la dichꞌoh kꞌenahutsiꞌ, 
whuz unꞌa dudulh dunene bukꞌéhootsiꞌ

8  ꞌUyoonne nohtsꞌó holhꞌaꞌ junih, ꞌuyoonne dune kꞌetihtsíꞌ-un ꞌet whe za 
nohtsꞌú whuzꞌai. ꞌEt la nyulh dune kꞌentsiꞌ de, ꞌet ndai la Yakꞌusda khuni 
whutlꞌaídanꞌai-i, ꞌi tsꞌiyawh ookꞌúneꞌ ꞌintꞌen whe ꞌintꞌoh.

9 Ndai la khuni Yakꞌusda whutlꞌaídanꞌai-i, ꞌi dune úlhni,

“Tsꞌekoo kꞌus dune bulh nintaꞌ ꞌoohtꞌen junih,
dune soolhghelh junih,
ꞌundunoohtꞌih junih,
ꞌuyoonne ba hoohtsꞌit junih,
ꞌuyoonne chꞌeꞌ haꞌ noohzin junih.”

Ntsꞌenꞌa la kꞌenatsꞌutsiꞌ, whuz unꞌa nohbulh dune bukꞌehtsiꞌ de, ꞌet de ndi 
Yakꞌusda khuni whutlꞌaídanꞌai-i ꞌinkꞌez ꞌonghoh-i cha, tsꞌiyawh kwꞌúneꞌ 
zahtꞌen wheꞌ hoontꞌoh.

10 Mbe la dudulh dune kꞌentsíꞌ-un, ꞌaw yutsꞌun tankꞌus unꞌa ooneh aítꞌoh. 
ꞌEt huwa hoontꞌoh, nohbulh dune bukꞌehtsiꞌ de, ndai la Yakꞌusda ookꞌoh 
tsꞌe nohtsꞌu húkwaꞌ ninzun-un tsꞌiyawh lhaoodulhla wheꞌ hoontꞌoh.

11 ꞌEt ndi tꞌewhunáhzun ndet la whudizulh-un ꞌawet neba whulatoh 
tileh. ꞌUdaꞌ Sizi Gri neba ꞌalhaꞌ ꞌuntꞌoh ínleꞌ. ꞌOh daꞌ whézdutijih-un 
nilhzaꞌ whuzꞌai ínleꞌ. ꞌEt ꞌandit ꞌon nus nilhdukw hooltsꞌulh, ꞌet huwa 
tsꞌetsꞌoodeh hubaꞌ hoontꞌoh.

12  ꞌAwet yutilhkai, ꞌet huwa ndai la ꞌutꞌen tsalhgus yo ꞌutsꞌulhꞌen-i, 
ꞌetsul ꞌutsꞌooleh ꞌinkꞌez ndai la ꞌutꞌen ꞌuztilhꞌelh-i dzenis ꞌutsꞌoolhꞌen. n ꞌEt 

o 14:2 ꞌEt ꞌoh daꞌ ꞌudun yun kꞌut whutꞌenne bukꞌeltsi hitsꞌu tenadudli-i, ꞌi khuna-i hitsꞌu 
dilhkꞌun. Whuloh ꞌi la loodel kꞌut hidílhkꞌun ꞌet ꞌon ꞌun-i, ꞌi huye ꞌóoket. Whulohne Sizi Gri 
unidúlhne ꞌutsung be ꞌóoket-i me ꞌúntꞌoh huninzun. ꞌEt whu la gha tsꞌe huyooꞌalh aítꞌoh. 
ꞌInkꞌez whulohne Lizwifne cha Sizi Gri hitsꞌu nálhyanne hukwꞌelhꞌaz Moses be ꞌudustlꞌus 
gha ꞌaw gugoos tsung hooꞌalh hukwa lheꞌhunízun. 

ndutsꞌútꞌen whe soo cho netsudule etsꞌudulh leꞌtsꞌootꞌen. ꞌEt de ꞌaw nechꞌaꞌ 
oolhdeh aítꞌoh.

13 Ndai la dzenis ꞌulꞌen-i, ꞌi za tsꞌoolhꞌen. ꞌEt whuz unꞌa za tsꞌihꞌun unꞌa 
yinka uzdóltsꞌiꞌ. Tátnaine bulheꞌtsꞌoostꞌen, taznutnai-un ꞌet cha ꞌetsul 
ꞌutsꞌooneh, ꞌinkꞌez tsꞌekoo kꞌus dune bulh lubeshi ꞌutsꞌulhꞌen-un, ꞌet cha ꞌetsul 
ꞌutsꞌooneh. Lheꞌtsꞌúdulh-un ꞌinkꞌez ꞌutsꞌoolníh-un ꞌet cha ꞌetsul ꞌutsꞌooneh.

14 Ndi ꞌutꞌen ntsiꞌ-i, ꞌi ookꞌet neMoodihti Sizi Gri ꞌen za ookꞌúnꞌa 
ꞌutsꞌootꞌeꞌ, ꞌinkꞌez ꞌaw ꞌon ꞌat neyustꞌe lubeshi tsꞌúlhnoostꞌi.

Sizi Gri ooduneꞌne ꞌaw buba natsꞌoohooyeh huba lheꞌhóotꞌoh

14  1 Sizi Gri be ꞌutꞌen kꞌoh huwun, mbe la ye be ꞌalhaꞌ hoontꞌoh-i, ꞌi 
be soo lheꞌiltus de, whute nohbulh tenadoodli, ꞌinkꞌez oodulhyoh 

ꞌudoohniꞌ junih.
2  Whulohne Sizi Gri unidúlhne, hiyé ꞌalhaꞌ ninzun-i tetsun huwa, buba 

ꞌálhaꞌ hoontꞌoh ꞌaw ꞌutsung lhúhusꞌal. ꞌEt whulohne tsꞌiyai tsuk haꞌalh-un, 
ꞌet buba ꞌalhaꞌ hoontꞌoh. o

3  Mbe la tsꞌiyaitsuk aꞌálh-un, ndun ꞌutsung lhúsꞌal-un, ꞌet hukwa yutsꞌu 
dootni junih. ꞌInkꞌez mbe la ꞌutsung lhúsꞌal-un, ndun tsꞌiyai aꞌálh-un, 
ꞌen cha ꞌaw ooba nahoohyeh junih. Yakꞌusda hóontꞌiꞌ whe tsꞌiyawh 
hubílhchoot ꞌet huwa.

4 Mbe naꞌdunúhdzun Yakꞌusda ba ꞌutꞌen-un ooba nahutihyeh nahzun? 
Oomoodih ꞌen zaꞌ idutánelh soo ꞌintꞌen kꞌus ꞌaw soo lheꞌzintꞌen. 
Didutchꞌoh soo tiyin, Yakꞌusda ꞌen yula titꞌelh ꞌet huwa.

5 Whulohne dune ꞌuhuninzun whuloh dzin-un ꞌon nus whudíztiꞌ, ꞌet 
whulohne ꞌuhuninzun dzin totsuk buba lhghazáꞌ hoontꞌoh. ꞌEt tsꞌiyanne 
dája huninzun-un, ꞌet buba ꞌalhaꞌ hotꞌeꞌ la.

6  Mbe la whuloh dzin ꞌon nus whudíztiꞌ ninzún-un, ꞌen njan ꞌet dzin 
neMoodihti yudólhtiꞌ ha, ꞌudun neóoninꞌai huwa ꞌútni. Mbe dune la dzin 
ꞌon nus lhodítiꞌ ninzun-un, whuz unꞌa la neMoodihti wheyúdilhtiꞌ. Mbe la 
tsꞌiyaitsuk aꞌálh-un Yakꞌusda musi yúlhni ꞌinkꞌez yunalh ꞌet yuꞌalh. Mbe la 
ꞌutsung lhúsꞌal-un, ꞌen cha Yakꞌusda musi yudániꞌ.

7 Yinka uztidalh ꞌinkꞌez dáztitsah, ꞌaw whenichꞌoh ꞌutáhatsꞌóhooꞌalh 
aítꞌoh. ꞌAw whenichꞌoh duba moodih nalhtsꞌídloh ꞌet huwa.

8  Yinka uzdilhtsꞌi de, neMoodihti kwꞌúneꞌ tsꞌootꞌen hubaꞌ hoontꞌoh. 
ꞌEt dáztitsah de, Sizi Gri yununúdilhne kꞌunꞌa datsꞌóotsah. Ntsꞌenꞌa la 
tsꞌukhuna kꞌus daztitsah de, neMoodihti oochꞌeꞌ tsꞌinli.

9 Christ dazsai, dunadija, ꞌinkꞌez cha za yinka usda. ꞌEt yinka dilhtsꞌíne 
ꞌinkꞌez yaidlánne cha buMoodihti tileh ha ꞌuja.

10 ꞌEt di ha Sizi Gri be nohulhutsinke unline buba nahahyeh, kꞌus ꞌet 
di ha ꞌenne buka lheꞌnahzun? Wheni tsꞌiyawh Christ neba nahutiyeh ha 
oobut núzdutalyalh wheꞌ hoontꞌoh.

11 Njan huwun Yakꞌusda be ꞌudustlꞌus ꞌukꞌehóoguz-un ꞌutni,
“NeMoodihti nja dutni, ntsꞌenꞌa la khusna hukwꞌunꞌa,
tsꞌiyanne sbut dugwutsi be hóoyin.

ꞌInkꞌez tsꞌiyanne ooba ꞌálhaꞌ hotꞌeꞌ Yakꞌusda usdli.”
12  ꞌEt huwa ꞌilhoghun tsꞌinli whe datsꞌitꞌen-un, ꞌet Yakꞌusda uzdutánelh.
13  Njan whutsꞌun ꞌaw ꞌuyoonne ba nalhtsꞌuhoosye. Tsꞌiyawh whuz unꞌa 

za uznoozin, ꞌaw ꞌon ꞌat neyulhutsinke Sizi Gri hichꞌaz naóolꞌah ha whuz 
lhubuznoolhtꞌi, kꞌus buba dzoh ꞌutsꞌudooniꞌ junih.

Nyun ngha te nyulhutsin sizi Gri chꞌaz naóolꞌah junih
14 Sizi Gri ꞌen gha tꞌewhunúszun ꞌalhaꞌ hoontꞌoh ꞌaw ꞌutꞌalh-i me tsꞌutni-i 

hooloh. ꞌEt hoontsꞌi whulohne ꞌuhuninzun ꞌi ꞌutꞌalh-i me ꞌúntꞌoh uninzun 
de, ꞌet de ꞌen dune ooba me yinli whe ꞌuntꞌoh.

15 Ndai la ahꞌálh-i, ꞌinkꞌez nohulhutsinke yuchꞌa nijoot ninzun de, ꞌinkꞌez 
bunalh yahꞌalh de, ꞌet de be nékꞌetsꞌintsiꞌ-i yit yinka dúlhtsꞌih wheꞌ ahtꞌoh. 
Ndai la ahꞌálh-i, ꞌi gha Christ buba dazsaíne nintaꞌ bólhꞌen junih.

16  ꞌEt huwa ntsꞌenꞌa yinka dúlhtsꞌi-un nohba ꞌalha hoontꞌoh de, ꞌet 
ꞌuyoonne tankꞌus unꞌa howu yahutilhduk de, ꞌantsꞌi whula doohtnih.

17 Yakꞌusda dune kꞌúneꞌ bulꞌen-un huwun, ꞌaw tsꞌaꞌálh-i kꞌus tsꞌutnai-i, ꞌi 
ghun íloh ꞌuhoontꞌoh. Ndoni neyudíltsꞌut ꞌet huwa Yakꞌusda nalh tsꞌihꞌun 
ꞌútsꞌutꞌen, ꞌen gha nedzi dóghel, ꞌinkꞌez tsꞌohótꞌeꞌ.

18  Mbe la Christ diz unꞌa yuba ꞌutꞌen-un Yakꞌusda tube yúlh hoontꞌiꞌ 
ꞌinkꞌez dune cha buba tsꞌihꞌun ꞌutꞌen.

19 ꞌEt huwa ndiz unꞌa yinka uzdóltsꞌiꞌ hubaꞌ hoontꞌoh, ꞌahoolhyiz neba 
whudizghel tsꞌúznootꞌi ꞌinkꞌez lhla tsꞌootꞌen.

20 ꞌUtꞌalh-i gha Yakꞌusda be ꞌutꞌen gak hoolhtselh junih. ꞌEt ꞌalhaꞌ 
hoontꞌoh ꞌaw hooliyaz me unli hooloh. ꞌEt hoontsꞌi mbe la yutiꞌulh-i ooba 
náwh ꞌuhoontꞌoh de, yanꞌal de, ꞌet ooba lubeshi ꞌuhoontꞌoh.

21 ꞌUtsung tíhꞌulh, kꞌus tsꞌekoo tooꞌ tihtnelh, kꞌus ndai la ꞌilhꞌen-i, ꞌi 
gha nohulhutsin ooba nawh ꞌuwhutꞌih, kꞌus ooba dzoh cha lhih, kꞌus ye 
ꞌalhaꞌ ninzun-i cha tetsun lhih de, ꞌet ndahtꞌen de, ꞌaw nohba tsꞌihꞌun 
lheꞌhóotꞌoh.

22  Ntsꞌoh te la ndahtꞌen-un, be ꞌalhaꞌ hoontꞌoh-i, ꞌi be ndahtꞌen de, nohni 
ꞌinkꞌez Yakꞌusda bulh za nohbaꞌ hoontꞌoh. Mbene la njan dahútꞌen-un, 
tankꞌus ꞌúhutꞌen lhonízunne de, ꞌenne hóontꞌiꞌne ꞌuhintꞌoh.

23  ꞌEt hoontsꞌi mbene la ꞌutsung áꞌalhne ꞌaw buba ꞌalha lheꞌhóotꞌoh 
ninzunne, ꞌet hiyuꞌalh de, ꞌet dudzi yo whe tꞌehontázin nintaꞌ hantꞌen, 

hiyé ꞌalhaꞌ ninzun-i gha ꞌet dulhúhinel ꞌet huwa. ꞌInkꞌez ndai la hoonliyaz 
ꞌutsꞌulhꞌén-i be ꞌalhaꞌ uzninzún-i gha lheꞌtsꞌulhꞌen de, ꞌet neba lubeshi 
hoonli.

ꞌUyoonne dzi óolhzooꞌ za hukwaꞌ oohtꞌen

15  1 Wheni mbene la Sizi Gri ba ulhtúsne, ndunne Sizi Gri ba 
tetsúnne bubodinꞌai leꞌhintꞌoh, ꞌenne bula tsꞌootꞌen. ꞌAw 

whenichꞌoh za nedzi tsꞌilhdzooꞌ hukwa lheꞌtsꞌoostꞌen.
2  ꞌIlhone tsꞌinli whe nebulh dunene bula tsꞌootꞌen. ꞌEt de la Sizi Gri ooba 

ulhtusne hooleꞌ.
3  Christ ꞌen ꞌaw dichꞌoh kꞌúnulheꞌitꞌel. Yakꞌusda be ꞌudustlꞌus kꞌut 

ꞌukꞌunúsguz whuz unꞌa ꞌitꞌen. ꞌEt ndutni, “Mbe la nchꞌaz yálhdukne ndai 
la hiye nchꞌaz yálhduk-i, ꞌi tsꞌiyawh si stsꞌeꞌ hutni.”

4 Ndet la ꞌudaꞌ Yakꞌusda be ꞌudustlꞌus kꞌut ꞌukꞌehóoguz-un oogha whútsꞌo 
doolꞌeh ha ꞌukꞌéguz. ꞌEt whe ndet la Yakꞌusda netsꞌu hoozi-un ꞌi ooba 
tsꞌilhꞌi ꞌinkꞌez ooba tsꞌilhꞌi zaꞌ tsꞌintꞌoh.

5 Njan ꞌet nohba hukwaꞌ nuszun, Christ, Sizi tsꞌutni-un, ꞌen ookꞌunꞌa 
tsꞌihꞌun unꞌa lhulh yínka dólhtsꞌiꞌ. Yakꞌusda nalhtsꞌulyaz neba sulhꞌi, 
ꞌinkꞌez nedzi ílhdzoo, whuz unꞌa uncha lhtsꞌun ahtꞌoh.

6  Lhgha zaꞌ uznudzun ꞌinkꞌez lhgha zaꞌ lhulh yátsꞌoolhduk nohba hukwaꞌ 
nuszun. ꞌIlhoh ꞌalhgoh Yakꞌusda Sizi Gri neMoodihti ooBá uzdólhtiꞌ.

Sizi Gri ꞌen gha Lizwifne ꞌinkꞌez ꞌudun yun kꞌut 
whutꞌenne ꞌilhoghun za huzdliꞌ

7 ꞌEt ntsꞌenꞌa la Christ nenilhꞌen, whuz unꞌa za lhunoolhꞌen. ꞌEt ndahtꞌen 
de, Yakꞌusda dutálhtiꞌ.

8  Njan nohdúsni, Sizi Gri Lizwifne buba neꞌutꞌen-un suliꞌ whunénoolhtun 
ha ndet la butsodaꞌne Yakꞌusda butsꞌu hoozi-un ꞌet ꞌalhaꞌ hoontꞌoh.

9 ꞌInkꞌez ꞌudun yun kꞌut whutꞌenne buba neꞌutꞌen-un suliꞌ, ꞌi gha Yakꞌusda 
ye teꞌninzun-i yúbunilhtan, ꞌet huwa hidílhtiꞌ. Yakꞌusda be ꞌudustlꞌus kꞌut 
nja dutni,

“ꞌEt huwa ꞌudun yun kꞌut whutꞌenne butoh khuni ꞌalhaꞌ ꞌuntꞌoh-i be 
nyun nghun bubulh yaóosduk,

ꞌinkꞌez nyooziꞌ ꞌi la dóstiꞌ.”
10 ꞌInkꞌez doo cha za ꞌutni,

“ꞌUdun yun kꞌut whutꞌenne ꞌinkꞌez dunene tsꞌiyawh neMoodihti 
dúlhtiꞌ.”

11 Njan cha ꞌet dutni,
“ꞌUdun yun kꞌut whutꞌenne tsꞌiyawh Moodihti dúlhtiꞌ

ꞌinkꞌez nohni dune cha tsꞌiyawh dúlhtiꞌ.”
12  Isaiah be ꞌudustlꞌus kꞌut njan cha ꞌet dutni,

“Jesse ꞌen ye kédinzut tile.

p 15:20 Ndet la ꞌudaꞌ Christ be ꞌutꞌen kꞌoh wheꞌ whudilꞌen-un, ꞌaw whuz tóosyaꞌ hukwa 
lheꞌnúszun ni wheꞌ ꞌutni. 

ꞌEn ꞌalha whusatíyalh ꞌinkꞌez ꞌudun yun kꞌut whutꞌenne bumoodih 
tileh.

ꞌInkꞌez ndet la butsꞌu hoozi-un ꞌet huba utitꞌelh.”
13  ꞌEt nohba tenadusdli, ndet la Yakꞌusda nohtsꞌu hoozi-un huba sulhꞌi 

whutoh, ꞌen gha ꞌet úncha nohdzi sóo nedinzut ndet la nohtsꞌu hoozi-un 
nohba ꞌalhaꞌ hoontꞌoh huwa. ꞌEt whuz unꞌa la ꞌilhiz bulh óohtꞌeꞌ, ꞌinkꞌez 
ndet la nohtsꞌu hoozi-un ꞌon nus ulhtus whe la huba oolhꞌeꞌ Ndoni ye 
úlhtus-i nohídanꞌai huwa.

Paul ꞌudustlꞌus butsꞌo kꞌeꞌuges-i, ꞌi ghun ꞌaw lhníljut whe butso kꞌeꞌuges
14 Sulhutsinke ꞌalha tꞌéwhunúszun lhat-un hoonzoo-un ꞌuwhulhꞌen, lhat-

un cha tꞌéwhunúhzun, ꞌinkꞌez Sizi Gri be ꞌutꞌen kꞌoh dune whúntilhtun-un 
ꞌet huba cha soo ꞌúlhdzooꞌ.

15 Ndi ꞌudustlꞌus kꞌut whulohkhi ꞌaw lhnúzjut whe nohtsꞌó kꞌeꞌusgus, 
whunaoolhni ha Yakꞌusda ye únzoo ꞌet sghá whuntꞌai-un ꞌi gha ꞌustꞌen.

16  ꞌEt de la Sizi Gri ooba ꞌustꞌen-un usdli, ꞌudun yun kꞌut whutꞌenne 
Yakꞌusda ooghuni ghun bubulh yaoosduk ha. ꞌEt de la Ndoni 
Yakꞌusda ba ꞌudun nelyanne huzdliꞌ ꞌinkꞌez Yakꞌusda hoontꞌiꞌ whe la 
ubólhchoot.

17 ꞌEt huwa ꞌustꞌoh hoonústꞌiꞌ, ndai la Yakꞌusda baꞌ yusꞌén-i, ꞌi be Sizi Gri 
dústiꞌ huwa.

18  ꞌInkꞌez ndet la Christ dája la si sgha ꞌudun yun kꞌut whutꞌenne hikꞌúneꞌ 
ootꞌen ha, ꞌi za nohbulh yátisduk. Dája budásniꞌ la ꞌinkꞌez buba dástꞌen la, 
tsꞌiyawh si sgha Christ buba daja-un, ꞌet huwun ꞌaw lhnúzjut whe nohbulh 
yátisduk.

19 Ndoni ye ulhtus-i, ꞌi be hoolhtus ꞌinkꞌez huwa ꞌítꞌen te cha neꞌzustꞌen, 
ꞌet Jerusalem Ilyricum keyoh dúwhulyiz tsꞌe tsꞌiyanne ꞌet Christ ooghuni 
unzoo-i tsꞌiyawh budásniꞌ.

20 Ndi khuni unzoo-i mbene la dune lhidústsꞌone Christ ghun ꞌenne tube 
budutásnelh hukwaꞌ nuszun. ꞌAw ꞌuyoon dune yoh whulhꞌaí-un, ꞌaw ꞌet 
yoh neóohosꞌalh hukwa lheꞌnúszun. p

21 ꞌEt hoontsꞌi ndiz unꞌa Yakꞌusda be ꞌudustlꞌus kꞌut ꞌukꞌunúwhusguz,
“Mbene la ꞌaw highun lhubudínelne,

ꞌenne huwhutíꞌelh,
ꞌinkꞌez mbene la hiyulhéꞌditsꞌilne, ꞌenne tꞌehontizeh”

Paul ubulhni Rome tsꞌe tíyalh hukwaꞌ titꞌelh
22  Lhat nohtsꞌu tísyalh hukwaꞌ nuszun inleꞌ, ꞌet hoontsꞌi Sizi Gri be ꞌutꞌen 

usꞌen inleꞌ ꞌet huwa ꞌaw nohtsꞌún lhtuzusyai.

23  ꞌEt hoontsꞌi ꞌawet Sizi Gri be ꞌutꞌen usꞌen-i ndoh keyoh ndulcho whe 
tsꞌiyawh lhadúsdla. ꞌEt lhat yus kꞌut whutsꞌun nohtsꞌun tísyalh hukwaꞌ 
nuszun.

24 Ndet la Spain yun kꞌut tsꞌu tisya de, ꞌatsul wheni nohtsꞌú nutisyalh. Whuz 
nusya de, ꞌet hukwaꞌ nahzun de, ꞌet la ꞌon ꞌun tisyalh huba sla ꞌoohneh.

25 ꞌEt hoontsꞌi ꞌandit ꞌaho Jerusalem tsꞌu tísyalh ꞌet la Yakꞌusda oochꞌeꞌ 
unline bula ꞌoosneh ha.

26  Sizi Gri yunidúlhne, ndunne Macedonia ꞌinkꞌez Achaia whutꞌenne 
tube cho hukwaꞌ huninzun sooneya be ndunne tehulꞌen Yakꞌusda 
oochꞌeꞌne Jerusalem dilhtsꞌíne bulaꞌ hutinelh, ꞌet huwa whuz tisyalh.

27 Huhóontꞌiꞌ whe sooneya bugha húninꞌaih. Ndunne Jerusalem whutꞌenne 
butsꞌo húwhulhꞌai leꞌhintꞌoh ꞌet huwa. Lizwifne, ꞌenne gha ꞌudun yun kꞌut 
whutꞌenne Yakꞌusda ooba ꞌutꞌen-i be hoonzooꞌ huja de, ꞌet de ꞌudun yun kꞌut 
whutꞌenne Lizwifne hiye ndunidzit-i be bulaꞌ hooneh inka.

28  Ndi ꞌutꞌen lhadúsdla de, ꞌinkꞌez ndai la bugha íyulya-i tsꞌiyawh butlꞌa 
yísdla de, ꞌet de Spain tsꞌu tisyalh. ꞌEt la nohkꞌosyaꞌ.

29 ꞌEt nohghu nusya de, Christ ooghuni unzoo-i tsꞌiyawh ꞌi bulh la 
oosneh. ꞌEt la tꞌewhunóhzin ndi khuni unzoo-i dáldzooꞌ la.

30 Sulhutsinke neMoodihti Sizi Gri ꞌen be Ndoni gha lhkꞌetsꞌutsiꞌ, ꞌet 
huwa nohooduskut Yakꞌusda tube cho súlh ootsꞌu tenadoohdli.

31 ꞌEt la ndunne Judea whutꞌenne ꞌaw ooba ꞌalha lheꞌhóotꞌohne 
dasúlhuhoosdle, ꞌinkꞌez seꞌ ꞌutꞌen Jerusalem Yakꞌusda oochꞌeꞌne bube 
ꞌutꞌén-i, ꞌi la hiyólhchoot.

32  ꞌInkꞌez Yakꞌusda hukwaꞌ ninzun de, hoonústꞌiꞌ whu la nohtsꞌun 
tóosyaꞌ. ꞌEt de la ꞌilhoh ꞌutsꞌootꞌeꞌ nohtsꞌóozusya de.

33  ꞌEt si cha nohba tenadusdli Yakꞌusda nohbulh óotꞌeꞌ ha, ꞌinkꞌez ndi be 
whúdizghel-i, Yakꞌusda huwa yúꞌaih-i, tsꞌiyawh uncha nohbulh ꞌúntꞌoh. ꞌEt 
ndo honeh.

Paul, Rome dilhtsꞌine hadih ubúlhni

16  1 ꞌEt njan Cenchrea keyoh Sizi Gri gha ꞌilhozdílne butoh ꞌilhoghun 
tsꞌeke unzoo-un, Phoebe huyúlhni, ꞌen ꞌahoolhyiz wheni neba 

ꞌutꞌen-un.
2  Nohtsꞌóozya de hoonáhtꞌiꞌ whe Sizi Gri booziꞌ gha yoh daóolhtelh ha. 

Yakꞌusda oochꞌeꞌne ahli, whuz unꞌa tsꞌihꞌun unꞌa nohba hoontꞌoh ꞌutihnelh 
huba. Ndai la ye ndunidzít-i cha be óola oohtꞌen. Lhanne la ꞌitꞌen whe 
ꞌuntꞌoh. Si cha sla ꞌitꞌen.

3  Priscilla ꞌinkꞌez Aquila sba bózoo budóhniꞌ. Christ Sizi tsꞌutni-un, ꞌenne 
sulh ꞌúhutꞌen inleꞌ.

4 ꞌEnne hiye khúna-i, ꞌi ꞌantsꞌi buba ꞌuntꞌoh whe suhúlhyih inleꞌ. 
ꞌEt dahúja huwa, si ꞌinkꞌez ꞌudun yun kꞌut whutꞌenne Sizi Gri ooba 
ꞌilhozdílne, tsꞌiyawh musi butsꞌútni.

q 16:16 Whuz keyoh ꞌet whuz unꞌa huhoontꞌiꞌ whe ilhanahodulh. 

5 Mbene la Christ ooba buyoh ꞌilhozdílne, ꞌenne cha tsꞌiyawh sba bózoo 
budóhniꞌ.

Skꞌeke Epaenetus ꞌen cha sba bózoo dóhniꞌ. ꞌEn Achaia yun kꞌut 
ꞌudechoo Christ ooba ꞌalha yintꞌoh suliꞌ-un.

6  Mary ꞌen cha sba bózoo dóhniꞌ. ꞌEn cha tube ncha-i be nela ꞌutꞌen ínleꞌ.
7 Andronicus ꞌinkꞌez Junias ꞌenne cha sba bózoo budóhniꞌ. Snatneke 

ꞌuhintꞌoh, sulh ꞌáhudanꞌaꞌ ínleꞌ. Whelꞌaꞌne butoh dune ncháne hinli ꞌinkꞌez 
stso daꞌ Christ hitsꞌu nálhꞌa inleꞌ.
 8 Amplias ꞌen cha Sizi Gri uniyalh-un ꞌuntꞌoh. Tube ookwꞌesiꞌ, sba bozoo 

dóhniꞌ.
 9 Urbanus dune, ꞌen cha nebulh ꞌítꞌen Christ be ꞌutꞌen ꞌutsꞌulhꞌen whe 

ꞌinkꞌez skꞌeke Stachys ꞌenne cha sba bózoo budóhniꞌ.
 10 Christ uniyálh-un, Apeles, tsꞌiyanne ba unzóo-un,

ꞌinkꞌez Aristobulus ꞌet ooyoh dilhtsꞌíne, ꞌenne cha sba bózoo budóhniꞌ.
 11 Snadun Herodion ꞌinkꞌez mbene la Narcisus ooyoh

dilhtsꞌíne Sizi Gri unidúlhne, ꞌenne cha sba bózoo budóhniꞌ.
 12 Tryphaena ꞌinkꞌez Tryphosa ꞌenne cha Sizi Gri be ꞌutꞌen ꞌuhulhꞌen,

ꞌinkꞌez skꞌeke Persis tube ncha-i be Sizi Gri be ꞌutꞌen tube yughaiznaꞌ 
ínleꞌ, ꞌenne cha sba bózoo budóhniꞌ.

 13 Rufus ꞌen ꞌukꞌenus soo Sizi Gri ba ꞌutꞌén-un, ooloo cha ꞌantsꞌi sloo 
leꞌúntꞌoh, ꞌenne cha sba bózoo budóhniꞌ.

 14 Asyncritus, Phlegon, Hermas, Patrobas, Hermes, ꞌet ꞌonghohne 
neulhutsinke bubulh ꞌútꞌenne, ꞌenne cha sba bózoo budóhniꞌ.

 15 Philologus ꞌinkꞌez Julia cha, Nereus ꞌinkꞌez bulhtus cha, ꞌinkꞌez 
Olympas ꞌinkꞌez mbene la Yakꞌusda oochꞌeꞌne bubulh ꞌútꞌenne, 
tsꞌiyawh sba bózoo budóhniꞌ.

 16 ꞌEt bózoo lhudáhni de, ꞌet de lubeshi ooghu hooloh-i be 
nalhudoohtsꞌoos. q ꞌEt mbene la njan Christ gha ꞌilhozdílne, Rome 
whutꞌenne bózoo nohtsꞌútni.

Paul ubúlhni, mbene la Yakꞌusda ooghuni ꞌatsꞌun 
unꞌa wheyodulhꞌéhne buka tse hólhleꞌ

17 Sulhutsinke njan huwun nohgha dúsni, nohtoh mbene la ntsꞌenꞌa la 
whunohodalhꞌeꞌ whuchꞌaz yálhdukne, ꞌenne bugha lhchꞌaz nedutahdulh 
ꞌinkꞌez nohba hoontsiꞌ tileh. ꞌEt nduntꞌóhne buka huwolhleꞌ ꞌinkꞌez 
buchꞌaz naóolhꞌah.

18  ꞌEt duntꞌóhne dune neMoodihti Sizi Gri hikꞌúnulheꞌustꞌenne. Dichꞌoh 
kꞌunꞌa ꞌuhutꞌen, ꞌinkꞌez ntsꞌenꞌa la dichꞌoh hukwaꞌ huninzun hukwꞌuneꞌ 
ꞌutꞌenne. Nanuhonaꞌah whe khuni unzoo-i be nohbulh yáhalhduk, ꞌet 
mbene la hukwa tse lhuhoolihne whuz unꞌa nabontiꞌah.

19 Ntsꞌenꞌa la Sizi Gri be ꞌutꞌen kꞌoh hukwꞌúneꞌ ahtꞌén-un tsꞌiyanne 
whulh ꞌúdantsꞌo. ꞌEt huwa tube nohba hoonústꞌiꞌ. Whunihne oolhleꞌ 
nohba hukwaꞌ nuszun ndai la ꞌutꞌen unzoo-i ghun, ꞌinkꞌez la lubeshi 
kꞌúnulheꞌzoohtꞌen.

20 Yakꞌusda ꞌen whudizghel-un negha whuꞌaih-un, ꞌaw lhotuszit whe 
Satan nohketlꞌah gak yutilhtselh. ꞌEt nohba tenadusdli neMoodihti Sizi 
Gri ye únzoo-i, ꞌi nohbulh óotꞌeꞌ ha.

21 Timotheus, sulh ꞌútꞌen-un, bozoo nohúlhni. ꞌInkꞌez snatnekoo Lucius, 
Jason, Sosipater, ꞌenne cha bózoo nohuhútni.

22  Tertius suhútni, si ꞌusja ndi ꞌudustlꞌus Paul ba ꞌukꞌuneízusguz. Si cha 
bózoo nohdúsni.

23  Gaius, ꞌen duyoh dásunilhti, ꞌen cha bózoo nohúlhni. ꞌEn ooyoh ꞌet 
Sizi Gri unidúlhne ꞌilhuhozdil. Erastus, ꞌet keyoh whutꞌi sooneya ghundli-
un, ꞌinkꞌez neulhutsin Quartus, ꞌenne cha bózoo nohuhútni.

24 NeMoodihti Sizi Gri ye únzoo-i tsꞌiyawh nohbulh óotꞌeꞌ. ꞌEt ndo 
honeh.

Paul, ꞌawhuz ꞌilhoghun budutánelh-un whuzꞌai
25 Yakꞌusda uzdólhtiꞌ. ꞌEn ꞌuntꞌoh ye ulhtus-i utꞌi Sizi Gri ooba ulhtusne 

nohoolhtselh ha. Ntsꞌenꞌa la nohdásniꞌ whuz unꞌa ꞌutihnelh, ndet la 
whunohdusꞌeh Sizi Gri ooghuni unzoo-i ghun. ꞌUdaꞌ ꞌaw dune ndi khuni 
unzoo-i highu tꞌehonúszun. ꞌOh daꞌ Yakꞌusda ndi yun kꞌut ꞌuyinla, ꞌet 
whutsꞌun njan wheꞌ hoontꞌoh hooyoh-un buchꞌa nónutꞌiꞌ inleꞌ.

26  ꞌEt ꞌandit tsꞌiyawh tꞌeoonidzin. ꞌInkꞌez Yakꞌusda ooghuni nus be 
tꞌeoonudzun-i dune didohne tsꞌiyanne tꞌehinanzin. Yakꞌusda ꞌilhiz 
wheni khuna-un, ꞌi khuni netlꞌaídanꞌai, ꞌi ndi yun kꞌut dunene tsꞌiyawh 
tꞌéhinanzin. ꞌEt tꞌéhonínzun Sizi Gri ooghuni hiyólhchoot whe hikꞌúneꞌ 
ootꞌen ha.

27 Yakꞌusda ꞌen za whunih whe ꞌuntꞌoh. Sizi Gri ꞌen gha ꞌahoolhyiz 
uzdólhtiꞌ ꞌilhiz wheni. ꞌEt ndo honeh. 

Yakꞌusda ba ꞌilhunaoodulhne keyoh Corinth tsꞌe, ꞌenne Paul hadih ubulhni

1  1 Si Paul ndet la Yakꞌusda hukwaꞌ ninzun kꞌunꞌa, ꞌi be Sizi Gri oosalꞌaꞌ-
un a suhutni, ꞌinkꞌez ndun neulhutsin Sosthenes huyulhni, ꞌen cha,

2  mbene la keyoh Corinth tsꞌe Yakꞌusda ba ꞌilhunaoosdilne hinli, nohni 
ndi ꞌudustlꞌus kꞌut nohtsꞌo kꞌeꞌusges. Christ, Sizi tsꞌutni-un, ꞌen oochꞌeꞌne 
ahli inka ꞌet whe Yakꞌusda ba ꞌudun nenohninla. Yakꞌusda oochꞌeꞌne 
nohuwhutni. Nohni ꞌinkꞌez mbene la neMoodihti Sizi Gri yooziꞌ be yutsꞌu 
tedudlihne, ꞌenne cha Yakꞌusda oochꞌeꞌne ꞌuhintꞌoh. ꞌEnne buMoodihti 
unli ꞌinkꞌez wheni cha neMoodihti unli.

3  NeBá Yakꞌusda ꞌinkꞌez Sizi Gri neMoodihti tsꞌun nohba tenadusdli ꞌet 
whe nohdzi doghel ꞌinkꞌez ye unzoo-i nohbulh ꞌootꞌeꞌ.

Yakꞌusda ꞌen gha tsꞌiyantsuk nohghaltsꞌut
4 Sizi Gri oochꞌeꞌne ahli ꞌet huwa Yakꞌusda ye unzoo-i nohghaltsꞌut. ꞌEt 

huwa sYakꞌusda tsꞌun ꞌahoolhyiz musi dusni.
5 Yakꞌusda ye unzoo-i nohghaltsꞌut. ꞌEt huwa ntsꞌenꞌa la ꞌen ghun 

tꞌeoonihzin ꞌinkꞌez ntsꞌenꞌa la ooghu yalhduk, ꞌet whuz unꞌa ꞌen gha 
tsꞌiyantsuk whe ꞌon nus unzoone sahliꞌ.

6  Ntsꞌenꞌa la Christ ghun nohdasniꞌ-un, ꞌi tsꞌihꞌun unꞌa nohdzi yudiltsꞌut.
7 ꞌEt huwa ꞌaw hoonliyaz nohgha untꞌai-i ꞌaw nohba ndukw lhiloh whe 

neMoodihti Sizi Gri netoh be hoodutaltsilh-un, ꞌet huba sulhꞌi.
8  ꞌEt ꞌudekꞌez dzin whutsꞌun, ꞌet ꞌen gha be tsꞌilhtus-i be nudutalhyalh 

ꞌet whutsꞌun. ꞌEt whe la neMoodihti Sizi Gri oodzin de, ꞌet dzin ꞌaw be 
nohkꞌeholtsꞌit-i hootaloh.

9 Yakꞌusda ꞌaw nohla dootnih aitꞌoh. ꞌEt huwa duYeꞌ bulh ꞌilho oohleꞌ ha 
nohkaꞌdaniꞌ. NeMoodihti Sizi Gri ꞌen ꞌuntꞌoh.

Paul Corinth Whutꞌenne 
ꞌUdechoo Butsꞌó Kꞌeyanguz-i

Lhchꞌaz úzdotni Christ neba hukwaꞌ ninzun eh?
10 Sulhutsinke, neMoodihti Sizi Gri ꞌen booziꞌ gha nohtsꞌu tédusdlih, 

ꞌet nohnihchꞌoh nohtoh lhchꞌa natihdulh whuchꞌa, ꞌet huwa nohni ꞌilhoh 
kꞌunꞌa za nuni untihzut nohtsꞌu hukwaꞌ nuszun. ꞌEt whe ꞌilhone ahli 
hukwꞌunꞌa utihnelh ꞌinkꞌez tsꞌiyantsuk whe lhgha nuni untihdeh ꞌinkꞌez 
lhkꞌunꞌa zaꞌ tihtꞌelh.

11 Sulhutsinke Chloe ooyoh dilhtsꞌine, whulohne, ꞌenne bulatoh tsꞌe 
nohni lhedahdulh-un whulh ꞌúdastsꞌo.

12  Njan ꞌet ꞌuwhudusni, whulohne nohtoh njan duhutni, “Paul oochꞌeꞌ 
usdli,” kꞌus “Apollos oochꞌeꞌ usdli,” kꞌus “Cephas oochꞌeꞌ usdli,” kꞌus 
“Christ oochꞌeꞌ usdli,” ꞌet whuz unꞌa hukwa lhedahdulh.

13  ꞌEt tsꞌihꞌun ꞌuhoontꞌoh nuhzun eh? Christ chꞌaz ditni eh? Kꞌus Paul ꞌen 
eh tulalhgus kꞌut nohba dazsai? Kꞌus Paul booziꞌ, ꞌi gha eh whe nohni too 
be ꞌulhya?

14 Yakꞌusda musi dusni whe nohni nohtoh ꞌaw ꞌilhoghun hoontsꞌi too be 
lheꞌusdlel wheꞌ hoontꞌoh. Crispus ꞌinkꞌez Gaius ꞌenne za too beꞌ busdla,

15 doo ka la whulohne ꞌuhudooniꞌ, sichꞌoh sooziꞌ gha dune too beꞌ ísꞌen 
hudooniꞌ tilah.

16  ꞌInkꞌez Stephanas ooyoh dilhtsꞌine, ꞌenne cha too beꞌ busdla. ꞌUyoonne 
cha tilah too beꞌ usdla ꞌet ꞌaw whunalhuzuzni.

17 ꞌAw dune too beꞌ oosꞌen huba iloh whe Christ whuz de whutlꞌa salhꞌaꞌ. 
Khuni unzoo-i be bubulh yatisduk huba usinla. ꞌAw dune khuni whunih 
be iloh njan nohbulh yasduk, doo ka la Christ ootulalhgus ꞌantsꞌet ꞌuntꞌoh 
ooleꞌ.

Yakꞌusda ye ulhtus-i ꞌinkꞌez ye whunih-i, Christ ꞌen ꞌuntꞌoh
18  Mbene la nintaꞌ nisdilne ndi khuni tulalhgus ghun ꞌenne whusni 

khuni za buba yinli. ꞌEt hoontsꞌi wheni mbene la ꞌi be uzdutijihne tsꞌooleꞌ 
hubaꞌ hoontꞌoh, ndi khuni ꞌi Yakꞌusda ye ulhtus-i neba ꞌuntꞌoh.

19 ꞌEt whuz unꞌa Yakꞌusda ooghuni ꞌukꞌeguz whe ndutni,
“Mbe la whunih naꞌdudilꞌine,

ꞌenne hiye whunih-i musai tiselh,
ꞌinkꞌez mbe la tsꞌiyantsuk tꞌeooninzunne,

ꞌenne hiye tꞌeooninzun-i gak tiselh.”
20 Ntsꞌe ꞌuhoontꞌoh whunihne hoonli? ꞌInkꞌez ntsꞌe ꞌuhoontꞌoh Moses be 

ꞌudustlꞌus ꞌukꞌununáguzne hoonih? ꞌInkꞌez ntsꞌe ꞌuhoontꞌoh mbe la ndi 
yun kꞌut ꞌukꞌenus whunih naꞌdunudzunne ꞌuhintꞌoh? Gak wheꞌ hoontꞌoh! 
ꞌEt ꞌalhaꞌ hoontꞌoh ndai la ndi yun kꞌut whutꞌenne ye whunih-i, ꞌi Yakꞌusda 
tsꞌiyawh be tsꞌuwhusnih yulhtsi? A, ꞌalhaꞌ hoontꞌoh.

21 ꞌEt njan nduhoontꞌoh, Yakꞌusda whunih whe ꞌuntꞌoh ꞌet huwa 
whunenulhtun, ndi yun kꞌut whutꞌenne, ndai la hiye whunih-i, ꞌi be ꞌenne 

ꞌaw Yakꞌusda tꞌehinuzun. ꞌEt kꞌus ndi khuni unzoo-i ooba ꞌalha lheꞌhootꞌohne, 
ꞌenne buba whusni kꞌunꞌa be yatsꞌulhduk leꞌhoontꞌoh, ꞌet hoontsꞌi ꞌi be 
Yakꞌusda hoontꞌiꞌ whe mbene la ooba ꞌalhaꞌ hoontꞌohne, ꞌenne hubulhyih.

22  Soo cho whunulhꞌen, ndunne Lizwifne huwa ꞌitꞌen-un za hukonuta 
ꞌinkꞌez ndunne Greekne, ꞌenne hiye whunih-i za haꞌ hoozilhtsꞌai.

23  ꞌEt hoontsꞌi wheni Christ tulalhgus kꞌut dazsai-un, ꞌet za howu 
yatsꞌulhduk. ꞌInkꞌez ꞌalha ꞌi be ndunne Lizwifne ꞌankwꞌus buba dzoh suliꞌ, 
ꞌinkꞌez ndunne Greekne, ꞌenne ndi khuni whusni buba yuzdliꞌ.

24 ꞌEt hoontsꞌi mbene la hudutijih ha bukaꞌ daniꞌ Lizwifne ꞌinkꞌez Greekne, 
Christ ꞌen Yakꞌusda ye ulhtus-i buba unli, ꞌinkꞌez ye whunih-i cha buba unli.

25 Ndai la Yakꞌusda ye whusni-i, ꞌi dune ye whunih-i, ꞌi anus ꞌultus, ꞌinkꞌez 
ndai la Yakꞌusda ye tetsun-i, ꞌi dune ye ulhtus-i, ꞌi anus ꞌultus ꞌet huwa.

NeMoodihti ꞌaw ꞌen za ncha tsꞌóolhꞌeꞌ hubaꞌ hoontꞌoh
26  Sulhutsinke nohni ꞌoh daꞌ dutihjih ha nohkaꞌ daniꞌ inleꞌ, ꞌet dantꞌohne 

ahli tꞌeoonuhzun. Ntsꞌenꞌa la ndi yun kꞌut whutꞌenne whuz unꞌa 
uninzunne tsꞌiyawh, ꞌaw lhane iloh nohtoh duba whutnihne unli, ꞌinkꞌez 
ꞌaw lhane iloh nohtoh dune be hoolhtus unline, ꞌinkꞌez ꞌaw lhane iloh 
nohtoh dune nchane unli.

27 ꞌEt hoontsꞌi ndiz unꞌa Yakꞌusda hukwaꞌ ninzun, ndi yun kꞌut ndai la 
whusni-i, ꞌi be ndunne duba nawhutnihne, ꞌenne yooya ubutilhtselh. 
ꞌInkꞌez ndi yun kꞌut ndai la huye tetsun huninzun-i, ꞌi be duba naltusne, 
ꞌenne yooya ubutilhtselh.

28  ꞌEt ndunne telꞌen whe whuzdli, ꞌinkꞌez mbe la yuchꞌa yo nenilya, 
ꞌenne Yakꞌusda ꞌutahabanla. ꞌInkꞌez doo cha ndai la ꞌantsꞌi unli hoontsꞌi, 
ꞌi cha ꞌutahayanla, ꞌi be ndai la ndi yun kꞌut ꞌuntꞌoh unli-i, ꞌi be gak 
yutilhtselh. ꞌEt whuz unꞌa Yakꞌusda hukwaꞌ ninzun.

29 ꞌEt whuz unꞌa ꞌaw ꞌilhoghun hoontsꞌi Yakꞌusda nalh ncha naꞌdudolꞌeꞌ 
aitꞌoh.

30 ꞌEt huwa Yakꞌusda gha Christ, Sizi tsꞌutni-un, ꞌen oochꞌeꞌne ahli. ꞌEn 
ꞌuntꞌoh Yakꞌusda gha be tsꞌuwhunih-i neba yulhtsi, ꞌinkꞌez be tsꞌihꞌun unꞌa 
ꞌuhoontꞌoh-i cha neba yulhtsi, ꞌinkꞌez ꞌen gha ꞌudun neneninla, ꞌinkꞌez 
naneoket cha ꞌuja.

31 ꞌEt huwa ꞌet ndiz unꞌa ꞌukꞌeyanguz whe ndutni,
“Mbe la ncha naꞌdudutalꞌeꞌ hukwaꞌ ꞌutꞌen,

ꞌet ꞌaw ꞌuhotꞌeꞌ aitꞌoh.
NeMoodihti ꞌaw ꞌen za uzdólhtiꞌ hubaꞌ hoontꞌoh.”

Sizi Gri tulalhgus kꞌut neba dazsai-un, ꞌet huwun za nohbulh yatisduk

2  1 Sulhutsinke ndet la nohtsꞌoh whusasya-un whe Yakꞌusda ghun 
nohbulh yasduk, ꞌaw ꞌududitiꞌ khuni ꞌi be ꞌinkꞌez ꞌaw ndi yun kꞌut 

huye whunih-i be cha nohbulh yalhusdih.

2  Seni lhadusdla ꞌet huwa ꞌudechoo nohtanusya whe ꞌaw ꞌudun seni toh 
whudoꞌaꞌ hukwa lheꞌnuszun. Sizi Gri ghun ꞌet cha ꞌinkꞌez tulalhgus kꞌut 
neba dazsai-un, ꞌet za seni toh whudoꞌaꞌ hukwaꞌ nuszun inleꞌ.

3  ꞌEt hoontsꞌi nohtanusya daꞌ, ꞌet whenuzjut ꞌinkꞌez syustꞌe dutlut ꞌet 
huwun cha ꞌinkꞌez tesun.

4 ꞌInkꞌez sghuni be nohbulh yasduk, ꞌaw ndi yun kꞌut dune ye whunih-i 
khuni ulhtus-i, ꞌi be nohbulh yalhusdih. ꞌEt kꞌus tꞌeoonahzun sghuni 
Ndoni tsꞌu hadiltsꞌut ꞌinkꞌez dilhtus suliꞌ.

5 ꞌEt whe Yakꞌusda nohba ꞌalhaꞌ ꞌuntꞌoh, Yakꞌusda ye ulhtus-i, ꞌi be, ꞌaw 
dune ye whunih-i, ꞌi be iloh.

Yakꞌusda ye whunih-i, ꞌi be yatsꞌulhduk
6  ꞌEt hoontsꞌi mbene la dune suliꞌne, ꞌenne khuni whunih-i be butoh 

yatsꞌulhduk. ꞌEt hoontsꞌi ndai la yun kꞌut be whutnih-i kꞌus ndi yun kꞌut 
whumoodihne, ꞌenne hiye whunih-i, ꞌaw ꞌi be iloh bubulh yatsꞌulhduk. 
Ndunne ꞌantsꞌi gaih gak hutileh.

7 ꞌEt kꞌus Yakꞌusda ye whunih-i, ꞌi be yatsꞌulhduk. Ndi neghuni buba 
wheꞌ hoontꞌoh hooyoh-un ꞌinkꞌez nunutꞌiꞌ bulh ꞌuntꞌoh. Yakꞌusda ndi yun 
itilelh whutso ꞌet whuz unꞌa lhaoodinla. ꞌI neba diztiꞌ whe ꞌuntꞌoh.

8  Ndi khuni neba whe ꞌuntꞌoh hooyoh, ꞌi ndi yun whumoodihne ꞌaw 
ꞌilhoghun daja ni tꞌeininzunne hooloh. ꞌEt ndi khuni neba whe ꞌuntꞌoh 
hooyoh tꞌehininzun de, ꞌet de neMoodihti, mbe la diztiꞌ-un, ꞌen ꞌaw daꞌ 
tulalhgus kꞌelhúhiyilhtel ooleꞌ.

9 ꞌEt hoontsꞌi ndiz unꞌa Yakꞌusda neba lhaoodinla. Ntsꞌenꞌa la 
ꞌukꞌehooguz-un, ꞌet huwa ꞌuhooja whe ndutni,

“Mbene la Yakꞌusda kꞌentsiꞌne, ndet whe la Yakꞌusda buba lhaoodinla,
ꞌi tsꞌiyawh duna be lhuhuhoosꞌen,

ꞌinkꞌez dudzeh whe ꞌaw lhuhodítsꞌil,
whuz buba hooncha kꞌet ꞌaw howu nuni hunoozut aitꞌoh.”

10 ꞌEt hoontsꞌi Yakꞌusda ooyughi ꞌi be whunenilhtan. ꞌEt Yakꞌusda ghun 
Ndoni neba nahoole-un tsꞌiyawh whunenulhtun, ndai la yoo yoh ꞌuntꞌoh-i, 
ꞌi hoontsꞌi ꞌi cha yunenulhtun.

11 ꞌEt nohtoh ntsꞌenꞌa la dune dahintꞌoh ꞌaw dune tsꞌihꞌun tꞌebuninzunne 
hooloh. Ooyughi ooyudinꞌai-un ꞌi gha za tꞌeoonínzun. ꞌEt whuz unꞌa 
Yakꞌusda dantꞌoh la ꞌaw tꞌeininzun-un hooloh, Ndoni ꞌen za tꞌeinínzun.

12  ꞌAw ndi yun kꞌut neꞌwhutꞌen-un huwa iloh Yakꞌusda ghun 
tꞌetsꞌoninzun, Yakꞌusda ooyughi negha dinꞌai. ꞌEt whe la ndai la Yakꞌusda 
ꞌantsꞌi negha íyanlih-i, ꞌi tsꞌiyawh tꞌetsꞌunoozeh ha.

13 Di la ooghu yatsꞌulhduk-i, ꞌaw dune ye whunih-i iloh ꞌuntꞌoh whe 
whuneodulhꞌeh. Ndoni ꞌen gha whutsꞌodulꞌeh. ꞌI za ghu yatsꞌulhduk. ꞌEt whuz 
unꞌa ntsꞌenꞌa la be ꞌalhaꞌ nudzun-i Ndoni tsꞌu hadultsꞌit-i ꞌinkꞌez ntsꞌenꞌa la Ndoni 
ye yalhduk-i, ꞌi tsꞌiyawh lhzih neztilelh. ꞌEt whuz unꞌa Ndoni whuneodulhꞌeh.

14 ꞌEt hoontsꞌi mbe la Ndoni lhitꞌih-un, ndai la Yakꞌusda ooyughi ootsꞌu 
hadultsꞌit-i, ꞌi ꞌaw lheyulhchoot, whusni be hoonli kꞌunꞌa baꞌ yintꞌoh ꞌet 
huwa. Soo Ndoni ꞌen gha za tꞌehontizeh, ꞌet huwa Ndoni daja ni ꞌaw 
tꞌeoonoozeh aitꞌoh.

15 ꞌInkꞌez mbe la Ndoni yukꞌuneꞌ ꞌutꞌen unli-un, ꞌen tsꞌiyawh tꞌeooninzun. 
ꞌAw ꞌuyoonne dune yuba nahooyehne hooloh.

16  ꞌEt whuz unꞌa ꞌukꞌeguz whe ndutni,
“Mbe tꞌeooninzun neMoodihti daja ninzun,

kꞌus mbe whuyodalhꞌeꞌ whe hoonli tꞌewhuntizeh?”
ꞌEt hoontsꞌi wheni Christ beni neghu dizꞌai, ꞌet huwa wheni tꞌetsꞌoninzun.

Ndoni ookꞌunulheꞌzahtꞌenne ahli

3  1 ꞌInkꞌez sulhutsinke nohni Ndoni kꞌuneꞌ ꞌutꞌenne kꞌunꞌa, ꞌet ꞌaw whuz 
unꞌa nohbulh yaoosduk aitꞌoh. ꞌEt hoontsꞌi nohyustꞌe lubeshi ootsꞌu 

nintꞌine kꞌunꞌa, ꞌet whuz unꞌa nohbulh yasduk. Christ oochꞌeꞌne ahli ꞌet 
hoontsꞌi ꞌantsꞌi ꞌawhuz chalhtsul ahli hukwꞌunꞌa ahtꞌoh. ꞌEt whuz unꞌa 
nohbulh yaoosduk hubaꞌ hoontꞌoh.

2  Lilet nohgha sdzoh. ꞌInkꞌez ꞌaw dutsꞌun-i iloh nohghasꞌaih, ꞌaw tihꞌulh 
huba soo lheꞌulhcho ꞌet huwa. ꞌInkꞌez ꞌawhuz tihꞌulh huba soo lheꞌahtꞌoh.

3 ꞌAwhuz nohyustꞌe lubeshi tsꞌu nintꞌi. Nohni tsꞌiyawh eh tꞌeoonuhzun? 
Nohtoh ꞌoonih-i, ꞌi nohtoh hoonih, ꞌinkꞌez lhedádulh, ꞌinkꞌez lhendowh nenahdil 
hukwꞌunꞌa ahja. ꞌEt whuz unꞌa ndahtꞌen de, ꞌet ꞌalha la ꞌawhuz nohyustꞌe 
lubeshi tsꞌu nintꞌi whe ahtꞌoh. Ndi yun kꞌut whutꞌenne kꞌunꞌa neꞌáhtꞌen.

4 ꞌIlhoghun ꞌutni, “Si Paul oochꞌeꞌ ꞌustꞌoh,” ꞌinkꞌez ꞌuyoon cha ꞌet dutni, 
“Apollos oochꞌeꞌ usdli.” ꞌEt whuz unꞌa ndudahni de, ꞌet ꞌalha la ꞌawhuz 
nohyustꞌe lubeshi tsꞌu nintꞌi?

Yakꞌusda ꞌen gha za tsꞌuntiyeh. Soo cho khahdli, ndet dzin 
whusahooltsꞌut de, ꞌet tsꞌiyawh ꞌilho ꞌutꞌen kwun be tꞌentidzeh

5 ꞌEt huwa sudutahnelh hukwaꞌ nuszun, Paul mbe unli, kꞌus Apollos ꞌen 
cha mbe ꞌuntꞌoh? ꞌAntsꞌi Yakꞌusda ba neꞌutꞌenne za ꞌuhintꞌoh. ꞌEnne bugha 
nohni ooba ꞌalhaꞌ hoontꞌohne sahliꞌ. Ntsꞌenꞌa la neMoodihti Yakꞌusda ba 
neꞌutꞌenne ꞌilhone whe bugha ooninꞌai, ꞌet whuz unꞌa ꞌuja.

6  ꞌAꞌnusdle, Apollos too be nainulhtsul, Yakꞌusda hainulhyeh.
7 ꞌEt inka mbe la ꞌaꞌnanla-un, kꞌus mbe la too be nainulhtsul-un, ꞌenne 

ꞌantsꞌi ꞌuhintꞌoh. Yakꞌusda ꞌen gha za hantiyeh.
8  ꞌEt ꞌawet ꞌaꞌnanla-un ꞌinkꞌez too be nainilhtsul-un, ꞌenne ꞌilhoh za 

ꞌuhintꞌoh. ꞌEt hoontsꞌi ntsꞌenꞌa la ꞌilhone whe dichꞌoh ꞌuhitꞌen hukwꞌunꞌa, 
ꞌet whuz unꞌa buba ꞌukꞌelha whutaleh.

9 ꞌEt huwa wheni Yakꞌusda oochꞌeꞌne ꞌinkꞌez ꞌen ba lhulhutꞌenne tsꞌinli. 
ꞌInkꞌez nohni Yakꞌusda oohaniyeh kꞌet ahli ꞌinkꞌez Yakꞌusda ooyoh cha 
ahli.

10 Yakꞌusda ye unzoo-i, ntsꞌenꞌa la sgha ininꞌai, ꞌet ꞌi gha si, yoh ꞌuwhulhꞌen-
un be whunih-i kꞌunꞌa, ndi yoh ookꞌoh whuzꞌai-i, ꞌi lhadusdla. ꞌInkꞌez ndo 
unꞌa ꞌuwhutilhꞌelhne huwolhleꞌ ntsꞌenꞌa la yoh ꞌuwhulhꞌen hukwꞌunꞌa.

11 ꞌAw dune, ꞌudun yoh ookꞌehooltsꞌuk-i ooleh aitꞌoh. ꞌIlho ꞌudaꞌ ꞌuja, ꞌinkꞌez 
ndi yoh ookꞌoh whuzꞌai-i, ꞌi Sizi Gri, mbe la netsꞌu yoozi-i, ꞌen ꞌuntꞌoh.

12  ꞌEt ndi yoh ookꞌoh whuzꞌai-i mbe la ndo unꞌa ꞌuwhutilhꞌelh whe gold, 
silver, tse diztiꞌ-i, kꞌus duchun, tlꞌo, tlꞌo zukw, ꞌet ꞌi be hoolya de,

13  ꞌet ndet dzin whusahooltsꞌut de, ꞌet tsꞌiyawh ꞌilho ꞌutꞌen kwun be 
tꞌentidzeh. Ntsꞌenꞌa la beꞌ hoolya-i kwun be tꞌenidzin hukwꞌunꞌa.

14 Ndi beꞌ hoolya-i kwun be lhdikꞌil de, ꞌet de ꞌenne za whuba kꞌelha 
whutaleh.

15 ꞌEt ndi beꞌ hoolya-i dankꞌun de, ꞌet de ꞌenne tsꞌiyawh ninta hotalelh. 
ꞌEt hoontsꞌi yoh ꞌuhoonlane kwun toh hanabanla hukwꞌunꞌa ubulhyih.

16  ꞌAw tꞌeoonuzuhzun nohni Yakꞌusda oolugliz whucho ahli ꞌinkꞌez Ndoni 
nohyudinda?

17 Mbe la Yakꞌusda ooyoh nintaꞌ whunilhꞌen-un, ꞌen cha Yakꞌusda nintaꞌ 
yutalhꞌelh, Yakꞌusda oolugliz whucho lubeshi huwu hooloh ꞌet huwa. 
ꞌInkꞌez nohni ndi lugliz whucho ahli.

Ndi yun kꞌut ye whunih-i, ꞌi Yakꞌusda ba whusni ꞌuntꞌoh
18  Khun nyunchꞌoh naꞌdunontꞌah junih. ꞌEt nohtoh ꞌilhoghun usda whe 

ndi yun kꞌut ye whunih-i be dune whunih naꞌdunudzun de, ꞌet de dichꞌoh 
ndi yun kꞌut whusni hininzun-i, whuz unꞌa naꞌdudooltselh hubaꞌ hoontꞌoh. 
ꞌEt whe tsꞌihꞌun unꞌa whunih-un dune utileh.

19 Ndi yun kꞌut ye whunih-i, ꞌi Yakꞌusda ba whusni kꞌunꞌa ꞌuntꞌoh. ꞌEt 
whuz unꞌa ꞌukꞌehóoguz, “Nyoonne whunihne dichꞌoh huye duzoh-i, ꞌi be 
Yakꞌusda uboolhgooh.”

20 ꞌInkꞌez cha za ꞌukꞌehóoguz whe ndutni, “Nyoonne whunihne ntsꞌenꞌa 
la nuni hunuzut-un, neMoodihti tꞌeooninzun ꞌi ꞌantsꞌi gaih unli.”

21 Tsꞌiyawh nohchꞌeꞌ ꞌuntꞌoh. ꞌEt huwa ꞌaw ꞌilhoghun dune ꞌon nus unzoo 
uzdooniꞌ aitꞌoh.

22  Paul, kꞌus Apollos, kꞌus Cephas, kꞌus ndi yun kꞌut, kꞌus be tsꞌukhuna-i, 
kꞌus be yatsꞌadlah-i, kꞌus ꞌandit ndai tsꞌutꞌi-i, kꞌus ndet whusaootiltsꞌulh-
un, ꞌi tsꞌiyawh nohchꞌeꞌ ꞌuntꞌoh. ꞌEt huwa ꞌaw ꞌilhoghun dune ꞌon nus 
unzoo uzdooniꞌ aitꞌoh.

23 ꞌInkꞌez nohni Christ oochꞌeꞌne ahli, ꞌinkꞌez Christ, Yakꞌusda oochꞌeꞌ unli.

Yakꞌusda ghun buba wheꞌ hoontꞌoh hooyoh-un,  
ꞌet whunohtsꞌunoolhtun ha netlꞌahonꞌai

4  1 ꞌAwet dune ꞌet ndiz unꞌa neghu nuni noozut, ꞌantsꞌi Christ la 
ꞌutꞌenne ꞌutsꞌintꞌoh, ꞌinkꞌez ndai la Yakꞌusda ghun buba wheꞌ 

hoontꞌoh hooyoh-un, ꞌet whunohtsꞌunoolhtun ha netlꞌahonꞌai.

2  ꞌAw ꞌet za iloh, mbe la yutlꞌahonꞌai-un, ꞌet ndun dune hitꞌaninootan 
hubaꞌ hoontꞌoh.

3  ꞌEt nohni sba nahizuhya de kꞌus ꞌuyoonne cha but nenusya, ꞌinkꞌez 
sba nahuhizya de, ꞌet hoontsꞌi tsꞌiyawh ꞌantsꞌi sbaꞌ hoontꞌoh. ꞌAw sichꞌoh 
hoontsꞌi duba nahoosdeh aitꞌoh.

4  ꞌEt seni toh dizꞌai-i ꞌaw lhditsun ꞌet hoontsꞌi ꞌaw ꞌet whe iloh 
tsꞌihꞌun dune usdli. ꞌEt neMoodihti ꞌen ꞌuntꞌoh sba nahuyeh-un 
ꞌuntꞌoh.

5 ꞌEt huwa ndet dzin whusaootiltsꞌulh whutsꞌun, ꞌaw hoonliyaz buba 
nahoohyeh-un hooloh. NeMoodihti whusatiyalh whutsꞌun whuba sulhꞌih. 
ꞌEn ꞌuntꞌoh ndi tsalhgus yo tsꞌe nunuꞌiꞌ-i, ꞌi tsꞌiyawh tsꞌet hanaítilelh. 
ꞌInkꞌez ntsꞌenꞌa la dune budziyo tsꞌe ꞌuhuninzun-un, tsꞌiyawh tsꞌiyanne 
bunalhtsꞌet haóotilelh. ꞌEt hukwꞌelhꞌaz Yakꞌusda ꞌilhone hinli whe 
hoonzoo whe ubulh buba whudutalhtiꞌ.

ꞌIlhoghun dúlhtiꞌ, kꞌus ꞌilhoghun nohba ꞌantsꞌi ooleꞌ junih
6 Sulhutsinke wheni si ꞌinkꞌez Apollos bulh ndai la ooghaꞌ tsꞌutꞌen-i 

kꞌunꞌa nohni nohba. ꞌEt whe wheni negha ꞌon nus hodoolhꞌeh. Ndi 
ꞌukꞌeguz-i ꞌon ꞌun khuni ootanáꞌdohꞌalh junih. ꞌEt whe ꞌilhoghun dúlhtiꞌ, 
kꞌus ꞌilhoghun nohba ꞌantsꞌi ooleꞌ junih.

7 Mbe ꞌunohinla ꞌuyoon dulhulhtꞌoh nohulhtsi? Gak! Di za ꞌintꞌi ndai la 
nghá lhikulh-i? Gak! ꞌEt hoonli ngha ninkat de, ꞌet di ha howindloh whe 
ꞌaw hoonli sgha lhikulh dutanelh?

8  ꞌAwet lhai ahtꞌi. ꞌAwet hoonzooꞌ ahtꞌoh. Wheni neyit hoontsꞌi lerwene 
kꞌunꞌa ahtꞌoh. ꞌEt ꞌalha uncha ꞌet whuz unꞌa ahtꞌoh. ꞌEt whe la wheni cha 
nohbulh lerwene tsꞌooleꞌ.

9 ꞌInkꞌez nuszun wheni whelꞌaꞌne hukwꞌeꞌiꞌ ꞌutsꞌultus ꞌet whuz unꞌa 
Yakꞌusda ꞌuneinla. ꞌAntsꞌi tsꞌiyanne nalh daztitsah hukwꞌunꞌa neinla. 
Tsꞌiyanne ndi yun kꞌut ambez neneninla hukwꞌunꞌa whe nehunilhꞌen, 
lizasne ꞌinkꞌez dunene cha ꞌenne tsꞌiyawh.

10 Wheni Christ ba whusnine tsꞌinli, ꞌet nohni Christ bulh whunihne 
ahli. Wheni tetsꞌutsun ꞌinkꞌez nohni ulhtus. Nohni dune nchane ahli, ꞌet 
wheni ꞌaw lhdítiꞌne tsꞌinli.

11 ꞌAndit dzin whutsꞌun neyeꞌultsꞌilh ꞌinkꞌez tꞌaꞌtsꞌóosda. Nenaih 
lheꞌizooꞌ ꞌinkꞌez ꞌantsꞌi ꞌoh nutsꞌiya yoh cha lhtsꞌuhootꞌih, ꞌinkꞌez dunene 
ne-ehuzula.

12  Whenichꞌoh nela be ꞌutsꞌutꞌen. Hoontsiꞌ-i khuni be neghu yahalhduk 
ꞌet hoontsꞌi wheni khuni unzoo-i be bubulh yátsꞌulhduk. Dzoh 
nunehulhdzut ꞌet hoontsꞌi soo whulh tsꞌuzyin.

13  Nechꞌaz yahalhduk ꞌet hoontsꞌi wheni kꞌeke be bubulh yatsꞌulhduk. 
Ndi yun kꞌut whuzukw leꞌtsꞌuja. ꞌAndit whutsꞌun ndi yun kꞌut ꞌutsiꞌ-iyaz 
kꞌunꞌa ꞌutsꞌíntꞌoh.

Suzkeh kꞌunꞌa nohkꞌesiꞌ, ꞌet huwa khuni ulhtus-i be nohbulh yasduk
14 Ndi ꞌukꞌunususguz-i ꞌaw be yooya nohtiselh huba iloh usdla. Suzkeh 

kꞌunꞌa nohkꞌesiꞌ, ꞌet huwa khuni ulhtus-i be nohbulh yasduk.
15 Ndi yun kꞌut soo ꞌukꞌenus dune lhane whe Christ ghun 

whunohodulhꞌehne hoonli de, ꞌet hoontsꞌi ꞌaw lhane iloh la nohbáke 
kꞌunꞌa lhunohonílhꞌen. Christ, Sizi tsꞌutni-un, ꞌen ooghuni unzoo-i, ꞌi be si 
sgha be tsꞌukhuna-i ahti ꞌet huwa nohba susdliꞌ.

16 ꞌEt huwa nohtsꞌu tedusdli si skꞌunꞌa ꞌoohtꞌeꞌ.
17 ꞌEt huwa ndun Timothy nohtsꞌo whesꞌaꞌ. ꞌEn syeꞌ kꞌus ookꞌesiꞌ-un 

kꞌunꞌa ꞌuntꞌoh. ꞌInkꞌez Christ ghun ꞌi tsꞌiyawh ꞌaw yula dootnih aitꞌoh. ꞌEn 
si neMoodihti bulh be ꞌutꞌen kꞌoh, ꞌet nohba whunatilnih. ꞌInkꞌez ndulcho 
whe ndet la Yakꞌusda ba ꞌilhunaoodulhne, ntsꞌenꞌa whubodusꞌeh si, ꞌi 
tsꞌiyawh nohba whunatilnih.

18  ꞌEt nohtoh whulohne ꞌawhuz ꞌuhududiltiꞌ, Paul ꞌaw whusalhtisyal 
huninzun ꞌet huwa.

19 ꞌEt hoontsꞌi neMoodihti hukwaꞌ ninzun de, ꞌet de ꞌaho nohtsꞌo tísyalh. 
ꞌEt nohghu nusya de, ꞌet de ndunne ꞌududiltiꞌne, ꞌaw bughuni iloh kꞌus 
huye ulhtus-i dantꞌoh, ꞌet nahootasꞌalh.

20 Yakꞌusda nohtoh kꞌuneꞌ yulꞌen-i ꞌaw khuni be iloh kꞌus ye ulhtus-i, ꞌi 
be ꞌuntꞌoh ꞌet huwa.

21 Kꞌus ndet hukwaꞌ nahzun whe nohtsꞌu tisyalh? Tutsus tilah kꞌus 
be nékꞌetsꞌintsiꞌ-i ꞌinkꞌez nalhtsulyaz neꞌnohtisꞌen tilah whe nohtsꞌu 
tisyalh?

ꞌIlhunaoodulhne butoh lubeshi nintaꞌ bulhꞌih

5  1 ꞌEt tsꞌiyanne whulh ꞌuhuditsꞌo, nohtoh dune tsꞌeke bulh lubeshi 
ꞌuhulhꞌen-un. ꞌEt duhutꞌen-un, hukwaya hoonli kꞌet ꞌonghohne ꞌudun 

yun kꞌut whutꞌenne ꞌaw howu yahutoolhdih aitꞌoh. Tsꞌiyanne whulh 
uditsꞌo dune dubá ooꞌat ꞌen yuchan tꞌesti.

2  ꞌInkꞌez nohni ꞌududúlhtiꞌ ꞌet hoontsꞌi soo cho huwu ni oohleꞌ 
hubaꞌ hoontoh, ꞌet mbe la nduja-un, ꞌen nohtahanaóolhꞌaꞌ hubaꞌ 
hoontꞌoh.

3  Syustꞌe be nohtoh lheꞌustꞌoh ꞌet hoontsꞌi sichꞌoh syughi be nohtoh 
ꞌustꞌoh ꞌinkꞌez ꞌantsꞌi nohzih susda leꞌustꞌoh. ꞌEt huwa si ndun mbe la 
lubeshi ꞌulhꞌen-un, ꞌen ꞌudaꞌ ba nahisda.

4 Inka ndet la ꞌon ꞌat Sizi Gri neMoodihti booziꞌ gha ꞌilhunaoozahdil de, 
ꞌinkꞌez sichꞌoh syughi cha, ꞌinkꞌez Sizi Gri ye ulhtus-i, ꞌi be,

5 ꞌet ndet la ꞌilhunaoodulh te, ꞌet de ndun mbe nduja-un, ꞌen Satan 
ootlꞌaitilhtelh ooyustꞌe nintaꞌ yutalhꞌelh ꞌet wheni. ꞌEt whe la Sizi Gri 
neMoodihti oodzin de, ꞌet ꞌoh de de ndun ooyughi yutilhyih wheꞌ 
hoontꞌoh.

b 5:6 Whuz unꞌa ndun dune oolubeshi butádutádoh ni whe ꞌutni. 

6  Huwahdloh-un ꞌaw lheꞌhoozooꞌ. ꞌAw tꞌeoonuzuhzun eh ꞌantsꞌi ndi lhes 
ilhjut, ꞌi nilhtlus de, lheꞌtinelh untildoh. b

7 ꞌEt ndi lhes ilhjut-i tsꞌiyawh ꞌuntulhdil. ꞌI ooyit ꞌet whe la nohni ꞌandit 
lhes lhuntildoh-i kꞌunꞌa ꞌoohtꞌeꞌ. Nohni ꞌandit lhes lhuntildoh-i kꞌunꞌa 
ahtꞌoh ꞌet huwa. Christ, ꞌen Yakꞌusda be ꞌusbai neba unli, ꞌet wheni neba 
hizilhghi ꞌet huwa.

8  ꞌEt huwa la tsꞌonólhni whe ꞌalhgoh naꞌtsꞌootꞌalh leꞌtsꞌootꞌen, ꞌaw lhes 
ilhjut-i bulh iloh. Ndi lhes ilhjut-i, ꞌi hoontsiꞌ-un ꞌinkꞌez lubeshi ꞌutsꞌulhꞌen-
un ꞌi kꞌunꞌa ꞌuntꞌoh. ꞌEt hoontsꞌi ndi ꞌandit lhes lhuntíldoh-i, ꞌi ꞌuntꞌoh be 
tsꞌihꞌun ꞌuhoontꞌoh ꞌinkꞌez khuni ꞌalhaꞌ ꞌuntꞌoh-i kꞌunꞌa ꞌuntꞌoh.

Mbene la nebulh ꞌuntꞌohne, ꞌenne za buba natsꞌoohooyeh hubaꞌ hoontꞌoh
9 ꞌEt ꞌudaꞌ ꞌudustlꞌus be nohdasniꞌ mbe la dune tsꞌeke bulh lubeshi 

ꞌuhulhꞌen ꞌenne khun ꞌilhiz ooleꞌ buchꞌoh ꞌoohtꞌeꞌ.
10 ꞌEt hoontsꞌi mbene la ooba ꞌalha lheꞌhootꞌohne ꞌaw ꞌenne iloh 

buchꞌoh ꞌoohtꞌeꞌ whe dune tsꞌeke bulh lubeshi ꞌulhꞌenne, kꞌus ꞌuyoonne 
chꞌeꞌ haꞌ ninzunne cha, kꞌus ꞌundunutꞌihne cha, kꞌus ꞌukꞌeltsi ooba ꞌalha 
ꞌuntꞌohne cha, ꞌaw ꞌenne iloh buchꞌoh ꞌoohtꞌeꞌ iloh whe nohdúsni. ꞌEt 
whuz unꞌa ndahtꞌen de, ꞌantsꞌi ndi yun oochꞌa tihyalh hukwꞌunꞌa ꞌutihtꞌelh 
leꞌhoontꞌoh, tsꞌiyanne ndi yun kꞌut ꞌet nduhútꞌen ꞌet huwa.

11 ꞌEt ꞌawet nohtsꞌo kꞌeꞌisguz mbe la Sizi Gri gha neulhutsinke 
butsꞌútnine, ꞌinkꞌez dune tsꞌeke bulh lubeshi ꞌulhꞌen-un, kꞌus ꞌuyoonne 
chꞌeꞌ haꞌ ninzun-un cha, kꞌus ꞌukꞌeltsi ooba ꞌalha ꞌuntꞌohne, kꞌus ꞌuyoonne 
dzoh neꞌduniꞌ-un cha, kꞌus tanutnai-un, ꞌen cha, kꞌus ꞌundunutꞌih-un cha, 
ꞌet mbe la Sizi Gri gha neulhutsinke butsꞌútnine nduntꞌohne dune, ꞌenne 
ꞌet nduhútꞌen de, ꞌaw ꞌen ubulh lheꞌzoohtꞌen, ꞌaw bubulh ꞌutihꞌulh-un ꞌet 
hoontsꞌi ꞌaw ꞌuhotꞌeꞌ aitꞌoh.

12  ꞌInkꞌez mbene la nebulh lheꞌitꞌohne, ꞌenne si sba lheꞌhootꞌoh 
buba nahutisyeh huba. ꞌEt mbene la nebulh ꞌuntꞌohne, ꞌenne za buba 
natsꞌotiyeh hubaꞌ hoontꞌoh.

13  ꞌEt hoontsꞌi ndunne mbene la nebulh lhéꞌitꞌohne, ꞌenne Yakꞌusda 
buba nahutiyeh. ꞌEt huwa neulhutsin tankꞌus neꞌútꞌen-un, ꞌen nohnichꞌoh 
nohtahanaóolhꞌalh.

Khun te Yakꞌusda ba nohulhutsin unli-un, ꞌen ndi 
yun kꞌut nahiyilh-un but neóolhtelh junih

6  1 ꞌEt mbe la nohtoh ooba ꞌalhaꞌ hoontꞌoh-un, ꞌet ꞌuyoon bulh dulhyoh 
ꞌuhutni de, ꞌet ntsꞌenꞌa ꞌuwhutatꞌelh whe ooba ꞌalha lheꞌhootꞌohne but 

nebutalhtelh buba nahoodeh ha? ꞌAw nduhóotꞌen huba lheꞌhóotꞌoh! ꞌInkꞌez 
ntsꞌenꞌa ꞌuwhutatꞌelh whe Yakꞌusda oochꞌeꞌne ꞌaw bubut neyolhtelh aitꞌoh?

2  ꞌAw tꞌeoonuzáhzun eh yakꞌusda oochꞌeꞌne ndi yun kꞌut ooba ꞌalha 
lheꞌhootꞌohne, ꞌenne buba nahotiyeh? ꞌEt nohni ndi yun kꞌut ooba ꞌalha 
lheꞌhootꞌohne buba nahutihyeh de, ꞌet ntsꞌenꞌa ndi hoonliyaz lhdulhyoh 
ꞌuntꞌoh-i nohni ba nahutihyeh huba soo lheahtoh?

3  ꞌAw eh tꞌeoonuzáhzun Lizasne, ꞌenne hoontsꞌi buba natsꞌotiyeh? 
ꞌEt ꞌalha ꞌuhoontꞌoh. ꞌEt huwa ndi yun kꞌut lhdulhyoh ꞌuntꞌoh-i ghun 
natsꞌotiyeh huba sooꞌ tsꞌulzooꞌ wheꞌ tsꞌintꞌoh?

4 ꞌEt ndi yun kꞌut whe ꞌutꞌen lhdulhyoh ꞌuntꞌoh-i ghun buba natsꞌotiyeh 
de, ꞌet de nohni Yakꞌusda ba ꞌilhunaoosdilne toh, mbene la nohba soo 
lheꞌilzooꞌne ooba ꞌalhaꞌ hoontꞌohne hoontsꞌi, ꞌenne za nohba nahutiyehne 
ubuzulhtsi.

5 Yooya oohleꞌ inkaꞌ nohdusni. ꞌEt ꞌalha lakw nohni nohtoh ꞌaw 
ꞌilhoghun hoontsꞌi dune whunih-un nohba nahutiyeh-un hooloh?

6 ꞌEt hoontsꞌi lheꞌahja! ꞌIlhoghun dune dulhutsin ba nahutideh tsꞌe yoolhti. 
Ndunne nahiyilhne ooba ꞌalha lheꞌhootꞌohne ꞌet hoontsꞌi bubut nenilhti.

7 ꞌInkꞌez njan dune ba nahutide tsꞌe yoolhti, ꞌet whe ꞌudaꞌ nohnichꞌoh 
chꞌa naꞌnulhde whuzdliꞌ. Dune ꞌatsꞌun unꞌa neꞌnohulhꞌen de, di ha 
whulalhtsꞌuzahtni? Kꞌus dune nohꞌeꞌhuwhulhtsꞌit de, ꞌet cha whute 
ꞌuhoontꞌoh.

8  ꞌEt hoontsꞌi ntsꞌenꞌa la dahtꞌen-un, ꞌet whe nintaꞌ ahtꞌi ꞌinkꞌez 
nohulhutsinke ꞌeꞌwhulhtsꞌit.

9 ꞌAw tꞌeoonuzahzun, ntsꞌe la Yakꞌusda whe lerwe unli-un, ꞌet mbene 
la tsꞌihꞌun lheꞌitꞌohne, ꞌenne ꞌaw bugha lhuhootasꞌal? Khun nohnichꞌoh 
naꞌdunoohtꞌah junih! Mbene la dune tsꞌeke bulh lubeshi ꞌulhꞌenne, kꞌus 
ꞌukꞌeltsi ooba ꞌalha ꞌuntꞌohne, kꞌus mbene la lhghu dilhtsꞌine lubeshi tsꞌu 
nintꞌine hinli, kꞌus dudulh dunene hoontsiꞌ kꞌunꞌa bulh nintaꞌ utꞌihne 
ꞌinkꞌez tsꞌekoo dudulh tsꞌekoo bulh ninta ꞌutꞌihne,

10 kꞌus ꞌundunutꞌihne cha, kꞌus ꞌuyoonne chꞌeꞌ haꞌ ninzunne, kꞌus 
tanutnaine cha, kꞌus ꞌuyoonne dzoh neꞌduniꞌne, kꞌus ꞌon nus dáhatnine 
cha, ꞌenne tsꞌiyawh nduntꞌohne ntsꞌe la Yakꞌusda lerwe unli-un, ndai la 
Yakꞌusda oochꞌe unli-i, ꞌi ꞌaw huyólhchoot aitꞌoh.

11 ꞌInkꞌez nohni whulohne nohtoh ꞌet dahtꞌen inleꞌ. ꞌEt hoontsꞌi whuz 
unꞌa tunanohuzguz leꞌahtꞌoh. Yakꞌusda ba ꞌudun nenohninla cha, ꞌinkꞌez 
tsꞌihꞌun dune nohulhtsi. ꞌEt ndi tsꞌiyawh Sizi Gri neMoodihti booziꞌ gha 
ꞌinkꞌez neYakꞌusda ooyughi gha cha ꞌet whuz unꞌa ꞌunohínla.

Neyustꞌe ꞌinkꞌez neyughi te, ꞌi be Yakꞌusda uzdólhtiꞌ
12  ꞌEt ꞌaw hoonliyaz whuchꞌa nusjoot-un hooloh, ꞌet hoontsꞌi whulukhun 

sba lheꞌhoozooꞌ. Hoonliyaz whuchꞌa nusjoot-un hooloh, ꞌet hoontsꞌi ꞌaw 
hoonli kꞌuneꞌ soolꞌen-i hooloh, ꞌilhiz wheni ꞌet ndutistꞌelh.

13  Tꞌalh-i nebut ba ꞌuntꞌoh ꞌinkꞌez nebut tꞌalh-i ba ꞌuntꞌoh, ꞌet hoontsꞌi 
ꞌet ndi nankultꞌoh ꞌi Yakꞌusda ꞌantsꞌi ꞌuntꞌoh yutilhtselh. ꞌEt whuz unꞌa 

nduhoontꞌoh, neyustꞌe ꞌaw dune kꞌus tsꞌeke bulh lubeshi ꞌuhulhꞌen 
hukwꞌunꞌa beꞌ tsꞌootꞌen huba lheꞌyilel. ꞌEt neyustꞌe neMoodihti ba ꞌulya 
ꞌinkꞌez neMoodihti neyustꞌe ba ꞌuntꞌoh.

14 ꞌEt Yakꞌusda ye ulhtus-i, ꞌi be neMoodihti dunaidilhti, ꞌinkꞌez wheni 
cha ye ulhtus-i, ꞌi be dunanedutalelh.

15 ꞌAw eh tꞌeoonuzáhzun nohyustꞌe Christ ooyustꞌe whuloh unli? Ntsꞌenꞌa 
ꞌuwhutatꞌelh whe Christ ooyustꞌe whuloh unli-i whe ꞌulꞌen-un tsꞌeke 
ooyustꞌe whuloh tiselh? ꞌAw whuz unꞌa lheꞌhootꞌoh!

16  ꞌAw eh tꞌeoonuzáhzun dune tsꞌeke ꞌulꞌen-un tsꞌu nedinja ꞌet buyustꞌe 
ꞌilho suliꞌ hukwꞌunꞌa ꞌuhintꞌoh? ꞌEt whuz unꞌa ꞌukꞌehooguz whe ndutni, 
“Nanki ꞌilho yustꞌe suli?”

17 ꞌEt mbe la Sizi Gri tsꞌu nedinja-un, ooyughi cha ꞌen bulh ꞌilho suliꞌ 
whe ꞌuntꞌoh.

18  ꞌEt huwa dune kꞌus tsꞌeke bulh lubeshi ꞌuhulhꞌen ꞌet nduhoontꞌoh-
un whuchꞌa neꞌoohtꞌen. ꞌEt ꞌuyoo lubeshi ꞌaw neyustꞌe gha lhitasnal, ꞌet 
hoontsꞌi mbene la dune kꞌus tsꞌeke bulh nintaꞌ ꞌantꞌen de, ꞌet de dichꞌoh 
duyustꞌe lubeshi be nintaꞌ yulhꞌih.

19 Nohyustꞌe ꞌi Ndoni oolugliz whucho ꞌuntꞌoh ꞌinkꞌez nohyudinda, ꞌaw 
tꞌeoonuzáhzun eh? ꞌEn ꞌuntꞌoh Yakꞌusda nohgha ininꞌai ꞌet huwa ꞌaw 
nohnichꞌoh chꞌeꞌ lhahloh.

20 Lheꞌhoolcho whe ꞌuneinla ꞌet whe Yakꞌusda naneonket inka nohyustꞌe 
ꞌi be ꞌinkꞌez nohnichꞌoh nohyughi ꞌi be cha Yakꞌusda ba whudolhtiꞌ 
oochꞌeꞌne sahliꞌ ꞌet huwa.

Lhgho dilhtsꞌi-un huwun

7  1 ꞌEt ꞌawet ndai la stsꞌo kꞌehguz-i, ꞌi ghun ꞌet nohdutasnelh, dune 
tsꞌeke bulh ninta lheꞌustꞌi ꞌet hoonzoo.

2  ꞌEt hoontsꞌi dune kꞌus tsꞌeke bulh lubeshi ꞌuhulhꞌen ꞌet nduhoontoh-un 
whuchꞌa ꞌet huwa dune ꞌilhone hinli whe didutchꞌoh buꞌat hóleꞌ ꞌinkꞌez 
tsꞌekoo cha dichꞌoh buki hóleꞌ hubaꞌ hoontꞌoh.

3  ꞌEt dune duꞌat tsꞌihꞌun unꞌa yukꞌeootsiꞌ yughusda huwa ꞌinkꞌez tsꞌeke 
duki cha ꞌet whuz unꞌa za yukꞌeootsiꞌ hubaꞌ hoontꞌoh.

4 Mbe la tsꞌeke ooki hoonli-un, ꞌen duyustꞌe yumoodih lhiloh, ooki ꞌen 
za yumoodih unli. ꞌInkꞌez whuz unꞌa za mbe la dune ooꞌat hoonli-un, ꞌen 
duyustꞌe yumoodih lhiloh, ooꞌat ꞌen za yumoodih unli.

5 ꞌAw lhchꞌoh oohkeꞌ huba lheꞌhootꞌoh. ꞌEt hoontsꞌi ꞌatsulyaz whe soo 
hootahni ꞌinkꞌez tenadutihdli hukwaꞌ nuhzun de, ꞌet nanulhtꞌo soo lhgha 
hoonuhtꞌiꞌ de, ꞌet sooꞌ whutatꞌelh. ꞌEt hukwꞌelhꞌaz doo cha za lhkꞌeoohtsiꞌ 
ꞌinkꞌez lhzih nenaoohtꞌas, doo ka la ꞌaw nohyustꞌe ooghu tihle huba soo 
lheꞌahtꞌoh de, ꞌet whe Satan nohootalhdzih.

6  ꞌAw ꞌoh te neꞌoohtꞌen ha iloh ꞌunohdusni. ꞌAntsꞌi ꞌet whuz unꞌa ꞌet 
dohtꞌen hukwaꞌ nuhzun de, ꞌet huwa dusni.

7 ꞌEt tsꞌiyanne dune si skꞌunꞌa za nducha ꞌuhintꞌoh ꞌet whuz unꞌa hukwaꞌ 
nuszun. ꞌEt hoontsꞌi Yakꞌusda tsꞌiyanne ꞌilhone hinli whe ndai la huwa 
yuꞌaih-i, ꞌi bugha ininꞌai. Tsꞌiyawh ꞌilhone hinli lhendowh didowh-i, ꞌi 
bugha ininꞌai.

8  ꞌEt ꞌawet mbene la soh núdilhne ꞌinkꞌez tsandilhne cha, ꞌenne diz unꞌa 
ꞌubudúsni, si skꞌunꞌa za ꞌuhintꞌoh de, ꞌet de buba hootazooꞌ.

9 ꞌEt hoontsꞌi ꞌaw ꞌoohududotun aitꞌoh de, lhgho dóltsꞌiꞌ. ꞌAntsꞌi kwun 
kꞌunꞌa lhtsꞌonintꞌi de, lhgho dilhtsꞌi de, ꞌet ꞌon nus sooꞌ hoontꞌoh.

Lhghu dilhtsꞌine ꞌaw lhchꞌa nahoodilh aitꞌoh
10 ꞌEt ꞌawet mbene la lhghuskene, ꞌaw si iloh dusni, neMoodihti ndi 

khuni yutulhuhizyeꞌ ꞌi ꞌuntꞌoh, ꞌaw tsꞌeke duki chꞌa naoojaꞌ junih.
11 ꞌEt hoontsꞌi duki chꞌa nasja de, ꞌet de ꞌaw ꞌuyoon ghu naoodaꞌ junih. 

ꞌEt hoontsꞌi hukwaꞌ huninzun de, huhoontꞌiꞌ whe lhzih nenahootꞌas hubaꞌ 
hoontꞌoh. ꞌInkꞌez dune duꞌat ꞌún yutooneh junih.

12  ꞌEt ꞌawet whulohne nohtoh, si nohdutasnelh, ꞌaw neMoodihti iloh 
ꞌutni. Mbe neulhutsin ꞌen ooꞌat ooba ꞌalhaꞌ hoontꞌoh-un lhiloh de, ꞌet 
hoontsꞌi duki ꞌilhiz ooleꞌ hizih oodaꞌ hukwaꞌ ninzun de, ꞌet de duꞌat ꞌún 
yutooneh huba lheꞌhootꞌoh.

13  ꞌInkꞌez tsꞌeke ꞌen ooki ooba ꞌalhaꞌ hoontꞌoh-un lhiloh de, ꞌet hoontsꞌi 
ꞌilhiz wheni yuzih tidalh hukwaꞌ ninzun de, ꞌet de duki ꞌún yutooneh 
junih.

14 ꞌEt ooki ooba ꞌalhaꞌ hoontꞌoh-un lhiloh, ꞌet hoontsꞌi ꞌen ooꞌat ꞌen gha 
Yakꞌusda ba ꞌudun nelti whe ꞌuntꞌoh. ꞌEt whuz unꞌa ooꞌat ooba ꞌalhaꞌ 
hoontꞌoh-un lhiloh, ꞌet hoontsꞌi ooki ꞌen gha Yakꞌusda ba ꞌudun nelti whe 
ꞌuntꞌoh. ꞌEt whuz unꞌa ndulhúhootꞌoh de, ꞌet de buzkehke Yakꞌusda ba 
ꞌatsꞌun unꞌa ꞌuhutitꞌelh wheꞌ ꞌuhoontꞌoh. ꞌEt hoontsꞌi ꞌenne Yakꞌusda ba 
ꞌudun nelyanne huzdliꞌ.

15 ꞌEt hoontsꞌi mbe la ooba ꞌalhaꞌ hoontꞌoh-un lhiloh whenája de, whute 
natoojaꞌ. ꞌEt whuz unꞌa nduhooja de, ꞌet de mbe la neulhutsin kꞌus neulhtus 
unline, ꞌaw lhtsꞌu nóhnoolhtꞌine holoh hubaꞌ hoontꞌoh. ꞌEt hoontsꞌi nedzi 
doghel-i, ꞌi be ndi yun kꞌut uzdoltsꞌiꞌ, ꞌet huba Yakꞌusda ꞌutáhanéanla.

16  ꞌEt nohni nohgha tilah nohkike hudoojih. ꞌInkꞌez nohni nohgha tilah 
nohꞌatke hudoojih, inkaꞌ dusni.

Dantꞌohne ahli whe Sizi Gri tsꞌu nálhyane sahliꞌ, ꞌet whuz unꞌa za ꞌoohtꞌeꞌ
17 ꞌEt ꞌawet ntsꞌenꞌa la ndulcho whe Yakꞌusda ba ꞌilhunaoosdilne bubeꞌ 

ꞌutꞌen kꞌoh buba ꞌuwhusdla, ꞌet nohni cha ꞌet whuz unꞌa nohba whutatꞌelh. 
ꞌEt ntsꞌo whudaꞌ Yakꞌusda ꞌutahanohanla ꞌinkꞌez ntsꞌenꞌa la ndi yun kꞌut 
dolhtsꞌiꞌ, whute ꞌet whuz unꞌa ndi yun kꞌut dulhtsꞌi.

18  Mbe la ꞌudaꞌ yuka dune unli-i kꞌut huyuztꞌus ꞌinkꞌez ꞌutahayalhti de, 
ꞌet de lhitꞌus hukwꞌunꞌa ꞌootꞌeꞌ junih. Kꞌus mbe lhitꞌus-un unli daꞌ, ꞌinkꞌez 

ꞌutahayalhti de, ꞌet de yuka dune unli-i kꞌut huyuztꞌus hukwꞌunꞌa ꞌootꞌeꞌ 
junih.

19 ꞌEt yuka dune unli-un kꞌut huyuztꞌus kꞌus lhitꞌus-un, ꞌi ꞌantsꞌi 
ꞌuhoontꞌoh. Yakꞌusda ooghuni netlꞌaídanꞌai ookꞌuneꞌ tsꞌutꞌen de, ꞌet za 
neba hooncha wheꞌ hoontꞌoh.

20 Ntsꞌenꞌa la ꞌilhone hinli whe dahintꞌoh la whe ꞌutahabalhti, ꞌet whuz 
unꞌa ꞌuhootꞌeꞌ hubaꞌ hoontꞌoh.

21 Nyun ꞌulhna inli whe ꞌutahanyalhtih de, ꞌet huwuni onleꞌ junih. ꞌEt 
hoontsꞌi nyumoodih nladutitnih de, ꞌet de ndineh.

22  ꞌEt mbene la neMoodihti ꞌutahayalhti-un ꞌulhna unli hoontsꞌi, ꞌen 
neMoodihti yula naditni kꞌunꞌa ꞌuntꞌoh ꞌet huwa. ꞌEt whuz unꞌa mbene 
la neMoodihti dutijih ha yukaꞌ daniꞌ, ꞌulhna lhiloh hoontsꞌi, Sizi Gri ye 
ꞌulhna unli.

23 Dahoolcho whe nanohonket, ꞌet huwa ꞌaw dune be ꞌulhna oolheꞌ junih.
24 Sulhutsinke ntsꞌenꞌa la dahtꞌoh dune ahli whe Yakꞌusda 

ꞌutahanohanla, ꞌet whuz unꞌa za ꞌoohtꞌeꞌ hubaꞌ hoontꞌoh.

Mbe la ꞌaw dune kꞌus tsꞌeke tꞌelhnusze-un, ꞌenne bughun yatilhduk
25 ꞌEt ꞌawet mbe la ꞌaw dune kꞌus tsꞌeke tꞌelhnusze-un, ꞌenne bughun 

nohbulh yatisduk. ꞌEnne bughun neMoodihti ꞌaw khuni stlꞌalhdiꞌal ꞌet 
hoontsꞌi neMoodihti sgha teꞌninzun whe stꞌaninintan-un ooba tisdleh ꞌet 
huwa ndiz unꞌa nohbulh yatisduk.

26  Ndai la ꞌandit be dzoh nahdeh-i ꞌet whu la gha tsꞌe dune ntsꞌenꞌa la 
ꞌuhintꞌoh la, ꞌet whuz unꞌa za ꞌuhootꞌeꞌ hubaꞌ hoontꞌoh nuszun.

27 Tsꞌeke ghu sinda de, oochꞌa natandalh hukwa ꞌontꞌen junih. ꞌEt soh 
ninya de, ꞌet de ꞌuyoon haꞌ nonzin junih.

28  ꞌEt hoontsꞌi lhghu sahke de, ꞌaw lubeshi lhuhooloh. ꞌInkꞌez tsꞌeke ꞌaw 
dune tꞌelhnusze-un ki yutꞌi de, ꞌaw ooba lubeshi lhuhooloh. ꞌEt hoontsꞌi 
mbene la lhghu dilhtsꞌine, ꞌenne ndi yun kꞌut dzoh notideh, ꞌinkꞌez ꞌet 
whuchꞌa whuz unꞌa nohba hukwaꞌ nuszun.

29 Sulhutsinke ꞌandit tsꞌihꞌun unꞌa nohdutasnelh, ndet la nohtsꞌu 
hooltsꞌulh-un ꞌawet nilhdukw whe ꞌuhoontꞌoh. Inka njan whutsꞌun ndiz 
unꞌa dune uztileh whe ꞌuhoontꞌoh. Mbe la buꞌat hoonine, ꞌenne hoontsꞌi 
buꞌat hooloh kꞌunꞌa ꞌuhintꞌoh.

30 Mbene la ꞌukꞌenudlehne, ꞌaw ꞌukꞌelhnusdlene kꞌunꞌa ꞌuhintꞌoh. ꞌEt 
mbene la huhoontꞌiꞌne, ꞌaw lhuhootꞌiꞌne kꞌunꞌa ꞌuhintꞌoh. ꞌEt mbene la 
hoonli ooketne, ꞌaw buchꞌeꞌ lhiloh leꞌhintꞌoh.

31 ꞌInkꞌez mbene la ndi yun kꞌut whuchꞌeꞌ-i, ꞌi huyutꞌi de, ꞌaw buchꞌeꞌ lhiloh 
kꞌunꞌa ꞌuhintꞌoh. Ndi yun kꞌut uzdilhtsꞌi-un hukwꞌunꞌa gak whutaleh ꞌet huwa.

32  Howuni ahli-un, ꞌet whuchꞌa nohtsꞌu hukwaꞌ nuszun. Whunilhꞌen, 
mbe la soh nuyá-un, ꞌen neMoodihti be ꞌutꞌen kꞌoh ꞌinkꞌez ntsꞌenꞌa la ba 
hootazooꞌ, ꞌet za howu ni aztan.

33  ꞌEt hoontsꞌi mbe la ooꞌat hoonli ꞌen ntsꞌenꞌa la ndi yun kꞌut uzdilhtsꞌi-
un hukwꞌunꞌa ꞌinkꞌez duꞌat ntsꞌenꞌa la ooba hootazooꞌ ninzun-un, ꞌet za 
howu ni aztan.

34 ꞌEt mbene la ooki hoonli-un ꞌinkꞌez ꞌaw dune tꞌenuszun-un bulh 
lhentsꞌun unꞌa ꞌuhintꞌoh. Ndun ꞌaw dune tꞌenuszun-un neMoodihti ꞌen za 
ghun nuni nuzut. ꞌEt whe ꞌen duyustꞌe ꞌinkꞌez dichꞌoh ooyughi bulh ꞌi cha 
lubeshi ooghu hooloh-un unli. ꞌEt mbe la ooki hoonli-un, ꞌen ndi yun kꞌut 
uzdilhtsꞌi-un hukwꞌunꞌa, ꞌinkꞌez ntsꞌenꞌa la ooki ba hootazooꞌ, ꞌet za howu 
nuni nuzut.

35 ꞌOn ꞌun nohba hootazooꞌ-un, ꞌet huwa ndi khuni nohdusni. ꞌAw kꞌoh 
nónustꞌi iloh wheꞌ dusni. ꞌEt hoontsꞌi ndai nohnichꞌoh be tihzooꞌ-i ꞌinkꞌez 
ntsꞌenꞌa la ꞌaw whelhahtsaz whe nohdzi ndulcho ꞌi be neMoodihti ooghaꞌ 
dunulhya, ꞌet huwa ndi khuni nohdusni.

36  ꞌEt ꞌaw dune tꞌenuszun-un ndun dune yulh nintaꞌ titꞌelh ninzun de, 
ꞌinkꞌez ꞌawet kꞌéninyai whe ꞌudaꞌ teninya whe ꞌuntꞌoh, ꞌet de whute lhghu 
hookeꞌ hubaꞌ hoontꞌoh, ꞌaw lhuhóotsiꞌ.

37 ꞌEt hoontsꞌi mbe la dune dudzi dulcho-i be dantꞌoh whe dune tileh 
ꞌet tꞌeooninzun de, ꞌinkꞌez ꞌet huwa ꞌaw ꞌat titꞌelh hukwa lheꞌustꞌen whe 
dichꞌoh hukwaꞌ ninzun hukwꞌunꞌa ꞌuntꞌoh de, ꞌet ndiz unꞌa dudzi be 
nahizya ꞌet whe sooꞌ titꞌelh.

38  ꞌEt whe la mbe la ꞌat titꞌelh-un ꞌet dúja de, ꞌet hoonzoo wheꞌ hoontꞌoh. 
ꞌInkꞌez mbe la ꞌat lhítꞌel de, ꞌet ꞌon nus hootázooꞌ.

39 ꞌEt Moses be ꞌudustlꞌus ndutni, “Mbe la ooki hoonli-un, ꞌet ooki 
ꞌawhuz khuna de, ꞌet ꞌilhiz ooleꞌ lhulh uhootꞌeꞌ hubaꞌ hoontꞌoh. ꞌEt ooki 
dazsai de, mbe yukaꞌ ninzun ghu natidalh, ꞌet whuz unꞌa ꞌootꞌeꞌ, hukwaꞌ 
ninzun de.” ꞌEt hoontsꞌi Yakꞌusda ooba ꞌalhaꞌ yintꞌoh-un, ꞌen za yughu 
noodaꞌ hubaꞌ hoontꞌoh.

40 ꞌEt hoontsꞌi ntsꞌenꞌa la hoontꞌiꞌ whe dantꞌoh de, whuz unꞌa za ꞌootꞌeꞌ. 
ꞌEt whuz unꞌa nahizusya. ꞌInkꞌez si cha Yakꞌusda dichꞌoh ooyughi ustꞌi 
nuszun.

Nohulhutsinke bugha teꞌnoohzin

8  1 ꞌEt ꞌawet ndi ndai la tꞌalh-i ꞌukꞌeltsi gha tꞌaíh-i ꞌet huwun nohbulh 
yátisduk. Soo tꞌetsꞌonínzun be tꞌeoonudzun-i tsꞌutꞌi ꞌinkꞌez ndi be 

tꞌeoonudzun-i ꞌet whuloh te ꞌududíltiꞌ neilhꞌi. ꞌEt hoontsꞌi be nekꞌetsiꞌ-i, ꞌi 
be ꞌon nus Yakꞌusda ba tsꞌilhtus neílhꞌi.

2  ꞌEt mbe la tsꞌiyantsuk duba tꞌenaoonúdzun-un, ꞌen ndet la tꞌeóonózin 
hubaꞌ hoontꞌoh-un, ꞌet ꞌaw tꞌeóonúszun.

3  ꞌEt hoontsꞌi mbene la Yakꞌusda kꞌentsiꞌne, ꞌenne Yakꞌusda tꞌebunínzun.
4 ꞌEt ꞌawet ndi tꞌalh-i ꞌukꞌeltsi gha tꞌaih-i uztiꞌulh, ꞌi ghun nohbulh 

yatisduk. ꞌEt ndi yun kꞌut ntsꞌe la ꞌukꞌeltsi ꞌuntꞌoh ꞌet hoontsꞌi ꞌantsꞌi unli ꞌi 
tꞌetsꞌonínzun. ꞌInkꞌez ꞌuyoo Yakꞌusda lhiloh, ꞌilhoghun za Yakꞌusda unli.

c 8:7 Ndi khuni, ‘Neyo tsꞌe oogha tꞌetsꞌoninzun-i,’ ꞌi hoonli tsꞌihꞌun unꞌa kꞌus tankꞌus unꞌa 
ꞌúhoontꞌoh-un, ꞌi gha tꞌetsꞌoninzun, tsꞌutni wheꞌ tsꞌutni. 

5 Lhane ꞌet whuz unꞌa nduhútni, yakꞌuz tsꞌe yakꞌusda huldlai. ꞌInkꞌez 
ꞌalha ꞌuhoontꞌoh ndunne nduhutni yakꞌusda huldlai ꞌinkꞌez moodihtine 
cha huldlai hutni.

6  ꞌEt ndahútni ꞌet hoontsꞌi, wheni neba Yakꞌusda ꞌilhoghun za unli, neBá 
ꞌen ꞌuntꞌoh. ꞌEn za tsꞌiyaitsuk ootsꞌu hayúkat wheꞌ hoontꞌoh. ꞌEn za ba 
tsꞌootꞌen ha ndi yun kꞌut uzdilhtsꞌi. ꞌInkꞌez neMoodihti ꞌilhoghun za unli, 
Sizi Gri ꞌen ꞌuntꞌoh. ꞌEn gha la tsꞌe tsꞌiyaitsuk ꞌulya, ꞌinkꞌez wheni cha ꞌen 
gha za tsꞌukhuna.

7 ꞌEt hoontsꞌi ꞌaw tsꞌiyanne ndi be tꞌeoonudzun-i lhuhítꞌiꞌ. ꞌInkꞌez ꞌandit 
whutsꞌun ndi tꞌalh-i ꞌukꞌeltsi gha tꞌaih-i, ꞌi huyaꞌalh whe nyoo ꞌukꞌeltsi 
oochꞌeꞌ huninzun ꞌinkꞌez ꞌawhuz buba ꞌalha ꞌuhoontꞌoh. ꞌEt huwa ꞌet 
ndi huyaꞌalh ꞌet whe buyo tsꞌe oogha tꞌetsꞌoninzun-i c tetsun-i, ꞌi be ntsiꞌ 
yulhtsi.

8  ꞌEt hoontsꞌi ꞌantsꞌi tꞌalh-i ꞌaw ꞌi be Yakꞌusda nalh unzoone lhtsꞌíloh. 
Tsꞌanꞌal de, ꞌet whe ꞌaw ꞌon nus soo zooꞌ tsꞌooleꞌ aitꞌoh. ꞌEt ꞌaw lhtsꞌiꞌulh 
de, ꞌet whe ꞌaw ꞌon nus neba whutátꞌelh le lheꞌtsꞌitꞌoh.

9 Nohnichꞌoh khahdli doo ka la ndai la khuni nohtlꞌaidanꞌai-i, ꞌi gha la 
ndunne tetsunne tankꞌus hunootꞌi.

10 Soo cho whunilhꞌen, nyun be tꞌeoonudzun-i ꞌintꞌi, ꞌinkꞌez nyulhutsin 
cha buyo tsꞌe oogha tꞌetsꞌoninzun-i tetsun de, ꞌen ꞌukꞌeltsi lugliz ꞌet higha 
hiyaꞌaih-i ꞌet sinda whe nyunilhꞌen ndi tꞌalh-i ꞌukꞌeltsi gha tꞌaih-i, ꞌi inꞌalh 
de, ꞌet ꞌalha lakw ꞌen cha whuz nilhtꞌi ndi tꞌalh-i ꞌukꞌeltsi gha tꞌaih-i 
ꞌutiꞌulh eh? A, ꞌalha ꞌen cha whuz ntalhtꞌi yutiꞌulh wheni.

11 ꞌEt inka nyulhutsin ꞌukꞌeltsi ghun beni toh dizꞌai-i tetsun-un unli, ꞌen be 
tꞌeoonudzun-i ꞌintꞌí-i, ꞌi be nintaꞌ whutálhꞌelh, Christ yuba dazsai hoontsꞌi.

12  ꞌEt nohulhutsinke nohni nohgha lubeshi ꞌuhulhꞌen de, buyo tsꞌe oogha 
tꞌetsꞌoninzun-i cha undólhdah la. ꞌEt whuz unꞌa za ndutihtꞌelh de, ꞌet de 
Christ ꞌen cha oochꞌa lubeshi itálhchulh.

13  ꞌEt huwa ndi tꞌalh-i huwa tꞌaih-i, ꞌi gha sulhutsin tankꞌus ꞌóoneh de, 
ꞌet de ꞌaw ꞌon ꞌat ꞌutsung óosꞌalh aitꞌoh, doo ka la si sgha sulhutsin tankꞌus 
ꞌóoneh.

Paul didutchꞌoh khunayalduk ntsꞌenꞌa la Sizi Gri ba whelꞌaꞌ-un unli

9  1 ꞌEt ꞌalha lakw si whelꞌaꞌ-un usdli? ꞌEt ꞌalha lakw ndai la Yakꞌusda 
ba ꞌutisꞌelh-i, ꞌi tsꞌiyawh stlꞌahonꞌai? ꞌEt ꞌalha lakw neMoodihti Sizi 

Gri usꞌen? ꞌEt ꞌalha lakw ndai ꞌutꞌen neMoodihti ꞌen ba ꞌusꞌen-i, ꞌi be buba 
ꞌalha ꞌuhoontꞌohne sahliꞌ? ꞌEt tsꞌiyawh tsꞌihꞌun ꞌalha ꞌuhoontꞌoh.

2  ꞌEt ꞌonghohne buba whelꞌaꞌ-un lhusdloh de, ꞌet hoontsꞌi ꞌalha nohni 
nohba whelꞌaꞌ-un usdli. ꞌInkꞌez ntsꞌenꞌa la tsꞌiyanne tꞌehinozin si whelꞌaꞌ-

un ꞌustꞌoh, ꞌet neMoodihti nohyudinda ꞌinkꞌez ꞌet whe snutsi kꞌoh tsꞌe 
ahtꞌoh.

3  ꞌEt mbene la schꞌaz ditnine, ꞌenne ꞌet ndiz unꞌa ꞌubudutasnelh,
4 ꞌet ꞌalha lakw hukwaꞌ uzninzun totsuk ꞌuztiꞌulh ꞌinkꞌez ꞌuztitnelh, ꞌet 

Yakꞌusda nebaꞌ hoonla?
5 ꞌInkꞌez wheni cha eh nebaꞌ hoonla whe mbene la neulhtuske butsꞌutni 

hukwaꞌ uzninzun de, ꞌenne hoontsꞌi bughu tsꞌoodaꞌ hubaꞌ hoontꞌoh? ꞌEt 
ꞌonghunne whelꞌaꞌne cha, neMoodihti bulhutsinke cha, ꞌinkꞌez Cephas 
cha, ꞌenne cha buꞌat hoonli. ꞌEt ꞌenne bukꞌunꞌa ꞌutsꞌootꞌeꞌ ha eh ꞌuneinla?

6  ꞌEt kꞌus si ꞌinkꞌez Barnabas ꞌaw wheni za eh nela be uztitꞌelh uztiꞌulh 
huba? Nohba tsꞌihꞌun ꞌuhoontꞌoh eh? ꞌAwundooh!

7 ꞌEt mbe la salda unli whe ndai la ye ndunidzit-i dichꞌoh yukꞌelha 
lhuhoolhꞌih eh? Kꞌus mbe la soo haꞌ nulhyeh-un, ꞌen ndai la hainulhyeh-i, 
ꞌi yuloh tiꞌulh eh? Kꞌus mbe la musdoos yughundli-un unli whe oolilet 
yuloh ꞌutnai eh?

8  ꞌEt njan nohbulh yasduk-un dune kꞌunꞌa iloh ꞌunohdusni. Moses be 
ꞌudustlꞌus ꞌi kꞌunꞌa ꞌunohdusni.

9 ꞌEt ndutni, “Ndet la musdoos dune tlꞌo maiꞌ ꞌuztiꞌulh wheni ꞌuyulhꞌen 
te, ꞌaw ꞌutiꞌulh whuchꞌa ꞌenolꞌaꞌ aitꞌoh,” ni.

10 Yakꞌusda musdoos dune yughu ni unli kꞌus wheni neba ꞌet ndi 
tsꞌiyawh utni eh? ꞌEt ꞌalha wheni neba ndi ꞌukꞌuneyuzguz. ꞌEt whe la ꞌet 
mbe la haniyeh kꞌet ꞌet whulh chꞌul-un, ꞌinkꞌez mbe la tlꞌo maiꞌ oonuyin-
un khun la whuloh butsꞌu natookat huninzun.

11 ꞌInkꞌez wheni nohtoh Yakꞌusda ooghuni nohnat ꞌaꞌnule leꞌuja de, ꞌet 
de nohba hooncha eh whe nohtsꞌun ndai la be uzdunidzit-i whuloh be 
neghohleꞌ hubaꞌ hoontꞌoh? A, ꞌalhaꞌ hoontꞌoh.

12  ꞌEt ꞌonghunne nohghunline, hoonli bughahle, di ha wheni negha 
lheꞌzahloh? ꞌEt hoontsꞌi ndai la Yakꞌusda negha ooninla ꞌaw ꞌet whuz unꞌa 
ndulhtsꞌitꞌel inleꞌ. ꞌEt kꞌus tsꞌiyawh soo whulh tsꞌuzyin doo ka la khuni 
unzoo-i Christ ghun doo ka la nintaꞌ tsꞌuholhꞌen.

13  ꞌAw tꞌeoonuzáhzun mbene la Lizwifne bulugliz whucho bez tsꞌe 
ꞌutꞌenne, ꞌenne ndi lugliz whucho huwa tꞌaih-i hiloh ooꞌalh hubaꞌ 
hoontꞌoh. ꞌInkꞌez mbene la loodel nat ꞌutꞌenne, ꞌenne ndi loodel kꞌut huwa 
tꞌaih-i ꞌenne cha ꞌet whuz unꞌa za.

14 ꞌEt whuz unꞌa mbene la khuni unzoo-i be yalhduk unline, ndai la hiye 
ndunidzit-i, ndi khuni unzoo-i, ꞌi gha ꞌi bugha iyunkat. ꞌEt whuz unꞌa 
neMoodihti netsꞌu hukwaꞌ daniꞌ.

15 ꞌEt hoontsꞌi ndai la Yakꞌusda khuni ꞌet netlꞌaídanꞌai-i, ꞌet ꞌi be nohdusni, ꞌet 
hoontsꞌi ꞌaw hoonli ꞌantsꞌet nohghu lhuschulh inleꞌ. ꞌInkꞌez ꞌaw ꞌet whuz unꞌa 
iloh nohtsꞌo kꞌelheꞌusgus. Soo hoonustꞌiꞌ whe nja duhoontꞌoh-un, ꞌet howu 
yasduk te, ꞌi ꞌantsꞌi hóleꞌ hukwa lheꞌnuszun. ꞌEt hoontsꞌi ꞌet ndudútisnelh de, 
ꞌet whutso unducha dasusai ꞌet de sichꞌoh ꞌon nus sba hootazooꞌ.

16  ꞌAw wheꞌ duduztiꞌ iloh whe ndi khuni unzoo-i be nohbulh yasduk. 
Ndi khuni stlꞌadíltsꞌut-i ꞌantsꞌi ꞌoh whuya istꞌelh-un ꞌetsul oosdleh aitꞌoh. 
ꞌEt ndi khuni unzoo-i be yalhuzusduk de, dawhultsiꞌ-un ꞌet whuchꞌa 
ootasdoh!

17 Ndi ꞌusꞌen-i, sdzi ndulcho ꞌi be ꞌusꞌen de, ꞌet de sba ꞌukꞌelha whutaleh. 
ꞌEt hoontsꞌi ndi ꞌusꞌen oosdleh hubaꞌ hoontꞌoh de ꞌinkꞌez ꞌet huwa ꞌusꞌen 
de, ꞌet de ꞌantsꞌi ꞌutꞌen stlꞌaltsꞌut-i kꞌunꞌa ꞌusꞌen hukwꞌunꞌa ꞌuwhutatꞌelh.

18  ꞌEt daja nuhzun? Di za sba kꞌelha tileh? Nohdutasnelh. Ntsꞌoh tula ndi 
khuni unzoo-i Christ ghun, ꞌi be nohbulh yatisduk, ꞌaw ꞌukꞌelha iloh be 
nohbulh yatisduk. Whelꞌaꞌ-un ꞌustꞌoh ꞌet huwa stlꞌahóoltsꞌut whe ndi ꞌutꞌen 
usꞌen-i ha nohni sba kꞌelha hoolhtselh hubaꞌ hoontꞌoh. ꞌEt hoontsꞌi ꞌaw 
ndulhusdoh. ꞌEt ꞌawet sghuni ulhchoot de, ꞌet ꞌawet sba kꞌelha whuzdliꞌ 
whe ꞌuhoontꞌoh.

Tsꞌiyanne ba ꞌulhna naꞌduzúzsi, ni Paul
19 ꞌEt ꞌaw ꞌulhna lhusdloh ꞌet hoontsꞌi tsꞌiyanne ba ꞌulhna naꞌduzuzsi. ꞌEt 

whe la ꞌon nus ꞌultsukne uboosyih.
20 Lizwifne bulh ꞌustꞌoh de, ꞌet Lizwif kꞌunꞌa naꞌduzuzsi, ꞌet tilah 

Lizwifne ꞌon nus lhane uboosyih. ꞌInkꞌez ndai la Moses be ꞌudustlꞌus 
yukꞌuneꞌ ꞌutꞌenne, ꞌenne bukꞌunꞌa ꞌustꞌoh naꞌduzuzsi, ꞌet tilah ndunne ꞌon 
nus lhane uboosyih.

21 ꞌEt mbene la Moses be ꞌudustlꞌus yuyit ꞌuntꞌohne, ꞌenne bukꞌunꞌa 
ꞌustꞌoh naꞌduzuzsi. ꞌEt tilah mbene la Moses be ꞌudustlꞌus yit ꞌuntꞌohne, 
ꞌenne cha uboosyih. ꞌEt hoontsꞌi ndet la Yakꞌusda neba lhuhizyeꞌ ꞌet ꞌaw 
whuyit lheꞌduzusni, et Christ ndet la neba ꞌutni-un hukwꞌunꞌa ꞌustꞌoh ꞌet 
huwa.

22  ꞌInkꞌez tetsunne toh ꞌustꞌoh de, ꞌenne bukꞌunꞌa si cha tesun tileh, ꞌet 
whé tilah uboosyih. ꞌI be la whuchꞌa bósdeh. ꞌEt huwa njan ꞌet ndustꞌen-
un niz de haoodanzut ndai la isꞌen-i ꞌet whe whulohne tilah uboosyih.

23  Inka ndi khuni unzoo-i, ꞌi gha ꞌustꞌen. ꞌEt de la ndai la unzoo-i negha 
ninla, ꞌi ꞌalhgoh la tsꞌólhchoot.

Whuchꞌaꞌ tisdoh hukwaꞌ nuszun, ni Paul
24 ꞌAw tꞌeoonuzuhzun mbe la lhghu natulwusne butoh ꞌilhoghun za 

whuchꞌa ꞌalhdoh. Nohni cha ꞌet whuz unꞌa whuchꞌa nilhde-un kꞌunꞌa 
ꞌutihnelh.

25 Mbe la soo hoolhdzihne dichꞌoh khudli. ꞌEt lhghu natilwusne ndi 
whuchꞌa italhdoh-i ꞌutsiꞌ tileh. ꞌEt hoontsꞌi wheni be whuchꞌa tsꞌotalhdoh-i 
ꞌaw ꞌutsiꞌ ooleꞌ aitꞌoh.

26  ꞌEt inka si cha whuz unꞌa ndoya uzgih. ꞌAntsꞌi ꞌoh whunilhchoh 
núzgaih iloh whe ꞌustꞌen. ꞌInkꞌez ndai la be whesyaih-un, ꞌaw ꞌantsꞌi ꞌoh 
nuduzchus iloh whe ꞌustꞌen.

27 Sichꞌoh syustꞌe be syaih ꞌet whe skꞌuneꞌ titꞌen. ꞌEt ꞌaw ndiz unꞌa 
ndulhuzustꞌen de, lhenyoone khuni unzoo-i be bubulh yasduk hoontsꞌi 
sichꞌoh sba dzoh naóodleꞌ la.

Netsodaꞌne, ꞌenne bugha whutsꞌodulꞌeh

10  1 ꞌEt ꞌawet sulhutsinke njan netsodaꞌne, ꞌenne bunatsꞌodoolnoh 
hukwa lheꞌnuszun. Soo kwꞌus yanyus tsꞌe ꞌuntꞌohne, yatooꞌ toh 

lhuhúzdil.
2  ꞌEt netsodaꞌne kwꞌus ꞌinkꞌez yatooꞌ ꞌi bulh tsꞌiyawh Moses tsꞌun too beꞌ 

yinla.
3  Tsꞌiyawh ndai la tꞌalh-i yakꞌuz hainkat-i, ꞌi ndunne tsꞌiyawh huyanꞌal.
4 ꞌInkꞌez tsꞌiyawh ndai la huyitnaiꞌ yakꞌuz tsꞌe hahuyanla ꞌi ꞌalhgoh 

huyitnaiꞌ. Ndi yakꞌuz whutseꞌ ꞌi buwhusaíniltsꞌut, ꞌet huwa ꞌi ootsꞌu 
hayíjul-i, ꞌi tsꞌiyawh ꞌalhgoh huyitnaiꞌ. ꞌInkꞌez ndi tse ꞌi Christ unli inleꞌ 
ꞌuntꞌoh.

5 ꞌEt hoontsꞌi kꞌus lhane Yakꞌusda ba ꞌaw lheꞌhízooꞌ. ꞌEt huwa dune 
lhuhootꞌih-un tsꞌe buzi ndulcho whe núdistꞌai suliꞌ.

6  ꞌEt ndi tsꞌiyawh oogha tꞌetsꞌoninzun-i neba suliꞌ hukwꞌunꞌa ꞌuhooja. ꞌEt 
huwa la ꞌaw ꞌenne bukꞌunꞌa lubeshi uztilhꞌelh hukwaꞌ uznoozin aitꞌoh.

7 ꞌInkꞌez whulohne, ꞌenne bukꞌunꞌa ꞌukꞌeltsi nohba ꞌalha ꞌootꞌeꞌ junih. ꞌEt 
whuz unꞌa ꞌukꞌuneꞌúsgus whe ndutni, “Dunene hudilhtsꞌi, naꞌhitꞌal ꞌinkꞌez 
ꞌuhitnaiꞌ chaꞌ huja. ꞌEt ꞌawet do dindil ꞌinkꞌez ꞌukꞌenus hoontsiꞌ kꞌunꞌa 
nahúwhulhya.”

8  ꞌEnne bukꞌunꞌa tsꞌekoo bulh lubeshi olhchoot junih! Whulohne ꞌet 
whuz unꞌa lubeshi ꞌuhinla. ꞌEt whu la gha tsꞌe ꞌilhudzin 23,000ne ꞌet 
ꞌultsukne yaidla.

9 ꞌEnne bukꞌunꞌa Christ tsꞌoolhdzih leꞌtsꞌootꞌen junih. Whulohne 
huyóolhdzai ꞌet huwa tlꞌughus be higan.

10 ꞌInkꞌez ꞌenne bukꞌunꞌa howu tádohtni tuzai junih! Whulohne ꞌet whuz 
unꞌa nduhuja ꞌet huwa mbe la musai ꞌulhtsih-un ndunne howu tahúditni 
tuzaine, ꞌenne tsꞌiyawh gak hubulhtsi.

11 ꞌEt ndi ꞌi tsꞌiyawh buba ꞌet ꞌúhooja ꞌi tsꞌiyawh ooghá tꞌetsꞌonozin 
ha ndóohooja, ꞌinkꞌez neba ꞌukꞌeyanguz whe wheni uneúlhni. Wheni 
ꞌutsꞌintꞌoh ntsꞌenꞌa la ndi yun kꞌut uzdilhtsꞌi-un hukwꞌunꞌa, wheni neba 
ꞌawet whula toh suliꞌ.

12  ꞌEt huwa mbe la soo usyin unli-un naꞌdunúdzun-un, ꞌen soo cho 
howoleꞌ doo ka la naooltsꞌit.

13  ꞌEt ndet whe la netsudule dunene ubóolhdzih, whuz unꞌa za nohni 
cha nohóolhdzai. ꞌEt hoontsꞌi Yakꞌusda ꞌaw nela dootnih aitꞌoh. Ndet 
whe la netsudule nohóolhdzih, ꞌet dáwhultsuk ulhtus-i be whulh áhyin, 
ꞌet za Yakꞌusda ba sooꞌ whutatꞌelh. ꞌEt nohóolhdzih de, ꞌet de whuz unꞌa 
whuchꞌa natihdulh whuz unꞌa Yakꞌusda nohbaꞌ whutilelh.

ꞌUkꞌeltsi tsꞌu teniꞌ noolhdzin junih
14 Inka ookꞌesiꞌne, ndi ꞌukꞌeltsi nohba ꞌalhaꞌ ꞌuntꞌoh-i, ꞌi oochꞌa neꞌoohtꞌen 

hubaꞌ hoontꞌoh.
15 Whunihne kꞌunꞌa ahli ꞌet huwa diz unꞌa nohbulh yasduk. Inka njan 

huwun nohbulh yasduk-un nohnihchꞌoh soo cho tsꞌihꞌun neóonahꞌaih 
ꞌinkꞌez ꞌet whe nohnichꞌoh soo tsꞌihꞌun neóonahꞌaih.

16  Et ndi lubot ꞌi be musi tsꞌutni, ꞌet ꞌalha Christ duzkaiꞌ bulh útsꞌintꞌoh 
nuhzún eh? A! ꞌInkꞌez ndi lhes lhtsꞌe uzdanyuz ꞌet ꞌalha Christ ooyustꞌe 
bulh ꞌutsꞌintꞌoh nuhzun eh? A!

17 ꞌEt huwa daltsukne tsꞌinli, ꞌet hoontsꞌi ndi lhes ꞌilho za ꞌutsꞌintꞌoh 
ꞌinkꞌez ndi yustꞌe ꞌilho za unli. Ndi lhes ꞌilho wheni tsꞌiyawh bulh 
utsꞌintꞌoh ꞌet huwa.

18  Israel ooduneꞌne kꞌoh tsꞌe tꞌeóonúhzun eh? Soo cho whunulhꞌen, mbe 
la loodel gha tꞌaih-i huyanꞌalne, ꞌenne ndi loodel bulh ꞌúhintꞌoh.

19 Daja dusni ꞌet tꞌeóonúhzun eh? Daja nuhzun? ꞌUkꞌeltsi hoonli ꞌuntꞌoh 
eh? Kꞌus ꞌukꞌeltsi gha tꞌaih-i, ꞌi cha eh hoonli unli? ꞌAwundooh!

20 ꞌEt ꞌudun yun kꞌut whutꞌenne ndai la ꞌukꞌeltsi gha huyaꞌaih-i, ꞌi ntsiꞌne 
nududehne, ꞌenne butsꞌu hitoolhdilh ꞌaw Yakꞌusda tsꞌun iloh. ꞌInkꞌez nohni 
ntsiꞌne nududehne bulh ꞌutihtꞌelh nohba hukwa lheꞌnúszun ꞌet huwa.

21 NeMoodihti oolubot ꞌinkꞌez ntsiꞌne nududehne bulubot bulh 
ꞌaw lhtatsꞌootnaiꞌ aítꞌoh. ꞌEt neMoodihti ooludab ꞌinkꞌez cha ntsiꞌne 
nududehne buludab ꞌaw nankiltꞌoh ookꞌut ꞌutsꞌooꞌalh huba lheꞌhóotꞌoh. 
ꞌAw whuz unꞌa ꞌuhóneh aítꞌoh!

22  ꞌEt neMoodihti ꞌóotálnih uztilhtselh eh? ꞌAw ꞌet dutsꞌóotꞌen huba 
lheꞌhóotꞌoh. ꞌEn ba nus tsꞌilhtus nahzun eh? ꞌAwundooh!

Ntsꞌenꞌa la Yakꞌusda whe dulhtiꞌ-un, ꞌet whuz 
unꞌa dune oohleꞌ hubaꞌ hoontꞌoh

23  ꞌEt ꞌaw hoonliyaz whuchꞌa nusjoot-un hooloh, ꞌet hoontsꞌi whulukhun 
sba lhuhóozooꞌ. Hoonliyaz whuchꞌa nusjoot-un hooloh, ꞌet hoontsꞌi 
whulukhun ndutistꞌelh de ꞌaw dune whe bula ꞌeꞌwhudóneh aitꞌoh.

24 ꞌEt huwa ndet la wheni za neba unzoo-i, ꞌi haꞌ tsꞌootꞌen aítꞌoh. 
ꞌUyoonne ba unzoo-i, ꞌi za haꞌ tsꞌootꞌen.

25 ꞌEt ndai la ꞌilhunaoodulhne huye ꞌóoket-i, ꞌi tsꞌiyawh ahꞌalh whe 
ꞌuntꞌoh. ꞌInkꞌez nohyo tsꞌe oogha tꞌetsꞌoninzun-i hoontsꞌi, ookaꞌ oodolhkut 
junih.

26  Ndi yun kꞌut ꞌinkꞌez ndai la hoonli-i, ꞌi tsꞌiyawh neMoodihti ꞌen 
oochꞌeꞌ ꞌet huwa.

27 ꞌEt ooba ꞌalha lheꞌhootꞌohne, ꞌenne ndet la nohghu nuhúzya ꞌinkꞌez 
whuz tanyalh de, ndai nohbut néhininla-i, ꞌi oohꞌalh ꞌinkꞌez nohyo tsꞌe 
oogha tꞌetsꞌoninzun-i hoontsꞌi ookaꞌ oodolhkut junih.

28  ꞌEt hoontsꞌi dune nohdutánelh, “Ndi ꞌukꞌeltsi gha tꞌaih-i ꞌuntꞌoh,” 
ꞌet de ꞌaw lhuzoohꞌal. Mbe la nohdutánelh-un ꞌinkꞌez ooyo tsꞌe oogha 
tꞌetsꞌoninzun-i ꞌet huwa ꞌet la ꞌaw lhuzoohꞌal. ꞌEt hoontsꞌi ndi yun kꞌut 
ꞌinkꞌez ndai la hoonli-i, ꞌi tsꞌiyawh neMoodihti ꞌen oochꞌeꞌ ꞌuntꞌoh.

29 Ndi neyo tsꞌe oogha tꞌetsꞌoninzun-i ooghu yasduk-un, ꞌaw nohni 
nohyo tsꞌe oogha tꞌetsꞌoninzun-i, ꞌet iloh howu yasduk. Ndun ooyo tsꞌe 
oogha tꞌetsꞌoninzun-i, ꞌi ghu yasduk wheꞌ dusni. ꞌEt di ha ꞌuyoon ooyo tsꞌe 
oogha tꞌetsꞌoninzun-i, ꞌi be ꞌaw hoonli whe whuchꞌa nusjoot-un, ntsꞌenꞌa 
ꞌuyoonne beni tidizꞌai ꞌi sba nahutiyelh?

30 ꞌEt tꞌalh-i ha musi dusni whe usꞌal ꞌet hoontsꞌi sghu yahalhduk. ꞌEt di 
ha sghu yahalhduk musi dusni ꞌet hoontsꞌi?

31 ꞌEt inka ndet la ahꞌalh totsuk, ꞌinkꞌez ahtnai-i de cha, kꞌus ntsꞌoh 
dahtꞌen ꞌi cha, ꞌet tsꞌiyawh ꞌi be ꞌet ntsꞌenꞌa la Yakꞌusda whé dulhtiꞌ-un, ꞌet 
whuz unꞌa za dune oohleꞌ hubaꞌ hoontꞌoh.

32  ꞌEt huwa Lizwifne cha, ꞌinkꞌez ꞌudun yun kꞌut whutꞌenne cha, ꞌinkꞌez 
Yakꞌusda ba ꞌilhunaoodúlhne, ꞌenne cha, mbene hinli hoontsꞌi, ꞌet 
hoonliyaz ꞌóohneh buba dzoh junih.

33  Si cha whuz unꞌa ꞌet tsꞌiyanne tsꞌun ooszooꞌ hukwa ꞌustꞌen. Sichꞌoh 
hootástꞌeꞌ hukwa lheꞌzustꞌen. Kꞌus ndet la tsꞌiyanne ba hoonzoo ꞌoh túneꞌ 
ꞌustꞌen, ꞌet huwa ꞌenne tilah hudoojih.

11  1 Ntsꞌenꞌa la Christ kꞌunꞌa ꞌustꞌoh, ꞌet nohni cha si skꞌunꞌa ꞌoohtꞌeꞌ.

Netsi kꞌeꞌuzbal-i whe tenazdudli huwun
2  ꞌEt ꞌawet sulhutsinke nja dudusni soo ihtꞌen. Tsꞌiyantsuk whe snalhnih. 

ꞌEt whunohodusꞌeh-un tsꞌiyawh hoohtun.
3  Njan tꞌewhuntihzin hukwaꞌ nuszun, Christ ꞌen za dunene tsꞌiyawh an 

ndo ꞌuntꞌoh. Dunene, ꞌenne za tsꞌekoo an ndo ꞌúhintꞌoh. ꞌInkꞌez Yakꞌusda 
ꞌen za Christ an ndo ꞌuntꞌoh.

4 ꞌEt mbe la dunene ootsi kꞌeꞌuzbal whe tenadudli ꞌinkꞌez kꞌus nus hooꞌen 
de, ꞌet de mbe la dunene an ndo ꞌuntꞌoh-un, ꞌen yooya yutilhtselh.

5 ꞌEt mbe la tsꞌeke ootsi kꞌulheꞌibal whe tenadudli ꞌinkꞌez kꞌus nus hooꞌen 
de, ꞌet de mbe la tsꞌeke an ndo ꞌuntꞌoh-un, ꞌen yooya yutilhtselh. ꞌAntsꞌi 
ootsighaꞌ hooloh leꞌtitꞌelh ꞌet huwa.

6  ꞌEt ꞌaw dutsi kꞌet tilhbal hukwa lheꞌnizun de, ꞌet dutsi dulcho 
nahinoozo. ꞌEt hoontsꞌi hukwaya unli ootsighaꞌ dunene kꞌunꞌa hananitꞌaz 
kꞌus hananidzo de, ꞌet de dutsi kꞌeꞌoolhbal hubaꞌ hoontꞌoh.

7 ꞌEt ꞌalha dunene, ꞌenne Yakꞌusda kꞌeguz-i kꞌunꞌa ꞌuhintꞌoh, ꞌinkꞌez ye 
diztiꞌ-i kꞌunꞌa ꞌuhintꞌoh. ꞌEt huwa dutsi kꞌeꞌoolhbal aitꞌoh. ꞌEt tsꞌekoo ꞌenne 
dune huye diztiꞌne ꞌuhintꞌoh.

8 Dune, ꞌen ꞌaw tsꞌeke tsꞌu halhizulh, ꞌet tsꞌeke ꞌen dune tsꞌu hainzut ꞌet huwa.
9 ꞌInkꞌez Yakꞌusda dune ꞌaw tsꞌeke ba lheꞌyilel, ꞌet tsꞌeke ꞌen dune ba 

ꞌuyinla.

10 ꞌEt huwa ndunne Lizasne, ꞌenne bula toh tsꞌe ndet la tsꞌekoo bubaꞌ 
hoonla-un ꞌi butsi kꞌeoobal hubaꞌ hoontꞌoh.

11 ꞌInkꞌez neMoodihti oochꞌeꞌne ꞌutsꞌintꞌoh. ꞌEt huwa dunene, ꞌenne 
tsꞌekoo yit ꞌuhootꞌeꞌ aitꞌoh, ꞌinkꞌez tsꞌekoo ꞌenne dunene yit ꞌuhootꞌeꞌ aitꞌoh.

12  ꞌEt tsꞌeke dune tsꞌu hainzut ꞌinkꞌez dune tsꞌeke gha whuzdliꞌ, ꞌinkꞌez 
tsꞌiyawh Yakꞌusda tsꞌu hainde-i, ꞌi ꞌuntꞌoh.

13  Nohnichꞌoh tsꞌihꞌun unꞌa whe duba nahutihdeh. ꞌEt mbe la tsꞌekoo 
unline tenahududli de ꞌaw dutsi kꞌulhehilhbal de, ꞌet nohba tsꞌihꞌun 
ꞌuhoontꞌoh eh? ꞌEt nohba dahoontꞌoh?

14 Njan ndet za whutsꞌodilꞌeꞌ ndi yun kꞌut? Soo cho whunulhꞌen, dune 
ootsighaꞌ dinyiz de, ꞌet ooba hukwaya hoonli wheꞌ hoontꞌoh.

15 ꞌEt hoontsꞌi tsꞌeke ootsighaꞌ dinyiz de, ꞌet whe ꞌen ba hoonzoo, 
ootsighaꞌ dinyiz-un, ꞌet ooghá whuntꞌai ootsi kꞌeꞌuzbal leꞌootꞌeꞌ ha.

16  ꞌEt mbe la njan whudulhyoh ꞌudutinelh hukwaꞌ ninzun de, ꞌet ndiz 
unꞌa za nja dudusni, ꞌet diz whuz unꞌa za nebaꞌ hoontꞌoh wheꞌ hoontꞌoh. 
Wheni cha ꞌinkꞌez yun kꞌut dune tsꞌiyawh mbene la Yakꞌusda unidulhne 
ꞌilhunahodulh totsuk.

NeMoodihti hulhgha naꞌutꞌalh-un huba
17 ꞌEt ꞌawet ndi be bunohodusꞌeh-i ulhtus whe be nohbulh yasduk. 

Tsꞌiyawh ꞌilhunaoozahdil de, ꞌaw soo ꞌáhtꞌen lhduzusni. ꞌEt ꞌatsꞌun unꞌa 
ahtꞌen nohdusni.

18  ꞌUdechoo khuni dustsꞌo-i ndet la Yakꞌusda ba ꞌilhunaoohdulh totsuk, 
ndet la ꞌilhunaoohdulh te, ꞌet hoontsꞌi whulohne nohtoh lhdulhyoh 
ꞌudahni, ꞌet whulh údustsꞌo. ꞌInkꞌez sba ꞌalhaꞌ hoontꞌoh.

19 ꞌEt nohtoh lhelhtsꞌun unꞌa didohne hinli ꞌet whuz unꞌa ꞌet dótanelh. ꞌEt 
whe la mbene nohtoh Yakꞌusda ba unzoone, ꞌenne tsꞌiyanne tꞌebuntizeh 
wheꞌ hoontꞌoh.

20 ꞌEt huwa ndet la ꞌilhunaoozahdil whe ꞌet hulhgha neMoodihti 
naꞌutꞌalh-un huba, ꞌaw ꞌet huba iloh whusahdil.

21 Lheꞌahja nohnichꞌoh ꞌonghohne butso hulhgha tꞌalh-i ahꞌal. ꞌEt huwa 
whulohne buyeꞌiltsꞌul ꞌinkꞌez whulohne tahanísnaiꞌ.

22  ꞌAw yoh lhuwhahtꞌi utihꞌulh kꞌus tatihtnelh whuba whe ahtꞌen? Kꞌus 
ndi Yakꞌusda ba ꞌilhunaoohdulh te ꞌantsꞌi nohba hoonli eh? ꞌInkꞌez mbe 
la hoonliyaz lhitꞌih-un be yooya ubutalhtselh. Daja uncha nohdosniꞌ? Soo 
ꞌahtꞌen nohdusni eh? Gak! ꞌAw soo ꞌahtꞌen lhduzusni.

NeMoodihti whusanatidalh whutsꞌun, ndi lhes tsꞌooꞌalh ꞌinkꞌez ndi 
lubot be tsꞌootnaiꞌ, ꞌet whuz unꞌa neba dazsai-un oonaztilnih

23  ꞌEt neMoodihti khuni stlꞌadanꞌai ꞌinkꞌez ꞌi ꞌuntꞌoh nohtlꞌasꞌai whe 
ndutni, neMoodihti Sizi Gri ꞌulhdzis daꞌ ndet daꞌ butlꞌa ihitilhtelh whutso, 
ꞌet lhes yilhchoot.

d 11:30 Ndi nahunistez ni-un, ꞌet yahadla ni whe ꞌutni. 

24 ꞌUdechoo musi ni ꞌinkꞌez lhtsꞌedanyuz. ꞌEt ndubulhni, “Ndi 
lhes ulhchoot ꞌinkꞌez ahꞌalh. Ndi syustꞌe ꞌuntꞌoh. ꞌI nohni nohba 
lhtsꞌehidanyuz. ꞌEt ndulhꞌen whe snalhnih.”

25 ꞌInkꞌez ndi lubot ꞌet whuz unꞌa za ꞌuja. ꞌUhanꞌal hukwꞌelhꞌaz ubudaniꞌ, 
“Ndi lubot ꞌi ꞌandidi khuni nohba lhadúsdla-i, ꞌi ꞌuntꞌoh. Suzkaiꞌ gha 
nohba usdla. ꞌEt ahnai totsuk, ꞌet ndahtꞌen whe snalhnih.”

26  Inka ndi lhes tihꞌulh ꞌinkꞌez ndi lubot tihnelh de, ꞌet ꞌahoolhyiz ꞌet 
ndutilhꞌelh totsuk, neMoodihti whusanatidalh whutsꞌun ꞌet za ndólhꞌen. 
ꞌEt ꞌi be neba dazsai-un whubuznoolhtun.

Sizi neba dazsai-un oonaztilnih whutso, naꞌuzdunoolꞌen, 
ꞌawhuz tilah lubeshi bulh ꞌutsꞌintꞌoh

27 ꞌEt huwa mbe la ndi lhes yutiꞌulh ꞌinkꞌez neMoodihti oolubot yutitnelh 
whe hiba soo lheꞌhildzooꞌ whe huyilhchoot de, ꞌen nduja de, neMoodihti 
ooyustꞌe ꞌinkꞌez buzkaiꞌ bulh ꞌi gha lubeshi ilhchoot.

28  ꞌEt dune dichꞌoh naꞌdunulꞌen ꞌet hukwꞌelhꞌaz ndi lhes huyooꞌalh ꞌinkꞌez 
ndi lubot huyootnaiꞌ.

29 ꞌEt mbe la yuba ꞌantsꞌi whe ndi yuꞌalh ꞌinkꞌez yutnaiꞌ de, ꞌet Yakꞌusda 
yuba nahutiyeh, ꞌet dichꞌoh khanáwhuntꞌai. Dichꞌoh ꞌaw tsꞌihꞌun unꞌa whe 
neMoodihti ooyustꞌe ghun tꞌewhunúszun ꞌet huwa.

30 ꞌEt huwa la lhane nohtoh tehutsun suliꞌ, whulohne hunduda cha suliꞌ, 
ꞌinkꞌez lhane ꞌilhiz nahunistez. d

31 ꞌEt huwa tꞌenaꞌuzdunudzun whe whenichꞌoh naꞌuzdunoolꞌen de, ꞌet de 
neMoodihti ꞌaw neba nahooyeh aitꞌoh.

32  ꞌInkꞌez neMoodihti neba nahuyeh de, ꞌet neoolhtsas. ꞌEt whe la ꞌaw 
ndi yun kꞌut whuduneꞌne bubulh neba nahoodeh aitꞌoh.

33  ꞌEt huwa sulhutsinke, nkede la utihꞌulh huba ꞌilhunaoohdulh te, lhba 
sulhꞌi.

34 Mbene la ooyeꞌiltsꞌulne duyoh tsꞌe ꞌuhooꞌalh. ꞌEt whe la nkede 
la ꞌilhunaoohdulh de, ꞌaw nohba nahoodeh aitꞌoh. ꞌInkꞌez ꞌudun cha 
whunohodutisꞌeh-un ndet la nohtsꞌóozusya de, ꞌet tsꞌiyawh tsꞌihꞌun unꞌa 
nohba neootasꞌalh.

Lhenyoo negankat-i ꞌet hoontsꞌi ꞌilhoghun za 
Ndoni ꞌen za tsꞌiyawh negha yúle

12  1 ꞌEt ꞌawet sulhutsinke dantꞌoh-i Ndoni negha yúꞌaih, ꞌi 
neghaltsꞌulh, ꞌi ghun ꞌet cha tꞌeóonóhzin nohba hukwaꞌ nuszun.

2  Tꞌeóonúhzun ooba ꞌalhaꞌ hoontꞌohne lháhloh inleꞌ. ꞌEt huwa ntsꞌenꞌa la 
ndi yun kꞌut dalhtsꞌiꞌ hukwꞌunꞌa, ꞌet ndi ꞌukꞌeltsi yalhúlhduk-i ookꞌoh tsꞌe 
ookꞌúneꞌ ahtꞌen ínleꞌ.

3  ꞌEt huwa noheni taóodutaltsꞌulh hukwaꞌ nuszun. Soo cho whunulhꞌen, 
ꞌaw ꞌilhoghun dune Yakꞌusda ooyughi gha Sizi Gri ꞌen untsiꞌ dooniꞌ aitꞌoh. 
ꞌEt whuz unꞌa ꞌaw dúzdooniꞌ aítꞌoh wheꞌ hoontꞌoh. ꞌInkꞌez Ndoni ꞌen gha 
za tsꞌutni Sizi Gri ꞌen neMoodihti tsꞌilhꞌi.

4 ꞌEt ꞌawet lhenyoo neghankat-i ꞌet hoontsꞌi ꞌilhoghun za Ndoni ꞌen za 
tsꞌiyawh negha yúle.

5 ꞌEt lhat-un whe neMoodihti ooba neꞌtsꞌutꞌen.
6  Lhat-un whe Yakꞌusda baꞌ tsꞌootꞌen hubaꞌ hoontꞌoh ꞌinkꞌez ꞌen Yakꞌusda 

za tsꞌiyawh ye ꞌútꞌen lhaídulhꞌih.
7 ꞌEt tsꞌiyawh ꞌilho whe Ndoni be hóodiltsih leꞌhoontꞌoh whe wheni 

tsꞌiyawh neba hoonzoo tileh.
8  ꞌEt ꞌilhoghun dune, ꞌen Ndoni gha khuni be tsꞌuwhunih-i, ꞌi yugha 

nínꞌai. ꞌEt ꞌuyoon dune cha whuz unꞌa za Ndoni ꞌen za khuni be 
tꞌeoonudzun-i yugha óoninꞌai.

9 ꞌEt ꞌuyoon cha Ndoni ꞌen za be ꞌalhaꞌ hoontꞌoh-i yugha nínla ꞌinkꞌez 
doo cha ꞌuyoon, ꞌen cha Ndoni ꞌen za ulhtus-i whe dune soo naꞌulhꞌen-un, 
ꞌet yugha óoninai.

10 ꞌEt doo cha ꞌuyoon ꞌen ulhtus-i be huwa ꞌítꞌen tunéꞌ titꞌen ꞌet 
yutlꞌahónꞌai. ꞌEt doo cha ꞌuyoon buba nus hóoꞌen ꞌet yugha óoninꞌai. ꞌEt 
doo cha ꞌuyoon ꞌet nahootáꞌalh ntsꞌenꞌa la buyughi lhelhtsꞌun unꞌa ꞌuntꞌoh 
ꞌet yugha óoninꞌai. ꞌEt doo cha ꞌuyoon lhelhtsꞌun unꞌa yahatilhduk-
un yutlꞌahónꞌai. ꞌEt ꞌuyoon doo cha lhelhtsꞌun unꞌa yahalhduk-un, ꞌet 
tꞌewhuntázin ꞌet yutlꞌahónꞌai.

11 ꞌInkꞌez ndi nduntꞌoh-i tsꞌiyawh ꞌilho Ndoni za ntsꞌenꞌa la hukwaꞌ 
ninzun kꞌunꞌa, ꞌet whuz unꞌa buba lhkꞌéhónla. ꞌInkꞌez ꞌandit ndet la 
butaoonínla ꞌilho Ndoni ꞌi be za ꞌuwhutꞌen.

Christ ooyustꞌe lhai unli, ꞌet hoontsꞌi ꞌilho za unli
12  Ndiz unꞌa njan dúhoontꞌoh, dune yustꞌe ꞌilho za unli. Neyustꞌe lhat-un 

wheni ꞌulya whe ꞌuntꞌoh, ꞌet hoontsꞌi ꞌilho za unli. Christ ꞌen cha ꞌet whuz 
unꞌa nduntꞌoh.

13  ꞌInkꞌez ꞌilho Ndoni ꞌen gha wheni tsꞌiyawh too beꞌ tsꞌulya whe ꞌilho 
yustꞌe tsꞌuzdliꞌ. ꞌEt Lizwifne tsꞌinli, kꞌus ꞌudun yun kꞌut whutꞌenne tsꞌinli, 
kꞌus ꞌulhnane tsꞌinli, kꞌus oola naditnine tsꞌinli, ntsꞌoh dantꞌohne tsꞌinli 
hoontsꞌi ꞌilho Ndoni ꞌi gha tsꞌiyawh tsꞌitnaiꞌ neyulhtsi.

14 Neyustꞌe ꞌilho za unli ꞌet hoontsꞌi lhat-un wheni ꞌulya whe ꞌuntꞌoh.
15 Nulhꞌen dune ke ꞌi utni, “ꞌAw úla lhusdloh, ꞌet huwa yustꞌe oochꞌeꞌ 

lheꞌustꞌoh.” ꞌEt whuz unꞌa yalhduk de, ꞌet ndi yustꞌe oochꞌeꞌ lhiloh eh? 
ꞌAwundooh!

16  ꞌInkꞌez dune dzo ꞌi utni, “ꞌAw ꞌuna lhusdloh, ꞌet huwa yustꞌe oochꞌeꞌ 
lheꞌustꞌoh.” ꞌEt whuz unꞌa yalhduk de, ꞌet ndi yustꞌe oochꞌeꞌ lhiloh eh? 
ꞌAwundooh!

17 ꞌEt dune yustꞌe tsꞌiyawh ꞌuna unli de, ꞌet de ntsꞌenꞌa suba hoonliyaz 
dótsꞌo? Kꞌus yustꞌe tsꞌiyawh ꞌudzo unli de, ꞌet de ntsꞌenꞌa suba hoonliyaz 
ꞌoolhtsun? ꞌAw ꞌuhótꞌeꞌ aitꞌoh!

18  ꞌEt inka Yakꞌusda neyustꞌe lhat-un wheni ꞌulya yulhtsi, ꞌet whuz unꞌa 
hukwaꞌ ninzun inka ꞌet dúyinla.

19 Ntsꞌenꞌa suba ꞌilho za ooleꞌ? ꞌEt ꞌúja de, ꞌet ntsꞌenꞌa suba yustꞌe ooleꞌ? 
ꞌAw ꞌuhótꞌeꞌ aitꞌoh!

20  ꞌEt whe la yustꞌe lhat-un wheni ꞌulya unli ꞌet hoontsꞌi ꞌilho za 
unli.

21 ꞌInkꞌez ꞌuna ꞌula, “ꞌAw nkaꞌ nooszin aítꞌoh,” dooníꞌ aitꞌoh. ꞌInkꞌez cha 
ꞌutsi ꞌuke, “ꞌAw nkaꞌ nooszin aítꞌoh,” dooniꞌ aitꞌoh.

22  ꞌEt kꞌus ndi yustꞌe whuloh tube tetsun unli uzninzun ꞌet hoontsꞌi ꞌi 
ooyit ꞌaw ꞌutsꞌootꞌeꞌ aítꞌoh.

23  ꞌInkꞌez ndi yustꞌe whuloh ndai la ꞌaw lhdítiꞌ uzninzun, ꞌi ꞌuntꞌoh ꞌon 
nus unzoo ꞌinkꞌez sóo neꞌtsꞌoolhꞌen hubaꞌ hoontꞌoh. ꞌInkꞌez ndi yustꞌe 
whuloh ndet la ꞌaw dune nalhtsꞌet huba lheꞌhóozooꞌ ꞌi ꞌuntꞌoh ꞌukꞌenus sóo 
neꞌoolꞌen hubaꞌ hoontꞌoh.

24 Ndet la ꞌuyustꞌe soo otꞌen de, ꞌawet soo ꞌúntꞌoh. ꞌEt hoontsꞌi Yakꞌusda 
tsꞌiyawh lhkayánla. ꞌEt whe la ndai la yustꞌe whuloh ootoh huyooloh-i, ꞌi 
ba ꞌon nus ooba idíztiꞌ kꞌunꞌa ꞌuyínla.

25 ꞌEt diz unꞌa yustꞌe ꞌaw lhkꞌeookat aítꞌoh. ꞌEt hoontsꞌi ndai la yustꞌe 
whuloh tsꞌiyawh lhgha hudli.

26  ꞌEt yustꞌe whuloh ꞌilho hoontsꞌi dzoh nuzut de, tsꞌiyawh ꞌalhgoh 
dzoh nuhudeh. ꞌEt ꞌilho yustꞌe whuloh hidílhtiꞌ de, tsꞌiyawh ꞌalhgoh lhba 
huhóontꞌiꞌ.

27 ꞌEt whuz unꞌa za nohni cha Christ ooyustꞌe ahtꞌoh. ꞌIlhone ahli whe ꞌi 
yustꞌe whuloh ahtꞌoh.

28  ꞌEt huwa ꞌilhunaoodulhne butoh, Yakꞌusda dichꞌoh ꞌutahábanla whe 
whélꞌaꞌne, ꞌenne ꞌudechoo nébuninla. ꞌEt nus hooꞌenne whulh nat-un 
nébuninla. ꞌEt dune hodulhꞌehne whulh tat-un nébuninla. ꞌEt ꞌon ꞌat-un 
huwa ꞌítꞌen túneꞌ ꞌutꞌenne nébuninla. ꞌEt ꞌon ꞌat-un butlꞌa hónꞌai whe dune 
soo naꞌbulhꞌenne nébuninla. ꞌEt ꞌon ꞌat-un ꞌuyoonne la ꞌutꞌenne nébuninla. 
ꞌEt ꞌon ꞌat-un dune moodihne nébuninla, ꞌinkꞌez whulohne lhelh tsꞌun 
unꞌa yahalhduk nébuninla.

29 ꞌEt wheni tsꞌiyawh eh whélꞌaꞌne tsꞌinli? Wheni tsꞌiyawh eh nus 
hooꞌenne tsꞌinli? ꞌEt wheni tsꞌiyawh eh dune hodulhꞌehne tsꞌinli? Wheni 
tsꞌiyawh eh huwa ꞌítꞌen túneꞌ uztitꞌelh?

30 ꞌEt wheni tsꞌiyawh eh netlꞌahóoltsꞌut dune soo náꞌtsꞌulhꞌen? Wheni 
tsꞌiyawh eh lhelh tsꞌun unꞌa yaztilhduk? Wheni tsꞌiyawh eh lhelh yoo 
khuni tꞌeznuzih netlꞌahóoltsꞌut? ꞌAwundooh!

31 ꞌEt ndi ꞌukꞌenus uzooꞌ-i negha ntꞌai-i soo cho hukwaꞌ nuhzun, ꞌinkꞌez 
ꞌon nus hoonzoo-un, ꞌet whunóhuntistun.

Be nékꞌetsꞌintsiꞌ-i, ꞌi ꞌukꞌenus diztiꞌ wheꞌ hoontꞌoh

13  1 ꞌEt dune bughuni hiye yalhduk-i ꞌinkꞌez lizasne hiye yalhduk-i cha, 
ꞌet whuz unꞌa tsꞌiyawh be yasduk, ꞌet hoontsꞌi be nékꞌetsꞌintsiꞌ lhústꞌih 

de, ꞌet de luglos cho ꞌinkꞌez luglosyaz ꞌantsꞌi ꞌalhgoh lhendunutsꞌo leꞌdutisnelh.
2  ꞌEt dune buba nus hoosꞌen de, ꞌinkꞌez buba whéꞌ hoontꞌoh hooyoh-

un tsꞌiyawh tꞌeóonúszun de, ꞌinkꞌez khuni be tꞌeóonudzun-i ꞌet cha 
tꞌeooniszin de, ꞌinkꞌez tsꞌiyawh be ꞌalhaꞌ hoontꞌoh-i ꞌustꞌi de whe dzulh 
hoontsꞌi ꞌudun netísꞌalh de, whuz unꞌa ꞌet dustꞌoh whe be nékꞌetsꞌintsiꞌ-i 
lhústꞌih de, ꞌet de ꞌaw hoonli lhúsloh.

3  Ndai la ookꞌe dune tsꞌinli tsꞌiyawh howa núsdla de, ꞌinkꞌez syustꞌe cha 
dutákꞌun whuba butlꞌa yísti, ꞌinkꞌez be nékꞌetsꞌintsiꞌ-i ooyit ꞌustꞌoh de, ꞌet 
de ꞌaw sba kꞌelha holeꞌ aítꞌoh.

4 Ndi be nékꞌetsꞌintsiꞌ-i, ꞌi gha hoonli talhódini. ꞌI gha nedzi unzoo 
hukwꞌunꞌa ꞌutsꞌintꞌoh. ꞌI gha ꞌaw howu lheꞌtsꞌoolhni ꞌinkꞌez ꞌaw dune 
ꞌuzdudilꞌi whe yalhtsꞌulhduk cha, ꞌinkꞌez ꞌaw tsꞌincha nalheꞌuzdudílꞌi.

5 Ndi be nékꞌetsꞌintsiꞌ-i, ꞌi gha ꞌaw ꞌuyoonne hoontsiꞌ kꞌunꞌa bubulh útsꞌootꞌeꞌ 
aitꞌoh. ꞌAw whenichꞌoh hukwaꞌ uzninzun te néꞌtsꞌootꞌen aítꞌoh. ꞌI gha ꞌaw ꞌa 
cho tsꞌonólchꞌe aítꞌoh ꞌinkꞌez ꞌaw hoontsiꞌ-un huwun nuní uznoozut aítꞌoh.

6  ꞌI gha ndai la ꞌaw tsꞌihꞌun unꞌa lheꞌítꞌoh de, ꞌaw tsꞌuhótꞌeꞌ aítꞌoh. ꞌEt 
hoontsꞌi ndai la khuni ꞌalhaꞌ ꞌuntꞌoh-i, ꞌi be tsꞌuhóontꞌiꞌ.

7 Ndi be nékꞌetsꞌintsiꞌ-i, ꞌi gha ꞌaw whe ꞌetsul utsꞌooneh aítꞌoh. Tsꞌiyan 
tsuk neba ꞌalhaꞌ hoontꞌoh. Ntsꞌoh dáhoontꞌoh whe hukwa tsꞌe tsꞌúhooli, 
ꞌinkꞌez ꞌet tsꞌiyan tsuk whúlh tsꞌúzyin.

8  Ndi be nékꞌetsꞌintsiꞌ-i ꞌaw oolatoh hooloh. ꞌEt hoontsꞌi ndi be nus 
tꞌeoonudzun-i ꞌet ꞌetsul ꞌuwhutánelh. ꞌEt lhentsꞌun unꞌa yaduk-un, ꞌet cha 
gak whutaleh. ꞌInkꞌez ndi be tꞌeóonudzun-i, ꞌi cha ꞌetsul ꞌutinelh.

9 ꞌAndit ndi be tꞌeóonudzun-i whuloh za tsꞌutꞌi ꞌinkꞌez ndi be nus 
tꞌeoonudzun-i, ꞌi cha whuloh za tsꞌutꞌi ꞌet huwa.

10 ꞌEt hoontsꞌi ꞌoh de oola toh tileh de, nkede la whusahóoltsꞌut de, ꞌet de 
ndet la whuloh za unli-i, ꞌi tsꞌiyawh ꞌetsul ꞌuwhutánelh.

11 ꞌEt tsꞌoodun usdli daꞌ, ꞌet tsꞌoodun kꞌunꞌa yasduk, tsꞌoodun kꞌunꞌa nuní 
nuszut, ꞌinkꞌez tsꞌoodun kꞌunꞌa lhtahawhúsdle. ꞌEt ꞌawet dune susdliꞌ, ꞌet 
ndai la be tsꞌoodunne kꞌúneꞌ zustꞌen-un, tsꞌiyawh ꞌudun neóonusdla.

12  ꞌEt whuz unꞌa za be náꞌuzdunulꞌen ꞌutsiꞌ-i, naꞌdunuzꞌen léꞌustꞌoh. 
ꞌEt ꞌawet whusahooltsꞌut de, ꞌet whuzisꞌen-un, ꞌet soo tsꞌihꞌun ntsꞌenꞌa 
la tsꞌunulꞌen, ꞌet whuz unꞌa tsꞌuhooꞌen suliꞌ. ꞌEt ꞌawet whulukhun za 
tꞌeóonúszun ꞌet hoontsꞌi ndet la whusahooltsꞌut de, ꞌet de ntsꞌenꞌa la 
Yakꞌusda tꞌesunínzun, ꞌet si cha whuz unꞌa za tsꞌiyantsuk tꞌewhuntiszeh.

13  ꞌEt ꞌawet ndi tawh whúdidoh-un, be ꞌalhaꞌ hoontꞌoh-i, be hukwaꞌ tse 
hóodli-i, ꞌinkꞌez be nékꞌetsꞌintsiꞌ-i ꞌet ta whultꞌoh ꞌawhuz ꞌet njan whuzdla. 
ꞌInkꞌez ꞌukꞌenus díztiꞌ-i, ꞌi bé lhkꞌetsꞌutsiꞌ-i, ꞌi ꞌuntꞌoh.

Bé nus hootꞌen-i, ꞌi ꞌukꞌenus ookaꞌ noohzin hubaꞌ hoontꞌoh

14  1 ꞌEt ꞌawet ndi be nékꞌetsintsiꞌ-i, ꞌi za soo cho tsꞌu náhtꞌi. ꞌInkꞌez 
ndai la Ndoni negha íninla-i, ꞌi soo cho ookaꞌ noohzin. ꞌEt ndi be 

nus hootꞌen-i, ꞌi ꞌukꞌenus ookaꞌ noohzin hubaꞌ hoontꞌoh.
2  ꞌEt mbe la lhelhyoo khuni be yalhduk-un, ꞌen Yakꞌusda tsꞌun yálhduk, ꞌaw 

dune tsꞌun yalhduk iloh whe utni, daja ni-un ꞌaw dune tꞌehonúszun ꞌet huwa. 
ꞌAntsꞌi buba wheꞌ hoontꞌoh hooyoh-un, duyughi gha yálhduk ꞌet huwa.

3  ꞌEt hoontsꞌi buba nus hooꞌen-un, ꞌen dune tsꞌun yalhduk. ꞌEt whe la 
ꞌon nus Yakꞌusda ba hilhtus ooleꞌ, budziyo hoolhtus lheh, ꞌinkꞌez budzi do 
óotꞌeꞌ ha.

4 ꞌEt lhelhtsꞌun unꞌa khuni be yalhduk-un, dichꞌoh ꞌon nus Yakꞌusda 
ba ulhtus naꞌdudulhtsi. ꞌEt hoontsꞌi ndun nus hooꞌen-un, ꞌen ndunne 
ꞌilhunaoodulhne ꞌon nus Yakꞌusda ba hilhtus hooleꞌ ubulhtsi.

5 Tsꞌiyawh unducha lhelhtsꞌun unꞌa khuni be yalhduk ꞌet hoontsꞌi nus 
hooꞌenne oohleꞌ ꞌet ꞌon nus nohba hukwaꞌ nuszun. Mbe la nus hooꞌen-un, 
ꞌen nohni nohba lhelhtsꞌun unꞌa yalhduk-un anus ncha whe ꞌuntꞌoh. Mbe 
la lhelhtsꞌun unꞌa khuni be yalhduk-un, ndet ꞌuwhúlhni ꞌaw tꞌetsꞌonuszun. 
ꞌEt ntsꞌenꞌa la daja ni tꞌeooniszin de, ꞌet de za tsꞌihꞌun unꞌa daja ni 
tꞌetsꞌontizeh. ꞌEt whe la ꞌilhunaoodulhne Yakꞌusda ba hilhtus hútile.

Mbe lhelhtsꞌun unꞌa khuni be yalhduk-un, ꞌet ꞌuyoo khuni ye 
yátilhduk-i daja ni whe ꞌutni tꞌeinoozeh ꞌet huba soo cho tenadoodli

6  ꞌEt ꞌawet sulhutsinke nohghu nusya de lhelhtsꞌun unꞌa be yaduk-i be 
nohbulh yásduk de, ꞌet de ntsꞌenꞌa suba nohba hózooꞌ? ꞌEt hoontsꞌi ndai la 
nohba whe ꞌútni hooyoh-i, kꞌus be tꞌeóonudzun-i, kꞌus bé nus hootꞌen, kꞌus 
be whúnohtsꞌodulhꞌeh-i, ꞌet whuz unꞌa nohbulh yasduk de, ꞌaw ꞌet de za 
nohba hootázooꞌ.

7 Ndai la nulhúkhusna-i ꞌantsꞌi ndai la oolaz dunulꞌai whe be tsꞌujun-i 
kꞌus ꞌultꞌo-i, ꞌi béꞌ distsꞌai ꞌinkꞌez ꞌilhoh kꞌunꞌa za dustsꞌo de, ꞌet ntsꞌenꞌa 
suba shun tꞌeznoozeh?

8  ꞌInkꞌez be tsꞌujun huye jih-i ꞌutsꞌun unꞌa béꞌ distsꞌai de, ꞌet de ntsꞌenꞌa 
suba lhutiganne lhahádootneh eh?

9 Nohni cha ꞌet whuz unꞌa za lhentsꞌun unꞌa yalhduk de, ꞌet ntsꞌenꞌa suba 
daja dahni-un tꞌetsꞌonoozeh? ꞌAntsꞌi taza-i kꞌuz yalhduk leꞌdutihnelh.

10 ꞌEt lhat-un ndi yun kꞌut lhelhtsꞌun unꞌa khuni be yatsꞌulhduk. ꞌI 
tsꞌiyawh ꞌilho whe hoonli-unyaz ꞌuwhúlhni.

11 ꞌEt huwa daja ni ꞌaw tꞌeóonuzúszun de, ꞌet de mbe la lhelhtsꞌun unꞌa 
khuni be yalhduk-un, ꞌen lhendowh didowh-un sba leꞌhoontꞌoh ꞌinkꞌez si 
cha lhelhdowh didowh-un ooba léꞌustꞌoh.

12  ꞌEt whuz unꞌa nohni ndai la Ndoni negha óoninꞌai-un soo cho ookaꞌ 
nahzun ꞌilhunaoodulhne hilhtus huboolhtselh ha. ꞌEt huwa ndet la Ndoni 

1 Corinth Whutꞌenne 14

The New Testament in Central Carrier of Canada, 2nd ed. © 2011, Wycliffe Bible Translators, Inc.



402

tsꞌun ꞌukꞌenus nohba hootázooꞌ-un, ꞌi soo tsꞌihꞌun ookaꞌ nahzun. ꞌEt whuz 
unꞌa ꞌoohtꞌeꞌ hubaꞌ hoontꞌoh.

13  Njan howa mbe lhelhtsꞌun unꞌa khuni be yalhduk-un, ꞌet ꞌuyoo khuni 
ye yátilhduk-i daja ni whe ꞌutni tꞌeinoozeh ꞌet huba soo cho tenadoodli. 
ꞌEt whe la daja ni-un tꞌehonoozeh.

14 ꞌEt ndi lhelhtsꞌun unꞌa khuni be tenadusdli de, ꞌet de sichꞌoh syughi ꞌi 
be tenadutisdli ꞌet huwa. ꞌEt hoontsꞌi sichꞌoh seni ba ꞌet ꞌantsꞌi whutále.

15 Ntsꞌenꞌa ꞌukꞌenus neba hootázooꞌ? Daja nuhzun? Diz unꞌa ꞌon nus sooꞌ 
hoontꞌoh, ꞌet sichꞌoh syughi cha ꞌinkꞌez sichꞌoh seni be cha tenadutisdli. 
ꞌEt sichꞌoh syughi cha ꞌinkꞌez sichꞌoh seni be shun be cha tisjun.

16  ꞌEt hoontsꞌi nyunchꞌoh nyughi ꞌi be za khuni be yailhduk, ꞌet Yakꞌusda 
dílhtiꞌ whe yailhduk de, ꞌet whe ꞌilhoghun tꞌeoonuszunne butoh usda-un, 
ndi khuni diztiꞌ-i be yailhduk de, nyuditsꞌo de, ꞌet de ntsꞌenꞌa ndo honeh 
dooniꞌ, daja ni-un ꞌaw tꞌeoonuszun ꞌet huwa.

17 ꞌEt ꞌalha nghuni diztiꞌ-i, ꞌi tube únzoo. ꞌEt hoontsꞌi ndun tꞌelhonusze-
un, ꞌet huwa Yakꞌusda ba ꞌaw ulhtus ooleꞌ aítꞌoh.

18  Yakꞌusda musi dusni ndi lhelhtsꞌun unꞌa khuni be yalhduk-un si 
nohanus lhat-un whe lhentsꞌun unꞌa yasduk.

19 ꞌEt hoontsꞌi ꞌilhunaoosdilne butoh, kwulaiꞌ khuni be hoontsꞌi nohbulh 
yátisduk de, ꞌet lhai cho lhelhyoo khuni be nohbulh yátisduk-un, ꞌet 
whanus hoonzoo. ꞌEt hukwaꞌ nuszun.

Lhelhyoo khuni be yaduk-i, ꞌi ooba ꞌalha lheꞌhóotꞌohne, 
ꞌenne za buba whe hoodalꞌen ꞌuntꞌoh

20 Sulhutsinke tsꞌoodunne kꞌunꞌa ꞌoohtꞌeꞌ junih noheni be. ꞌEt chalhtsꞌul 
dahíntꞌoh la ꞌaw hoontsiꞌ-un tꞌehonuszun, ꞌet whuz unꞌa ꞌoohtꞌeꞌ. ꞌEt 
hoontsꞌi dune suliꞌ-un kꞌunꞌa nuní noohzut.

21 ꞌEt Yakꞌusda ooghuni kꞌut ꞌukꞌunuzguz ꞌet ndutni,
“Lhane lhelhyoo khuni be yalhduk,

ꞌinkꞌez dune ꞌatsꞌun keyoh whutꞌenne,
ꞌenne bugha nyoonne Lizwifne ꞌi be bubulh yátisduk,

ꞌet hoontsꞌi ꞌaw sodótsꞌo hukwa lheꞌhunízun.”
22  ꞌEt whe la ndi lhelhyoo khuni ꞌi be Lizwifne, ꞌenne buba whe 

hóodalꞌen. Mbene la ooba ꞌalhaꞌ hoontꞌohne ba lheꞌítꞌoh. Ooba ꞌalha 
lheꞌhóotꞌohne, ꞌenne za buba ꞌuntꞌoh. ꞌEt hoontsꞌi ntsꞌenꞌa la dune 
Yakꞌusda buba nus hooꞌen-i, ꞌi be ooba ꞌalhaꞌ hoontꞌohne buba ꞌuntꞌoh, 
ooba ꞌalha lheꞌhóotꞌohne, ꞌenne ba lheꞌyítꞌoh.

23  ꞌEt huwa Yakꞌusda ba ꞌilhunaoodulhne, ꞌenne tsꞌiyawh ꞌilhoh 
ꞌilhunahootádulh de, ꞌinkꞌez tsꞌiyawh ꞌilhone whe lhelhyoo khuni be 
yahutilhduk de, ꞌet whuz unꞌa ꞌuhóoja whe whulhodulhꞌene kꞌus ooba 
ꞌalha lheꞌhóotꞌohne, ꞌenne nohgho nindil ꞌinkꞌez nohzih hudilhtsꞌi de, ꞌet 
ꞌalha lakw nohni whusnine ahli nohódutánelh eh? A, ꞌalhaꞌ hoontꞌoh!

24 ꞌEt hoontsꞌi tsꞌiyawh Yakꞌusda be nus húhooꞌen de, ꞌet whe ꞌilhoghun 
butoh whulhodulhꞌe-un kꞌus ꞌaw ooba ꞌalha lheꞌhóotꞌoh-un nohghu ninya 
ꞌinkꞌez nohzih usda de, ꞌet ndunne nus hooꞌenne, ꞌenne bugha ndet whe 
la nintaꞌ ꞌutꞌih-un unli, ꞌet nahootáꞌalh. Uboozílhtsꞌai huwa tsꞌiyanne hiba 
nahizya.

25 ꞌEt whe la dudzi yo whe untilhꞌi-i, ꞌi tsꞌiyanne nalhtsꞌet haóotiltsꞌulh 
wheꞌ hoontꞌoh. ꞌEt huwa nachánitno, Yakꞌusda tsꞌun teniꞌ untilhdzilh, 
ꞌinkꞌez ꞌalha Yakꞌusda nohtoh ꞌúntꞌoh dutinelh.

Yakꞌusda ba ꞌilhunaoohdulh de, ndiz unꞌa dutihnelh
26  ꞌEt sulhutsinke, ꞌet whu la gha tsꞌe, nkede la ꞌilhunaootáhdulh, ꞌoh 

de de, ꞌilhone ahli whe daja dutihnelh? ꞌEt huwa ꞌon nus ndo tihyih 
ꞌinkꞌez lhat-un lhutꞌewhuntilhdzeh. ꞌEt whe ꞌantsꞌi nus lhúnulhtꞌi 
léꞌahtꞌoh. ꞌIlhoghun ahli whe Ndoni nohgha whuninꞌai-un, whuz unꞌa 
ꞌoohtꞌen. ꞌEt ꞌilhoghun Yakꞌusda tsꞌun uztijun-un whutꞌi, kꞌus ꞌilhoghun 
whubodutilhꞌeh-un whutꞌi, kꞌus ꞌilhoghun ꞌuyoo khuni bé nohtoh 
yatilhduk-un whutꞌi, kꞌus ꞌilhoghun ndai la Yakꞌusda tsꞌun be hóodiltsih-
un whutꞌi, kꞌus ꞌilhoghun ooghuni daja dutinelh-un whutꞌi.

27 Mbe la ꞌuyoo khuni bé nohtoh yatilhduk de, yuba yatilhduk-un utꞌi 
de, ꞌet ndudóoniꞌ. ꞌEt nane kꞌus tane ꞌuyoo khuni be yatilhduk de, ꞌenne za 
ꞌudooniꞌ. ꞌIlhone hinli whe ꞌet dódooniꞌ.

28  ꞌEt hoontsꞌi yuba yatilhduk-un hooloh de, ꞌet de ꞌilhunaoosdilne butoh 
ꞌantsꞌi tꞌedoosnih. Didutchꞌoh dudzi yo whe ꞌinkꞌez Yakꞌusda tsꞌun cha 
yaoolhduk.

29 ꞌEt mbe la nus hóoꞌenne ꞌantsꞌi nane kꞌus tane, ꞌenne za Yakꞌusda 
ooghuni be yahoolhduk. ꞌEt ndai la hiye yaílhduk-i, ꞌet ꞌonghohne, ꞌenne 
daja hutni-un, ꞌuyoonne ba tsꞌihꞌun unꞌa ꞌuntꞌoh tilah kꞌus ꞌatsꞌun unꞌa 
tilah ꞌuntꞌoh.

30 ꞌInkꞌez butoh ꞌilhoghun hoonliyaz benghun néwhultsꞌut, ꞌet howu 
yatilhduk de, ꞌet ꞌudechoo yatilhduk-un, ꞌen tꞌedoosnih.

31 ꞌEt whuz unꞌa ꞌilhone ahli whe nus hóohꞌen de, ꞌet de la tsꞌiyawh ꞌon 
nus soo tꞌewhunoohzeh, ꞌinkꞌez tsꞌiyawh buba nus whúnulhtꞌi whe bula 
ꞌoohtꞌen.

32  ꞌInkꞌez dichꞌoh ooyughi ꞌi be ndet la nus hooꞌen, dichꞌoh za kꞌúneꞌ 
whulꞌen.

33  ꞌEt Yakꞌusda ꞌen ndai la be nédzi dizghel-i ꞌen ootsꞌu hayúkat. ꞌEt 
hoontsꞌi dune ye dulhyoh ꞌuhudutni-i, ꞌaw ꞌen ootsꞌu halheyuskat. ꞌEt 
whuz unꞌa ntsꞌoh tula yakꞌusda oochꞌeꞌne ꞌilhunahodulh-un, ꞌet ndi be 
nedzi dizghel-i dizꞌai.

34 ꞌEt nohni ꞌilhunaoohdulh te, ꞌet nohtsꞌekoo ꞌenne tꞌehudoosni hubaꞌ 
hoontꞌoh. ꞌEnne yahutilhduk huba lheꞌhóotꞌoh, dune an nyo ꞌuhintꞌoh ꞌet 
huwa. Moses be ꞌudustlꞌus ꞌi cha ꞌet whuz unꞌa za ꞌet ndutni.

35 ꞌEt tsꞌekoo hoonliyaz hodutilꞌeh hukwaꞌ huninzun de, duyoh tsꞌe 
dukike ꞌenne hubuhoodolhkut. Yakꞌusda ba ꞌilhunaoodúlhne butoh, tsꞌeke 
yalhduk de, nohba hukwaya hoonli wheꞌ hoontꞌoh.

36  Daja nuhzun, Yakꞌusda ooghuni nohni eh nohtsꞌu hadíltsꞌut? ꞌInkꞌez 
nohni za eh nohtsꞌu hadúkat? ꞌAwundooh!

37 ꞌEt mbene la nus hooꞌen naꞌdunúdzunne kꞌus Ndoni hoonliyaz ꞌenne 
bugha íninꞌai, ꞌet whuz unꞌa dóninzun de, ꞌet ndiz unꞌa cha ndunóozin, 
ndai ghun nohtsꞌo kꞌeꞌisguz-i, ꞌi Yakꞌusda khuni netlꞌaídanꞌai-i, ꞌi za 
ꞌuntꞌoh.

38  ꞌEt hoontsꞌi mbene la hoonli tꞌeóonínzun naꞌdunúdzunne, ꞌenne cha 
whute whuz unꞌa ꞌuhootꞌeꞌ.

39 ꞌEt sulhutsinke ꞌon ꞌun cha nus hooꞌenne tihle soo cho hukwaꞌ 
nuhzun, ꞌinkꞌez mbene la lhelhyoo khuni be yálhdukne, ꞌenne cha 
whuchꞌa bunóhyoot junih.

40 Inka tsꞌiyawh hoonzoo hukwꞌunꞌa ꞌinkꞌez tsꞌihꞌun unꞌa ꞌuhótꞌeꞌ.

Christ dunadija-un ꞌalhaꞌ hoontꞌoh

15  1 ꞌEt ꞌawet sulhutsinke ndi khuni unzoo-i be nohbulh yásduk. Soo 
cho tꞌentihzeh hukwaꞌ nuszun. ꞌUdaꞌ úlhchoot ꞌinkꞌez ꞌet huwa ꞌi 

be ndi yun kꞌut dúlhtsꞌi.
2  ꞌInkꞌez ndi khuni be nohbulh yásduk-i, ꞌi soo cho oohtun de, ꞌet ꞌi be 

dahjih. ꞌEt hoontsꞌi ꞌantsꞌi nohba ꞌalhaꞌ hoontꞌoh de, ꞌaw ookꞌe dóohjih 
aítꞌoh.

3 ꞌEt ꞌudechoo daꞌ nohni nohtlꞌahoosꞌai ndet la stlꞌahóoltsꞌut-un, ntsꞌenꞌa la 
Christ nelubeshi kꞌelha dazsai. ꞌEt whuz unꞌa Yakꞌusda ooghuni ꞌet ndutni.

4 ꞌInkꞌez ntsꞌenꞌa whula ꞌahuyalhti. ꞌEt whulh tat dzin dunadija. ꞌEt whuz 
unꞌa Yakꞌusda ooghuni ꞌet cha ndutni.

5 ꞌInkꞌez ntsꞌenꞌa la Cephas yunalh tsꞌet hainya, ꞌet hukwꞌelhꞌaz nyoonne 
whunizyai ꞌon ꞌat nane, ꞌenne bunalh tsꞌet hainya.

6  ꞌEt hukwꞌelhꞌaz 500ne neyulhutsinke ꞌet tsꞌiyawh ꞌalhgoh bunalh tsꞌet 
hainya. ꞌEt kꞌus lhane ꞌawhuz hukhuna, ꞌet ꞌonghohne ꞌilhiz nahunistez.

7 ꞌEt James ꞌen cha yunalh tsꞌet hainya, ꞌinkꞌez whélꞌaꞌne, ꞌenne tsꞌiyawh 
bunalh tsꞌet hainya.

8  ꞌInkꞌez ꞌudekꞌez, si cha, ꞌaw soo ꞌoh whuya whudizulh whe whúzusdli 
iloh, ꞌet hoontsꞌi snalh tsꞌet hainya.

9 Whelꞌaꞌne butoh si ꞌukꞌenus bukꞌeꞌi ꞌustꞌoh naꞌdunúsdzun. ꞌEt Yakꞌusda 
ba ꞌilhunaoodulhne, ꞌenne dzoh nubusdeh inleꞌ, ꞌet huwa ꞌaw whélꞌaꞌ-un 
sodutánelh-un ꞌet huba soo lheꞌuzdzooꞌ.

10 ꞌEt hoontsꞌi Yakꞌusda ye unzoo-i, ꞌi gha ntsꞌenꞌa la dastꞌoh, ꞌet 
whuz unꞌa za ꞌustꞌoh. ꞌInkꞌez Yakꞌusda whe stsꞌun únzoo-i, ꞌaw ꞌantsꞌi 
lheꞌhóotꞌoh. ꞌEt kꞌus whelꞌaꞌne butoh buba nus ꞌultus-i be ꞌistꞌen. ꞌAw si 
iloh, Yakꞌusda ye unzoo-i sulh ꞌúntꞌoh, ꞌi be ꞌústꞌen.

11 ꞌEt huwa si sgha kꞌus ꞌonghohne bugha, ntsꞌenꞌa la Yakꞌusda ooghuni 
be nohbulh yátsꞌulhduk, ꞌet whuz unꞌa za neghuni nohba ꞌalhaꞌ ꞌuntꞌoh.

Tꞌetsꞌoninzun Christ yaidlane toh dunadija
12  Tꞌeóonúhzun Christ yaidlane toh danadija. ꞌEt whuz unꞌa wheni 

nelatoh tsꞌe whudáhtsꞌo. ꞌInkꞌez ntsꞌenꞌa whulohne nohni yaidlane ꞌaw 
dunadudódilh aítꞌoh dahni?

13  Ndiz unꞌa nja dúhoontꞌoh, ndunne yaidlane ꞌaw dunahudódilh aítꞌoh 
de, ꞌet de Christ ꞌen cha ꞌaw dunalhdídal.

14 ꞌInkꞌez Christ ꞌen cha ꞌaw nalhehítnal de, ꞌet de ꞌen ghun neghuni ꞌaw 
hoonliyaz lhiloh whé ꞌuntꞌoh, ꞌinkꞌez be nohba ꞌalha ꞌuwhutátꞌelh, ꞌi cha 
ꞌantsꞌet ꞌuwhutátꞌelh.

15 ꞌEt hoontsꞌi yaidlanne dunalhodídulh de, Christ ꞌen cha ꞌaw 
dunalhdidal. ꞌInkꞌez wheni cha Yakꞌusda ghun whutsꞌit be yaztilhduk 
wheꞌ hoontꞌoh. ꞌEt whuz unꞌa tsꞌiyanne toh be hóodiltsꞌai, wheni ꞌutsꞌutni 
Yakꞌusda ꞌen gha Christ nahítnah whe dunadija ꞌet huwa.

16  ꞌEt yaidlane dunalhodídulh de, Christ ꞌen cha ꞌaw dunalhdídal wheꞌ 
hoontꞌoh.

17 ꞌInkꞌez Christ ꞌaw dunalhdídal de, ꞌet de be nohba ꞌalhaꞌ hoontꞌoh-i ꞌaw 
hoonliyaz lhiloh whé ꞌuntꞌoh ꞌinkꞌez ꞌawhuz nohlubeshi bulh ꞌáhtꞌoh.

18  ꞌInkꞌez mbene la Christ oochꞌeꞌne hinli whe yaidlane, ꞌenne tsꞌiyawh 
ꞌilhiz wheni nintaꞌ ninkatne hinli.

19 ꞌEt ndai la Christ tsꞌun ooka tse tsꞌúhooli ndi yun kꞌut uzdilhtsꞌi-un 
huba za ꞌuntꞌoh de, ꞌet de tsꞌiyanne toh wheni ꞌukꞌenus telꞌenne tsꞌinli.

Datsꞌutsah-i, ꞌi ꞌudekꞌez ꞌuchꞌaz ditni-i unli, ꞌi musai tileh
20 ꞌEt hoontsꞌi ꞌalha yaidlane toh Christ ꞌen ꞌuja dunadija. ꞌIlhiz 

nanistezne toh ꞌen ꞌudechoo dunadija-un whuzdliꞌ.
21 Dune, ꞌen gha dune yahadlah ꞌinkꞌez dune, ꞌen gha nahahítnaih ꞌet 

huwa.
22  ꞌEt ntsꞌenꞌa la Adam ꞌen gha tsꞌiyanne yatsꞌadlah, ꞌet whuz unꞌa Christ, 

ꞌen za dunabudile ꞌinkꞌez nahuhítnaih.
23  ꞌEt hoontsꞌi ꞌilhone hinli whe ntsꞌoya buba hoozulh whe bugha 

óoninꞌai, ꞌet whuz unꞌa ꞌuhutitꞌelh. Christ ꞌen ꞌudechoo-un suliꞌ. ꞌEt 
hukwꞌelhꞌaz mbene la Christ oochꞌeꞌne hinli whe buba whusanátidalh, ꞌet 
de ꞌenne cha dunahudutádulh ꞌinkꞌez nahuhitátnaih.

24 ꞌEt whulatoh suliꞌ de, nduwhi tsꞌiyawh ꞌudaꞌ ꞌuhooja tileh. ꞌEt ꞌoh de 
de oola toh whutáleh de, tsꞌiyanne moodihtine, ndi yun kꞌut be tsꞌilhtus 
cha, ndet la ndi yun kꞌut ꞌinkꞌez yat cha, ꞌi tsꞌiyawh ꞌalhgoh musai 
yutilhtselh. ꞌEt hukwꞌelhꞌaz ndai la Sizi Gri dichꞌoh za yugha lerwe unli-
un, ꞌi tsꞌiyawh Yakꞌusda tlꞌaítilelh. ꞌEt whuz unꞌa ꞌudekꞌez dzin whutáleh 
wheꞌ hoontꞌoh.

25 ꞌEt ndet whutsꞌun la duYeꞌ yuchꞌa neꞌutꞌenne, ꞌenne duBá duke tlꞌah 
nébutalelh ꞌinkꞌez bukꞌedútatꞌus de, ꞌet whutsꞌun ꞌinkꞌez tsꞌiyaitsuk an do 
ꞌuntꞌoh. ꞌEt whe lerwe tileh hubaꞌ ꞌuntꞌoh.

26  ꞌInkꞌez be datsꞌutsah-i, ꞌi ꞌudekꞌez ꞌuchꞌaz ditni-i unli, ꞌi musai tileh.
27 ꞌEt huwa nja dutni, “Tsꞌiyaitsuk dudanyo ꞌuntꞌoh yulhtsi.” ꞌEt hoontsꞌi 

ꞌoh daꞌ ꞌukꞌeyánguz whe ndutni, “Tsꞌiyaitsuk dudanyo ꞌuntꞌoh yulhtsi,” 
ꞌet hoontsꞌi ꞌaw Yakꞌusda duYeꞌ Sizi Gri an nyo neꞌdudoltelh aitꞌoh ni whe 
ꞌutni.

28  ꞌEt ꞌoh de de, nkede la tsꞌiyaitsuk dudanyo ꞌuntꞌoh yutilhtselh de, ꞌet 
de si ooYeꞌ ꞌen cha duBá yanyo ꞌuntꞌoh ꞌudutiltselh. ꞌEn ꞌuntꞌoh tsꞌiyaitsuk 
dudanyo ꞌuntꞌoh yulhtsi-un. ꞌEt whe la Yakꞌusda dichꞌoh tsꞌiyaitsuk an ndo 
tileh.

Whulohne Sizi Gri dunadija-un ꞌawhuz buba ꞌalha lheꞌhootꞌoh
29 ꞌEt ꞌalha yaidlane dunalhodídulh de, ꞌinkꞌez ndunne yaidlane 

ꞌuyoonne, ꞌenne buba too beꞌ buhulhꞌen, ꞌinkꞌez ꞌet de dahútinelh? ꞌEt di 
ha ndunne yaidlane ꞌuyoonne, ꞌenne buba too beꞌ buhulhꞌen? Gak ꞌantsꞌet 
ꞌuhutꞌen.

30 ꞌInkꞌez di ha wheni cha dzin totsuk ꞌahoolhyiz neba wheóonujut? 
Nohni daja nuhzun?

31 ꞌInkꞌez ntsꞌenꞌa la hootáhtꞌeꞌ-un si cha ꞌet whuz unꞌa Christ neMoodihti 
Sizi tsꞌutni-un, ꞌen gha ootástꞌeꞌ. ꞌInkꞌez nohdusni, ndi khuni be yasduk-
un, ꞌi gha dzin totsuk dásaih.

32  ꞌEt keyoh Ephesus tsꞌe dune kꞌunꞌa si khuna-iti be núsya. ꞌEt 
dahoontꞌoh huwa ꞌusja nuhzun? Ntsꞌenꞌa ꞌuhoontꞌoh sba hootázooꞌ? 
ꞌEt yaidlane dunalhodídulh de, whute ꞌutsꞌooꞌalh, tatsꞌootnaiꞌ, bunde 
yatsꞌitádlah ꞌet huwa.

33  Nanoohtꞌah junih! Ntsiꞌne bubulh áhtꞌen de, ꞌet de nohꞌeꞌutꞌen kꞌoh 
hoonzoo-un tsꞌiyawh nintaꞌ titꞌelh.

34 Ndai la tsꞌihꞌun ꞌuntꞌoh-i, ꞌi doo cha za noheni tánadihꞌaih hukwa 
ꞌulhꞌen. Lubeshi ꞌulhꞌen-un ꞌetsul ahneh! Whulohne ꞌawhuz Yakꞌusda ghun 
tsꞌihꞌun tꞌehonúszun. Yooya oohleꞌ ha ꞌunohdúsni.

Yaidlane dunahudutádulh de, dantꞌoh-i yustꞌe be whusanáhutidulh?
35 ꞌEt whulohne nduhútni, “Ntsꞌenꞌa la yaidlane dunáhudutádulh? 

Dantꞌoh-i yustꞌe be whusanáhutidalh?”
36  Tube whuzahnih! Soo cho whunulhꞌen, ndai la ꞌananla-i, dazsai de za, 

ꞌet whuz unꞌa za nahitátnalh.
37 ꞌInkꞌez ndi whé ꞌílhꞌen ꞌaninle, ꞌet ndai tileh hanányai de, ꞌet ꞌananla-i, 

ꞌi iloh ꞌuntꞌoh ꞌantsꞌi oomaiꞌ ꞌi za ꞌuntꞌoh.
38  ꞌEt hoontsꞌi Yakꞌusda ntsꞌenꞌa la hukwaꞌ ninzun, ꞌet whuz unꞌa 

ꞌuyulhꞌih. ꞌInkꞌez ndi oomaiꞌ tsꞌiyawh lhelhdoh didowh ꞌi ꞌuntꞌoh.

39 ꞌInkꞌez ndai khuna-i tsung tsꞌiyawh ꞌaw lhkꞌunꞌa lheꞌítꞌoh. Dune tsung 
ꞌi uyoo ꞌuntꞌoh. Khuna-i tsung ꞌi cha ꞌuyoo ꞌuntꞌoh. ꞌEt lho tsung ꞌi cha 
ꞌuyoo ꞌuntꞌoh. ꞌEt dutꞌai tsung ꞌi cha ꞌuyoo ꞌuntꞌoh.

40 ꞌEt yakꞌuz whutꞌenne buyustꞌe hoonli ꞌinkꞌez ndi yun kꞌut whutꞌenne, 
ꞌenne cha buyustꞌe hoonli. ꞌEt hoontsꞌi yakꞌuz whutꞌenne buyustꞌe hiyé 
diztiꞌ-i ꞌinkꞌez ndi yun kꞌut whutꞌenne buyustꞌe hiyé diztiꞌ-i, ꞌi bulh 
lhelhyoo ꞌuntꞌoh.

41 ꞌEt sa ꞌi cha be yúdiztiꞌ-i hoonli. ꞌUlhdzis oozaꞌ ꞌi cha be yúdiztiꞌ-i 
hoonli. Sum ꞌi cha be yúdiztiꞌ-i hoonli. ꞌEt ndi sum tsꞌiyawh be yúdiztiꞌ-i, 
ꞌi lhenyoo unli.

42  ꞌEt yaidlanne dunahudidil de, ꞌet cha lhentsꞌun unꞌa ꞌuhintꞌoh. 
Ntsꞌenꞌa la buyustꞌe ꞌanulye-i kꞌunꞌa, ꞌi tilhjut whe ꞌuntꞌoh. ꞌEt dunahudidil 
de, ꞌaw buyustꞌe oolhjut aitꞌoh.

43 ꞌEt buyustꞌe lhdítiꞌ whe ꞌahuyalhti. ꞌEt hoontsꞌi diztiꞌ-i whe dunádutádulh. 
Tetsun whe ꞌahuyalhti, ꞌet hoontsꞌi ulhtus whe dunádutádulh.

44 Yinka dune yustꞌe kꞌunꞌa unli whe ꞌahuyalhti. ꞌEt dunahudutádulh de, 
ꞌet cha yakꞌuz huba ꞌuyoo buyustꞌe natidleh. ꞌEt ndi yun kꞌut uzdilhtsꞌi-un 
huba, neyustꞌe tsꞌutꞌi. ꞌEt ndo yakꞌuz whuba ꞌuyoo neyustꞌe natídleh.

45 ꞌEt whuz unꞌa ꞌukꞌehóoguz whe ꞌet dutni, “ꞌEt ꞌudechoo dune ꞌen 
Adam yúlhni ꞌet oozul khuna suliꞌ.” ꞌEt ꞌudekꞌez-un Adam ꞌen gha neyughi 
khuna, ꞌet whuz unꞌa ꞌuneínla.

46  ꞌEt hoontsꞌi neyustꞌe ꞌaw yakꞌuz huba lheꞌítꞌoh. Neyustꞌe ndi yun kꞌut 
whuchꞌeꞌ ꞌuntꞌoh. ꞌEt datsꞌuzsai hukwꞌelhꞌaz yakꞌuz huba ꞌuyoo neyustꞌe 
nádlih.

47 ꞌEt Yakꞌusda ꞌudechoo dune ꞌen ndi yun kꞌut whutlꞌus ꞌi dune yulhtsi. 
ꞌEt whulh nat-un dune, ꞌen neMoodihti, ꞌen yakꞌuz tsꞌe hainzut-un ꞌuntꞌoh.

48  ꞌEt ndun dune whutlꞌus be ꞌulya-un, dantꞌoh whe dune unli, ꞌet 
mbene la whutlꞌus be ꞌulyanne, ꞌenne ꞌen kꞌunꞌa ꞌuhintꞌoh. ꞌEt whuz unꞌa 
ndun yakꞌuz tsꞌu haínzut-un, dantꞌoh-un unli, ꞌet mbene la yakꞌuz huba 
ꞌuntꞌohne, ꞌenne ꞌen kꞌunꞌa ꞌuhintꞌoh.

49 ꞌEt ndun whutlꞌus be ꞌulya-un dantꞌoh dune unli inleꞌ, ꞌet wheni cha 
ꞌen bundútsꞌúltꞌoh. ꞌEt whuz unꞌa ndun yakꞌuz tsꞌu hainzut-un, ꞌen dantꞌoh 
dune unli ꞌet whuz unꞌa wheni cha ꞌen bundutsꞌúltꞌoh uztileh.

Bé datsꞌutsah-i, ꞌi cha hooloh tileh
50 ꞌEt sulhutsinke njan dunóhdusni, ndet la Yakꞌusda whe lerwe unli-un, 

ꞌet ndi yun kꞌut neyustꞌe ꞌi be iloh Yakꞌusda ndai la yutꞌi-i ꞌaw tsꞌólhchoot 
aitꞌoh. Ndi yun kꞌut neyustꞌe tilhjut-i, ndai la lhtilhjut-i, ꞌi be iloh 
tsꞌuhootálhchulh ꞌet huwa.

51 ꞌEt ꞌawet soo zúlhtsꞌai. Ba whéꞌ hoontꞌoh hooyoh-i, ꞌi ghun nohbulh 
yátisduk. Whulohne ꞌaw ꞌilhiz nalhtsꞌuntistus, ꞌet hoontsꞌi tsꞌiyawh 
lhentsꞌun unꞌa naꞌuztitnelh.

52  Tube khun ꞌuwhutánelh, ꞌantsꞌi tsꞌoonultsꞌilh hukwꞌunꞌa ba 
ꞌuwhutánelh. ꞌOh de de ꞌudekꞌez be tsꞌújun huye jih-i beꞌ distsꞌai de, ꞌet 
whuz unꞌa ꞌuwhutánelh. ꞌEt ꞌoh whuya whudizulh yaidlane, buyustꞌe 
ꞌaw lhilhjut whe dunáhudutádulh, ꞌinkꞌez wheni tsꞌiyawh lhentsꞌun unꞌa 
naꞌuztitnelh.

53  ꞌEt whe la ilhjut-i, ꞌi ꞌaw lhílhjut natidleh. ꞌInkꞌez ndi bé datsꞌutsah-i, ꞌi 
ꞌaw be dalhtsꞌutsa-i natidleh.

54 ꞌEt nkede la ilhjut-i, ꞌaw lhilhjut nasdliꞌ de, ꞌinkꞌez bé datsꞌutsah-i, ꞌi 
cha hooloh suliꞌ de, ꞌet ꞌoh whuya whudizulh de, ꞌukꞌehooguz-un tsꞌiyawh 
ꞌet ꞌawet lhaóodutanelh. ꞌEt huwa whuz unꞌa ndutni, “Bé datsꞌutsah-i, 
oochꞌaꞌ ninde whe ꞌuntꞌoh.”
 55 ꞌEt huwa ꞌutsꞌutni, bé datsꞌutsah-i ꞌaw ꞌon ꞌat be datsꞌootsah aítꞌoh.

ꞌInkꞌez ndet yaidlanne hudilhtsꞌi, ꞌaw nehotun aitꞌoh.
56  ꞌAlha ndi bé datsꞌutsah-i, ꞌi lubeshi ꞌi ghaꞌ hooja. ꞌInkꞌez Moses 

ooghuni kꞌuzninyuz-un, ꞌi be tꞌetsꞌonanzin lubeshi dáltus la whe ꞌuntꞌoh.
57 ꞌEt hoontsꞌi neMoodihti Sizi Gri, ꞌen gha Yakꞌusda whuchꞌa 

tsꞌulhdehne neulhtsi. ꞌEt huwa tube cho musi uzninzun.
58  ꞌEt huwa sulhutsinke, ulhtusne oohleꞌ. Khun nahóohnah junih! 

ꞌAhoolhyiz neMoodihti be ꞌutꞌen kꞌoh soo cho ꞌuwhulhꞌen. Tꞌeóonúhzun 
ꞌandit ntsꞌenꞌa neMoodihti ba ꞌahtꞌen, ꞌet huwa ꞌaw ꞌantsꞌet iloh ꞌahtꞌen 
wheꞌ hoontꞌoh.

Yakꞌusda oochꞌeꞌne sooneya buba ꞌilhunatsꞌozꞌai-i

16  1 ꞌEt ꞌawet ndi Yakꞌusda oochꞌeꞌne sooneya buba ꞌilhunatsꞌozꞌai-i, 
ꞌi ooghu yatisduk. ꞌEt ndet la yun kꞌut Galatia ꞌilhunahodulh, 

ntsꞌenꞌa la butoh budásniꞌ daꞌ, ꞌet nohni cha ꞌet whuz unꞌa ndóhtꞌen.
2  ꞌEt ꞌilhone ahli whe daltsuk atꞌen be hoonzooꞌ ahja, ꞌet whuz unꞌa 

lisman ꞌudechoo dzin, ꞌi whuloh lhadáhle. ꞌEt de nohtsꞌóozusya de, ꞌet ꞌoh 
whuya whudizulh-un ꞌilhunaꞌóhꞌalh huba lheꞌhóotꞌoh.

3  Ndet la nohtsꞌóozusya, ꞌet de nahootásꞌalh ndi noheꞌdustlꞌus ꞌi be 
mbene la nohba unzoone unli, ꞌenne ndi sooneya Yakꞌusda oochꞌeꞌne buba 
bugha ínahꞌai-i, ꞌi bulh Jerusalem tsꞌu ꞌubutisꞌalh.

4 ꞌEt si cha whuz tisyalh huba hootázooꞌ de, ꞌet de ꞌenne sulh útidulh.

Paul datínelh
5 ꞌEt yun kꞌut Macedonia ꞌet ꞌoh whuya lhutísyalh. ꞌEt ꞌoh whuya 

lhusúsya de, ꞌet ꞌawet nohtsꞌu tísyalh.
6  ꞌAtsul whuba tilah ꞌet nohzih oosdaꞌ kꞌus khit duwhulyiz tilah nohzih 

oosdaꞌ. ꞌEt whe la ntsꞌe la tisyalh tsꞌe, nohni sla oohtꞌen ha.
7 ꞌOh whuya usyalh de, ꞌaw nohkꞌulh túzisyal. ꞌEt huwa ꞌaw ꞌandit 

nohoosꞌen aitꞌoh. ꞌEt hoontsꞌi sMoodihti usunínzun de, ꞌet huwa ꞌatsulyaz 
nducha nohzih usdaꞌ.

8  ꞌEt hoontsꞌi ndet dzin ꞌuhoontꞌoh Pentecost huwhútni-un, ꞌet whutsꞌun 
keyoh Ephesus tisdalh.

9 ꞌEt ꞌantsꞌi dati kꞌus úncha-i, ꞌi sba dáhaidantan léꞌhooja, ꞌinkꞌez lhane 
schꞌaz ditnine unli.

10 ꞌEt Timothy nohghu ninya de, ꞌaw hoonli whe lhníljut whe nohzih 
oodaꞌ. ꞌEt tsꞌiyawh nohni nohba ꞌuhoontꞌoh. Si skꞌunꞌa neMoodihti be 
ꞌutꞌen kꞌoh neꞌutꞌen ꞌet huwa.

11 ꞌEt huwa nohni nohtoh ꞌen ꞌantsꞌi nohba ooleꞌ junih. ꞌEt hoontsꞌi oodzi 
dizghel whe stsꞌu nátoolhꞌaꞌ. Si ꞌinkꞌez lhulhutsinke wheni tsꞌiyawh ooba tsꞌilhꞌi.

12  ꞌEt neulhutsin Apollos ꞌen ghun ꞌunohdutásnelh. ꞌAndit neulhutsinke 
bulh nohtsꞌu tóoyaꞌ ꞌet ooba hukwaꞌ nuszun, ꞌet hoontsꞌi ꞌaw hukwa 
lheꞌnizun. ꞌEt huwa saꞌ howu bulh yásduk. ꞌEt hoontsꞌi ntsꞌowhuya 
whudizulh-un ꞌet ooba hoonzoo de, ꞌet de la nohtsꞌu tóoyaꞌ.

Soo cho huwahli
13  ꞌEt soo cho huwahli. Be ꞌalhaꞌ hoontꞌoh-i, ꞌi be whudutsꞌo whe sahyin. 

Nohni nohdzi hóoni whe ꞌet núdolhyaꞌ. Ulhtusne oohleꞌ.
14 Ndai la ooghahna-i, ꞌi tsꞌiyawh be nékꞌetsꞌintsiꞌ-i be ꞌoolhꞌen.
15 ꞌEt sulhutsinke khuni ulhtus-i be nohdutásnelh. Tꞌeóonáhzun 

Stephanas ꞌinkꞌez ooyoh dilhtsꞌine, ꞌenne yun kꞌut Achaia ꞌet ꞌudechoo 
ooba ꞌalhaꞌ hoontꞌohne huzdliꞌ. ꞌInkꞌez tꞌeóonáhzun ntsꞌenꞌa la Yakꞌusda 
oochꞌeꞌne buba néꞌhutitꞌen-un huwaꞌ hududulya.

16  ꞌEt huwa nohdutásnelh, nduntꞌohne ꞌinkꞌez mbene la soo cho hoolhtus 
whe nebulh ꞌútꞌenne, ꞌenne nohnichꞌoh butlꞌáꞌ dudulhye.

17 Nkedaꞌ Stephanas, Fortunatus, ꞌinkꞌez Achaicus, ꞌenne sgho nindil daꞌ, 
ꞌet huwa whunúsni. Ndai la sghá lhikulh-i ꞌenne bugha sgha nínkat.

18 ꞌEt whu la gha tsꞌe sichꞌoh syughi ꞌinkꞌez nohnichꞌoh nohyughi cha ꞌenne 
bugha do naꞌuja. ꞌEt huwa nduntꞌohne, ꞌenne tsꞌihꞌun unꞌa neꞌboolhꞌen.

Yakꞌusda yé unzoo-i nohbulh óotꞌeꞌ
19 ꞌEt yun kꞌut Asia ntsꞌe la ꞌilhunahodulh-un, ꞌenne cha tsꞌiyawh hadih 

nohuhútni. Aquila, Priscilla, ꞌinkꞌez duyoh Yakꞌusda ba ꞌilhunaoodúlhne, 
ꞌenne cha soo cho hadih nohuhútni.

20 Tsꞌiyawh neulhutsinke, ꞌenne cha hadih nohuhútni. Lubeshi yit 
nalhudahtsꞌoos. ꞌI be la hadih lhudahtni.

21 Si Paul sichꞌoh sla be ꞌukꞌunusúsguz. ꞌI be hadih nohdúsni.
22  NeMoodihti Sizi Gri mbene la ꞌen yukꞌelhítsiꞌ-un, ꞌen Yakꞌusda ye 

huske-i, ꞌi be ookꞌehóotaltsꞌulh. O sMoodihti ꞌa cho netsꞌínyalh!
23  NeMoodihti Sizi Gri ye unzoo-i, ꞌi nohbulh ꞌóotꞌeꞌ ꞌet za nohba hukwaꞌ 

nuszun.
24 Be nóhkꞌesiꞌ-i Christ Sizi ꞌen gha, ꞌi tsꞌiyawh nohbulh ꞌóotꞌeꞌ hukwaꞌ 

nuszun. ꞌEt ndo honeh. 

Yakꞌusda ba ꞌilhunaoodulhne, keyoh Corinth tsꞌe, ꞌenne Paul hadih ubulhni

1  1 Si Paul ndet la Yakꞌusda hukwaꞌ ninzun kꞌunꞌa, ꞌi be Sizi Gri ba 
whelꞌaꞌ-un ꞌustꞌoh. ꞌInkꞌez ndun neulhutsin Timothy huyúlhni, 

ꞌen cha sulh ꞌutꞌen. ꞌEt mbene la keyoh Corinth tsꞌe Yakꞌusda ba 
ꞌilhunaoodúlhne hinli, ꞌinkꞌez ndulcho whe yun kꞌut Achaia dilhtsꞌine, 
mbene la nohbulh Yakꞌusda oochꞌeꞌ unline, ꞌet nohni tsꞌiyawh ndi 
ꞌudustlꞌus kꞌut nohtsꞌo kꞌeꞌisguz.

2  NeBá Yakꞌusda ꞌinkꞌez Sizi Gri neMoodihti tsꞌun nohba tenadusdli ꞌet 
whe ye unzoo-i ꞌinkꞌez nohdzi dóghel nohbulh óotꞌeꞌ.

ꞌEn za Yakꞌusda ꞌuntꞌoh whe wheni tsꞌiyai-i be kꞌenaneniꞌoh
3  Yakꞌusda, Sizi Gri neMoodihti ooBá ꞌuntꞌoh ꞌet whe uzdílhtiꞌ. NeBá ꞌen 

gha be négha téꞌnidzeh-i whuz unꞌa neghaltsꞌut. ꞌEn za Yakꞌusda ꞌuntꞌoh 
whe wheni tsꞌiya-i be kꞌenáneniꞌoh.

4 Ndet la hoontsiꞌ-un neghá honkat ꞌet whuchꞌa kꞌenáneniꞌah. ꞌEt huwa 
whuz unꞌa ꞌuyoonne hoontsiꞌ-un bughá honkat de, ꞌet de wheni cha 
Yakꞌusda ye kꞌenáneniꞌah-i, ꞌi gha kꞌenábuznoꞌah hubaꞌ hoontꞌoh.

5 ꞌEt ntsꞌenꞌa la Christ whe dzoh nusúzut-un, ꞌet whe wheni cha ꞌen gha 
dzoh nutsꞌuzde. ꞌEt whuz unꞌa wheni cha Christ ye kꞌenáneniꞌah-i ꞌet 
neghun hoonli whe ꞌuwhultsuk-un kꞌenáneniꞌoh.

6  ꞌEt hoontsꞌi ndet la hoontsiꞌ-un netsꞌu hóoltsꞌulh de, ꞌet ꞌi gha 
kꞌenánohuzníꞌah ꞌinkꞌez dahjih. Ndi hoontsiꞌ-un nohtsꞌu hóoltsꞌulh whe 
dzoh nahde ꞌet hoontsꞌi ndi kꞌenáneninꞌa-i, ꞌi be wheni cha ꞌinkꞌez nohni 
cha tsꞌiyawh whulh nuzdilhya. ꞌEt whuz unꞌa ꞌuwhútꞌen. ꞌInkꞌez ndet la 
kꞌenáneninꞌa de, ꞌet nohni za nohba ꞌuhoontꞌoh. ꞌEt ꞌi be kꞌenánohuzníꞌah 
ꞌinkꞌez dahjih.

7 ꞌInkꞌez tꞌetsꞌonínzun ntsꞌenꞌa la nohni dzoh nutsꞌudeh whe netsꞌú 
nedihdil, ꞌet ꞌuwhultus ꞌi be za ndi ye kꞌenáneninꞌa-i, ꞌi be netsꞌú nedihdil.

Ndi tube hoontsiꞌ daztitsah-un, Yakꞌusda whuchꞌa neúlhyis
8  Sulhutsinke ꞌet whunulhꞌen, nyan-i Asia yun kꞌut ndi hoontsiꞌ-un negha 

óoninkat, ꞌet nebulh dahooja-un la tꞌewhunoohzeh hukwaꞌ nuszun. Whuz 
tsꞌe nebulh dahooja-un la tube hoontsiꞌ kꞌet ꞌaw uzdooniꞌ aitꞌoh. ꞌOn nus 
neba hoondaz kꞌet ꞌaw whúlh nuzdolyaꞌ aitꞌoh neba leꞌhoontꞌoh. Neba 
hoontsiꞌ kꞌet yatsꞌitádla uznanzin neba leꞌhooja.

9 ꞌAhoolhyiz daztitsah-un hukwa tse tsꞌúholih. ꞌEt whuz unꞌa nebulh 
ndúhooja de, ꞌet whu la gha ꞌaw whenichꞌoh tꞌaníuznotan uznoozin junih. 
Yakꞌusda za tꞌaniuznootan. ꞌEn za yaidlanne dunabudutálelh ꞌet huwa.

10 ꞌInkꞌez ndi tube hoontsiꞌ daztitsah-un, ꞌen whuchꞌa neúlhyih. ꞌEt 
ꞌahoolhyiz whuz unꞌa za ꞌuwhutátꞌelh. ꞌEt whuz unꞌa za lhanꞌun te neilelh 
zaꞌ titꞌelh, ꞌet za ꞌilhiz hukwa tse tsꞌuholeh.

11 Nohni cha tenadudli be ꞌalhgoh nela oohtꞌen whe nela tenadoohdli. 
Lhane neba tenadudli ꞌet whe hoonliyaz neghá honkat. ꞌEt huwa nebulh 
dáhooja la lhane Yakꞌusda tsꞌun musi neba hutni.

Ndet la neyo tsꞌe oogha tꞌetsꞌoninzun-i di la whunénulhtun, ꞌi za tsꞌuhóontꞌiꞌ
12  ꞌEt ndet la neyo tsꞌe oogha tꞌetsꞌoninzun-i di la whunénulhtun, ꞌi 

za tsꞌuhóontꞌiꞌ whe howu yatsꞌoolhduk. ꞌEt whe whunénilhtan ndi yun 
kꞌut uzdaltsꞌiꞌ. Yakꞌusda oobé ꞌalhaꞌ nudzun-i, ꞌinkꞌez ꞌaw nanki khuni 
be yalhtsꞌusduk, ꞌet whuz unꞌa za ꞌukꞌenus nohtoh uzdáltsꞌiꞌ. Ndi yun 
kꞌut whutꞌenne be whútnih-i, ꞌi be lheꞌtsꞌilel. Yakꞌusda ye unzoo-i, ꞌi gha 
ꞌutsꞌitꞌen. ꞌEt whuz unꞌa ne-eni toh whudizꞌai-i whunénilhtan.

13 ꞌEt ndi la ookꞌuyalhduk-i, ꞌinkꞌez ndet tꞌeoonihzin, ꞌet whuz unꞌa za nohtsꞌo 
kꞌetsꞌuges. ꞌEt whulatoh whutsꞌun ꞌi tꞌewhuntihzeh nohba hukwaꞌ nuszun.

14 ꞌEt whuz unꞌa hoontsool-unyaz datsꞌintꞌoh la ꞌet neghun tꞌewhuniszin. 
ꞌEt huwa Sizi Gri neMoodihti oodzin whusahóoltsꞌit de, ꞌet de nohni nebeꞌ 
oonáhtꞌeꞌ, wheni cha nohni nohbeꞌ tsꞌoontꞌeꞌ.

ꞌAw nohundósdah hukwa lheꞌnuszun
15 ꞌEt dune tsꞌiyawh tꞌenohnúszun dahtꞌoh dune ahli. ꞌEt huwa soo ꞌalhaꞌ 

nuszun whe nohtsꞌu tísyalh inleꞌ. ꞌEt whe la whulh nat-un hoonzoo-un 
nohgha hóltsꞌit.

16 ꞌEt whuz unꞌa Macedonia yun kꞌut tsꞌe ꞌet ꞌoh whuya nohkꞌutisyalh inleꞌ. 
ꞌEt Macedonia tsꞌe hanásja de, doo cha za nohkꞌunatisdulh inleꞌ. ꞌEt whuz 
kꞌonásdalh whe Judea yun kꞌut ndai la be ndunusdzit-i be sla tihnelh inleꞌ.

17 ꞌAntsꞌi ꞌoh neꞌdusniꞌ nuhzun eh? Kꞌus ntsꞌenꞌa la neyustꞌe tsꞌu níntꞌi-un, 
ꞌet whuz unꞌa seni be lhaóodusdla nuhzún eh? ꞌEt whuz unꞌa ndustꞌoh de, 
ꞌet de si whuloh te, “A” doosniꞌ ꞌinkꞌez whuloh te, “ꞌAwundooh” doosniꞌ la.

18  ꞌEt hoontsꞌi Yakꞌusda ꞌaw nela dootnih aitꞌoh. ꞌEt whuz unꞌa be 
nóhtsꞌu yatsꞌulhduk-un ꞌaw, “A” ꞌinkꞌez, “ꞌAwundooh” lhiloh! ꞌAw nawh 
yalhtsꞌulhduk.

19 ꞌEt Sizi Gri Yakꞌusda ooYeꞌ ꞌuntꞌoh. ꞌEt ꞌoh daꞌ Sylvanus, Timothy, 
ꞌinkꞌez si cha ꞌen ghun ꞌi be nohbulh yátsꞌulhduk daꞌ, ꞌaw, “A” ꞌinkꞌez, 
“ꞌAwundooh” lhtsꞌudínel inleꞌ, ꞌen be, “A” za ꞌuntꞌoh ꞌet huwa.

20 ꞌEt Yakꞌusda yé netsꞌu nahizya-i, ꞌi tsꞌiyawh, “A” ni, ꞌinkꞌez ꞌen be, 
“Ndo honeh” tsꞌutni. ꞌEt wheni negha Yakꞌusda uzdólhtiꞌ.

21 ꞌInkꞌez mbe la Christ bulh soo cho ꞌilhiz nohbulh núzdilhya neulhtsi, 
ꞌen Yakꞌusda ꞌuntꞌoh. ꞌInkꞌez Yakꞌusda ꞌen za ꞌuneinla Ndoni ye ulhtus-i ꞌet 
negha óoninꞌai whe ꞌuntꞌoh.

22  ꞌInkꞌez cha be ꞌehóodalꞌen-i, ꞌi be wheni cha neye hóodatꞌen neulhtsi. 
ꞌInkꞌez Ndoni nedzi yidanꞌai. ꞌI be yuloh neba ꞌukꞌelha whulhtsi.

23  Yakꞌusda ookaꞌ disniꞌ szul ghun stꞌa tiyin huba, ꞌaw nohundósdah 
hukwa lheꞌnúszun. ꞌEt huwa ꞌawhuz Corinth tsꞌe lhoozúsyai.

24 ꞌAw nohba ꞌalhaꞌ hoontꞌoh-un whumoodih uztileh hukwa lheꞌtsꞌustꞌen. 
ꞌEt kꞌus ndet hoonáhtꞌiꞌ hukwꞌunꞌa ꞌunohtsꞌoolhzin. Bé ꞌalhaꞌ hoontꞌoh-i, ꞌi 
be Yakꞌusda ba núdulhyai ꞌet huwa.

2  1 ꞌInkꞌez si cha seni lhadúsdla ꞌaw tsꞌodi bulh nohtsꞌu tísyalh hukwa 
lheꞌnúszun.

2  ꞌEt si sgha nohdzi tsꞌodi susi de, mbe suba hoonustꞌiꞌ-un sghá hoꞌalh? 
Ntsꞌenꞌa suba nohni tsꞌodi ahli de, hoonústꞌiꞌ-un sghá hohꞌalh? ꞌAw ꞌuhótꞌeꞌ 
aitꞌoh!

Mbe la nintaꞌ ꞌantꞌen-un, ꞌen ooba whunatsꞌodoolnoh hubaꞌ hoontꞌoh
3 ꞌInkꞌez njan ꞌandit nohdúsni-un ꞌi ghun za ꞌudaꞌ nohtsꞌó kꞌeꞌisguz inleꞌ. ꞌEt 

nohtsꞌóozusya de, doo ka la nohni nohghan tsꞌodi oosdleꞌ. ꞌEt hoontsꞌi nohni 
nohghan hoonústꞌiꞌ-un sghá holtsꞌit, ꞌet za hukwaꞌ nuszun. ꞌEt huwa ꞌawhuz 
nohtsꞌúlhtuzusyai. Be hóonustꞌiꞌ-i, ꞌi tsꞌiyawh nohni cha be whúnolhni 
hukwaꞌ nuszun. ꞌEt whuz unꞌa ꞌet ndahtꞌoh-un, ꞌet sba ꞌalhaꞌ hoontꞌoh.

4 ꞌEt sdzi tsꞌodi be dzoh nuzut inleꞌ, ꞌet whuz unꞌa ndustꞌoh whe ꞌi be 
snatsul tooꞌ hoonli whe nohtsꞌó kꞌeꞌisguz. ꞌAw nohdzi tsꞌodi ooselh huba 
iloh nohtsꞌó kꞌeꞌisguz. ꞌEt ntsꞌenꞌa la be nekꞌetsꞌintsiꞌ-i ncha-i nohba ustꞌi, 
ꞌet tꞌewhuntihzeh hukwaꞌ nuhzun, ꞌet huwa nohtsꞌó kꞌeꞌisguz.

5 ꞌEt hoontsꞌi ꞌaw si za tsꞌodi lhúsdloh, nohni cha tsꞌiyawh ꞌet huwun ꞌen 
daja la ꞌet huwa tsꞌodi ahli. ꞌEt huwa ꞌandit nohdúsni-un doo ka la ꞌaw 
tube cho nohba dzoh ꞌudoosniꞌ junih.

6  Nohni cho olhtsus de, ꞌet ꞌawet sooꞌ hoontꞌoh.
7 ꞌEt ꞌandit tsꞌiyawh ooba ꞌún tsꞌuhutoolhdilh ꞌinkꞌez ꞌukꞌenáznoꞌah, doo 

ka la ꞌon nus oodzi tsꞌodi unli de, ꞌet whe ꞌi be oochꞌaꞌoodeh.
8  ꞌEt huwa khuni ulhtus-i be nohdúsni, ndun dune ba ꞌún tsꞌuhutulhdilh 

de, ꞌi be ꞌet whuz unꞌa la tꞌeoonózin ookꞌehtsiꞌ.

9 ꞌEt tsꞌihꞌun unꞌa ꞌalha ꞌi be tꞌewhuntiszeh hukwaꞌ nuszun ntsꞌenꞌa 
la nohdásniꞌ-un, tsꞌiyawh tilah hukwꞌu neꞌzahtꞌen. ꞌEt huwa nohtsꞌó 
kꞌeꞌisguz.

10 ꞌInkꞌez mbe la hoonli ooba ꞌún whutulhdilh de, si cha ooba ꞌún 
whutisdulh. Hoonli ooba ꞌún whutusdilh-un, mbe la ooba ꞌún whutusdilh-
un, ꞌen Christ oonalh nohni cha nohba ꞌún whutusdilh ꞌet huwa.

11 ꞌEt whuz unꞌa ꞌutsꞌutꞌen de, ꞌet de Satan ꞌaw nechꞌaꞌ oolhdeh aitꞌoh. 
Ndet whu la nechꞌaꞌ tilhdoh-un, tsꞌiyawh tꞌetsꞌonínzun.

ꞌEt neMoodihti ꞌantsꞌi dáti sba dáhaidantan leꞌuja
12  ꞌEt ꞌawet keyoh Troas tsꞌuwhútni-un, ꞌet nusya whe ꞌet ndi Christ 

ooghuni unzoo-i, ꞌi be bubulh yatisduk ꞌet wheni whuz oozúsya. ꞌEt 
Moodihti ꞌantsꞌi dáti sba dáhaidantan leꞌuja.

13  ꞌEt hoontsꞌi sulhutsin Titus ꞌen ookwa itúsꞌen, ꞌet hoontsꞌi ꞌaw 
naóostelh aitꞌoh. ꞌEt whe syughi be sba tsꞌihꞌun lheꞌhóotꞌoh leꞌustꞌoh. ꞌEt 
whe dusya whe ꞌet huwa Macedonia yun kꞌut tsꞌe tsꞌóozusya.

14 ꞌEt hoontsꞌi Yakꞌusda tsꞌun musi dusni. ꞌEn gha Christ ꞌen be 
ꞌahoolhyiz whuchꞌaꞌ tsꞌulhdeh. ꞌInkꞌez ndai la ꞌen ghun be tꞌetsꞌoninzun-i, 
ꞌantsꞌi sooltsun-i kꞌunꞌa wheni negha nꞌun ndulcho whe whedándi 
leꞌuntꞌoh.

15 ꞌEt Christ ꞌen ba Yakꞌusda tsꞌun ooba sooltsun-i leꞌtsꞌintꞌoh. ꞌInkꞌez 
mbe la dijizne ꞌinkꞌez mbe la kwuncho yo tsꞌu tidulhne, ꞌenne butoh whuz 
unꞌa ꞌutsꞌintoh.

16  Whulohne dahútitsah-un whunahultsun. ꞌEt ꞌonghunne cha be 
tsꞌukhuna-i nahultsun ꞌi be ꞌilhiz wheni hukhutinalh, ꞌet whuz unꞌa za 
buba leꞌtsꞌintꞌoh. ꞌInkꞌez mbe ꞌuntꞌoh ꞌet huba soo ꞌúldzooꞌ?

17 Mbene la soo ꞌúntꞌohne ndiz unꞌa nja dúhintꞌoh, lhane Yakꞌusda 
ooghuni ꞌutsꞌun unꞌa náhuyulhꞌen. ꞌEt whe sooneya ꞌuhulhꞌen. ꞌEt wheni 
ꞌaw ndúlhtsꞌitꞌoh. ꞌEt tsꞌihꞌun unꞌa whe ꞌantsꞌi Yakꞌusda ba yatsꞌulhduk 
wheꞌ tsꞌutni, ꞌet whuz unꞌa oonalh whe Christ ꞌen be yatsꞌulhduk.

Nohni Christ whutsꞌó kꞌéyanguz-i léꞌahtꞌoh

3  1 Doo cha za uztitꞌelh tsꞌihꞌun dune tsꞌinli nohtsꞌu dutánelh eh? 
ꞌAwundooh! ꞌEt whulohne ndiz unꞌa nja nduhutꞌen, nohni nohba 

ꞌudustlꞌus kꞌut nohba naꞌoodudosdziꞌ. Whuz unꞌa netsꞌu hukwaꞌ nuhzun. 
ꞌInkꞌez nohni nohtsꞌun ꞌudustlꞌus kꞌut, ꞌi cha buba naꞌoodutasdziꞌ. ꞌEt 
hoontsꞌi wheni ꞌaw ndúlhtsꞌustꞌen.

2  Nedzi kꞌut ꞌukꞌusahguz whe tsꞌiyanne hukwꞌu yahalhduk. ꞌEt whuz 
unꞌa tsꞌiyanne dune tꞌenohonínzun.

3  Ntsꞌenꞌa la nohba neꞌúzninla whe nohla tsꞌutꞌen ꞌet huwa Christ 
whutsꞌó kꞌeyanguz-i léꞌahtꞌoh. Tsꞌiyanne tꞌéoonínzun ꞌet huwun. Ndai la 
ꞌukꞌeguz-i ꞌaw bé kꞌuneguz be lhéꞌinel, Yakꞌusda mbe la ye khuna-i, ꞌen 

ooyughi ꞌen be ꞌukꞌéguz whe ꞌuntꞌoh. ꞌAw tse kꞌut ꞌukꞌulhíguz, ꞌantsꞌi dune 
budzi kꞌut ꞌukꞌéguz whe ꞌuntꞌoh.

ꞌUdaꞌ khuni ꞌukꞌeguz-i, ꞌi gha dune yáhádlah,  
ꞌet hoontsꞌi Yakꞌusda ooyughi be dune hukhuna

4 Christ ꞌen gha Yakꞌusda ꞌen za ootꞌaníuznintan, ꞌet huwa whuz unꞌa 
yatsꞌulhduk.

5 ꞌEt hoontsꞌi ndi ꞌutꞌen huba whenichꞌoh duba sóo uzdutneh whe ndi 
ꞌutꞌen ꞌutsꞌulhꞌih, ꞌet ꞌaw whuz unꞌa lhtsꞌunízun. ꞌEt kꞌus Yakꞌusda ꞌen gha 
za neghaltsꞌut whe ndi ꞌutꞌen huba sóo uzdutneh ꞌet huwa.

6  ꞌEn gha neghaltsꞌut whe wheni cha huba sóo uzduja. Ndi ꞌandit netsꞌu 
hoozi-un neba neóoninꞌai-un, ꞌet huba Yakꞌusda ba neꞌústꞌenne tsꞌinli. 
ꞌEt whuz unꞌa Yakꞌusda negha óoninꞌai. Njan ndi ꞌandit netsꞌú hoozi-un, 
dichꞌoh duyughi gha ꞌútni. ꞌAw ꞌudaꞌ khuni ꞌukꞌeguz-i ꞌaw ꞌi gha iloh. ꞌEt 
ndi ꞌudaꞌ khuni ꞌukꞌeguz-i, ꞌi gha dune yáhádlah, ꞌet hoontsꞌi Yakꞌusda 
ooyughi be dune hukhuna nasdliꞌ ꞌet huwa.

7 ꞌEt ndi ꞌudaꞌ khuni ꞌukꞌunusguz ꞌinkꞌez tse kꞌut ookꞌéyiguz-i. ꞌInkꞌez 
ndi khuni ꞌi gha ꞌantsꞌi yaidláne leꞌbinla. ꞌEt ndai la ndi yé diztiꞌ-i, ꞌi 
be ꞌuyinla. ꞌEt whe Moses oonin kꞌut ootsꞌu hayánduz suliꞌ. ꞌEt ootsꞌu 
hanáwhendunide whe ꞌet hoontsꞌi Israel ooduneꞌne ꞌon nus buba hoolhtus 
ꞌet whe ꞌaw hinoolhꞌen aitꞌoh.

8  ꞌEt hoontsꞌi Yakꞌusda ooyughi, ntsꞌenꞌa la nela ꞌutꞌen, ꞌet ꞌon nus neba 
yé diztiꞌ-i ꞌuntꞌoh.

9 ꞌEt ndi ꞌudaꞌ-i, ꞌi gha ꞌantsꞌi yaidlane leꞌbinla, ꞌi díztiꞌ de, ꞌet de ndi ꞌandit 
be nela ꞌewhudutꞌen-i whe tsꞌihꞌun dune tsꞌinli, ꞌi ꞌon nus díztiꞌ whe ꞌuntꞌoh.

10 ꞌEt ndai la ꞌudaꞌ ꞌuntꞌoh-i, ꞌi ꞌaw ꞌon nus ꞌukꞌenus yé diztiꞌ-i ꞌuntꞌoh. Ndi 
ꞌandit yé diztiꞌ-i, ꞌi gha la ndi whutsodaꞌ yé diztiꞌ-i hukwꞌe-i ꞌuntꞌoh.

11 ꞌEt ndi ꞌudaꞌ ꞌuntꞌoh-i, ꞌi diztiꞌ hoontsꞌi, ꞌi gak wheninleꞌ de, ꞌet ndi 
ꞌandit ꞌuntꞌoh-i, ꞌi ꞌilhiz wheni ꞌuntꞌoh. ꞌEt huwa ꞌi ꞌukꞌenus diztiꞌ whé 
ꞌuntꞌoh.

12  ꞌEt huwa ndai la Yakꞌusda tsꞌun hukwa tse tsꞌuhooli-un, ꞌet hooncha. 
Inka whe lhtsꞌóojoh whe nohbulh yátsꞌulhduk.

13  ꞌAw Moses kꞌunꞌa lheꞌtsꞌustꞌen. Ndi ndai la ootsꞌu hayánduz-i hooloh 
whénininleꞌ, ꞌet whuchꞌa dunin yutsꞌo álhbal. ꞌEt whuz unꞌa whulatoh 
ooleꞌ whuchꞌa, Israel ooduneꞌne ꞌaw ꞌahoolhyiz honoolhꞌen aitꞌoh.

14 ꞌEt hoontsꞌi bubeni dutsꞌo suliꞌ. ꞌEt ꞌandit dzin whutsꞌun ndi ndai la 
ꞌudaꞌ butsꞌu hoozi-un hikꞌuyalhduk-i, ꞌi ootsꞌoh yuzbal-i, ꞌahoolhyiz ꞌet za 
nduntꞌoh. ꞌAw whusanálhuhuyulhchooz. Christ ꞌen za whusanaítilhchus.

15 ꞌEt hoontsꞌi ꞌandit dzin whutsꞌun ndai la Moses ꞌukꞌunéyuzguz-i 
hukꞌuyalhduk de, budzi ꞌawhuz ootsꞌoh úzbal leꞌhintꞌoh.

16  ꞌEt hoontsꞌi ꞌilhoghun neMoodihti tsꞌu nálhꞌa de, ꞌet de ndi ootsꞌoh 
yuzbal-i whusanáhitilhchus.

17 ꞌInkꞌez neMoodihti ꞌen Yakꞌusda ooyughi ꞌuntꞌoh. ꞌInkꞌez neMoodihti 
ooyughi ntsꞌe la dizꞌai-un, ꞌet whe nelawhuditni.

18  ꞌEt wheni cha nenin ootsꞌoh lheꞌibal whe ntsꞌenꞌa la be naꞌuzdunulꞌen 
ꞌi be tsꞌonilhꞌen, ꞌet whuz unꞌa neMoodihti yé diztiꞌ-i, ꞌahoolhyiz 
uznilhꞌen. ꞌInkꞌez ndi ꞌukꞌeguz-i uznilhꞌen-i, ꞌet ꞌi kꞌunꞌa ꞌutsꞌuja. 
NeMoodihti yé diztiꞌ-i, ꞌi ꞌon nus yé diztiꞌ-i kꞌunꞌa ꞌutsꞌintꞌoh. Dzin totsuk 
nusyaz za lhéꞌtsꞌitꞌelh. ꞌInkꞌez neMoodihti ooyughi, ꞌen gha whuz unꞌa 
ꞌuhóoja.

Christ ooghuni unzoo-i, ꞌi neba be hootꞌen-i unli

4  1 ꞌEt huwa ndi ꞌandit netsꞌu hoozi-un, ꞌet huba Yakꞌusda ba neꞌútꞌenne 
tsꞌinli. ꞌEt whuz unꞌa Yakꞌusda ye teꞌninzun-i, ntsꞌenꞌa la neghaltsꞌut, 

ꞌet whe ꞌaw ꞌetsul ꞌutsꞌooneh aitꞌoh.
2  ꞌEt hoontsꞌi dune nunúline tube hukwaya hoonli, ꞌet huwa wheni 

tsꞌiyawh ꞌet whuchꞌa dah tsꞌutni. Dune huznaꞌah-un, ꞌet wheni ꞌaw 
ndúlhtsꞌustꞌen. ꞌInkꞌez Yakꞌusda ooghuni ꞌaw whutsꞌit bulh lhtalhtsꞌusdloh. 
ꞌEt hoontsꞌi khuni ꞌalhaꞌ ꞌuntꞌoh-i búbuznulhtun. ꞌEt whuz unꞌa Yakꞌusda 
nalh tsꞌiyanne buyo tsꞌe oogha tꞌetsꞌoninzun-i, ꞌi tsꞌun buba natsꞌoodutadziꞌ.

3  ꞌEt ndi khuni unzoo-i be yatsꞌulhduk-i ookꞌeꞌuzbal de, mbene la 
kwuncho yo tsꞌu tídulhne, ꞌenne buchꞌa ookꞌeꞌuzbal whe ꞌuntꞌoh.

4 Ooba ꞌalha lheꞌhóotꞌohne ꞌenne ꞌuhintꞌoh. ꞌInkꞌez ndi yun kꞌut 
whuyakꞌusda, ꞌen ꞌuntꞌoh ndunne dudeni be lhuhoosꞌ̱en ubulhtsi. ꞌEt 
whu la gha tsꞌe Christ ooghuni unzoo-i yé diztiꞌ-i, Christ, ꞌen Yakꞌusda 
kꞌéguz-i ꞌuntꞌoh hoontsꞌi, ndai la ootsꞌu háyanduz-i ndunne dudeni be 
lhuhoosꞌ̱enne ꞌaw bube ídodi aítꞌoh.

5 ꞌAw whenichꞌoh khuyanatsꞌulduk iloh. Christ, ꞌen Sizi neMoodihti, ꞌen 
ghun ꞌunohtsꞌútni. ꞌEt wheni Sizi ꞌen ba nohꞌeustlenne tsꞌinli.

6 ꞌEt Yakꞌusda tsahólhgus whe be hootꞌen-i yukaꞌ daniꞌ ibulh ꞌaho 
hootꞌen suliꞌ, ꞌet whuz unꞌa ꞌuhóoja. ꞌEn za ꞌuntꞌoh ꞌet huwa nedzi bé dindi 
leꞌuja. Ndi Yakꞌusda yé diztiꞌ-i ghun tꞌezninzun-i, ꞌi neba be hóotꞌen-i whe 
ꞌuntꞌoh. ꞌEt ꞌi nedzi bé dindi. ꞌInkꞌez ndi yé diztiꞌ-i, ꞌi Sizi Gri oonin ootsꞌu 
hayánduz whe ꞌuntꞌoh.

Tsꞌiyaitsuk hoonli hoontsiꞌ-un netsꞌó tukat  
ꞌet hoontsꞌi ꞌaw nechꞌaꞌ oodeh aitꞌoh

7 ꞌEt beꞌ tilalh-i lhadzeh be ꞌulya, neyustꞌe ꞌet whuz unꞌa ꞌúntꞌoh. ꞌEt ndiz 
unꞌa nja dúhoontꞌoh, ndi ye hoonzoo ꞌuntꞌoh-i tsꞌutꞌi-i, ꞌi Yakꞌusda negha 
ininla. ꞌAw whenichꞌoh nechꞌeꞌ iloh. ꞌEt whe la tsꞌiyanne tꞌehonóozin ndi 
ꞌukꞌenus yé ulhtus-i, ꞌi Yakꞌusda ootsꞌu haíyankat-i ꞌuntꞌoh, ꞌaw wheni 
netsꞌu haínkat iloh.

8  Tsꞌiyaitsuk hoonli hoontsiꞌ-un netsꞌó tukat ꞌet hoontsꞌi ꞌaw nechꞌaꞌ 
oodeh aitꞌoh. Tube whetsꞌíntsaz ꞌet hoontsꞌi ꞌawhuz uznintꞌi zaꞌ tsꞌintꞌoh.

9 Whuloh te nechꞌa neꞌwhutꞌen ꞌet hoontsꞌi Yakꞌusda ꞌen ꞌaw nela dootnih 
aitꞌoh. Khuni be nanéhulhdulh de, ꞌet hoontsꞌi ꞌaw nechꞌaꞌ oodeh aitꞌoh.

10 Ntsꞌenꞌa la Sizi neMoodihti neba dazsai-un, ꞌet ꞌilhiz neyó whudizꞌai. 
ꞌEt ꞌi be tsꞌiyanne tꞌewhuntizeh Sizi ye khuna-i, ꞌi neyustꞌe ootoh 
ꞌuyintꞌoh.

11 Wheni ndi ꞌilhiz be khútna utꞌine, wheni tsꞌiyawh Sizi ꞌen ooba 
daztitsah ꞌet wheni butlꞌazdudilya ꞌet huwa. ꞌEt la ndi yun kꞌut neyustꞌe, ꞌi 
be Sizi ye khúna-i tsꞌiyanne tꞌehontizeh.

12  ꞌEt ndiz unꞌa nja dúhoontꞌoh, wheni be daztitsah-i, ꞌi neyustꞌe ghu 
hoonli. ꞌInkꞌez nohni ꞌilhiz be khútna-i, ꞌi nohni nohghu hoonli.

13  ꞌInkꞌez nohni ntsꞌenꞌa la be nohba ꞌalhaꞌ hoontꞌoh-i ꞌinkꞌez wheni cha 
ntsꞌenꞌa la be neba ꞌalhaꞌ hoontꞌoh-i, ꞌi bulh lhgha zaꞌ ꞌuntꞌoh. ꞌEt huwa 
ntsꞌenꞌa la ꞌudaꞌ ꞌukꞌeguz-i ndet ꞌuwhulhni, ꞌet ndiz unꞌa nja dutni whe 
ndutni, “ꞌEt sba ꞌalhaꞌ ꞌuntꞌoh ꞌet huwa ꞌi khuni be yasduk.” ꞌEt wheni cha 
ꞌi tsꞌiyawh neba ꞌalhaꞌ ꞌuntꞌoh ꞌet huwa ꞌi khuni be yatsꞌulhduk.

14 ꞌEt huwa njan ꞌet ndutsꞌútni, mbe la Sizi neMoodihti dunaidilhtí-un, 
ꞌet wheni Sizi ꞌen bulh dunánedutálelh. ꞌEt whuz unꞌa wheni ꞌinkꞌez nohni 
cha tsꞌiyawh ꞌilhunaneoozdla whe dubut nenéninla.

15 Whunilhchoh nebulh neꞌwhutꞌen ꞌet whe nohba hootázooꞌ ꞌet huwa. 
ꞌEt whuz unꞌa ndi ꞌukꞌenus yé unzoo-i, nohtoh hoonli, ꞌet whe nohni 
nohgha ꞌon nus Yakꞌusda tsꞌun musi tsꞌutni. ꞌEt whe hiba whudílhtiꞌ.

Ndai la lhtsꞌisꞌen-i, ꞌi hoontsꞌi be ꞌalhaꞌ hoontꞌoh-i, ꞌi be uznilhꞌen
16 Doo ka la ꞌutsꞌutꞌen uznoozin junih. Neyustꞌe whénilhjut ꞌet hoontsꞌi 

ndai la neyughi unli-i, ꞌi dzin totsuk tsꞌiyawh ꞌandidi nadleh.
17 ꞌEt ndet la hóontsiꞌ-un neghá honkat-un, ꞌet ꞌatsulyaz za neba ꞌuwhutꞌih 

ꞌet huwa. ꞌEt neba ꞌantsꞌi leꞌuhoontꞌoh. ꞌEt kꞌus ndi be hóontsiꞌ-un neghá 
honkat, ꞌet ꞌi be ꞌon nus neba be óodiztiꞌ-i neba yulhtsi. ꞌInkꞌez ndi be 
óodiztiꞌ-i, ꞌilhiz wheni uyínla. ꞌEt neba hooncha kꞌet ꞌaw uzdooniꞌ aitꞌoh.

18  Ndai la tsꞌiꞌen-i, ꞌi neba ꞌantsꞌi unli. Ndai la ꞌaw lhtsꞌisꞌen-i, ꞌi za neba 
tsꞌihꞌun ꞌuntꞌoh. Ndai la tsꞌiꞌen-i, ꞌet ꞌatsulyaz neba whutátꞌelh ꞌet huwa. 
ꞌEt hoontsꞌi ndai la lhístꞌen-i, ꞌi ꞌilhiz wheni ꞌuntꞌoh.

ꞌAw tsꞌanꞌen-i, ꞌi bé iloh whe ndi yun kꞌut uzdilhtsꞌi,  
be ꞌalhaꞌ hoontꞌoh-i, ꞌet ꞌi be za ndi yun kꞌut uzdilhtsꞌi

5  1 ꞌEt ꞌalha tꞌetsꞌoninzun ndi nimbali, ꞌi neyustꞌe unli kꞌunꞌa be 
tsꞌuwhutꞌi ndi yun kꞌut, ꞌet whénilhjut de, ꞌet cha Yakꞌusda ꞌen ꞌudun 

yoh neba whulhꞌai. ꞌAw dune dula be ꞌuhóonla-un iloh, ꞌet ꞌilhiz ndo 
yakꞌuz ꞌet ꞌúhoontꞌoh.

2  Inka ꞌalha ndi nimbali be tsꞌuwhutꞌi whe tsꞌukhun dutsó leꞌtsꞌutni. 
ꞌInkꞌez neyoh ndo yakꞌuz whuzꞌai ꞌet ookwꞌéznintai. ꞌEt huwa nedzi be 
nekꞌeyútalhbilh ootsꞌo hukwaꞌ uzninzun.

3  Nekꞌéyilhbun ꞌi be soo nanedinla leꞌneyínla, ꞌet whuz unꞌa ndutsꞌúja 
de, ꞌet de za ꞌaw ustꞌet lhtsꞌíloh leꞌtsꞌintꞌoh.

4 ꞌAlha wheni mbene la ndi nimbali be whutꞌine, wheni lhat-un hoontsiꞌ-un 
nekꞌut whuzꞌai, ꞌet huwa khun dutsꞌutso. ꞌAw nenaih bé ha tsꞌooyaꞌ hukwa 
lheꞌuznízun. ꞌEt kꞌus ꞌon nus ꞌuyoo lhai beꞌ tsꞌootꞌeꞌ hukwaꞌ uzninzun. ꞌEt 
whuz unꞌa be tsꞌukhuna-i ndi be dáztitsah-i ꞌantsꞌi whélno leꞌtitꞌelh.

5 ꞌEt mbe la njan wheni ꞌet huba lhanédinla-un, Yakꞌusda ꞌen ꞌuntꞌoh. 
ꞌUdaꞌ Ndoni be lhanédinla ꞌet whe whulokhun neba ꞌukꞌelha whulhtsi.

6  ꞌAw whélhtsꞌuniljut. Tꞌetsꞌonínzun neyustꞌe be ndutsꞌintꞌoh de, ꞌaw 
neMoodihti bulh lheꞌtsꞌitꞌoh.

7 ꞌAw tsꞌanꞌen-i, ꞌi bé iloh whe ndi yun kꞌut uzdilhtsꞌi, be ꞌalhaꞌ 
hoontꞌoh-i, ꞌet ꞌi be za ndi yun kꞌut uzdilhtsꞌi.

8  ꞌEt huwa nedzi hoonli. ꞌInkꞌez neyustꞌe yoh lhtsꞌuhootꞌih de, ꞌet kꞌus 
neMoodihti bulh uzdilhtsꞌi, ꞌet whe ꞌon nus soo tsꞌuhootátꞌeꞌ.

Yakꞌusda oochꞌeꞌne, ꞌenne Christ ꞌen nahiyilh-un oobut néztiyalh
9 ꞌEt huwa ndi yun kꞌut uzdilhtsꞌi kꞌus yakꞌuz uzdilhtsꞌi, ndet la Yakꞌusda 

netsꞌo hukwaꞌ ninzun, ꞌet ꞌahoolhyiz ooba ꞌutsꞌuwhulhꞌen whuz uznintꞌi.
10 ꞌEt ꞌilhone tsꞌinli whe Christ ꞌen nahiyilh-un oobut néztiyalh. ꞌEt whe 

ntsꞌenꞌa la ndi yun kꞌut datsꞌúltsiꞌ, kꞌus datsꞌúldzooꞌ la, ꞌet whuz unꞌa neba 
kꞌelha whutaleh.

11 ꞌInkꞌez neMoodihti, ꞌen bé whunujut-un, ꞌet huwun ꞌet tꞌetsꞌonínzun. 
ꞌEt huwa tsꞌiyanne dune whúz ubuznilhtꞌi. ꞌEt Yakꞌusda ꞌilhone tsꞌinli whe 
wheni cha tꞌenenínzun. ꞌInkꞌez ꞌet uncha wheni cha nohyo tsꞌe oogha 
tꞌetsꞌoninzun-i whe tꞌenenáhzun.

Yakꞌusda Christ yudinda whe yinka duneꞌne tsꞌiyawh tsꞌun nenábudilya
12  ꞌEt wheni cha doo cha za nohba natsꞌoodudodziꞌ aitꞌoh. ꞌEt kꞌus nohni 

neyé ootahtꞌeꞌ-un, ꞌet nohtsꞌu hukwaꞌ uzninzun. ꞌEt whe la ꞌonghohne 
ntsꞌenꞌa la dune buzooꞌ kꞌunꞌa ꞌet whe huhóontꞌiꞌ, ꞌinkꞌez ꞌet dahíntꞌoh 
la budzi be di hutꞌi, ꞌaw howu nuní lhonusde, ꞌet mbene la nohdulhyoh 
ꞌutnine, datsꞌíntꞌoh la soo tsꞌihꞌun unꞌa ubudutáhnelh wheꞌ hoontꞌoh.

13  ꞌEt ne-eni hooloh leꞌtsꞌintꞌoh de, ꞌet Yakꞌusda oobaꞌ hoontꞌoh. ꞌEt 
tsꞌihꞌun nuní nudehne tsꞌinli de, ꞌet nohni nohbaꞌ hoontꞌoh.

14 Christ ye nekꞌentsiꞌ-i, ꞌi be ꞌon nus úzdunultꞌi ꞌet huwa. ꞌIlhoghun 
tsꞌiyanne ba dazsai de, ꞌet de tsꞌiyanne yahadlah leꞌhintꞌoh, ꞌet whuz unꞌa 
tꞌetsꞌoninzun.

15 ꞌInkꞌez tsꞌiyanne ba dazsai ꞌet whe la wheni mbe la khunáne, ꞌaw 
whenichꞌoh neba za iloh whe ndi yun kꞌut uzdilhtsꞌi. ꞌEt kꞌus mbe la neba 
dazsai ꞌinkꞌez dunadija-un, ꞌen ba ndi yun kꞌut uzdóltsꞌiꞌ.

16  ꞌEt inka ꞌandit njan whutsꞌun ndi yun kꞌut dune nena be uznilhꞌen 
dahíntꞌoh la, ꞌet ꞌaw whuz unꞌa iloh whe dune tꞌebuzninzun. ꞌEt ꞌalha 

whutso daꞌ ꞌet whuz unꞌa Christ ꞌen ghun tꞌezninzun. ꞌEt hoontsꞌi ꞌandit 
ꞌaw whuz unꞌa za ꞌen ghun tꞌetsꞌonínzun.

17 ꞌEt ndiz unꞌa ꞌuhoontꞌoh, ꞌet mbe la Christ yudínda-un, ꞌet whuz unꞌa 
ooyughi ndúwhulcho ꞌáwhundidi nawhúsdliꞌ. ꞌEt whutso daꞌ ꞌuntꞌoh 
hukwꞌunꞌa, ꞌet tsꞌiyawh ba gak whuzdliꞌ. ꞌEt be ꞌutꞌen kꞌoh tsꞌiyawh ꞌandidi 
nawhúsdliꞌ.

18  Ndi Yakꞌusda tsꞌun ꞌúntꞌoh. Sizi Gri ꞌen gha tsꞌun nenánedilya. ꞌInkꞌez 
ndi dune tsꞌun nenánedilya-un, ꞌet huwun dune bulh yáztilhduk, ꞌet ꞌandit 
Yakꞌusda negha óoninꞌai.

19 ꞌEt whuz unꞌa, Yakꞌusda Christ yudinda whe yinka duneꞌne tsꞌiyawh tsꞌun 
nenábudilya. Tsꞌiyantsuk whe hichꞌa neꞌustꞌen, ꞌet ꞌaw ꞌon ꞌun bukꞌelhúhooꞌal. 
ꞌInkꞌez ndi khuni dune yé tsꞌun nenábudilya-i, ꞌi negha íninꞌai.

20 ꞌEt huwa Christ ꞌen ba khuni naꞌáne tsꞌinli. ꞌAntsꞌi Yakꞌusda wheni 
nebe nohbulh yálhduk leꞌutni. ꞌEt whe nohtsꞌun tézdudli, ꞌandit whutsꞌun 
soo Yakꞌusda tsꞌun naóolhyah!

21 Christ, mbe la lubeshi ooghu hooloh-un, ꞌen Yakꞌusda wheni neba 
lubeshi suliꞌ ꞌet huwa. ꞌEt whe la ꞌen gha Yakꞌusda ye tsꞌihꞌun unꞌa 
ꞌuntꞌoh-i kꞌunꞌa ꞌutsꞌintꞌoh ha.

Yakꞌusda ba neꞌtsꞌutꞌen-un

6  1 ꞌInkꞌez wheni Yakꞌusda bulh ꞌilhoh neꞌutꞌenne tsꞌinliꞌ khuni ulhtus-i 
be nohtsꞌútni, Yakꞌusda ye unzoo-i ꞌantsꞌi ꞌet ólhchoot junih.

2  ꞌEt nja ndutni,
“Soo ꞌet neóoninzut-un, ꞌet nyudástsꞌo.

Ndet dzin la dinjih-un, ꞌoh whuya hoozulh ꞌet nla ꞌusja,” ni.
Dukwꞌeꞌ oozúlhtsꞌai, ꞌilhudzin ꞌawet nela ꞌewhudutánelh-un, ꞌet ꞌawet ꞌet 
neóoninzut. Dukwꞌeꞌ oozúlhtsꞌai, ꞌoh de uzdutijih-un neóoninzut, ꞌet ꞌawet 
ndúhooja.

3 ꞌAw nohba dzoh-un nohghá tsꞌúhoꞌalh hukwa lheꞌuznízun. ꞌEt huwa 
ntsꞌenꞌa la Yakꞌusda ba neꞌutꞌenne tsꞌinli, ꞌaw whe hukwꞌéholtsꞌit-un hooloh.

4 ꞌEt hoontsꞌi ndúwhulcho whe tsꞌihꞌun unꞌa Yakꞌusda ba neꞌutꞌenne 
ꞌutsꞌintꞌoh. ꞌEt ndiz unꞌa nja dútsꞌintꞌoh, ꞌutsꞌootꞌeꞌ aitꞌoh ꞌet hoontsꞌi whulh 
tsꞌooyin. Nekꞌéhootꞌoh-un netsꞌu hóoltsꞌulh-un, hoonliyaz haꞌ ezdunidzut, 
whulokhun neba howa whúlnaꞌ-un,

5 ꞌinkꞌez nehoolhtsas-un, ꞌanehudilhꞌai-un, nebulh hódutulhzuk-un cha, 
ꞌutꞌen howa whúlnaꞌ-i cha. Lhtsꞌitoh-un cha, soo tsꞌúhooni-un, ꞌet cha.

6  Lubeshi chꞌa khutsꞌudlí-un, be tꞌeoonudzun-i, khun lhutsꞌonúschꞌe-un, 
ꞌuyoonne tsꞌun tsꞌinzoo-un, ꞌi cha, ꞌinkꞌez Ndoni be tsꞌukhuna-un cha, ꞌet 
tsꞌihꞌun unꞌa be nékꞌetsꞌintsiꞌ-i, ꞌet cha.

7 Khuni be ꞌalha ꞌuntꞌoh-i be yatsꞌulhduk-un, Yakꞌusda ye ulhtus-i, ꞌi be 
tsꞌutꞌen-un, be lhtsꞌugan-i, ꞌi tsꞌutꞌi whe tsꞌihꞌun unꞌa ꞌet wheni lhalhchꞌaz 
tsꞌe nela be nutsꞌúle-un. Whuz unꞌa Yakꞌusda ba neꞌútꞌenne tsꞌinli.

8  Ndet la buba uzdíztiꞌ kꞌus buba lhtsꞌudítiꞌ, ꞌinkꞌez ndet la hoontsiꞌ 
kꞌunꞌa neghu yahalhduk kꞌus hoonzoo kꞌunꞌa neghu yahalhduk, ꞌinkꞌez 
dune uznaꞌah nehutni, tsꞌihꞌun unꞌa khuni be ꞌutsꞌutni ꞌet hoontsꞌi.

9 Dahoontꞌoh whu la dune tꞌenehunúszun huninzun, ꞌet hoontsꞌi 
tsꞌiyanne tꞌenenínzun. Ntsꞌenꞌa la hukwꞌé daztitsah leꞌtsꞌintꞌoh ꞌet hoontsꞌi 
dáhooja la, ꞌet whulh tsꞌúkhuna. Nehutuzilhghelh hukwꞌunꞌa nehoolhtsas 
de, ꞌet hoontsꞌi whulh tsꞌúkhuna.

10 Datsꞌíntꞌoh whu la tsꞌodi tsꞌinli ꞌet hoontsꞌi nedzi be tsꞌuhóontꞌiꞌ. 
Datsꞌíntꞌoh whu la tetsꞌulꞌen ꞌet hoontsꞌi ndai la tsꞌihꞌun hiye hoonzoo 
ꞌootꞌeꞌ-i, ꞌi lhane gha tsꞌúꞌaih. Dáhoontꞌoh whe ndai la hoonli be 
tétsꞌulꞌen ꞌinkꞌez lhtsꞌítꞌiꞌ ꞌet hoontsꞌi tsꞌiyaitsuk tsꞌutꞌi. ꞌEt ndi tsꞌiyai ꞌi be 
whunóhuznilhtan Yakꞌusda ba neꞌútꞌenne ꞌutsꞌintꞌoh.

Ndai la Yakꞌusda ooba tsun unli-i, ꞌi ootꞌaóohnalh junih
11 Nohni Corinth whutꞌenne tsꞌet whucho nohuzdániꞌ. Nohni nohtsꞌun 

nedzi unzoo cho tsꞌúlhtsi.
12  ꞌAw wheni neghá iloh kꞌoh náhtꞌiꞌ. Ntsꞌenꞌa netsꞌun dahtꞌoh-un, ꞌet 

whuz unꞌa ahtꞌoh.
13  Tsꞌoodunne ahli hukwꞌunꞌa nohbulh yásduk. Ntsꞌenꞌa la nohtsꞌun 

ꞌútsꞌintꞌoh, nohni cha ꞌet whuz unꞌa netsꞌun óohtꞌeꞌ.
14 Mbene la ooba ꞌalha lheꞌhootꞌohne, ꞌenne butsꞌú nedohdilh junih. 

Ntsꞌenꞌa suba tsꞌihꞌun unꞌa neꞌutꞌen-un ꞌinkꞌez tsꞌihꞌun ꞌunꞌa nulheꞌustꞌen-
un, ꞌen ꞌaw lhulh ꞌuhootꞌen aitꞌoh. ꞌAw whuz unꞌa ꞌuhótꞌeꞌ aitꞌoh! Ntsꞌenꞌa 
hootꞌen usda-un ꞌinkꞌez tsalhgus yo usda-un bulh, lhzih hookeꞌ?

15 Ntsꞌenꞌa suba Christ, ꞌen Beliar ꞌen bulh ꞌilhoh ꞌuhootꞌeꞌ? ꞌEt ntsꞌenꞌa 
suba ooba ꞌalhaꞌ hoontꞌoh-un ꞌinkꞌez ooba ꞌalha lheꞌhóotꞌoh-un, bube 
ꞌutꞌen kꞌoh lhgha ꞌúwhutatꞌelh?

16  Ntsꞌenꞌa suba Yakꞌusda oolugliz whucho ꞌinkꞌez ꞌantsꞌi ꞌukꞌeltsi bulh 
lhghaꞌ titꞌelh? Soo cho whunulhꞌen Yakꞌusda whe khúna-un, ꞌen oolugliz 
whucho ahli. ꞌEt whuz unꞌa Yakꞌusda ndutni,

“Budzi yo ꞌustꞌoh ꞌinkꞌez butunusya.
BuYakꞌusda tisdleh ꞌinkꞌez ꞌenne sduneꞌne hutileh.”

17 Inka neMoodihti netsꞌu náhizya whe ndutni,
“Nohni ꞌenne butoh tsꞌu hanáhdilh

ꞌinkꞌez buchꞌoh ahtꞌoh.
Ndai la tsun unli-i, ꞌi ootꞌaóohnalh junih,

ꞌet de nohitáschulh.
 18 ꞌEt Si nohBá tisdleh,

ꞌet nohni syeꞌke ꞌinkꞌez stseꞌke tihleh.
NeMoodihti tsꞌiyantsuk whe ulhtus-un, ꞌen ꞌutni.”

7  1 Ookꞌesiꞌne soo zúlhtsꞌai, ndi yé netsꞌu nahizya-i, ꞌi neghun hoonli. 
ꞌEt huwa neyustꞌe ꞌinkꞌez neyughi ꞌi ndai la lubeshi be dutsun 

suliꞌ, ꞌi tsꞌiyawh bunaꞌtsꞌoolhdeh. Yakꞌusda ꞌen bé uznuljut. Ndi bé 
uznuljut-un huwa ꞌet ꞌi be ndi lubeshi ooghu hooloh-un, soo tsꞌihꞌun unꞌa 
lhatsꞌódooleh.

ꞌAw ꞌilhone hoontsꞌi dachꞌe núlheꞌtsꞌustꞌen
2  Nohni nohdzi neba oodáhaꞌ dahtih. ꞌAw ꞌilhone hoontsꞌi dachꞌe 

núlheꞌtsꞌustꞌen. ꞌAw ꞌilhone hoontsꞌi ninta lheꞌtsꞌusꞌi. ꞌAw ꞌilhoghun 
hoontsꞌi gha halheꞌtsꞌundunistꞌa.

3  ꞌAw nohkꞌehosꞌalh hukwa iloh ꞌudusnih. ꞌOh daꞌ nohdásniꞌ nedzi yo 
ahli whe nohbulh yátsꞌitadlah kꞌus nohbulh tsꞌukhutinalh.

4 Tube cho ꞌaw whelhusaz whe ꞌet huwun nohbulh yátisduk. Tube cho 
nohdústiꞌ whe nohghu yasduk. Bé kꞌenaznitꞌah-i sdzi dizbun. Hoontsiꞌ-i 
skꞌuz níntꞌi ꞌet hoontsꞌi tube cho be tsꞌúhoontꞌiꞌ-i sdzi dizbun.

5 Soo tsꞌihꞌun unꞌa whunulhꞌen, Macedonia yun kꞌut néznindil, 
tsꞌiyaitsuk be nechꞌa tuza néwhutꞌen. ꞌEt whulohne neghun lhdulhyo 
ꞌuhudutni. Tsꞌiyantsuk whe uznuljut, ꞌet huwa ꞌaw natsꞌoolyis te aitꞌoh.

6  ꞌEt hoontsꞌi Yakꞌusda budzi undudane tsꞌiyawh kꞌenaꞌbuninꞌa. ꞌEt Titus 
neghu ninya whe, ꞌet whe wheni cha kꞌenáneninꞌa.

7 ꞌAw ꞌet huwa za iloh. Nohni tsꞌiyawh skꞌénihtai ꞌet whe la skꞌelhꞌo 
neóonahꞌai, ꞌinkꞌez skꞌenaih ahli. ꞌEt whuz unꞌa tube ncha-i be si ba 
hukwꞌúneꞌ tihtꞌen hukwaꞌ nahzun. Titus tsꞌiyawh ꞌet hukwꞌun nebulh 
náhoolnuk, ꞌet whe ꞌon nus whunúsni suliꞌ.

8  Soo cho nulhꞌen, ndi ꞌudustlꞌus nohtsꞌo tlꞌasꞌai ꞌet huwun tsꞌodi ahli 
ínleꞌ. ꞌAw whutsꞌulh dusni ꞌet hoontsꞌi sdzi únduda whe ꞌukꞌúnusúsguz. 
ꞌEt hoontsꞌi ꞌaw sdzi lhúndidowh. Tꞌéoonúszun ndi ꞌudustlꞌus be nohdzi 
dúntidaꞌ, ꞌet hoontsꞌi ꞌatsulyaz huba za nohdzi unduntidaꞌ.

9 ꞌEt ꞌandit ꞌawet whunúsni. Tsꞌodi ahli ꞌaw ꞌet huwa iloh whunúsnih. 
Ndi tsꞌodi gha nohdzi kꞌoh naꞌahla ꞌet huwa whunúsnih. Yakꞌusda hukwaꞌ 
ninzun kꞌunꞌa tsꞌodi ahli inleꞌ ꞌet huwa. ꞌEt huwun tsꞌodi ahli hoonliyaz 
huwun wheni negha nitálhowháhꞌal.

10 Yakꞌusda hukwaꞌ ninzun kꞌunꞌa tsꞌodi tsꞌinli de, ꞌet lhtꞌanaznoodilh 
uzdoojih ha, whuz unꞌa ꞌaw nedzi úndoodaꞌ aitꞌoh ꞌet huwa. ꞌEt hoontsꞌi 
ndi yun kꞌut tsꞌodi, ꞌi be yatsꞌadlah.

11 Howu nuní nuhzut, Yakꞌusda hukwaꞌ ninzun kꞌunꞌa tsꞌodi ahli inleꞌ. 
ꞌEt dahooja la tsꞌiyawh ꞌa cho ndutíhnelh hukwaꞌ nahzun. Yakꞌusda ꞌen 
tsꞌukꞌeke dutihnelh hukwaꞌ nahzun. ꞌEt nohba dzoh whuzdliꞌ. ꞌEt huwun 
whenulhjut léahtꞌoh, ꞌet whe skꞌenihtai. Tube cho tsꞌihꞌun nenaóotahꞌalh 
hukwaꞌ nahzun. Nohba dzoh ꞌuhoontꞌoh-un, ꞌet cha tsꞌiyawh. ꞌEt whe 
ndúwhulcho whe lubeshi nohghu hooloh suliꞌ.

12  Ndi ꞌudustlꞌus nohtsꞌó kꞌésguz-i, mbe la nintaꞌ antꞌen-un ꞌinkꞌez mbe 
bulh nintaꞌ antꞌen-un ꞌaw ꞌenne bugha iloh nohtsꞌó kꞌeísguz. ꞌEt hoontsꞌi 
Yakꞌusda nalh tsꞌihꞌun unꞌa whunoh uznulhtun, ꞌet huwa nohtsꞌó kꞌeisguz.

Titus nedaniꞌ-un tube hoonústꞌiꞌ
13  ꞌEt whu la gha tsꞌe kꞌenánihtꞌa. ꞌEt ꞌi be za wheni cha kꞌenáznitꞌa. ꞌEt 

ꞌon ꞌun cha, Titus ooyughi nohni nohgha ꞌet whe ꞌandidi nasdliꞌ léꞌuja. ꞌEt 
huwa ꞌon nus tube cho tsꞌonílhni.

14 ꞌEt ntsꞌoh tula Titus tsꞌun nohéꞌoonustꞌeꞌ whe za nohghu yasduk-
un, ꞌaw ꞌet hukwayá lhusdloh. ꞌEt kꞌus ndi khuni be ꞌalhaꞌ ꞌuntꞌoh-i be 
yatsꞌulhduk-i, ꞌi be za nohbúlh yatsꞌulhduk. ꞌInkꞌez ꞌet whuz unꞌa za ntsꞌoh 
tula Titus tsꞌun nohéꞌoonustꞌeꞌ whe za nohghu yasduk-un, ꞌet cha ꞌalhaꞌ 
hoontꞌoh whe Titus nahoonꞌai.

15 ꞌEt whunalnih ntsꞌenꞌa la khuni kꞌuneꞌ ahtꞌen. ꞌEt whuz unꞌa nohyustꞌe 
dutlut ꞌinkꞌez nohba wheóonujut whe nꞌaz de nohtsꞌóyalh whe nulhꞌen. ꞌEt 
whe ꞌon nus nohkꞌesiꞌ suliꞌ.

16  ꞌEt tsꞌiyantsuk whe neꞌahtꞌen tsꞌihꞌun unꞌa neꞌahtꞌen, ꞌet huwa ꞌi be 
tube cho whunúsnih.

Tsꞌiyaitsuk ndai la ilhꞌen-i, ꞌi ꞌukꞌenus hoonzoo kꞌunꞌa ꞌuhóonla

8  1 ꞌEt ꞌawet sulhutsinke unline, ꞌet ꞌawet Macedonia yun kꞌut Yakꞌusda 
ba ꞌilhunaoodúlhne, ntsꞌenꞌa la Yakꞌusda ye unzoo-i ꞌet butlꞌa 

hóoltsꞌut, ꞌet huwun tsꞌiyawh ꞌet tꞌewhuntihzeh hukwaꞌ uzninzun.
2  Tube teꞌhilꞌen-un whutoh ꞌet hoontꞌi tube cho huhóontꞌiꞌ. ꞌInkꞌez 

tehelꞌen ꞌet hoontsꞌi bula hoonli whe ꞌonghohne bulaꞌ huja.
3 ꞌInkꞌez cha dahíntꞌoh whe dáwhultsuk-un bugha húwhunle, ꞌet hoontsꞌi ꞌet 

ꞌon nus ꞌuwhultsuk-un, ꞌet za bughaꞌ hutilelh, whuz unꞌa hukwaꞌ huninzun 
ꞌinkꞌez ꞌet whuz unꞌa nduhuja. ꞌEt tꞌewhuniszin ꞌet tsꞌihꞌun unꞌa ꞌuhoontꞌoh.

4 Ndi ye unzoo-i, ꞌet Macedonia whutꞌenne butlꞌa hónꞌai ꞌet whe Yakꞌusda 
oochꞌeꞌne lhulh ꞌuhintꞌoh hukwꞌunꞌa whe bula hutinelh. ꞌEt hukwa soo cho 
nehoodulhkut ꞌet tsꞌiyawh Yakꞌusda oochꞌeꞌne buba tsꞌuyílhchoot.

5 ꞌEt ndahúja, ꞌaw hukwa tse lhtsꞌuhoolih kꞌunꞌa unehínla. ꞌUdechoo 
dichꞌoh Yakꞌusda ghaꞌ hududulya. ꞌEt ꞌinkꞌez Yakꞌusda hukwaꞌ ninzun 
kꞌunꞌa neghaꞌ hududulya.

6  ꞌEt inka Titus khuni ulhtus-i be uzdániꞌ, ndi ye unzoo-i nohni ꞌudechoo 
nohbulh whe yudilhꞌen, ꞌet tsꞌiyawh lhaóodooleh hubaꞌ hoontꞌoh.

7 Tsꞌiyaitsuk ndai la ilhꞌen-i, ꞌi ꞌukꞌenus hoonzoo kꞌunꞌa ꞌuhóonla. Be ꞌalhaꞌ 
hoontꞌoh-i, ꞌi be, ꞌinkꞌez nohghuni cha. Be tꞌéoonudzun-i, ꞌi cha. ꞌA cho 
ndutihnelh-un, ꞌet cha. ꞌEt be nekꞌehtsiꞌ-i, ꞌi cha. ꞌI tsꞌiyawh ꞌukꞌenus hoonzoo 
hukwꞌunꞌa ꞌuhóonla. ꞌEt whuz unꞌa ndi ye unzoo-i, ꞌi be hoonzoo whuzúlhtsi.

Christ ꞌen kꞌunꞌa ꞌutsꞌootꞌen
8  ꞌAw ꞌet ndahneh nohdusni iloh. ꞌEt hoontsꞌi ntsꞌenꞌa la ꞌuyoonne ꞌenne 

ꞌa cho ꞌuhudutinelh-un, ꞌinkꞌez be nékꞌehtsiꞌ-i whunéuntalhtun, ꞌet whuz 
unꞌa ꞌunohdusni.

9 NeMoodihti Sizi Gri, ꞌen ye unzoo-i ooghu tꞌeoonáhzun ꞌet huwa. 
Ntsꞌenꞌa la dalcho-i be la hoonzooꞌ ꞌuntꞌoh, ꞌet hoontsꞌi nohni nohba telꞌen 
suliꞌ. ꞌEt whe ndai la ye telꞌen-i, ꞌi nohni be hoonzooꞌ ꞌoohneh.

10 Ndi daja nuszun la ꞌet tsꞌihꞌun nohdutasnelh, ꞌet ꞌukꞌenus nohba 
hootázooꞌ. Nadaꞌ nohni hukwaꞌ nahzun ꞌinkꞌez hoonáhtꞌiꞌ whe wheꞌ 
dahtꞌen, ꞌet ꞌawhuz tilah ꞌet ndahtꞌen.

11 ꞌEt ꞌandit lhaóodoohleh hubaꞌ hoontꞌoh. ꞌEt ntsꞌenꞌa la noheni 
lhadáhla, whuz unꞌa lhaóodoohleh.

12  ꞌEt soo cho whunulhꞌen, ꞌet dune dudeni lhaídinla whe sooneya 
daltsuk huwa ítaꞌalh, ꞌi ꞌaw ꞌet soo ꞌúltsuk whe ꞌuntꞌoh. Ndai la huwa 
ítaꞌalh-i ꞌon ꞌunyaz huwa ítaꞌalh hukwaꞌ ninzun hoontsꞌi, ꞌaw ꞌooneh 
aitꞌoh-un, ꞌet sooꞌ hoontꞌoh.

13  ꞌEt ꞌaw nohni nohba howa whulnaꞌ ꞌinkꞌez ꞌonghunne ꞌaw hoonliyaz 
lheꞌhustꞌen, ꞌet ꞌuwhudúsni.

14 ꞌEt kꞌus tsꞌiyanne ba lhghaꞌ hotꞌeꞌ. ꞌEt whuz unꞌa nohni lhai ahtꞌi te, 
ndunne lheꞌítꞌihne, ꞌenne whuloh bughahꞌaih. ꞌEt whuz unꞌa lhla tsꞌootꞌen 
hubaꞌ hoontꞌoh.

15 ꞌEt whuz unꞌa whutso daꞌ ꞌukꞌehóoguz whe ndutni, “ꞌEt ndun mbe la 
kꞌus lhai ílhchoot-un, ꞌen ꞌaw chꞌuditízkat-i hoontsꞌi lhitꞌi, ꞌinkꞌez ndun 
mbe la hukwꞌe-i ilhchoot-un, ꞌaw hoonliyaz ye ndunidzit-i hónloh.”

Yun kꞌut Judea tsꞌe Christ oochꞌeꞌne, ꞌenne buba sooneya lhnatsꞌootáꞌalh
16  Yakꞌusda tsꞌun musi tsꞌutni. ꞌEn ꞌuja Titus ba hoolhtus whulhtsi, ꞌet 

whe soo cho nohla titꞌelh ꞌet whuz unꞌa hukwaꞌ ninzun.
17 ꞌAw neghuni ulhtus-i ilhchoot ꞌaw ꞌet za iloh huwa, ꞌet dichꞌoh hukwaꞌ 

ninzun huwa nohtsꞌú whinya.
18  ꞌInkꞌez ꞌuyoon neulhutsin, mbe la khuni unzoo-i be yalhduk-un, ꞌet 

huwa Yakꞌusda ba ꞌilhunaoodúlhne, ꞌenne tsꞌiyawh hiba oodílhtiꞌ. ꞌEn cha 
Titus bulh whuz nohtsꞌú whe butsꞌalhꞌaꞌ.

19 ꞌAw ꞌet za iloh, ndun ꞌen Yakꞌusda ba ꞌilhunaoodúlhne neba 
ꞌutahahúyalhti nebulh tíꞌus ꞌinkꞌez nelaꞌ titꞌelh whuba. ꞌEt whuz unꞌa ndi 
ꞌutꞌen unzoo-i ꞌonghohne buba neꞌutꞌenne tsꞌinli. ꞌI be neMoodihti dichꞌoh 
ye diztiꞌ-i tꞌehinoozeh. ꞌInkꞌez ꞌi be la noheni lhadíntꞌoh tꞌetsꞌonózin.

20 Ndi huwantꞌai-i whutaztilelh-i ꞌaw ooka nekꞌéholtsꞌi junih. ꞌEt whuchꞌa 
neꞌtsꞌutꞌen.

21 ꞌEt neMoodihti nalh ꞌinkꞌez tsꞌiyanne cha nalh soo tsꞌihꞌun unꞌa ꞌutsꞌotilelh.
22  ꞌInkꞌez neulhutsin, ꞌen cha, ꞌenne bubulh whe

tsꞌalhꞌaꞌ. Ndun lhat whe tsꞌóolhdzai ꞌet whe tꞌetsꞌonínzun ꞌahoolhyiz huba 
sulhꞌi tube cho ꞌet ndutínelh huba. ꞌEn za nohbulh oodzi hoonli whe 
nohni ꞌa cho nohtsꞌutíyalh hukwaꞌ ninzun.

23  ꞌEt mbe la Titus háꞌ ꞌoodulhkutne, ꞌen tsꞌúditni-un, nohni nohba sulh 
ꞌutꞌenꞌun ꞌuntꞌoh, budóhni. ꞌEt mbene la neulhutsinke háꞌ ꞌoodulhkutne, 

ꞌenne Yakꞌusda ba ꞌilhunaoodúlhne khuni buba naꞌáne ꞌinkꞌez Christ ye 
diztiꞌne ꞌuhintꞌoh, budóhni.

24 ꞌEt inka Yakꞌusda ba ꞌilhunaoodúlhne bunalh mbene la 
nohtsꞌoozdilne, ntsꞌenꞌa la be nekꞌetsꞌintsiꞌ-i ahtꞌi, ꞌinkꞌez ntsꞌenꞌa la nohba 
tsꞌodilhtiꞌ-un, ꞌet tsꞌiyawh bunalhtsꞌet haootihlelh.

Lhadóohtꞌeꞌ ndi sooneya huwa tihꞌalh-un

9  1 ꞌEt ꞌawet Yakꞌusda oochꞌeꞌne bula tihnelh, ꞌaw ꞌuyoo khuni nohtsꞌo 
kꞌeoosges huba lheꞌhootꞌoh.

2 ꞌEt ndutíhnelh hukwaꞌ nahzun tꞌeoonuszun. ꞌEt huwa ndunne Macedonia 
whutꞌenne tsꞌun nohdústiꞌ whe nohghu yasduk. Achaia yun kꞌut nohwhenghoh 
whutꞌenne ndet la lhahódutileh-un, ꞌet nadaꞌ lhahódinla budásniꞌ ꞌet huwa. 
ꞌA cho ꞌuwhutánelh hukwaꞌ nahzun ꞌet tꞌéoonúszun. ꞌEt huwa nohni nohgha 
ndunne Macedonia whutꞌenne kꞌus lhane sooneya howa hútiꞌalh ꞌet huhóostꞌet.

3  ꞌInkꞌez ntsꞌenꞌa la be nóhdustiꞌ-i, ꞌi ꞌaw howu tꞌeduzoosnih aitꞌoh, ꞌet 
huwa neulhutsinke nohtsꞌun whebisꞌaꞌ. ꞌEt whutso daꞌ nohdúsni, inka 
nohzooneya be lhadóohtꞌeꞌ.

4 ꞌEt whulohne Macedonia whutꞌenne, khun la sulh hútooyaꞌ, ꞌet nohni 
ꞌaw lhalhduzahne de, ntsꞌenꞌa la be nóhdustiꞌ-i, ꞌi wheni ookwaya uztileh. 
ꞌInkꞌez nohni, ꞌet doꞌ, nohba dáhoontꞌoh?

5 ꞌEt ndunúszun whe neulhutsinke ꞌudaꞌ cho stso nohtsꞌó toodilh 
ubudúsni. ꞌEt hoonáhtꞌiꞌ whe howa tíhꞌalh, ꞌet de la kꞌudada huwa tihꞌalh-i 
lhahídooleh. ꞌEt whuz unꞌa ndi huwa títꞌalh-i, hoonáhtꞌiꞌ whe huwa 
tíhꞌalh, ꞌet ꞌaw soo ꞌa cho ꞌet dahneh nohtsꞌudóneꞌ aitꞌoh.

Hoonáhtꞌiꞌ whe ndi sooneya huwa óohꞌalh.  
Whuz unꞌa Yakꞌusda nohtsꞌo hukwaꞌ ninzun

6  ꞌEt diz unꞌa nja dúhoontꞌoh, mbe la ntsool-i ꞌanuleh-un, ꞌen ntsool-i 
hantilelh. ꞌInkꞌez mbe la lhai ꞌananla-un, ꞌen kꞌat le lhai hántilelh.

7 ꞌIlhone hinli whe ndai la dudzi be hukwaꞌ huninzun huwa hítaꞌalh, ꞌet 
ꞌultsuk-i huwa hóoꞌalh. ꞌAw ꞌet dantsiꞌ be iloh kꞌus whuz hinilhtꞌi huwa 
iloh. ꞌEt huwa mbe la hoontꞌiꞌ whe huwa ꞌáꞌaih-un, ꞌen Yakꞌusda yukꞌentsiꞌ.

8  Yakꞌusda soo ꞌúltus whe ndai la ye unzoo-i, ꞌi ꞌon nus ꞌultsuk-i negha 
nántikulh. ꞌEt whe ndai la be ndunahdzit-i, ꞌi ꞌon ꞌun lhai tihtꞌelh. ꞌEt 
ꞌutꞌen unzoo-i ꞌulhꞌen-i, tsꞌiyaitsuk nohanus ꞌuniltsuk-i, ꞌi nohtlꞌanátikulh.

9 ꞌEt khuni ꞌukꞌeguz-i ꞌet ndutni,
“Ndulcho whe dune la ꞌuja, telꞌenne, ꞌenne cha bula ꞌuja.

Ye tsꞌihꞌun unꞌa ꞌuntꞌoh-i, ꞌilhiz wheni ꞌuntꞌoh.”
10 ꞌEt mbe la nohgha íyunle-un, ꞌen ꞌon nus lhai úncha nohghale. ꞌEt whe 

la noheꞌutꞌen tsꞌihꞌun unꞌa ꞌuntꞌoh-i, ꞌi ꞌon nus lhai tileh.
11 ꞌEt ndúwhulcho whe soo dahꞌa ꞌet whe ndet whe la lhtsꞌu nahzoo-un, 

ꞌi be ꞌonghohne butsꞌun nohla hoonli. ꞌEt whe Yakꞌusda musi tsꞌutni.

12  ꞌEt dahoontꞌoh huwa nohsooneya gha nohꞌeꞌutꞌen be neꞌutꞌenne ahli, 
ꞌet whe Yakꞌusda oochꞌeꞌ unline huye ndunidzit-i buba sooꞌ yunoltsuk. ꞌI 
gha la lhane Yakꞌusda tsꞌun tube cho musi tsꞌutni.

13  ꞌInkꞌez ndet whe la ꞌuyoonne nohꞌeꞌutꞌen kꞌoh whe whubuntalhtun, 
ꞌi be, ꞌet ndúwhulcho whe ꞌonghohne Yakꞌusda ꞌon nus buba whudálhtiꞌ. 
Christ ooghuni unzoo-i daja dahni-un, ꞌet za hukwꞌúneꞌ ahtꞌen. ꞌEt huwa 
nohla hoonli whe Jerusalem whutꞌenne, ꞌenne bula ahtꞌen, ꞌinkꞌez nꞌun 
whutꞌenne, ꞌenne cha bula ahja.

14 Yakꞌusda ye unzoo-i, hóontꞌiꞌ whe nohyé danꞌai-i, ꞌet huwa nohkꞌe ni 
hinli ꞌinkꞌez nohba tenahududli.

15 Ndi Yakꞌusda ꞌantsꞌi negha óoninꞌai-un, unzoo kꞌet, ꞌaw uzdooniꞌ 
aitꞌoh. Inka tube cho musi tsꞌutni.

Ndai la be lhtsꞌugan-i, ꞌaw ndi yun kꞌut whutsꞌu haínzut-i, ꞌi iloh ꞌuntꞌoh

10  1 ꞌEt ꞌawet Si Paul nohghu tédusdli. Ntsꞌenꞌa la Christ ye yo 
ꞌududaldzin-i, ꞌinkꞌez yé soo neꞌustꞌen-i, ꞌi beꞌ dusni. Ntsꞌenꞌa 

la dastꞌoh whe nohtoh susdaꞌ daꞌ, ꞌaw lhoojoh-un lhúsdloh. ꞌEt hoontsꞌi 
lheꞌhutni, nohchꞌoh ꞌustꞌoh te, ꞌet nohélhoosjoh.

2  ꞌEt ntsꞌenꞌa la neyustꞌe whutsꞌu níntꞌi hukwꞌunꞌa, ꞌet whuz unꞌa za 
ꞌutsꞌutꞌen huninzun. ꞌEt nohtoh nduntꞌohne, wheóonujut whe bubut 
nenátisdalh. ꞌEt huwa nohtsꞌu teꞌdusdli ndet nohbulh ꞌustꞌoh de, ꞌaw 
nohtsꞌun lhootásjoh hukwa lheꞌnúszun whulohne za butsꞌun lhootásjoh.

3  ꞌEt ndi yun kꞌut uzdilhtsꞌi-un, neyustꞌe whutsꞌu nintꞌi whuz unꞌa iloh 
nutsꞌíya.

4 Nulhꞌen ndai la be lhtsꞌugan-i, ꞌaw ndi yun kꞌut whutsꞌu haínzut-i, ꞌi 
iloh ꞌuntꞌoh. ꞌEt Yakꞌusda be tsꞌílhtus-i, ꞌi be lhtsꞌugan-i ꞌuntꞌoh. ꞌEt whe 
ndai la be néchꞌaz whuditni-i, ꞌi tsꞌiyawh náninizyuz.

5 Ndet la lhtoh ꞌalhgoh howa yahalhduk-un, ꞌi cha tsꞌiyawh hooloh 
whé nilhtsi. Ndai la Yakꞌusda ye whunih-i, ꞌi cha huyando ꞌootꞌeꞌ hukwaꞌ 
hutꞌen, ꞌi cha tsꞌiyawh hooloh yutilhtselh. ꞌInkꞌez daja huninzun-un, ꞌet 
cha nahuhootálhchulh, ꞌet whe Christ hikꞌoh tsꞌe nuni hunoozut.

6 ꞌEt ꞌawet ndai la tsꞌiyantsuk hukwꞌu neꞌzahtꞌen de, ꞌet de mbene la hukwꞌú 
nulheꞌitꞌelne, wheni ꞌenne tsꞌiyantsuk whe dzoh notideh-un bugha tsꞌótaꞌalh.

Wheni cha Christ oochꞌeꞌne ꞌutsꞌintꞌoh
7 Hadiꞌ njan ꞌet nohba dáhoontꞌoh? Ndet hoohꞌen, ꞌet za eh whunulhꞌen? 

Mbene la Christ oochꞌeꞌne naꞌdunúdzunne, dáhoontꞌoh whe Christ 
oochꞌeꞌne ꞌuhintꞌoh, ꞌet whuz unꞌa za, wheni cha Christ oochꞌeꞌne 
ꞌutsꞌintꞌoh. ꞌEt cha soo cho howu nuní hunoozut!

8  ꞌEt neMoodihti dune an ndo ꞌutsꞌintꞌoh-un negha óoninꞌai, ꞌi be ulhtus 
nohuztilhtselh, ꞌaw musai tihleh kꞌunꞌa iloh unohtsꞌuleh. Ndet la negha 
óoninꞌai-un, óontꞌeꞌ be howu yasduk, ꞌet ꞌaw hukwa yálhusdloh.

9 Njan ndunóh dusni-un, ꞌaw ꞌet whe nohwheꞌoonusjoot iloh wheꞌ dusni.
10 Njan ꞌet huwa ndiz unꞌa nja dudúsni, whulohne hutni, “Ndi Paul 

ꞌudustlꞌus ꞌukꞌuneyuzguz-i tube be óonujut ꞌinkꞌez ulhtus. ꞌEt hoontsꞌi netoh 
usda te, ooyustꞌe tetsun ꞌinkꞌez ndai la ye yalhduk-i ꞌantsꞌi ꞌuntꞌoh,” hutni.

11 ꞌEt hoontsꞌi mbe la ꞌet ndiz unꞌa howu yalhdukne, soo cho howu 
nihotan, ndi ne-eꞌdustlꞌus, ꞌi be ntsꞌenꞌa la neghuni daja ni, ꞌet nkede la 
wheni nohtoh ꞌutsꞌintꞌoh de, whuz unꞌa uztitꞌelh.

Ndai ꞌutꞌen negha íninꞌai, ꞌi za ꞌutsꞌoolhꞌen hubaꞌ hoontꞌoh
12  ꞌEt whulohne didutchꞌoh tsꞌihꞌun dune naꞌhududútni. ꞌEt huwa 

ꞌaw wheni ndúlhtsꞌudoosih. Didutchꞌoh dutoh dahíntꞌoh la ꞌet ꞌenne 
bukꞌunꞌa nulhéꞌtsꞌoostꞌen. ꞌEt hoontsꞌi mbene la didutchꞌoh dutoh duba 
naꞌudzooꞌne, ꞌet nduntꞌohne ꞌaw huwhunih iloh wheꞌ hintꞌoh.

13  ꞌEt wheni ndai la ꞌutꞌen Yakꞌusda neba yoozi-i, ꞌi tsꞌuhóontꞌiꞌ whe 
howu yatsꞌulhduk. ꞌEt ndi ꞌutꞌen neba yoozi-i, nohni soo nohbulh ꞌutni. ꞌEt 
ꞌuyoo ꞌutꞌen ooghu yatsꞌoolhduk huba lheꞌhóotꞌoh.

14 ꞌEt ndet whutsꞌun neba hoozi-un, ꞌet whan ꞌun haꞌ tsꞌootꞌen aitꞌoh. ꞌEt 
huwa nohni cha Christ ooghuni unzoo-i, ꞌi bulh nohghuznindil.

15 ꞌInkꞌez ꞌuyoonne dune Yakꞌusda ꞌutꞌen buba yoozi-i ꞌaw ꞌutsꞌóontꞌeꞌ 
whe ooghu yatsꞌoolhduk aitꞌoh. ꞌEt nkede ꞌuwhutánelh whe nohba ꞌalhaꞌ 
ꞌuntꞌoh-i, ꞌon nus ꞌulcho nohba tileh, ꞌet de wheni cha nohtoh ꞌon nus 
nohba tsꞌincha tileh. Ndai la ꞌutꞌen neba yoozi-i ꞌet whe nohni nohba 
tsꞌincha tileh.

16  ꞌEt whe la nohan ꞌawh ho khuni unzoo-i be yatsꞌoolhduk. ꞌInkꞌez 
ꞌuyoonne ꞌutꞌen buba yoozi-i ꞌet cha ꞌaw ꞌutsꞌóontꞌeꞌ be ꞌoh ho 
yatsꞌoolhduk aitꞌoh.

17 ꞌEt hoontsꞌi mbene la ꞌududáltiꞌne, ꞌenne neMoodihti, ꞌen be ꞌududóltiꞌ 
hubaꞌ hoontꞌoh.

18  ꞌEt mbe la dichꞌoh duba naꞌhoodudzi, ꞌet nduntꞌohne, ꞌenne ꞌaw soo 
huyulh nelhuhooꞌal inleꞌne. Mbe la neMoodihti yoozi-un, ꞌen za ꞌódzilh 
hubaꞌ hoontꞌoh.

Paul bughu ni unli

11  1 Ndi khuni ꞌantsꞌi ꞌoh be neyasduk nuhzun la, ꞌet huwa ꞌatsulyaz 
nducha ꞌon ꞌunle sgha óonahꞌaih. ꞌInkꞌez ꞌalha ꞌi be whuz unꞌa soo 

zúlhtsꞌai.
2  ꞌEt Yakꞌusda be ꞌoonih, ꞌi be si cha nohba ꞌooznih. Nohba nahizúsya 

ꞌilhoghun dune ooghu tihdalh, Christ ꞌen ꞌuntꞌoh. Nohni sakꞌusda nohtsun 
hoolohne leꞌahtꞌoh whe Christ gha nóhnusdla.

3  ꞌEt hoontsꞌi ꞌoh daꞌ nyoo tlꞌughus ye ꞌutsꞌun uninzun-i, ꞌi be ntsꞌenꞌa 
la Eve yunanꞌa, ꞌet whenuzjut nohni cha ꞌet whuz unꞌa noheni nintaꞌ 
itálhꞌelh. ꞌEt ndúhooja de, ꞌet de noheni Christ tsꞌun ꞌaw ꞌilho ooleꞌ aitꞌoh.

4 ꞌInkꞌez lheꞌahja nulhꞌen, ꞌilhoghun dune nohghu ninya whe ꞌuyoon Sizi 
ghun nohbulh yalhduk, ꞌaw ꞌen whuz unꞌa Sizi nohyulh yalhtsꞌilhdih. Kꞌus 
ꞌuyoo ꞌuyughi úlhchoot de, ꞌaw wheni neghá iloh úlhchoot. Kꞌus ꞌuyoo 
khuni unzoo-i úlhchoot de, ꞌaw wheni neghá iloh úlhchoot. ꞌEt ꞌalhaꞌ 
hoontꞌoh nahzún eh?

Whelꞌaꞌ naꞌdudilꞌine
5 ꞌInkꞌez ndunne whelꞌaꞌ nchane, ꞌaw buba nyo lheꞌustꞌoh naꞌdunusdzun.
6  ꞌEt yasduk-un tꞌeoonuzúszun ꞌet hoontsꞌi lhat-un tꞌéoonuszun whe 

ꞌustꞌoh. ꞌInkꞌez tsꞌiyantsuk tꞌéoonóhzun nohzúsi.
7 Yakꞌusda ooghuni unzoo-i ꞌaw ꞌukꞌelha iloh bé nohbulh yasduk. 

Teꞌduduzꞌen ꞌet whe ꞌi be nchane tihle. ꞌI be lubeshi úschoot nahzun eh?
8  ꞌUyoonne Yakꞌusda ba ꞌilhozdilne ꞌenne buzooneya sba ꞌukꞌelha 

hohoolhꞌi. ꞌEt hoontsꞌi bughi ndunustꞌih leꞌustꞌen, ꞌet nohni nohba 
neꞌústꞌen whutoh.

9 ꞌOh daꞌ nohtoh susda whe hoonliyaz be tsꞌuwhuzdoh-i, ꞌet hoontsꞌi 
ꞌaw nohtsꞌu deꞌ lhuzusnih. ꞌEt sulhutsinke Macedonia tsꞌe hahándil 
whe tsꞌiyaitsuk be slaꞌ hitꞌen. ꞌEt huwa nohtsꞌu deꞌ dusni-un whuchꞌaꞌ 
duduzdzun. ꞌEt whuz unꞌa za ndutistꞌelh nduwhulyiz whe.

10 Christ khuni yé ꞌalhaꞌ ꞌuntꞌoh-i, ꞌi be dúsbun. ꞌEt huwa njan Achaia 
yun kꞌut ndulcho whe ndai la bé oonustꞌeꞌ-i, ꞌaw ꞌetsul ꞌudósnih aitꞌoh.

11 Di ha nja dudúsni? ꞌAw nohkꞌelhúsiꞌ nahzún tilah? ꞌEt hoontsꞌi 
Yakꞌusda tꞌéoonínzun.

12  Ndai la ꞌutꞌen ꞌusꞌen-i, ꞌi kꞌelha nohtsꞌu déꞌ doosniꞌ aitꞌoh, whuz 
unꞌa za ꞌet ndutístꞌelh. ꞌEt whe la nyoonne wheni nekꞌunꞌa huhóolhdzih 
hukwaꞌ hutꞌenne ꞌinkꞌez ꞌóontꞌeꞌ be howu yahulhduk de, ꞌet soo ꞌetsul 
ꞌahudutánelh ubutiselh.

13  ꞌEt nduntꞌohne ꞌaw tsꞌihꞌun whelꞌaꞌne iloh ꞌuhintꞌoh. Dichꞌoh dude 
ꞌutꞌen kꞌoh hukwꞌunꞌa ꞌuyoonne nahunaꞌah. Christ whelꞌaꞌne bukꞌunꞌa 
naꞌhududilꞌi.

14 Khun te nohba hooncha ooleꞌ junih! Satan ꞌen lizas be hootꞌen-un 
naꞌdudilꞌi ꞌet huwa.

15 ꞌEt huwa mbene la yula ꞌutꞌenne, ꞌenne dichꞌoh mbene la tsꞌihꞌun unꞌa 
neꞌútꞌenne naꞌhududilꞌi. ꞌEt hoontsꞌi ꞌaw lhuhóocha-un ꞌuhoontꞌoh. ꞌEt 
ndutꞌenne dichꞌoh bube ꞌutꞌen kꞌoh hukwꞌunꞌa buba kꞌelha whatáleh!

Si whusni-un usdli noohzin junih
16  ꞌEt doo cha za nohdusni, ꞌaw dune whusni-un ꞌuntꞌoh sonózin junih. 

ꞌEt hoontsꞌi whuz unꞌa za ꞌunahzun de, whute, whusni kꞌunꞌa nesúnulhti 
ꞌet whe hoontꞌum-unyaz ꞌóontꞌeꞌ be yatisduk.

17 Daja nohdusni-un, ꞌaw neMoodihti yalhduk hukwꞌunꞌa iloh si yasduk. 
ꞌAntsꞌi whusnine kꞌunꞌa ꞌunohdusni. Sdzi hoonli whe óontꞌeꞌ sghu dizꞌai.

18  Lhane ooyustꞌe tsꞌu níntꞌine hukwꞌunꞌa ꞌóontꞌeꞌ be yahalhduk. ꞌEt si 
cha whuz unꞌa óontꞌeꞌ be ꞌet yatisduk.

19 Noheni hoonli ꞌet hoontsꞌi ndunne dune ꞌaw lheꞌhootꞌoh kꞌunꞌa dune 
unline nohtoh hudilhtsꞌi, ꞌet hoontsꞌi ꞌaw nohba dalhúhootꞌoh.

20 Lheꞌahtꞌen, ꞌilhoghun nohtoh usda whe de ꞌustlꞌenne nohulhtsi, kꞌus 
ꞌilhoghun nohúlhgooh, kꞌus ꞌilhoghun ndai la ahtꞌi-i nohghu yílhchoot, 
kꞌus ꞌilhoghun nohtoh ncha naꞌdudulhtsi, kꞌus ꞌilhoghun nohóonúkat, ꞌet 
ndúwhulcho nohba dalhúhootꞌoh.

21 Hukwaya usdli whe nohbulh yatisduk. ꞌOh daꞌ nohtoh úzdilhtsꞌi daꞌ 
ꞌantsꞌi tetsꞌutsun léꞌtsꞌintꞌoh. ꞌEt hoontsꞌi mbe la njan huwun lhoojoh-un, 
ꞌen ookꞌunꞌa, whuz unꞌa si cha lhóosjoh whe yatisduk.

Christ ꞌen ba dzoh nususzut-un
22  Ndunne Hebrew bughuni yalhdukne naꞌhududútni, ꞌet si cha ꞌilhoghun 

ꞌustꞌoh. Israel whuduneꞌne naꞌhududutni, ꞌet si cha ꞌilhoghun ꞌustꞌoh. 
Abraham ootsꞌu haíndene naꞌhududútni, ꞌet si cha ꞌilhoghun ꞌustꞌoh.

23  Ndunne Christ ba neꞌutꞌenne eh ꞌuhintꞌoh? ꞌAntsꞌi seni hooloh 
hukwꞌunꞌa yasduk, ꞌet hoontsꞌi si ꞌon nus ꞌustꞌoh. Si ꞌon nus ꞌutꞌen buba 
nus ꞌultus ꞌi be ꞌustꞌen. ꞌOn nus lhat suhólhtsus kꞌet ꞌaw uzdooniꞌ aitꞌoh. 
ꞌOn nus lhat schꞌaz dáꞌdanꞌaꞌ, ꞌinkꞌez kꞌus lhat-un whe ꞌankwꞌus dasúsai.

24 Nyoonne Lizwifne ꞌalhgoh kwulat stsꞌo holhtsus. ꞌIlhoh suhoolhtsas 
totsuk, tat whunizyat ꞌon ꞌat ꞌilho hooloh stséꞌhulhtsus.

25 Tat tutꞌoh be suholhtꞌo. ꞌIlhoh tse be sozoolhghelh hukwaꞌ sahalhꞌen. 
Tat tsꞌi sulh nádizghuz. ꞌIlhoh ya tooꞌ kꞌut lhulcho nusúsdlat, ꞌilhe ꞌúlhdzis 
ꞌinkꞌez ꞌilhudzin.

26  ꞌAhoolhyiz lhen tsꞌu kédiszulh. ꞌEt ꞌukoh cha tube sba whe whunujut. 
ꞌUndunutꞌíne ꞌenne butsꞌun sba howa óodli-un. Sulh didohne, ꞌenne 
hoontsꞌi, butsꞌu tse hoosli. ꞌUdun yun kꞌut whutꞌenne, ꞌenne cha butsꞌu tse 
hoosdli. Keyoh susda-un, ꞌet hoontsꞌi sba howa ꞌóodli. Dune hooloh-un 
susda de, ꞌet hoontsꞌi sba howa ꞌóodli. Ya too kꞌut ꞌet cha sba howa óodli. 
ꞌInkꞌez mbene la sulh didowh naꞌdudilꞌíne, ꞌenne butoh cha sba howa 
ꞌóodli.

27 ꞌUtꞌen ulhtus-i be ꞌustꞌen. ꞌEt huwa whuloh te tube nenúsi. Lhat ꞌaw 
lhústoh. Lhat syeꞌúltsꞌilh ꞌinkꞌez taꞌóosda. Lhat-un whe sóo hoosnih, kꞌus 
lhat hukwꞌuz yo nusúsya dzoh ꞌet dune usdli whe.

28  ꞌAw ꞌet za iloh, ntsꞌenꞌa la Yakꞌusda ba ꞌilhunaoodúlhne bughusdli, ꞌet 
whe ꞌantsꞌi dutuszas leꞌustꞌoh.

29 ꞌAw tꞌeoonuzáhzun eh ꞌilhoghun oodzi tetsun suliꞌ de, si cha sdzi 
tetsun lhih. ꞌInkꞌez mbe la nebulh dune ꞌonghohne lubeshi be naltsꞌuk 
leꞌutꞌihne ꞌet huwun huzúske ꞌinkꞌez ꞌantsꞌi duskꞌun leꞌustꞌoh.

30 Hoonli huwun ootástꞌeꞌ de, ꞌet ndet la dastꞌoh whe tesun, ꞌet la whé 
ꞌostꞌeꞌ.

31 Yakꞌusda, Sizi Gri ꞌen neMoodihti ooBá, ꞌen za ꞌilhiz wheni uzdílhtiꞌ, 
ꞌen tꞌeoonínzun ꞌaw lhozustsꞌit.

32  ꞌEt lerwe Aretas huyulhni-un, ꞌen ookeyoh Damascus huwhútni, ꞌet 
humoodih-un dune, ꞌen setálhchulh hukwaꞌ ninzun.

33  ꞌEt hoontsꞌi sih ghun dadintꞌaz kꞌet, ꞌet chalhyal cho be súhalhti. 
ꞌInkꞌez nanásahalhlukw. ꞌEt whe oola kꞌéhanasja.

Yakꞌusda dune yunalhtsꞌet hahónꞌai-un

12  1 ꞌAlha ndi ꞌududítiꞌ khuni be yasduk-un, ꞌaw sba lheꞌhóozooꞌ wheꞌ 
dusnih. Ndet la neMoodihti benghun newhúkat-un ꞌinkꞌez ba be 

hóodiltsꞌih-i, ꞌi ghun nohbulh yátisduk hukwaꞌ nuszun.
2  ꞌIlhoghun Christ uniyalh-un, ꞌen tꞌenuszun. ꞌEt ndun ꞌoh daꞌ whunizyat 

ꞌon ꞌat dit yus kꞌut inleꞌ whe ꞌen whulh tat-un yakꞌuz ꞌet ꞌantsꞌi khun beꞌ 
dúzgooh leꞌuja. Ooyustꞌe bulh kꞌus ooyit, ꞌaw si tꞌéoonuzúszun, Yakꞌusda 
ꞌen tꞌéoonínzun.

3  ꞌEt ndun ꞌen tꞌenuszun. Ooyustꞌe bulh kꞌus ooyit, ꞌaw si tꞌéoonuzúszun, 
Yakꞌusda ꞌen tꞌéoonínzun.

Yakꞌusda ꞌuntꞌoh whe wheni tsꞌiyai-i be kꞌenáneniꞌoh
4 Kꞌus hoonzoo-un neltí léꞌuja, ꞌet ꞌantsꞌi khun beꞌ dúzgooh hukwꞌunꞌa 

ꞌuntꞌoh. ꞌEt whutsꞌun ndai la khuni ꞌaw ye yátoolhdih aitꞌoh, ꞌet 
whudántsꞌo. ꞌAw ye yátilhduk-un yutlꞌalhúwhusꞌai ꞌet huwa.

5 ꞌEt nduntꞌoh-un dune, ꞌen béꞌ ꞌoonustꞌeꞌ whe ooghu yatisduk. ꞌEt 
hoontsꞌi ꞌaw seꞌ ꞌutꞌen kꞌoh huwa wheꞌ ꞌoonustꞌeꞌ kꞌunꞌa howu yaoosduk 
aitꞌoh. Ndet la dastꞌoh whe tesun, ꞌet za whe ꞌóonustꞌeꞌ whe howu yasduk.

6  ꞌEt beꞌ ꞌoonústꞌeꞌ-un kꞌunꞌa yatisduk hukwaꞌ nuszun de, ꞌet hoontsꞌi 
ꞌaw whuzusni tisdleh hukwa lheꞌnúszun. ꞌEt huwa ndai la khuni ꞌalha 
ꞌuntꞌoh-i, ꞌi gha za yatisduk. Ndi beꞌ ꞌóotastꞌeꞌ whuchꞌa whuz unꞌa 
ꞌutistꞌelh. Doo ka la nꞌawh dunene sonilhꞌen ꞌinkꞌez sulhóditsꞌo de, ꞌet 
whuz unꞌa za dune unli sontázin.

Satan ntsiꞌ-un nududeh-un, ꞌen gha ꞌustꞌen dzoh nuszut
7 ꞌEt njan ndet la senghun newhúkat-un, ꞌet whu la ndi ꞌududutáztiꞌ 

whuchꞌa ꞌinkꞌez ncha-un naꞌdudutizselh ꞌet whuchꞌa, ꞌet whu la gha tsꞌe 
whus cho soo dulhkaih leꞌustꞌen. Satan ntsiꞌ-un nududeh-un, ꞌen gha 
ꞌustꞌen dzoh nuszut. ꞌEt whuz unꞌa ꞌaw ꞌududóztiꞌ aitꞌoh.

8  Tat neMoodihti ootsꞌu tédisdli, khun la whus cho suhanaóokat.
9 ꞌInkꞌez ꞌusúlhni, “Be úszoo-i ꞌawet ꞌi mba soo ꞌúntꞌoh. Be ústus-i, ꞌi be 

teinsun-i, ꞌi tsꞌiyawh lhaóoduja ꞌet huwa.” ꞌEt huwa hoonústꞌiꞌ whe ndi be 
tesun-i, ꞌi gha ꞌet whe oonustꞌeꞌ. ꞌEt whe la Christ ye ulhtus-i sulh ꞌóotꞌeꞌ.

10 Inka ndet suba teoosun, ꞌinkꞌez sghu hudloh, ꞌinkꞌez hoonli sba 
howa whúlnaꞌ, ꞌinkꞌez ndet la dzoh nusahalhdzut, ꞌinkꞌez hoontsiꞌ-un 

sghá honinla, ꞌi ndi tsꞌiyawh ꞌalhgoh Christ ꞌen gha sba ꞌuhóoja de, 
ꞌet de ꞌoonústꞌeꞌ. ꞌEt whuz unꞌa be tesun-i, ꞌi be ústus nadleh, ꞌet huwa 
hoonústꞌiꞌ.

Whelꞌaꞌne bube ꞌutꞌen kꞌoh-un
11 Nja whe ꞌoonustꞌeꞌ-un, ꞌet ꞌi be whuzusni leꞌustꞌoh. Nohni whuz 

sunulhtꞌi ꞌet dósni ha. ꞌEt nohni nohgha buba naꞌóodudosdziꞌ hubaꞌ 
hoontꞌoh. Nyoonne whélꞌaꞌ nchane, ꞌaw hoonliyaz whe bukꞌelhꞌih 
lheꞌústꞌoh, ꞌantsꞌi ꞌustꞌoh ꞌet hoontsꞌi.

12  ꞌEt ꞌalha ndai la whélꞌaꞌ-un be whe hóodalꞌen-i, ꞌi tsꞌiyawh si sgha 
lhawhúdintꞌoh nohba whuzúsi. Dzoh nusuzut-un whulh súsyin, ꞌinkꞌez 
huwa ítꞌen-un cha, ꞌinkꞌez hooncha túneꞌ zustꞌen cha, hoolhtus-un cha 
túneꞌ ꞌustꞌen, ꞌet tsꞌiyawh nohtoh huwhúsdla.

13  ꞌOnghohne Yakꞌusda ba ꞌilhunaoosdilne, nohnih ntsꞌenꞌa hukwꞌeꞌih 
utihtꞌelh? ꞌEt ꞌaw hoonli nohtsꞌe ꞌúkalheꞌduzusnih. ꞌEt huwa eh nintaꞌ 
ustꞌih nahzún eh? Ndi dai la ꞌutsꞌun unꞌa be neꞌzustꞌen-i, ꞌet tsꞌiyawh sba 
whunawhudoolhnoh!

Dahoontꞌoh huwa bukꞌentsiꞌ
14 ꞌEt ꞌawet lházduja whe whulh tat nohtsꞌu nátisdalh. ꞌAw ndai la ahtꞌi 

ookwaꞌ lheꞌnúszun, nohni za nohkaꞌ nuszun. ꞌEt huwa nohtsꞌu dátiso ha 
íloh. ꞌEt tsꞌoodunne ꞌaw dudusneke ubonoolhyeh huba lheꞌhóotꞌoh. Kꞌus 
budusneke duzkeh ꞌenne ubonoolhyeh hubaꞌ hoontꞌoh.

15 ꞌInkꞌez ꞌukꞌenus be nohkꞌesiꞌ, nohni hukwꞌeꞌih skꞌehtsiꞌ ꞌet hoontsꞌi sba 
ꞌutsꞌun unꞌa lheꞌhóotꞌoh. Nohzul ꞌi ba hoonústꞌiꞌ whe ookwꞌelha whutiselh. 
Be khusna-i, ꞌi hóontsꞌi kwꞌelhá yutiselh.

16  Ntsꞌoh dája nahzun ꞌet hoontsꞌi hoonliyaz whe nohchꞌa nulhéꞌzustꞌen, 
nohnichꞌoh tꞌéoonúhzun. ꞌEt hoontsꞌi lheꞌusja, nunúzꞌiꞌ-un hukwꞌunꞌa 
whutsꞌit bulh nohúschoot léꞌusja.

17 Mbe la nohtsꞌú whesꞌaihne, ꞌenne bugha ꞌet whe nohgha háꞌ dunustꞌah 
nahzun tílah?

18  ꞌEt Titus khuni ulhtus-i be dásniꞌ whe ndun neulhutsin ꞌen bulh 
nohtsꞌó whebisꞌaꞌ. ꞌEn cha eh nohgha háꞌ dunitꞌah? ꞌAwundooh! 
Tsꞌuhóoontꞌiꞌ whe lhgha za whe nohtoh ꞌutsꞌutꞌen? Lhkꞌunꞌa za eh 
uzditꞌus? A!

19 ꞌEt doo cha za nohoodutaskut, wheni nohtsꞌu kꞌúzdutitnelh nahzun 
eh? ꞌAwundooh! Yakꞌusda nalh Christ ꞌen gha nja dutsꞌútni, ookꞌentsiꞌne 
ndai la hoonliyaz nohtoh ꞌutsꞌalhꞌen-i, ꞌet ndúwhulcho whe nohni za 
nohbaꞌ tsꞌitꞌen. ꞌEt whe la nus za lhéꞌtilhtus whe nohba tsꞌutꞌen.

20 ꞌEt tube whesaz whe doo cha za nohtsꞌu nátisdalh. ꞌEt khun ꞌet dusja 
de, ꞌet si ndiz unꞌa tilah nahósꞌalh. ꞌEt ndet la nohtsꞌo húkwaꞌ nuszun, 
ꞌet ꞌaw whuz unꞌa tilah lheꞌzoohne. ꞌInkꞌez ꞌet whuz unꞌa nohni cha 

stsꞌo hukwaꞌ nahzun-un, ꞌaw whuz unꞌa lheꞌustꞌoh-un tilah nahóhꞌalh. 
Nohghu nusya de, ꞌet ndiz unꞌa tilah ꞌoohtꞌeꞌ, tsꞌiyawh lhedáhdulh ꞌinkꞌez 
lhgheꞌ ꞌoolhnih. ꞌEt khun lhulh húnulhchꞌoh ꞌinkꞌez lhchꞌaz nedahdulh. 
Lahootꞌoh whe lhchꞌá nedahniꞌ. Tsꞌiyawh lhghuneꞌ dahniꞌ. Nchane 
naꞌdudulhꞌi ꞌinkꞌez tsꞌiyantsuk hoontsiꞌ-un nohba lhtꞌaꞌwhúntꞌen.

21 Inka whesaz whe doo cha za nohtsꞌu natisdalh. Kꞌus lhane nohtoh 
lubeshi ꞌuhínla tilah. Lheꞌhóozooꞌ tuneꞌ hutꞌen. Dune tsꞌeke bulh nintaꞌ 
huntꞌen ꞌet whe lubeshi ꞌuhinla. ꞌInkꞌez lubeshi dutsun-i ꞌuhulhꞌen. ꞌEt 
ꞌawhuz tilah budzi kꞌoh nalheꞌhuyilel. ꞌEt whuz unꞌa ꞌet ndúhoontꞌoh de, 
ꞌet howa sdzi yo útinelh ꞌinkꞌez howu ni tisdleh. ꞌEnne bugha Yakꞌusda ꞌet 
whe yo úsutilelh.

Paul buba ndo ꞌuntꞌoh-un, Yakꞌusda yutlꞌahónꞌai

13  1 ꞌEt njan ꞌawet whulh tat nohtsꞌu nátisdalh. Nane kꞌus tane 
ꞌenne bunalh neꞌwhutꞌen, tsꞌiyaitsuk nohni nohtoh, ndai la be 

ꞌukꞌehootꞌaih-i, ꞌenne bughuni gha tsꞌiyantsuk lhaóodutanelh.
2  Whutso daꞌ njan nohdasniꞌ-un whusdloh ꞌet hoontsꞌi nohzih susda 

hukwꞌunꞌa whulh nat nohtsꞌo kꞌeꞌusges ꞌinkꞌez nanohdúsni, mbene la 
lubeshi ꞌalhꞌen ꞌinkꞌez ꞌonghohne tubulh nanohdúsni whe dzoh notizut-un, 
ꞌaw hukwꞌut dodóyaꞌ aitꞌoh wheꞌ hoontꞌoh.

3  Si sgha Christ yalhduk tꞌewhuntáhzin, ꞌet huwa nohni si soo zúlhtsꞌai. 
Inka whuz unꞌa nohdásniꞌ. ꞌInkꞌez ꞌalha ꞌen ꞌuntꞌoh nohtsꞌu telhítsun, 
ꞌinkꞌez nohtoh ꞌukꞌenus úlhtus-un ꞌuntꞌoh.

4 ꞌEt Christ ꞌen ye tésutsit-i whe tulalhgus kꞌehúyilhti, ꞌet hoontsꞌi Yakꞌusda 
yé ulhtus-i, ꞌi gha khuna. ꞌInkꞌez wheni cha, ꞌet whuz unꞌa za ooyuzdúltsꞌiꞌ 
hoontsꞌi tetsꞌutsun. ꞌEt hoontsꞌi ndi Yakꞌusda yé ulhtus nohbulh ꞌuhoontꞌoh-
un, ꞌet whe tsꞌukhuna. ꞌEt whe Christ ꞌen bulh tsꞌótinalh.

5 Naꞌooduzúlhdzih! Ndi bé ꞌalhaꞌ hoontꞌoh-i, ꞌi bulh áhtꞌoh kꞌus ooyit 
áhtꞌoh, ꞌet ꞌi be nohnichꞌoh whunáꞌdunulhtun. Sizi Gri nohyó ꞌuntꞌoh, ꞌaw 
tꞌéoonuzáhzun eh? ꞌAw soo cho tꞌéoonuzáhzun de, ꞌet de ꞌet tilah nꞌún 
tizkatne ahli.

6  ꞌEt hoontsꞌi ꞌaw nꞌún tizkatne ꞌaw ꞌenne iloh ꞌutsꞌintꞌoh. Soo cho 
nducha tꞌéoonáhzun.

Nohni soo tsꞌihꞌun unꞌa lhadíntꞌohne tihle, ꞌet whuz unꞌa nohba tenazdudli
7 ꞌEt hoontsiꞌ hoontsiꞌ-un ꞌutihtꞌelh, ꞌet whuchꞌa, Yakꞌusda tsꞌun nohba 

tenadusdli. ꞌAw nohba natsꞌoodududzi hukwꞌunꞌa iloh tenadusdli. ꞌEt 
hoontsꞌi nohni hoonzoo kꞌoh tsꞌe ꞌutihtꞌelh, ꞌet whuz unꞌa nohba tenadusdli, 
ꞌet hoontsꞌi ꞌantsꞌi ꞌún tizkatne hukwꞌunꞌa nohba ꞌutsꞌintꞌoh tilah.

8  ꞌEt ndi khuni ꞌalhaꞌ ꞌuntꞌoh-i, ꞌaw be tsꞌílhtus-i lhtsꞌítꞌih whe oodulhyoh 
uzdooniꞌ aitꞌoh. Be tsꞌílhtus-i tsꞌutꞌi be tsꞌihꞌun uzdutinelh huba zaꞌ 
hoontꞌoh.

9 ꞌEt wheni tetsꞌutsun ꞌinkꞌez nohni ulhtusne ahli de, wheni ꞌon nus 
tsꞌuhóontꞌiꞌ. ꞌInkꞌez soo tsꞌihꞌun unꞌa lhadíntꞌohne tihle, ꞌet whuz unꞌa 
nohba tenazdudli.

10 ꞌEt huwa nohchꞌoh ꞌústꞌoh whe whuz unꞌa nohtsꞌó kꞌeꞌisguz. ꞌEt whuz 
unꞌa nohbulh ꞌústꞌoh de, ndet whe la dune an ndo ꞌustꞌoh ꞌet neMoodihti 
sgha óoninꞌai, ꞌi be ꞌaw nohdáchꞌe neꞌdoosniꞌ aitꞌoh. Ndi be ꞌudedo ꞌustꞌoh, 
ꞌi be ꞌon nus Yakꞌusda ba ulhtus tihle. ꞌI ꞌaw be nóhundosdaꞌ aitꞌoh.

Nohbulh ꞌúhotꞌeꞌ-un
11 Sulhutsinke soo ꞌudekꞌez nohdusni. Whunólhni! Soo tsꞌihꞌun unꞌa 

lhadulyane tihleh. Yakꞌusda kꞌenaíninꞌane tihleh. ꞌIlho za noheni tileh. 
Whudizghel-i, ꞌi be ndi yun kꞌut dúlhtsꞌi. ꞌInkꞌez Yakꞌusda, mbe la 
nekꞌentsiꞌ-un ꞌinkꞌez nedzi bé dizghel-i negha íninꞌai-un, ꞌen nohbulh 
ꞌóotꞌeꞌ.

12  ꞌEt lubeshi ooghu hooloh-i be nalhudahtsꞌoos.
13  Yakꞌusda oochꞌeꞌne nezih dilhtsꞌine, ꞌenne cha tsꞌiyawh hadih 

nohuhútni.
Sizi Gri neMoodihti ye unzoo-i, ꞌinkꞌez Yakꞌusda ye nekꞌentsiꞌ-i cha, 

ꞌinkꞌez Ndoni bulh ꞌilhoh tsꞌindli-un, ꞌet ꞌi tsꞌiyawh nohbulh ꞌúhotꞌeꞌ. ꞌEt 
ndo honeh. 

Yakꞌusda ba ꞌilhunaoodulhne, Galatia yun kꞌut 
dilhtsꞌine, ꞌenne Paul hadih ubulhni

1  1 Si Paul whelꞌaꞌ-un usdli. ꞌAw dunene, ꞌenne bugha iloh ꞌusja, 
kꞌus ꞌilhoghun dune za iloh gha ꞌusja. ꞌEt hoontsꞌi Sizi Gri ꞌinkꞌez 

Yakꞌusda neBá, ꞌen ꞌuntꞌoh Sizi yaidlanne butoh dunaidilhti, ꞌinkꞌez ꞌen 
gha whelꞌaꞌ-un ꞌustꞌoh.

2 ꞌInkꞌez neulhutsinke mbene la szih dilhtsꞌine, ꞌenne tsꞌiyawh nohni yun kꞌut 
Galatia tsꞌe Yakꞌusda ba ꞌilhunaoodulhne ahli, nohni tsꞌiyawh hadih nohtsꞌutni.

3  Yakꞌusda neBá ꞌinkꞌez Sizi Gri neMoodihti, ꞌen ye unzoo-i ꞌinkꞌez 
nohdzi dingel-un, nohgha óoninꞌai, ꞌi tsꞌiyawh ꞌi bulh ꞌóohtꞌeꞌ.

4 ꞌEn ꞌuja nelubeshi gha huwaꞌ dudulti. ꞌEt whe ndi yun kꞌut ntsiꞌ-i yuchꞌa 
naneuzdla. Yakꞌusda neBá, ꞌet whuz unꞌa hukwaꞌ ninzun.

5 ꞌIlhiz wheni ooba tsꞌodílhtiꞌ, ꞌet ndo honeh.

ꞌAw ꞌuyoo khuni unzoo-i hooloh
6  Tube sba hooncha whe ahtꞌen. Christ ye unzoo-i, ꞌi be dutihjih ha 

nohkaꞌ daniꞌ, ꞌet hoontsꞌi ꞌen ꞌahoh oochꞌaz násulhya ꞌinkꞌez ꞌuyoo khuni 
unzoo-i nahzun, ꞌi tsꞌu násulhya.

7 ꞌEt hoontsꞌi ꞌaw ꞌuyoo khuni unzoo-i hooloh. Whulohne dune nohba 
lhtanahuhólelh hukwaꞌ hutꞌen. Christ ooghuni unzoo-i ꞌutsꞌun unꞌa nohba 
naꞌhuyooleh hukwaꞌ hutꞌen.

8  ꞌEt hoontsꞌi wheni kꞌus yakꞌuz whulizas ꞌen hoontsꞌi, ndi khuni unzoo-i 
nohtsꞌudaniꞌ ꞌinkꞌez doo cha za ndai la ꞌutsꞌun unꞌa ꞌuntꞌoh-i, ꞌi be nohbulh 
yatsꞌulhduk de, ꞌet de mbe hoontsꞌi ꞌutni-un, Yakꞌusda hoontsiꞌ tsꞌe yulh ni 
untizulh.

9 Ntsꞌenꞌa la nohtsꞌudániꞌ, ꞌet doo cha za nohtsꞌutni, ndi khuni unzoo-i 
ꞌudaꞌ ulhchoot, ꞌinkꞌez mbe la ꞌutsꞌun unꞌa nohulhni de, mbe hoontsꞌi 
ꞌutni-un, Yakꞌusda hoontsiꞌ tsꞌe yulh ni untizulh.

10 Daja nuhzun? Yakꞌusda tilah kꞌus dune tilah ba whudóstiꞌ? Soo cho 
whunulhꞌen, dune ba uszoo naꞌduduzꞌi de, ꞌet de Christ be ꞌulhna-un 
tisdleh, ꞌaw oosdleꞌ aitꞌoh.

Yakꞌusda ꞌutahásalhti ꞌen ba whelꞌaꞌ-un tisdleh
11 ꞌEt sulhutsinke njan nohdúsniꞌ tꞌeoonóhzin ha ndi khuni unzoo-i be 

nohbulh yasduk, ꞌaw dune ghuni be lheꞌduzusnih.
12  ꞌEt ꞌaw ndi dune tsꞌun uschoot iloh, ꞌinkꞌez ꞌaw dune whusodalhꞌeꞌ cha 

iloh, Sizi Gri ꞌen whusunilhtan.
13  ꞌEt ꞌoh daꞌ ntsꞌenꞌa la si lizwifne bube ꞌutꞌen kꞌoh-un huwasna inleꞌ, ꞌet 

tsꞌiyawh whulh ꞌudahtsꞌo. Yakꞌusda ba ꞌilhunaoodulhne, ꞌenne tube dzoh 
nubusdeh ꞌinkꞌez musai ubooselh hukwaꞌ ꞌustꞌen.

14 ꞌInkꞌez stso daꞌne dahántꞌeꞌ la ꞌet tsꞌiyawh soo cho hostun hukwaꞌ 
ꞌistꞌen. ꞌEt whe la ndi lizwifne bube ꞌutꞌen kꞌoh-un huwun, ndunne sulh 
didowhne, mbene la sundultꞌohne, ꞌet hoontsꞌi tsꞌiyawh buba nus unzoo-
un susdliꞌ.

15 ꞌEt ꞌawhuz chadusda daꞌ, ꞌet Yakꞌusda ba hoonzoo whe ꞌutahasálhti 
ꞌinkꞌez ye unzoo-i be dutisjih ha skaꞌ daniꞌ,

16  ꞌinkꞌez duYeꞌ yusunilhtan. ꞌEt la ꞌen ghun ꞌudun yun kꞌut whutꞌenne, 
ꞌenne ndi khuni unzoo-i be bubulh yátisduk ha. ꞌEt ꞌoh daꞌ sulh ꞌet 
dúhooja whe ꞌet ꞌawhuz huwu yalhtúzusdih whe

17 ndo Jerusalem tsꞌe hoontsꞌi lhtúsyal whe ndunne, mbene la stso 
whelꞌaꞌ unline, ꞌenne bubulh yalhusdih. ꞌEt hoontsꞌi yun kꞌut Arabia 
whuz nususya. ꞌEt hukwꞌelhꞌaz doo cha za keyoh Damascus tsꞌe 
naoozusja.

Ntsꞌenꞌa la datꞌen keyoh whuti Jerusalem tsꞌe
18  ꞌEt tat yus kꞌut hukwꞌelhꞌaz, ꞌet ndo Jerusalem tsꞌe whesya. Peter ꞌen 

oozih tisdalh hukwaꞌ nuszun ꞌinkꞌez whunizyat ꞌon ꞌat kwulat dzin oozih 
usda.

19 ꞌEt ꞌonghohne whelꞌaꞌne, ꞌenne ꞌaw lhubusꞌel. NeMoodihti bulhutsin 
James, ꞌen za usꞌen.

20 ꞌInkꞌez ndi nohtsꞌo kꞌesges-i, Yakꞌusda nalh ꞌunohdúsni, ꞌaw 
lhozustsꞌit.

21 ꞌInkꞌez ꞌet hukwꞌelhꞌaz yun kꞌut Syria ꞌinkꞌez Cilicia, nꞌoh ho nususya.
22  ꞌEt Judea yun kꞌut tsꞌe, mbene la Christ ba ꞌilhunaoodulhne, ꞌenne 

ꞌawhuz sulh lhuhisꞌen.
23  ꞌAntsꞌi sulh ꞌuhudantsꞌo. Ndiz unꞌa hodantsꞌo, “Ndun mbe la ꞌoh 

da dzoh nuneulhdzut inleꞌ-un, ꞌen ꞌawet ndi be ꞌalhaꞌ hoontꞌoh-i ghun, 
tsꞌiyanne khuni unzoo-i be bubulh yalhduk suliꞌ, ꞌudaꞌ musai yoolhtselh 
hukwaꞌ yalhꞌen hoontsꞌi.”

24 ꞌInkꞌez si sgha Yakꞌusda hudílhtiꞌ.

Khuni unzoo-i soo tsꞌihꞌun unꞌa ooghu yaoolhduk

2  1 ꞌEt whunizyat ꞌon ꞌat dit yus kꞌut hukwꞌelhꞌaz, Barnabas bulh doo cha 
ndo Jerusalem tsꞌe natitꞌaz. Titus ꞌen cha uschoot ꞌinkꞌez nebulh tizya.

2  Senghun neꞌwhultsꞌut-un, ꞌet huwa doo cha za Jerusalem tsꞌe 
nunásusja whe Jerusalem whutꞌenne whunilhchoh ꞌubudásniꞌ. Ntsꞌenꞌa la 
ndi khuni unzoo-i, ꞌi be ndunne ꞌudun yun kꞌut whutꞌenne bubulh yasduk, 
ꞌet whunilhchoh ꞌubudásniꞌ. ꞌInkꞌez mbene la nchane unline, ꞌenne whuꞌiz 
ꞌet bubulh yasduk. ꞌEt whe ꞌaw ꞌantsꞌet lheꞌústꞌel whuzdliꞌ.

3  ꞌEt hoontsꞌi Titus, mbe la sulh ꞌutꞌen-un, ꞌen Greek whutꞌen-un unli, ꞌet 
hoontsꞌi ꞌaw yuka dune unli-i hititꞌus whutsꞌun lhehinilhtꞌi.

4 Ndiz unꞌa nja dúhooja, whulohne, ꞌenne neulhutsinke naꞌhududilꞌi. 
ꞌEnne nunútꞌiꞌ be netabonínla. Neghu hooleꞌ ha datsꞌintꞌoh whe dune 
tsꞌinli. Dáhoontꞌoh Sizi Gri ꞌantsꞌi nekꞌunaꞌanꞌoh neꞌleꞌneyinla. Wheni doo 
cha za Moses be ꞌudustlꞌus kꞌut ꞌi be ꞌulhnane nehoolhtselh hukwaꞌ hutꞌen.

5 ꞌEt hoontsꞌi nduntꞌohne ꞌaw ꞌilhoh sadzi ookꞌoh whuntátꞌoh ꞌet 
hoontsꞌi butlꞌaꞌ dudooztelh aitꞌoh. ꞌEt whe la ndi khuni unzoo-i be ꞌalhaꞌ 
hoontꞌoh-i, ꞌi be whuz unꞌa za ꞌoohtꞌeꞌ.

6  ꞌEt ndunne nchane unli butsꞌutni, ꞌenne lhgha za ubunusꞌen. Mbene 
hinli dahintꞌoh, ꞌet hoontsꞌi sba dalhúhitꞌoh. Yakꞌusda nalh lhgha zaꞌ 
tsꞌintꞌoh ꞌet huwa.

7 ꞌEt hoontsꞌi ntsꞌenꞌa la Peter ndi khuni unzoo-i yutlꞌaidanꞌai whe ꞌi be 
yuka dune unli-i kꞌut huyuztꞌusne, ꞌenne bubulh yatilhduk ha, ꞌet whuz 
unꞌa si cha ndi khuni unzoo-i stlꞌaidanꞌai. ꞌI be ꞌudun yun kꞌut whutꞌenne 
bubulh yaóosduk ha. Mbe la ndunne nchane, ꞌenne tsꞌiyawh tsꞌihꞌun unꞌa 
tꞌehonanzin.

8  Ntsꞌenꞌa Yakꞌusda Peter lizwifne buba whelꞌaꞌ-un yulhtsi, ꞌet whuz unꞌa 
si cha ꞌudun yun kꞌut whutꞌenne buba whelꞌaꞌ-un sulhtsi ꞌet huwa.

9 Inka James, Cephas, ꞌinkꞌez John, ꞌenne butsꞌutni keyoh whuduchun 
unline, ꞌenne ndi ndai la ye unzoo-un ꞌet stlꞌahónꞌai, ꞌet tsꞌihꞌun unꞌa 
tꞌehonanzin, ꞌet de Barnabas ꞌinkꞌez si cha ꞌet huwa nela nahúzꞌai. ꞌEt 
whuz unꞌa tsꞌiyanne whúbuznilhtan, wheni ꞌinkꞌez James, Cephas ꞌinkꞌez 
John te lhulh ꞌutsꞌintꞌoh za búznidulh. Wheni ꞌudun yun kꞌut whutꞌenne 
butsꞌúztidulh, ꞌinkꞌez ꞌenne Lizwifne butsꞌu hutidulh.

10 Mbe la telꞌenne, ꞌenne ꞌaw bunalh tsꞌodulhnohꞌet whuz unꞌa za hukwaꞌ 
huninzun. ꞌEt si cha whuz unꞌa za hukwaꞌ nuszun.

Moses be ꞌudustlꞌus ꞌaw doo cha ookꞌuneꞌ tsꞌootꞌen huba lheꞌhóotꞌoh
11 ꞌEt Peter ꞌoh daꞌ keyoh Antioch nusiya whe ꞌutsꞌun unꞌa ꞌuja. ꞌEt huwa 

soo oonin tsꞌe dásniꞌ.
12  ꞌEt ndiz unꞌa nja duhooja, whulohne James yulh ꞌutꞌenne, ꞌenne keyoh 

Antioch nehútidulh whutso, Peter, ꞌen ꞌudun yun kꞌut whutꞌenne ꞌahoolhiz 

bula ꞌáꞌalh. ꞌEt hoontsꞌi James yulh ꞌutꞌenne whusahándil whe, ꞌet Peter 
buchꞌa nasja. Ndunne Lizwifne bube nuljut ꞌet huwa.

13  ꞌInkꞌez ꞌonghohne Lizwifne, duba naꞌudzooꞌne whe ꞌenne cha Peter 
bulh buchꞌa nahusdil. ꞌInkꞌez Barnabas, ꞌen hoontsꞌi, hinalh nduhútꞌen 
ꞌinkꞌez ꞌen cha bubundulꞌen suliꞌ.

14 Ndi khuni unzoo-i ꞌalhaꞌ ꞌuntꞌoh-i, ꞌi daja ni la, ndunne Lizwifne 
ꞌaw tsꞌihꞌun hikꞌúnulheꞌustꞌen. ꞌEt nawhusꞌai whe, tsꞌiyanne nalh ꞌet 
hukwa Peter nja dúdusni, “Nyun Lizwif ꞌintꞌoh ꞌet hoontsꞌi ꞌudun yun 
kꞌut whutꞌenne kꞌunꞌa ndi yun kꞌut indaꞌ. ꞌInkꞌez di ha ꞌudun yun kꞌut 
whutꞌenne Lizwif kꞌunꞌa dune hooleꞌ hukwaꞌ bilhꞌen?

15 Wheni Lizwif tsꞌinli whe tsꞌuwhuzdli. ꞌAw ꞌudun yun kꞌut whutꞌenne 
kꞌunꞌa lheꞌtsꞌítꞌoh.

16  Moses be ꞌudustlꞌus ꞌi gha za ꞌutsꞌutꞌen de, ꞌaw tsꞌihꞌun dune lhtsꞌiloh. 
Sizi Gri neba ꞌalhaꞌ ꞌuntꞌoh ꞌet huwa tsꞌihꞌun dune tsꞌinli ꞌet tꞌetsꞌoninzun. 
ꞌInkꞌez Sizi Gri ꞌen neba ꞌalhaꞌ ꞌuntꞌoh-un unli ꞌet whe la njan Christ neba 
ꞌalhaꞌ ꞌuntꞌoh-un, ꞌet ꞌi be tsꞌihꞌun dune tsꞌuzdliꞌ. Moses be ꞌudustlꞌus kꞌuneꞌ 
tsꞌutꞌen de, ꞌaw ꞌet huwa iloh tsꞌihꞌun dune tsꞌuzdliꞌ. Moses be ꞌudustlꞌus 
kꞌuneꞌ ꞌutꞌenne, ꞌaw ꞌilhoghun hoontsꞌi tsꞌihꞌun unꞌa lheꞌínel ꞌet huwa.

17 Wheni Lizwifne, Christ ꞌen be tsꞌihꞌun ꞌuntꞌohne tsꞌooleꞌ ꞌet za 
hukwaꞌ ꞌuzninzun de, ꞌet hoontsꞌi lubeshi ꞌulhꞌenne tsꞌinli, ꞌet whuz unꞌa 
natsꞌuhoonꞌai de, Christ ꞌen cha eh lubeshi tsꞌu nóhnilhtꞌi unli? Ntsꞌenꞌa 
ꞌuwhutátꞌelh? ꞌAw ꞌuhótꞌeꞌ aitꞌoh!

18  ꞌEt ndi Moses be ꞌudustlꞌus kꞌut ꞌudun nenúsdla ꞌinkꞌez doo cha za 
náschoot ꞌinkꞌez ookꞌuneꞌ tistꞌen de, ꞌet de khuni kꞌunusyuz wheꞌ tisnelh.

19 Moses be ꞌudustlꞌus kꞌut, ꞌantsꞌi whulh dasúsai leꞌustꞌoh, ꞌaw ꞌon ꞌat 
ookꞌúnulheꞌtuzistꞌel ꞌet huwa. ꞌEt whuz unꞌa Yakꞌusda ba khusna zaꞌ tistꞌelh.

20 Christ tulalhgus kꞌut bulh dasusai leꞌustꞌoh, ꞌet ꞌaw ꞌon ꞌun lhuhúsnoh 
leꞌustꞌoh, ꞌet hoontsꞌi Christ syudinda. ꞌInkꞌez ye khuna-i, ꞌi be khusna. 
Yakꞌusda ooYeꞌ sba ꞌalhaꞌ ꞌuntꞌoh-un, ꞌet ꞌi gha ndi yun kꞌut khusna. ꞌEn 
ꞌuja skꞌentsꞌi kꞌet sba whutlꞌaꞌ dudilti.

21 ꞌAw Yakꞌusda ye unzoo-i ꞌaw ꞌudun neoosꞌalh aitꞌoh! ꞌAlha Moses be 
ꞌudustlꞌus kꞌut, ꞌi be tsꞌihꞌun dune tsꞌooleꞌ aitꞌoh. ꞌEt whuz unꞌa ꞌuhoontꞌoh 
de, ꞌet Christ ꞌantsꞌet whe neba dazsai leꞌwhutatꞌelh,” Peter ꞌet ndudúsni.

Be ꞌalhaꞌ hoontꞌoh-i, ꞌi be za Yakꞌusda nalh tsꞌihꞌun dune tsꞌuzdliꞌ

3  1 Nohni Galatia whutꞌenne whuzahni! Mbe duyun-un nistꞌi whe 
nohnanꞌa ndi khuni ꞌalhaꞌ ꞌuntꞌoh-i ookꞌunulhéꞌzoohtꞌen ha? 

Nohnichꞌoh Christ tulalhgus kꞌut neba dazsai-un, ꞌantsꞌi whunilhꞌen 
leꞌhoontꞌoh. ꞌEt whuz unꞌa nohba be hóodatꞌen.

2  ꞌIlhoghun ꞌet sudutáhnelh hukwaꞌ nuszun. Ntsꞌenꞌa Ndoni 
nohyudíltsꞌutꞌ? Moses be ꞌudustlꞌus ookꞌuneꞌ ꞌuhtꞌen kꞌus ndet la 
whudahtsꞌo-un tilah nohba ꞌalhaꞌ hoontꞌoh?

3  Whuz unꞌa stabe whuzahni! Ndoni ꞌen be wheꞌ dahtꞌen. ꞌInkꞌez ꞌandit 
nohyustꞌe dalhꞌen-un, ꞌet whuz unꞌa tsꞌihꞌun ꞌuntꞌohne tihleh, nahzún eh? 
ꞌAwundooh!

4  Nohni lhat-un whe dzoh nusahde wheꞌ hoontꞌoh. ꞌEt ndúwhulcho 
whe ꞌantsꞌi ꞌuhoontꞌoh nahzun eh? ꞌEt ntsꞌenꞌa ꞌantsꞌi nohba 
ꞌuwhutátꞌelh!

5 ꞌEt huwa Yakꞌusda ꞌen ꞌuntꞌoh Ndoni nohyeídanꞌai ꞌinkꞌez nohtoh huwa 
ꞌitꞌen tuneꞌ ꞌutꞌen. Di ha ꞌuhoonla? Moses be ꞌudustlꞌus ookꞌuneꞌ ꞌuhtꞌen 
kꞌus ndet la whudahtsꞌo-un nohba ꞌalhaꞌ hoontꞌoh?

6  Abraham, ꞌen cha, ntsꞌenꞌa Yakꞌusda yuba ꞌalhaꞌ ꞌuntꞌoh whe Yakꞌusda 
tsꞌihꞌun dune unli yúlhni,

7 ꞌet whuz unꞌa nohni cha ndi soo cho tsꞌihꞌun unꞌa tꞌewhuntihzeh 
ꞌet nohtsꞌu hukwaꞌ nuszun. Mbe la be ꞌalhaꞌ hoontꞌoh utꞌine, ꞌenne za 
Abraham buzkeh hinli.

8  Yakꞌusda ooghuni ndet la nus de dawhútanelh, ꞌet whunénulhtun. Be 
ꞌalhaꞌ hoontꞌoh-i, ꞌi be Yakꞌusda ꞌudun yun kꞌut whutꞌenne, ꞌenne tsꞌihꞌun 
ꞌuntꞌohne ubutilhtselh. ꞌEt whutso ꞌuwhutánelh-un, ꞌet Yakꞌusda Abraham 
nja dúyulhni, “Nyun ngha ꞌudun yun kꞌut whutꞌenne, ꞌenne tsꞌiyawh 
dáwhuldzooꞌ-un bugha hóotaltsꞌulh.”

9 Inka ndiz unꞌa nja dúhoontꞌoh, Abraham Yakꞌusda yuba ꞌalhaꞌ ꞌuntꞌoh 
ꞌet huwa ꞌukꞌenus hoonzooo-un oogha whultsꞌut. ꞌInkꞌez mbe la Yakꞌusda 
ooba ꞌalhaꞌ yintꞌohne, ꞌenne cha whuz unꞌa za njan ꞌukꞌenus hoonzoo-un 
bugha hóotaltsꞌulh.

Moses be ꞌudustlꞌus ꞌi be ꞌaw dune Yakꞌusda nalh tsꞌihꞌun hooleꞌ aitꞌoh
10 ꞌEt ntsꞌenꞌa la Moses be ꞌudustlꞌus yutꞌaninintanne, ꞌenne tsꞌiyawh 

ndi Yakꞌusda musai butilhtselh-un, ꞌet whutsꞌeꞌ hutꞌen. ꞌEt ndiz unꞌa 
ꞌukꞌehóoguz whe ndutni, “Moses be ꞌudustlꞌus, ndai la ꞌukꞌeyanguz-i, ꞌi 
tsꞌiyawh mbene la tsꞌiyawh hikꞌunulheꞌustꞌen de, ꞌet de ndet la musai 
ubutilhtselh-un, tsꞌiyawh huwhutiꞌelh.”

11 ꞌInkꞌez ndi Moses be ꞌudustlꞌus ꞌi be ꞌaw dune Yakꞌusda nalh tsꞌihꞌun 
ꞌuhootꞌeꞌ aitꞌoh. ꞌEt Yakꞌusda ooghuni nja dutni, “Mbene la tsꞌihꞌun 
ꞌuntꞌohne, ꞌenne be ꞌalhaꞌ hoontꞌoh-i, ꞌi be ꞌalhgoh tsꞌukhuna.”

12  ꞌEt Moses be ꞌudustlꞌus be ꞌalhaꞌ hoontꞌoh-i ꞌaw ꞌi gha iloh. ꞌEt mbe la 
dune Moses be ꞌudustlꞌus yukꞌuneꞌ ꞌutꞌen de, ꞌet de ꞌi be ꞌet whuz unꞌa ndi 
yun kꞌut hukhutinalh.

13  Mbe la Moses be ꞌudustlꞌus kꞌunyisne, ꞌenne musai hooleꞌ hubaꞌ 
hoontꞌoh. ꞌInkꞌez ꞌet whuchꞌa Christ naneoket. Ndet la whe musai 
netilhtselh-un dichꞌoh kꞌéhootꞌai. ꞌEt whuz unꞌa ꞌukꞌehonguz whe ndutni, 
“Mbe la duchun unduniltꞌo-un, ꞌen musai tileh whe ꞌuntꞌoh,” ni.

14 ꞌInkꞌez Sizi Gri neba daja la ꞌet huwa Abraham dawhuldzooꞌ-un la 
ooghá whultsꞌut, ꞌudun yun kꞌut whutꞌenne, ꞌenne cha Sizi Gri gha bugha 

whútaltsꞌulh. ꞌEt whuz unꞌa neBá Ndoni ꞌen netsꞌu yoozi. ꞌEn neba ꞌalhaꞌ 
hoontꞌoh-i, ꞌi be neyudooltsꞌit ha.

Yakꞌusda ndet la khuni neba lhaídanla-i, ꞌaw ꞌatsꞌun unꞌa nahótneh aitꞌoh
15 Sulhutsinke ndi yun kꞌut neꞌtsꞌutꞌen-un, ꞌet huwun nohbulh yasduk. 

Ndunne lhkꞌoh tsꞌe nehóninꞌai de, ꞌet huwun lhgha huhoontꞌiꞌ ꞌinkꞌez 
ꞌukꞌehooguz de, ꞌaw dune ꞌudun nehóhoꞌalh aitꞌoh. ꞌInkꞌez dune ꞌudun 
whutanahahóꞌalh-un hooloh.

16  ꞌEt Yakꞌusda Abraham ꞌinkꞌez ootsꞌu hayánzut-un, ndai la ye yutsꞌu 
náhizya, ꞌaw ꞌen za ꞌinkꞌez ootsꞌu hayánzut-un, ꞌenne za butsꞌú yoozi. ꞌAw 
Abraham tsꞌu haíndene, ꞌenne iloh ꞌubudusni. ꞌAw lhane iloh ꞌulhni. ꞌEt 
hoontsꞌi Yakꞌusda ꞌilhoghun dune za ghu yalhduk whe ꞌutni. ꞌEt whuz unꞌa 
ꞌudija whe Abraham, “Ntsꞌu haínzut-un,” yúlhni. ꞌInkꞌez ndun Christ ꞌen 
Abraham ootsꞌu hainzut-un ꞌuntꞌoh.

17 Daja nohdusni-un, ꞌet ndi khuni be yutsꞌu náhizya, ꞌudaꞌ Yakꞌusda 
Christ bulh lhahódinla wheꞌ hoontꞌoh. ꞌEt 430 be yus kꞌut hukwꞌelhꞌaz ꞌet 
Moses be ꞌudustlꞌus ꞌukꞌuneyuzguz. ꞌEt huwa njan Abraham khuni ooba 
lhaíndanla-i, ndi khuni ꞌaw gak nahooselh aitꞌoh.

18  ꞌEt Yakꞌusda yutꞌi-i negha ítalelh-i, ntsꞌenꞌa Moses be ꞌudustlꞌus gha 
negha ítalelh? Gak! ꞌAw ꞌuhotꞌeꞌ aitꞌoh. ꞌEt hoontsꞌi Yakꞌusda Abraham 
yutsꞌu náhizya-un, ꞌet whuz unꞌa ndi yutꞌi-i yugha ítalelh-i, ꞌet yughá 
whuninꞌai.

Moses be ꞌudustlꞌus ꞌi ndet huba unzoo?
19 ꞌEt ndi Moses be ꞌudustlꞌus ndet huba ꞌuzooꞌ nahzun? Nintaꞌ 

tsꞌutꞌih-un ꞌet whuchꞌa neba ꞌuhóonla. ꞌInkꞌez nkede ꞌuwhutánelh whe 
whusawhútiltsꞌulh, Abraham ootsꞌu hayánzut-un whusatiyalh whutsꞌun, 
ꞌet whutsꞌun nebaꞌ hóonla. ꞌInkꞌez mbe la yutsꞌu haínzut-un, ndi yé netsꞌu 
nahizya-i, ꞌen ghun ꞌuhoontꞌoh. ꞌEt mbe la dune eguz unli-un, ꞌet lizas 
daja hidániꞌ-un, ꞌet ꞌon ꞌun budániꞌ.

20 ꞌEt mbe la dune eguz unli-un, ꞌaw ꞌilhoghun za ba lheꞌítꞌoh. ꞌEt 
hoontsꞌi Yakꞌusda ꞌen ꞌilhoghun za unli.

21 Daja nahzun? Ndi Moses be ꞌudustlꞌus ꞌinkꞌez Yakꞌusda Abraham yutsꞌu 
nahizya-un, ꞌet lhghe ꞌutsꞌun unꞌa eh ꞌuntꞌoh? ꞌAwundooh! ꞌEt hoontsꞌi Moses 
be ꞌudustlꞌus daja ni, ꞌet butlꞌa hónꞌai. ꞌEt ꞌi be dune ꞌilhiz wheni hukhuna de, 
ꞌet de ꞌalha Moses be ꞌudustlꞌus ꞌi be dune tsꞌihꞌun unꞌa ꞌuhintꞌoh hutileh inleꞌ.

22  ꞌEt hoontsꞌi Yakꞌusda ooghuni nja dutni, tsꞌiyanne dune lubeshi bulh 
ꞌuhintꞌoh inleꞌ. ꞌEt la ndi ye butsꞌu náhizya-i, ꞌi mbene Sizi Gri la ooba 
ꞌalhaꞌ yintꞌohne, ꞌaw ꞌenne za bugha whútakulh.

23  ꞌEt hoontsꞌi be ꞌalhaꞌ hoontꞌoh-i uztitꞌelh whutso daꞌ, Moses be 
ꞌudustlꞌus ꞌi be ꞌantsꞌi ꞌazdanlaꞌ leꞌtsꞌantꞌeꞌ. ꞌI be dutsꞌo nehulhtsi, nkede la 
be ꞌalhaꞌ hoontꞌoh-i buneuntiltun ꞌet whutsꞌun.

24 ꞌEt whuz unꞌa ndi Moses be ꞌudustlꞌus nehodalhꞌeꞌ-un inleꞌ. ꞌEt whe 
Christ tsꞌun neoozdla. ꞌInkꞌez be ꞌalhaꞌ hoontꞌoh-i ꞌi be la tsꞌihꞌun dune 
tsꞌooleꞌ ha.

25 ꞌEt ꞌawet be ꞌalhaꞌ hoontꞌoh-i tsꞌutꞌi. ꞌEt huwa ndi whuneodalhꞌeꞌ-un 
ꞌaw ꞌon ꞌun ookꞌuneꞌ tsꞌootꞌen huba lheꞌítꞌoh.

Nohni tsꞌiyawh Christ, Sizi tsꞌutni-un, ꞌen be ꞌilhoghun za ahli
26  ꞌEt nohni tsꞌiyawh Christ, Sizi tsꞌutni-un, ꞌen gha ꞌet be ꞌalhaꞌ 

hoontꞌoh-i, ꞌi be Yakꞌusda buzkeh ahli.
27 ꞌEt nohni nohtoh mbene la Christ ba too be ꞌulyane, whuz unꞌa bulh 

ꞌáhtꞌoh sahliꞌ.
28  Inka ꞌaw lizwifne kꞌus ꞌudun yun kꞌut whutꞌenne hooloh. ꞌInkꞌez ꞌaw 

ꞌulhnane kꞌus oola naditnine cha hooloh. ꞌInkꞌez ꞌaw dune kꞌus tsꞌekoo 
cha hooloh. Nohni tsꞌiyawh Christ, Sizi tsꞌutni-un, ꞌen bulh ꞌilhoh ꞌahtꞌoh.

29 ꞌEt Sizi Gri ooduneꞌ ahli de, ꞌet Abraham tsꞌu haindene cha ahli. 
ꞌInkꞌez ndi Yakꞌusda Abraham ye yutsꞌu náhizya-i, ꞌi gha tsꞌiyawh nohtsꞌu 
whutikulh.

Dune ꞌawhuz tsꞌoodun unli de, ꞌantsꞌi ꞌulhna-un unli 
leꞌuntꞌoh, ꞌet hoontsꞌi ꞌilhudzin moodih tileh

4  1 ꞌEt ndiz unꞌa nohdusni, mbe la ꞌukꞌelhutizulh-un, ꞌen ꞌawhuz 
tsꞌoodun unli de, ꞌantsꞌi ꞌulhna-un unli leꞌuntꞌoh, ꞌet hoontsꞌi 

ꞌilhudzin moodih tileh.
2  Nkede la oobá yuba hoozi-un whusawhútiltsꞌulh ꞌet whutsꞌun, ndunne 

yughundline ꞌinkꞌez yoh huwundline, ꞌenne ꞌawhuz highunli.
3  Wheni cha ꞌet za ꞌet dutsꞌántꞌeꞌ. Tsꞌoodunne kꞌunꞌa ndutsꞌultꞌoh whe 

ꞌutsꞌantꞌeꞌ. Ndi yun kꞌut ꞌutꞌen be tankꞌus úznantꞌi. ꞌEt huwa ndi yun kꞌut 
whe ꞌulhna tsꞌanleꞌ.

4 ꞌEt hoontsꞌi ꞌawet whusahóoltsꞌut whe Yakꞌusda duYeꞌ whusayálhꞌaꞌ. 
Tsꞌeke ꞌen yulhtsi, Moses be ꞌudustlꞌus yukꞌúneꞌ titꞌen ha.

5 ꞌEt whuz unꞌa ꞌenne mbene la Moses be ꞌudustlꞌus kꞌúneꞌ ꞌutꞌenne, ꞌenne 
tsꞌiyawh nabonket. ꞌEt whe wheni ꞌantsꞌi Yakꞌusda buzkeh tsꞌooleꞌ ha.

6 ꞌInkꞌez Yakꞌusda buzkeh sahliꞌ. ꞌEt huwa Yakꞌusda duYeꞌ ooyughi, ꞌen 
nohtsꞌun whusayálhꞌaꞌ, nohdzi yoh oodaꞌ ha. Tube cho “Abba” ni. ꞌUBá ni 
whe ꞌutni.

7 ꞌEt huwa ꞌaw ꞌon ꞌun ꞌulhnane lháhloh, kꞌus ꞌen buzkeh sahliꞌ. ꞌInkꞌez 
buzkeh sahliꞌ de, ꞌet de Christ ꞌen gha Yakꞌusda yutꞌi-i nohchꞌeꞌ tileh.

Paul Galatia whutꞌenne ubulhni, “ꞌEt nohba whénuzjut! Ndet la 
ꞌoh daꞌ nohba ꞌuwhúsdla-un, ꞌet ꞌantsꞌi ꞌistꞌen whutaleh”

8  ꞌEt hoontsꞌi niz de whudizulh daꞌ ꞌaw Yakꞌusda tꞌelhnuzahzun inleꞌ. 
Whulohne Yakꞌusda lhílohne, ꞌenne hoontsꞌi buba ꞌulhnane ahtꞌoh inleꞌ.

9 ꞌInkꞌez ꞌandit ꞌawet Yakꞌusda tꞌenihzin, kꞌus ndiz unꞌa tilah ꞌudoosniꞌ, 
Yakꞌusda nohni tsꞌiyawh soo cho tꞌenohnanzin. ꞌEt di ha nohni doo cha ndai 
la ndi yun ye tetsun-i, ꞌinkꞌez ndai la lheꞌízooꞌ-i, ꞌi tsꞌiyawh ootsꞌu nátilhye 
hukwaꞌ ahtꞌen? ꞌOhwhi doo cha za eh be ꞌulhna tihleh hukwaꞌ nahzun eh?

10 Lheꞌuhtꞌen! Whuloh dzin, sanun te, ꞌinkꞌez hoonli ntsꞌowhuya 
whudizulh kꞌus whulukhun yus kꞌut cha, ꞌi tsꞌiyawh neba whudiztiꞌ duhni!

11 ꞌAntsꞌi ꞌet tilah nohba ꞌistꞌen, ꞌet huwa nohba whénuzjut.
12  Sulhutsinke nohni nohtsꞌu tedusdlih skꞌunꞌa ꞌootꞌeꞌ ha. Nohni si 

nohkꞌunꞌa ꞌustꞌoh ꞌet huwa. ꞌAw hoonli whe sulh lhundúsdal.
13  Tꞌeoonahzun ndai la bé syustꞌe tetsun-i, ꞌet huwa soo ꞌudechoo ndi 

khuni unzoo-i be nohbulh yasduk inleꞌ.
14 ꞌInkꞌez ntsꞌenꞌa la syustꞌe be dzoh nuszut, ꞌet hoontsꞌi whunilhchoh 

nohba dalhúhootꞌoh. ꞌEt huwa ꞌaw tenásulhnahyulh. ꞌEt hoontsꞌi Yakꞌusda 
oolizas usdli nohba leꞌustꞌoh. ꞌEt whuz unꞌa nohyoh tsꞌe dasunulhti.

Christ, Sizi tsꞌutni-un, ꞌen nohba leꞌustꞌoh, ꞌet huwa ꞌanih sudahni.
15 Ndet la whe ndi ꞌukꞌunus hoonzoo-un nohgha whultsꞌut? ꞌEt dáhooja? 

Tsꞌihꞌun unꞌa ꞌunohdusni, ꞌet whuz unꞌa daꞌ ꞌoohneh, nohna haníhla 
ꞌinkꞌez daꞌ sgha nóhlelh sna natiselh ha.

16 ꞌEt dahooja? Tsꞌihꞌun unꞌa nohdusni. ꞌEt huwa nohchꞌaz nedisja 
nahzun eh?

17 ꞌEt ꞌuyoonne nunútꞌiꞌ be khanóhonotꞌah hukwaꞌ hutꞌen, butsꞌun 
nenádohdilh ha. ꞌEt whe nohni nohba hincha naꞌhudutalꞌelh ꞌet hukwaꞌ 
hutꞌen.

18  ꞌEt hoontsꞌi ndet la tsꞌihꞌun ꞌuhoontꞌoh-un, ꞌet za soo cho hukwaꞌ 
ahtꞌen nohbulh ꞌustꞌen kꞌus ꞌaw nohbulh lheꞌzustꞌen ꞌet hoontsꞌi.

19 Suzkehke nkede whusaootiltsꞌulh soo tsꞌihꞌun unꞌa Christ nohbulh 
utitꞌelh ꞌet whutsꞌun, ꞌantsꞌi tsꞌoodun ha sulh ꞌultsꞌulh nohba leꞌustꞌoh.

20 ꞌAndit ꞌaho nohbulh ꞌutistꞌelh hukwaꞌ nuszun. ꞌEt la khuni be ꞌon nus 
hoonzoo hukwꞌunꞌa nohbulh yaoosduk. Nohbulh nawh ꞌunuszun ꞌet huwa.

Nane tsꞌekoo, Sarah ꞌinkꞌez Hagar, ꞌenne nawh hukwꞌunꞌa 
khuni neba lhadulya-i hinli leꞌhintꞌoh

21 Nohni mbe ahli ha Moses be ꞌudustlꞌus ookꞌuneꞌ tihtꞌen hukwaꞌ 
nuhzun, ꞌet tsꞌihꞌun unꞌa suduhni, ndi Moses be ꞌudustlꞌus daja ni la, soo 
tsꞌihꞌun unꞌa tꞌeoonúhzun eh?

22  ꞌEt ndiz unꞌa ꞌukꞌeyanguz whe nja dutni, Abraham nane buzkeh 
ooyeꞌke, ꞌilhoghun, ꞌen ꞌustle-un, ꞌen ooyaz. ꞌEt ꞌilhoghun ꞌaw ꞌustle-un 
lhíloh, ꞌen ooyaz.

23  ꞌEt ndun tsꞌeke ꞌustle-un ooyaz, ꞌen neyustꞌe kꞌoh tsꞌe whuzdli. ꞌEt 
hoontsꞌi tsꞌeke ꞌustle-un lhiloh ooyaz, ꞌen ntsꞌenꞌa Yakꞌusda Abraham 
yutsꞌú hoozi, ꞌet hukwꞌunꞌa whuzdli.

24 ꞌEt ndi ꞌi tsꞌiyawh oogha neꞌtsꞌutꞌen-i neba unli. Njan dahoontꞌoh 
whe ndunne tsꞌekoo ꞌenne nawh hukwꞌunꞌa khuni neba lhadulya-i hinli 
leꞌhintꞌoh. ꞌEt ꞌudecho-i khuni

neba laidinla-i, ꞌi dzulh Sinai tsꞌun hadiltsꞌut-i ꞌuntꞌoh. ꞌInkꞌez mbene 
la ꞌet whuzdline, tsꞌiyawh ꞌulhnane hinli. ꞌInkꞌez ndai la khuni neba 
lhaidinla-i, ꞌi nyoon tsꞌeke ꞌustle-un Hagar huyulhni, ꞌen kꞌunꞌa ꞌuntꞌoh, 
ni whe ꞌutni.

25 Ndiz unꞌa nja dúhoontꞌoh, ndun tsꞌeke Hagar, ꞌen ndi dzulh Sinai, 
yun kꞌut Arabia tsꞌuwhutni-un, ꞌet whuz unꞌa ꞌuntꞌoh. ꞌInkꞌez njan keyoh 
Jerusalem, ꞌet ndun Hagar kꞌunꞌa ꞌuhoontꞌoh. Njan keyoh, ꞌet ꞌulhnane 
keyoh ꞌuhoontꞌoh. ꞌInkꞌez mbene la ꞌet whuzdline, ꞌenne tsꞌiyawh ꞌulhnane 
ꞌuhintꞌoh.

26 ꞌEt hoontsꞌi ꞌudun keyoh tsꞌe ꞌet cha Jerusalem tsꞌuwhutni. ꞌEt ndo 
yakꞌuz ꞌuhoontꞌoh. ꞌEt ꞌulhnane keyoh lheꞌhootꞌoh ꞌinkꞌez wheni tsꞌiyawh 
njan keyoh neloo ꞌuhoontꞌoh leꞌhoontꞌoh.

27 Et njan keyoh ndiz unꞌa nja duhoontꞌoh whe Yakꞌusda be ꞌudustlꞌus 
kꞌut ꞌet ndutni,

“Whunilhni tsꞌeke!
Nyuzkeh honloh.

Nyun ꞌintꞌoh ꞌaw nyuzkeh hóleꞌ aitꞌoh.
ꞌAw nyaz whutaleh hukwꞌunꞌa whélhdintnih.

ꞌAwet ꞌandit hootántꞌeꞌ! Tube cho hoonáhtꞌiꞌ!
Mbe buzkeh hooloh-un, ꞌen ooki hooni-un,
anus buzkeh lhai tileh ꞌet huwa,” ni.

28  ꞌEt sulhutsinke, wheni cha Isaac kꞌunꞌa ꞌutsꞌintꞌoh. Wheni cha ndet la 
Yakꞌusda Abraham yutsꞌu hoozi-un, ꞌen buzkeh tsꞌinli.

29 ꞌEt hoontsꞌi ꞌoh daꞌ ndun neyustꞌe kꞌoh tsꞌe whuzdli-un, ꞌen nyoon 
Ndoni ye ulhtus-i be whuzdli, ꞌet ndet huwa dzoh nuyulhdzut ꞌet ꞌandit 
dzin ꞌawhuz ꞌet za neba ndúhoontꞌoh.

30 ꞌEt hoontsꞌi Yakꞌusda be ꞌudustlꞌus daja ni la? ꞌEt ndiz unꞌa Sarah 
Abraham nja duyulhni, “ꞌEt ꞌustle-un tsꞌeke, duyeꞌ bulh tenabuninyoot. 
ꞌAlha ndun ꞌustle-un tsꞌeke ooyeꞌ, ꞌaw nkꞌelheꞌtoolelh aitꞌoh. Si tsꞌeke 
ꞌustle-un lhusdloh, si syeꞌ ꞌen za nkꞌélheꞌtilelh,” yulhni.

31 ꞌEt huwa sulhutsinke wheni ꞌaw ꞌustle-un tsꞌeke buzkeh lhtsꞌiloh. ꞌEt 
kꞌus ꞌustle-un tsꞌeke lhiloh-un, ꞌen buzkeh ꞌutsꞌintꞌoh.

Christ ye nékꞌunꞌaꞌanꞌoh-i, ꞌi be ꞌet whuz unꞌa 
nelanaditni. ꞌEt whe soo cho whulh núdolhyaꞌ

5  1 ꞌEt huwa ndi Christ ye nékꞌunꞌaꞌanꞌoh-i, ꞌi be ꞌet whuz unꞌa 
nelanaditnih. ꞌEt whe soo cho whulh núdolhyaꞌ. ꞌAw ꞌon ꞌat ꞌulhnane 

kꞌunꞌa oolhghel junih.

2  Soo zulhtsꞌai. Paul si ꞌustꞌoh whe nja nohdusni, ꞌet nohni ooka dune 
ahli-i kꞌut nohotitꞌus de, ndet la Christ nohba ꞌuhoonla, ꞌaw hoonli nohba 
lhuhóoloh tileh.

3  Doo cha za ndi whunohuntistun. Mbe la dune yuka dune unli-i kꞌut 
huyuztꞌus de, ꞌet nduntꞌoh dune, ꞌen Moses be ꞌudustlꞌus, ꞌi tsꞌiyawh 
yukꞌuneꞌ ootꞌen hubaꞌ hoontꞌoh.

4 Nohni mbene la ndi Moses be ꞌudustlꞌus ꞌi be Yakꞌusda nalh tsꞌihꞌun 
unꞌa ꞌoohtꞌeꞌ hukwaꞌ ahtꞌen de, ꞌet de Christ oochꞌa nasulhyeh whe ahtꞌen. 
Ye unzoo-i, ꞌi cha oochꞌa sahkat whe ꞌahja.

5 Ndoni gha ndi be ꞌalhaꞌ hoontꞌoh-i, ꞌi be za wheni ooka tse tsꞌúhoolih 
whe tsꞌihꞌun unꞌa whe dune tsꞌooleꞌ ha, ꞌet whuba tsꞌilhꞌi ꞌet huwa.

6  ꞌEt wheni tsꞌiyawh Christ, Sizi tsꞌutni-un, ꞌen bulh ꞌutsꞌintꞌoh de, ꞌet 
de yuka dune unli-i kꞌut huyuztꞌus, kꞌus ꞌaw lhitꞌus-un, ꞌet ꞌaw ꞌantsꞌi 
ꞌuhoontꞌoh. ꞌEt hoontsꞌi be ꞌalhaꞌ hoontꞌoh-i, ꞌi hooncha wheꞌ hoontꞌoh. ꞌI 
gha ꞌon nus lhkꞌetsꞌootsiꞌ.

7 Soo úlhwus inleꞌ! Mbe gha njan khuni ꞌalhaꞌ ꞌuntꞌoh-i oochꞌa 
nasahdil?

8  Ndun nohoolhgooh-un ꞌaw ꞌanih nohulhni-un, ꞌen tsꞌun iloh ꞌuntꞌoh.
9 Ndi lhes oogha untuldoh-i, ntsool-iyaz ꞌi lhes ncha-i oogha yuntuldoh.
10 NeMoodihti sba ꞌalhaꞌ ꞌuntꞌoh ꞌaw ꞌutsꞌun unꞌa ꞌunoohzin aitꞌoh. Mbe 

la dune tankꞌus nohnilhtꞌi-un, ꞌen mbe unli hoontsꞌi, Yakꞌusda yuba 
nahutiyeh.

11 ꞌEt sulhutsinke ndi ooka dune ulhli-i ꞌawhuz hiyotꞌas dusni de, ꞌawhuz 
ꞌet za ndudúsni de, ꞌet di ha ꞌawhuz hukwa dzoh nusulhdzut? ꞌEt whuz 
unꞌa howu yasduk de, ꞌet Sizi Gri tulalhgus kꞌut dazsai-un howu yasduk 
de, ꞌaw daꞌ buba dzoh lheꞌduzoosnih ooleꞌ daꞌ.

12  Ndunne mbene la tankꞌus nohnilhtꞌine, ꞌenne didutchꞌoh úncha 
naꞌhoodudutꞌas.

13  Sulhutsinke whunulhꞌen, Moses be ꞌudustlꞌus hikꞌúneꞌ ꞌustꞌen-un 
oola naditnine ahli whé ahtꞌoh. ꞌEt whe Yakꞌusda nohoozi. ꞌEt hoontsꞌi 
ꞌaw ꞌilhoghun za nohba whuzꞌai. Ndi whe oola naditni-un ꞌet whahtꞌi, ꞌet 
hoontsꞌi soo cho khohdleꞌ. Nohyustꞌe nintaꞌ titꞌelh-un, ꞌet whutsꞌu níntꞌi 
de, ꞌet hólhchoot junih! ꞌEt kꞌus be nékꞌetsꞌintsiꞌ-i, ꞌi be lhba neꞌóohtꞌen.

14 Moses be ꞌudustlꞌus daja ni la ꞌet whunílhcho ꞌilho khuni be 
lhaooduja, ndi khuni ꞌet ndutni, “Ntsꞌenꞌa la nyunchꞌoh kꞌenaintsiꞌ, whuz 
unꞌa nyulh dune cha bukꞌeoontsiꞌ,” ni.

15 ꞌEt hoontsꞌi ꞌantsꞌi lhike kꞌunꞌa lhehdulh de, doo ka si nintaꞌ lhólhꞌen. 
ꞌEt whuchꞌa soo cho huwohleꞌ!

Ndoni ꞌen be ndi yun kꞌut dulhtsꞌi
16  ꞌEt nja nohdusni, Ndoni ꞌen be ndi yun kꞌut dulhtsꞌi. ꞌEt huwa 

nohyustꞌe ꞌutsꞌun nóotꞌi aitꞌoh.

17 ꞌEt neyustꞌe Ndoni chꞌaz níntꞌi. ꞌEt doo cha Ndoni neyustꞌe chꞌaz níntꞌi. 
ꞌEt whe lhchꞌa húhoolꞌi. ꞌEt huwa ntsꞌenꞌa hukwaꞌ nahzun, ꞌet hoontsꞌi ꞌaw 
whuz unꞌa ndohneh aitꞌoh.

18  ꞌEt Ndoni ꞌen za ookꞌoh tuneꞌ ahtꞌen de, ꞌet de Moses be ꞌudustlꞌus daja 
ni la, ꞌaw ꞌon ꞌun kꞌúnunoh noojoot aitꞌoh.

19 ꞌEt neyustꞌe be ꞌutꞌen kꞌoh-un, ꞌet whunilhchoh tꞌetsꞌoninzun. ꞌInkꞌez 
ndiz unꞌa nja duhoontꞌoh. ꞌUyoonne ꞌat bulh nintaꞌ tsꞌutꞌih, kꞌus lhghu 
lhikohne, ꞌenne bubulh nintaꞌ tsꞌutꞌih, kꞌus lubeshi dutsun-i ꞌutsꞌulhꞌih. 
ꞌInkꞌez ꞌahoolhyiz dune kꞌus tsꞌekoo bulh lubeshi ꞌuztilelh whutsꞌúznintꞌi.

20 ꞌEt ꞌukꞌeltsi neba ꞌalhaꞌ ꞌuntꞌoh-un cha, ꞌinkꞌez dune dezdulih-un cha. 
Tsꞌiyawh lhtsꞌuzdutni ꞌinkꞌez lhchꞌa tsꞌúhooli. ꞌInkꞌez lhgheꞌ tsꞌoolnih 
ꞌet whé neba dzoh. Whenichꞌoh nekꞌunꞌa zaꞌ ꞌutsꞌitꞌelh. ꞌEt lhelhdoh 
ꞌutsꞌintꞌoh whe ꞌilhoh didohne, wheni tsꞌiyawh whenichꞌoh nekꞌunꞌa 
ꞌonghohne whubutsꞌodulhꞌeh de.

21 ꞌUyoonne dune chꞌeꞌ haꞌ uzninzun ꞌinkꞌez dune tsꞌughan. ꞌAhoolhyiz 
taznutnai ꞌinkꞌez tsꞌiyantsuk whe hoontsiꞌ tuneꞌ tsꞌutꞌen. Ndi nduntꞌoh-i, 
ꞌinkꞌez ndet la tankꞌus neyustꞌe whutsꞌu nintꞌi-un, ꞌet whutso nohdusni, 
whuz unꞌa ꞌudaꞌ cha nohdasniꞌ. Mbene la ꞌet ndúhoontꞌoh tuneꞌ ꞌútꞌenne, 
ꞌaw Yakꞌusda whulerwe unli-un, ꞌet ꞌaw butlꞌa hóoltsꞌit aitꞌoh.

22  ꞌEt hoontsꞌi ndai la Ndoni nebaꞌ yinla-i, ꞌi ꞌuntꞌoh, be lhkꞌetsꞌutsiꞌ-i, 
be tsꞌónilhni-i cha, be nédzi dizghel ꞌi cha. ꞌInkꞌez saꞌ whe hoonli 
talhtsꞌodini-un, ꞌinkꞌez ꞌuyoonne tsꞌun tsꞌínzoo ꞌi cha. ꞌEt ndai la 
tsꞌiyaitsuk unzoo-i ꞌutsꞌulhꞌen, Yakꞌusda neba ꞌalhaꞌ ꞌuntꞌoh-un, ꞌi cha.

23  ꞌUyoonne ghaꞌ tsꞌoleꞌ cha, ꞌinkꞌez kꞌo ꞌuzdunooltꞌi. ꞌEt njan ꞌi tsꞌiyawh 
Ndoni nebaꞌ hoonla wheꞌ hoontꞌoh. ꞌEt hukwꞌuneꞌ tsꞌootꞌen hubaꞌ 
hoontꞌoh. Ndutsꞌintꞌoh de, ꞌet de ꞌaw hoonli whe nekꞌehootaltsꞌulh-un 
hooloh.

24 ꞌInkꞌez mbene la Christ oochꞌeꞌ unline, ꞌet dáhoontꞌoh neyustꞌe lubeshi 
tsꞌu nintꞌi, ꞌet ꞌantsꞌi lubeshi tsꞌuznintꞌi-un leꞌtsꞌintꞌoh, ꞌet njan tsꞌiyawh 
tulalhgus ꞌutsꞌodunilhtꞌo.

25 Ndoni ꞌen be tsꞌukhuna. ꞌEt huwa Ndoni ꞌen za bulh úztoodilh hubaꞌ 
hoontꞌoh.

26  Khun te wheꞌ dudolhtiꞌ junih. Khun te tsꞌúhoskeꞌ junih. ꞌInkꞌez khun 
te ꞌuyoonne chꞌeꞌ haꞌ uznoozin junih.

Ndet la huwa whúlnaꞌ-un lhla ꞌahtꞌen

6  1 Sulhutsinke nohni tsꞌiyawh mbene la Ndoni kꞌuneꞌ ꞌutꞌenne, ꞌinkꞌez 
mbe la nohtoh lubeshi be ulhgooh-un, ꞌen nalhchoot. Nánilhtsul 

tsꞌihꞌun nenánulhtih. Nohnichꞌoh naꞌdunulhꞌen, doo ka si nohni cha 
tankꞌus nóohtꞌi.

2  ꞌIlhone ahli ndet la nohba howa whulnaꞌ hoontsꞌi lhla ꞌoohtꞌen. ꞌEt de 
la Christ, ooghuni netlꞌadíltsꞌut-i, ookꞌuneꞌ tihtꞌen wheꞌ hoontꞌoh.

3  Mbe la hoonli ꞌustꞌoh naꞌdunudzun-un, ꞌen dichꞌoh naꞌdunutꞌah. ꞌAw 
hoonli lhiloh whe ꞌuntꞌoh ꞌet huwa.

4 ꞌEt ꞌilhoghun ahli whe dude ꞌutꞌen kꞌoh soo cho honoolhꞌen. ꞌEt ꞌutꞌen 
unzoo-i inla de, ꞌet la didutchꞌoh duba hótꞌeꞌ, ꞌinkꞌez ꞌaw ꞌuyoonne ba iloh.

5 ꞌIlhone tsꞌinli whe whenichꞌoh ne-eꞌutꞌen ꞌutsꞌoolhꞌen hubaꞌ hoontꞌoh.

Tube cho dahzoo ꞌinkꞌez hoonzoo tuneꞌ ꞌahtꞌen
6  ꞌEt mbe la Yakꞌusda ghuni hodulhꞌeh-un, ꞌen mbe la whuyodalhꞌeꞌ-un, 

ꞌen ndai la unzoo-i yutꞌi, ꞌi yuloh ye yula ꞌootꞌen hubaꞌ hoontꞌoh.
7 Khun nanoohtꞌah junih. ꞌAw Yakꞌusda ooghohdloh aitꞌoh. ꞌEt ndai la 

dune ꞌainulih-i, ꞌi za hayuntilelh whe ꞌuntꞌoh.
8  ꞌEt ntsꞌe la dune ooyustꞌe nintꞌi tsꞌe, ꞌet ooyustꞌe whutsꞌu nintꞌi-un, 

whuz unꞌa datitsah. ꞌEt hoontsꞌi mbe la Ndoni yunilhtꞌi kꞌunꞌa neꞌutꞌen-un, 
ꞌen Ndoni gha ꞌilhiz khutinalh.

9 ꞌEt hoonzoo-un ꞌutsꞌuwhulhꞌen ꞌet huwa néznotsilh junih. ꞌEt ꞌaw 
whulalhtsꞌudustni de, whusahóoltsꞌut de, ꞌet de ha ꞌúznoolelh.

10 ꞌEt huwa negha whultsuk te, ꞌuyoonne laꞌ tsꞌootꞌen. Mbene la be ꞌalhaꞌ 
hoontꞌoh unline, ꞌenne ꞌukꞌenus bulaꞌ tsꞌootꞌen hubaꞌ hoontꞌoh. ꞌEt la 
ꞌilhoh ꞌutsꞌintꞌoh wheꞌ tsꞌintꞌoh.

Sizi Gri tulalhgus kꞌut dazsai-un, ꞌet whe tsꞌohótꞌeꞌ
11 Ndi nulhꞌen sichꞌoh nohtsꞌo kꞌeusguz-i ꞌuntꞌoh. Lhelcho susi whe 

ookꞌuneꞌzusguz.
12  ꞌEt mbene la ooyustꞌe ꞌet huba soo ꞌuldzooꞌne, ꞌenne ꞌet hukwaꞌ hutꞌen, 

ꞌenne ꞌuhintꞌoh, nohni ooka dune ahli-i kꞌut nohotitꞌus whutsꞌu nohonilhtꞌi. 
ꞌEt njan huwa hutꞌen, Christ tulalhgus kꞌut neba dazsai-un huwa yatsꞌulhduk-
un, ꞌet huwa dzoh nunéhulhdzut, ꞌet whuchꞌa neꞌhootꞌen-un hukwaꞌ hutꞌen.

13  ꞌEt ndunne yuka dune unli-i kꞌut ustꞌúsne, ꞌenne hoontsꞌi Moses be 
ꞌudustlꞌus ꞌaw hikꞌunulheꞌustꞌen. ꞌEt hoontsꞌi whuz unꞌa ooka dune ahli-i 
kꞌut nohotitꞌus whuz nohonilhtꞌi. ꞌEt ndunóhohinla de, ꞌet daꞌ wheꞌ hotꞌeꞌ 
ooleꞌ daꞌ.

14 ꞌEt Sizi Gri tulalhgus kꞌut neba dazsai-un, ꞌet za whdústꞌiꞌ wheꞌ 
hoontꞌoh. NeMoodihti Sizi Gri ootulalhgus, ꞌi gha za sdzi do ꞌúja. ꞌEn 
bulh dasusai leꞌustꞌoh. ꞌEt huwa ndi yun ꞌantsꞌi sba whuzdliꞌ. ꞌInkꞌez si cha 
ꞌantsꞌi whuba usdli suliꞌ.

15 Wheni tsꞌiyawh Christ, Sizi tsꞌutni-un, ꞌen bulh ꞌutsꞌintꞌoh de, ꞌet de 
yuka dune unli-i kꞌut ꞌustꞌusne, kꞌus dune lhitꞌusne, ꞌet ꞌantsꞌi ꞌuhoontꞌoh 
ꞌet huwa. ꞌEt hoontsꞌi wheni mbene la Christ, Sizi tsꞌutni-un, ꞌen bulh 
ꞌuntꞌohne, doo cha za tsꞌuwhuzdli wheꞌ tsꞌintꞌoh.

16  ꞌInkꞌez mbene la ndi khuni ꞌi gha yukꞌúneꞌ ꞌústꞌenne de, ꞌet de be 
nedzi dizghel-i, ꞌinkꞌez be negha teꞌnidzeh-i, ꞌohwhi la huyulh ꞌootꞌeꞌ. 
Israel ootsꞌu haínzutne, mbene la Yakꞌusda ooduneꞌ unline, ꞌenne cha.

Yakꞌusda ye unzoo-i, ꞌi nohbulh óotꞌeꞌ
17 ꞌAndit whutsꞌun ꞌaw dune dzoh nusoolhdzut junih! Sizi Gri ooba 

ꞌustꞌen whe dzoh nusúsdzut, ꞌet huwa syustꞌe ndulcho whe be hóodatꞌen 
whe ꞌuntꞌoh.

18  Sulhutsinke, neMoodihti ye unzoo-i, ꞌi nohbulh ꞌootꞌeꞌ. ꞌEt ndo honeh. 

Ephesus whutꞌenne Paul hadih ubulhni

1  1 Si Paul Sizi Gri ꞌen gha whelꞌaꞌ-un usdli. ꞌEt whuz unꞌa Yakꞌusda 
stsꞌu hukwaꞌ ninzun.

Nohni Yakꞌusda oochꞌeꞌne keyoh Ephesus ꞌet whutꞌine, nohni Sizi Gri 
ꞌaw oola doohtni aitꞌoh ndet la nohba ꞌalhaꞌ hoontꞌoh-un, nohni tsꞌiyawh 
hadih nohdusni.

2  Yakꞌusda neBá ꞌinkꞌez Sizi Gri neMoodihti, ꞌen tsꞌun ye unzoo-i ꞌinkꞌez 
nohdzi dizghel-un nohgha óoninꞌai, ꞌi tsꞌiyawh nohbulh óotꞌeꞌ.

Christ, ꞌen naneonket
3  Yakꞌusda, Sizi Gri neMoodihti ooBá ꞌuntꞌoh, ꞌen uzdílhtiꞌ. ꞌEn ꞌuntꞌoh 

Sizi Gri be ndet la yakꞌut whudiztiꞌ-un, ꞌet whunilhchoh Ndoni gha ndi 
neghantꞌai.

4  Ndiz unꞌa neBá nja duja, ndi yun ꞌuitilelh whutso ꞌutahanéanla 
Sizi Gri ooyúzdutiltsꞌilh whuba. ꞌEt whe lubeshi ooghu hoolohne 
tsꞌooleꞌ si, ꞌinkꞌez ꞌaw nekꞌehootaltsꞌulh-un hooloh. Ndi be 
lhkꞌetsꞌutsiꞌ-i, ꞌi be neBá oobut ꞌet whuz unꞌa ꞌutsꞌootꞌeꞌ hubaꞌ 
hoontꞌoh.

5 ꞌEt whe neBá ndiz unꞌa ꞌudaꞌ neba lhaóodinla, wheni Sizi Gri ꞌen be 
dichꞌoh buzkehke uztileh. Ndet la neBá ꞌen ba hoonzoo, ꞌinkꞌez ntsꞌenꞌa la 
didutchꞌoh hukwaꞌ ninzun, ꞌet whuz unꞌa ꞌuhoonla.

6  ꞌI gha ndi ye unzoo diztiꞌ-i, ꞌi uzdólhtiꞌ. ꞌEt whuz unꞌa duYeꞌ yukꞌentsiꞌ-
un, ꞌen ooba sooꞌ tsꞌuldzooꞌ nesulhtsi.

7 Yakꞌusda neBá Sizi Gri ꞌen be duduzkaiꞌ be naneonket. ꞌInkꞌez nintaꞌ 
tsꞌuntꞌen-un neba whunaꞌalhdeh. Ye unzoo-i dádiztiꞌ, ꞌet whuz unꞌa 
ꞌuniltsuk whe neba ꞌuhóonla.

8  Ndi ye unzoo-i, ꞌi be lhanꞌun te ye whunih-i ꞌinkꞌez be tꞌeoonudzun-i, 
tsꞌiyawh ꞌi be ꞌet whuz unꞌa neba ꞌuhóonla.

Paul Ephesus Whutꞌenne 
Butsꞌó Kꞌeyanguz-i

9 Ndet la Yakꞌusda didutchꞌoh hukwaꞌ ninzun-i, neba wheꞌ hoontꞌoh 
hooyoh-un, ꞌet cha whunénilhtan. Ndet la dichꞌoh dudeni lhadínla, ꞌet 
whe hoontꞌiꞌ, ꞌet whuz unꞌa ꞌuhóoja.

10 ꞌEt ndiz unꞌa duwhútni, ntsꞌoya hoozulh whu la whusahóoltsꞌut de, ꞌet 
de ndet la yakꞌuz dilhtsꞌine, ndi yun dilhtsꞌine cha, ꞌenne tsꞌiyawh Christ 
ꞌen be ꞌilho za ubutilhtselh.

11 Ntsꞌenꞌa la Yakꞌusda dichꞌoh dudeni lhaídinla, ꞌet whuz unꞌa ꞌuwhutꞌen 
ꞌet huwa. ꞌEt whuz unꞌa ꞌudaꞌ neba lhaoodinla whe Sizi Gri ꞌen be netsꞌó 
tikulh-un nechꞌeꞌ whuzdliꞌ.

12  ꞌEt wheni Lizwifne ꞌudechoo Christ, ꞌen ooka tse tsꞌuhooli. ꞌEt huwa 
wheni negha Yakꞌusda ye diztiꞌ-i dótiꞌ.

13  ꞌEn be khuni ꞌalha ꞌuntꞌoh-i wheni negha nohni ꞌudun yun kꞌut 
whutꞌenne dáhtsꞌo. ꞌEt whutsꞌun Sizi Gri nohba ꞌalha ꞌuja. Ndi khuni, ꞌi 
gha duhjih. Sizi Gri hukwꞌelhꞌaz nohba ꞌalhaꞌ ꞌuja, ꞌet Ndoni, netsꞌúyoozi-
un, ꞌen be nohehóodatꞌen Yakꞌusda oochꞌeꞌ sahliꞌ.

14 Ndi neBá yutꞌi-i netsꞌu whutikulh-un, Yakꞌusda Ndoni negha ídinꞌai. 
ꞌI be ꞌet whuloh neba ꞌet neltsꞌut, mbene Yakꞌusda dichꞌoh duchꞌeꞌ 
ubulhtsine, ꞌenne nabootakulh ꞌet whutsꞌun. ꞌEt whe Yakꞌusda ye diztiꞌ-i, 
ꞌi dutátiꞌ.

Yakꞌusda ye whunih-i nohgha ídoꞌalh, ꞌet huba tenadahdli
15 ꞌEt ntsꞌenꞌa la Sizi Gri neMoodihti nohba ꞌalha ꞌuntꞌoh, ꞌinkꞌez 

Yakꞌusda oochꞌeꞌne, ꞌenne tsꞌiyawh bukꞌehtsiꞌ, ꞌet nohbulh ꞌúdustsꞌo.
16  ꞌEt huwa si cha nohba tenadusdli-un whe nohba musi dusni, ꞌaw ꞌetsul 

ꞌudósnih aitꞌoh. ꞌAhoolhyiz stenadudli toh nohghuni zástan.
17 NeMoodihti Sizi Gri ooYakꞌusda, ꞌen ooBá ye diztiꞌ-i bulh ꞌuntꞌoh, ꞌen 

tsꞌun nohba tenadusdli whe Ndoni ꞌen be be whutnih-i ꞌinkꞌez noheni 
taoodutakulh-un, ꞌet nohtlꞌahónꞌai. ꞌEt whe Yakꞌusda dantꞌoh-un unli, ꞌon 
nus tꞌentihzeh.

18  ꞌEt whuz unꞌa noheni be whunulꞌen kꞌunꞌa ꞌon nus hoohꞌen whe 
soo tsꞌihꞌun unꞌa lhat-un whuntilhꞌelh. ꞌEt whuz unꞌa njan uzdoojih ha 
nekaꞌ daniꞌ-un negha óoninꞌai, ꞌet whuz unꞌa la hukwa itohꞌen, ꞌet la ꞌon 
nus tꞌewhuntihzeh. ꞌInkꞌez Yakꞌusda oochꞌeꞌne bulh ndi yutꞌi-i netsꞌú 
whutikulh-un tsꞌuwhutꞌi, dáwhuldzooꞌ wheꞌ hoontꞌoh, ꞌet cha ꞌon nus 
tꞌewhuntihzeh.

19 Wheni cha mbe la ooba ꞌalhaꞌ hoontꞌohne, Yakꞌusda ye ulhtus-i daltus 
whe netsꞌun ꞌuntꞌoh, ndi hooncha whe yé ulhtus-i, ꞌi be ꞌutꞌen. ꞌEt whuz 
unꞌa nohba tenadusdli.

20 ꞌOh daꞌ Christ, ꞌen yaidlanne toh dunadilhti. ꞌInkꞌez ndo yakꞌuz dughu 
nailhni tsꞌun kꞌus nátlꞌaidalhdaꞌ.

21 ꞌEt whutsꞌun Christ tsꞌiyawh buba ndo ꞌuntꞌoh. Mbene la ꞌudetso 
whudilhdzulhne, ꞌenne cha butso whudilhdzulh. Mbene la dune an ndo 

ꞌuntꞌohne, ꞌenne cha buba ndo ꞌuntꞌoh. Mbene la ulhtusne, ꞌenne cha 
kꞌuneꞌ bulꞌen. ꞌInkꞌez mbene la moodih unline, ꞌenne bumoodihti ꞌuntꞌoh. 
ꞌAndit ꞌaho ꞌinkꞌez whuz de whudizulh-un, ꞌet hoontsꞌi mbene la booziꞌ 
nchane, ꞌenne tsꞌiyawh Christ buba ndo ꞌuntꞌoh.

22  Ndai la Yakꞌusda ꞌukꞌenus ye ulhtus-i, ꞌi be tsꞌiyaitsuk Christ duketlꞌah 
neíninla. ꞌInkꞌez Yakꞌusda ba ꞌilhunaoodulhne tsꞌiyai be ꞌenne tsꞌiyawh 
butso whudilhdzulh.

23  Yakꞌusda ba ꞌilhunaoosdilne, ꞌenne tsꞌiyawh Christ ooyustꞌe ꞌutsꞌintꞌoh. 
Ooyustꞌe lhadúlyane tsꞌinli. ꞌEn tsꞌutꞌi de, ꞌaw ꞌutsꞌun unꞌa ꞌutsꞌootꞌeꞌ 
hukwa lheꞌtsꞌuntiszil.

Ye unzoo-i, ꞌi be dahjih

2  1 ꞌInkꞌez nohni nintaꞌ nahtꞌen ꞌinkꞌez nohlubeshi be dasáhtsai leꞌahja, 
ꞌet khahna nohulhtsi.

2  ꞌEt ꞌoh daꞌ ndi yun kꞌut whe ꞌutꞌen kꞌunꞌa yinka dúlhtsꞌi inleꞌ. Mbe 
la tazai kꞌuz ye ulhtus-i whe moodih tileh-un, ꞌet yutlꞌahónꞌai, ꞌen 
netsudule ꞌen kꞌuneꞌ nohulꞌen-un inleꞌ. Mbene la ꞌawhuz Yakꞌusda 
yukꞌunulheꞌustꞌenne, ꞌenne buyudinda.

3  ꞌOh daꞌ wheni cha whuz unꞌa za bukꞌunꞌa ꞌustsꞌintꞌoh inleꞌ. Ntsꞌenꞌa 
whe neyustꞌe lubeshi tsꞌu nintꞌi, ꞌet whuz unꞌa za neyustꞌe ꞌutitꞌelh 
hukwaꞌ ninzun, ꞌinkꞌez ne-eni cha, ꞌet tsꞌiyawh ꞌutsꞌuholhꞌen inleꞌ. ꞌInkꞌez 
Yakꞌusda ndet la whe bubulh hunilchꞌe-un, ꞌet cha neba whusaóotikulh 
ínleꞌ ꞌuyoonne kꞌunꞌa.

4 ꞌEt hoontsꞌi Yakꞌusda dalcho-i be nekꞌentsiꞌ, ꞌet huwa tube cho negha 
teꞌninzun.

5  ꞌOh daꞌ nintaꞌ tsꞌuntꞌen-un ꞌet whe yaidlanne leꞌtsꞌantꞌeꞌ. ꞌEt 
hoontsꞌi Christ ꞌen be Yakꞌusda tsꞌukhuna nesulhtsi. Ye unzoo-i, ꞌi be 
dahjih.

6  ꞌInkꞌez yakꞌuz tsꞌe Christ, Sizi tsꞌutni-un, ꞌen bulh Yakꞌusda 
dunanedinla. Lhelhdun ndo yakꞌuz tsꞌe ꞌen yuzih nenéninla.

7 ꞌEt whe la neBá dalcho ye unzoo-i nus de whudizulh-un 
whusaootiltsꞌulh, nduwhulyiz Christ, Sizi tsꞌutni-un, ꞌen be neBá 
whunéuntilhtun. ꞌI be la netsꞌun tizooꞌ wheꞌ hoontꞌoh.

8  Ye unzoo-i, ꞌi be be neba ꞌalhaꞌ hoontꞌoh-i gha uzdujih ꞌet 
huwa. ꞌAw whenichꞌoh negha iloh whe uzdujih. Yakꞌusda ꞌen negha 
óoninꞌai.

9 ꞌAw ꞌutꞌen unzoo-i, ꞌi gha iloh uzdujih. Doo ka la whulohne dune wheꞌ 
hududóltiꞌ.

10 Wheni Yakꞌusda ꞌuyinlane ꞌutsꞌintꞌoh ꞌet huwa. Christ, Sizi tsꞌutni-un, 
ꞌen ooyúzdultsꞌi whe ꞌen be ꞌandidi natsꞌusdliꞌ, ꞌutꞌen unzoo-i ꞌuztilhꞌelh 
ha. ꞌEt whe la whutso Yakꞌusda neba lhaóodinla. ꞌEt la ookꞌoh nutsꞌóodilh 
ha.

Christ duzkaiꞌ ꞌi be Yakꞌusda benghoh nenóhninla
11 ꞌEt huwa whunalhnih, nohyustꞌe be ꞌudun yun kꞌut whutꞌenne ahtꞌoh. 

Ndunne Lizwifne, mbe la dune dula be hika dune unli-i kꞌut ustꞌúsne, 
ꞌenne ooka dune ahli-i kꞌut ꞌaw lhítꞌus nohuhútni.

12  ꞌEt ꞌoh daꞌ nohni Christ oochꞌoh ahtꞌoh inleꞌ. Israel ootsꞌu haíndene 
ꞌaw butoh lheꞌáhtꞌoh inleꞌ. Ndai la Yakꞌusda duduneꞌne dughuni buba 
laídinla-i butsꞌú yoozi butsꞌun whusaootikulh-un, ꞌaw hoontsool-unyaz 
hoontsꞌi hoohꞌen aitꞌoh inleꞌ. ꞌAw hukwa itohꞌen-un hooloh ꞌinkꞌez 
Yakꞌusda ooyit ahtꞌoh inleꞌ.

13  ꞌEt ꞌandit Christ, Sizi tsꞌutni-un, ꞌen bulh ahtꞌoh. ꞌOh daꞌ Yakꞌusda 
ooghu nilhzaꞌ ahtꞌoh inleꞌ, ꞌet hoontsꞌi Christ, ꞌen duzkaiꞌ, ꞌi be ꞌandit 
benghoh ahtꞌoh.

Christ ꞌen gha nedzi dizghel
14 Christ ꞌen gha nedzi dizghel. Ndi sih leꞌuntꞌoh ꞌi ne-eguz, ꞌi be 

lhelhdun uzdilhtsꞌi inleꞌ. Ndi sih ꞌi neba hooloh yulhtsi. ꞌEt whe ꞌilhoh 
didowhne natsꞌusdliꞌ ꞌet huwa.

15 Ndi Moses be ꞌudustlꞌus ꞌukꞌunusguz-i, ꞌi be Lizwifne ꞌinkꞌez ꞌudun yun 
kꞌut whutꞌenne lhchꞌaz uzditni inleꞌ, ꞌet neBá Sizi Gri duyustꞌe be neba 
gak whulhtsi. ꞌEt huwa wheni whutso daꞌ nawh uzdidowh inleꞌ whe ꞌandit 
Sizi Gri bulh ꞌutsꞌintꞌoh. ꞌEt whuz unꞌa nawh didowhne ꞌilhoh uzdidowh 
za neulhtsi. ꞌEt huwa netoh whudizghel whulhtsi.

16  ꞌInkꞌez dutulalhgus ꞌi be nawh didowhne ꞌilho za neulhtsi. ꞌEt whe 
lhkꞌeke nabulhtsi. ꞌEt whuz unꞌa Yakꞌusda tsꞌu neoozdla. Ndi lhchꞌaz 
uzditni-un, dutulalhgus, ꞌi be ꞌet tsꞌiyawh neba gak whulhtsi.

17 ꞌInkꞌez nohni mbene la ꞌaw Yakꞌusda ghu nuní lhnuszutne, ꞌinkꞌez 
mbene la Yakꞌusda ghu nuní nuzutne, ꞌenne cha Sizi Gri whusainya 
ꞌinkꞌez ꞌenne tsꞌiyawh khuni unzoo-i be ntsꞌenꞌa la tsꞌihꞌun unꞌa lhtsꞌun 
ꞌuhootꞌeꞌ ꞌet ubudániꞌ.

18  ꞌEt huwa Sizi Gri ꞌen be wheni nawh didowhne ꞌilho za tsꞌuzdliꞌ whe 
Ndoni, ꞌen be neBá netlꞌahónꞌai whe tsꞌiyawh ootsꞌuztoodilh ha.

Christ ꞌen tse yoh ookꞌuwhuzꞌai-un unli
19 ꞌAndit ndóohoontꞌoh, ꞌutsꞌun whutꞌenne ꞌinkꞌez ꞌutsꞌun keyoh 

whutꞌenne ahli inleꞌ, ꞌet ꞌandit ꞌet ꞌaw ndúlhahtꞌoh. ꞌEt kꞌus Yakꞌusda 
oochꞌeꞌne bubulh didowhne sahliꞌ. Yakꞌusda ooyoh dilhtsꞌine butoh ahtꞌoh 
sahliꞌ.

20 Nohni Yakꞌusda ooyoh léahtꞌoh. Ndunne whelꞌaꞌne ꞌinkꞌez Yakꞌusda 
be nus hooꞌenne, ꞌenne tsꞌiyawh yoh ookꞌuwhuzꞌaine hinli. ꞌInkꞌez nohni 
ꞌenne whunohodalhꞌeꞌ, ꞌet huwa bubulh ꞌáhtꞌoh. Christ ꞌen dichꞌoh 
ꞌukꞌenus tse yoh ookꞌuwhuzꞌai-un, ꞌi unli whe ꞌuntꞌoh.

Ephesus Whutꞌenne 2

The New Testament in Central Carrier of Canada, 2nd ed. © 2011, Wycliffe Bible Translators, Inc.



449

21 Sizi Gri ꞌen be njan yoh ndulcho whe tsꞌiyawh whudutsꞌo whe 
ꞌuhóolya. ꞌEt ꞌi be neMoodihti ooyoh ꞌon nus whudiztiꞌ suliꞌ.

22  Nohni cha ꞌen be za lhadúlyane ahli. ꞌEt whe Yakꞌusda Ndoni be 
nohyudinda.

Wheꞌ hoontꞌoh hooyoh-un tsꞌet hahóoltsꞌut

3  1 ꞌEt whu la gha tsꞌe Si Paul nohni ꞌudun yun kꞌut whutꞌenne nohba 
Christ, Sizi tsꞌutni-un, ꞌen ba ꞌustꞌen. ꞌEt huwa ꞌadinꞌai-un usdli.

2  ꞌEt Yakꞌusda dichꞌoh ye unzoo-i, ꞌi nohni nohba sghantꞌai, ꞌet whulh 
údahtsꞌo de.

3  ꞌInkꞌez sba whe hóodiltsai-un, ꞌet ꞌi be dahoontꞌoh-un huwa Yakꞌusda 
sutꞌeoonalhdzin, ndi buba wheꞌ hoontꞌoh hooyoh-un huwun. ꞌEt cha la 
whulh údahtsꞌo. Whutso daꞌ khuni ntsool-iyaz be nohtsꞌó kꞌeꞌisguz.

4 ꞌEt ookꞌuyalhduk de, Christ ꞌen gha buba wheꞌ ꞌuntꞌoh hooyoh-i, 
ntsꞌenꞌa la tꞌeoonúszun, nohni cha whuz unꞌa tꞌewhuntihzeh.

5 ꞌUdaꞌ niz dakꞌez ndi yun kꞌut whutꞌenne ndet ꞌuwhúlhni-un, ꞌaw 
tꞌelhuhonízil inleꞌ. ꞌEt ꞌandit dzin tsꞌihꞌun unꞌa tsꞌiyawh tꞌetsꞌonanzin. 
Ndoni be Yakꞌusda ba whelꞌaꞌne ꞌinkꞌez Yakꞌusda be nus hooꞌenne, ꞌenne 
tsꞌiyawh bubutꞌeoonalhzin.

6  ꞌUdun yun kꞌut whutꞌenne ꞌinkꞌez Lizwifne, ꞌenne cha ꞌilho yustꞌe 
hooleꞌ hubaꞌ hoontꞌoh. ꞌInkꞌez Yakꞌusda, Christ ꞌen be ndi khuni unzoo-i, ꞌi 
be netsꞌu hooszi. Wheni tsꞌiyawh nebaꞌ hoontꞌoh wheꞌ hoontoh.

7 Khuni unzoo-i be ꞌustle-un susdliꞌ. Dahoontꞌoh hukwꞌunꞌa 
Yakꞌusda ye ulhtus-i, ꞌi be ꞌuwhutꞌen, ꞌet whuz unꞌa ye unzoo-i, ꞌi be 
stlꞌahóoltsꞌut.

Wheꞌ hoontꞌoh hooyoh-un tsꞌet hahóoltsꞌut ꞌet huwun
8  Si hoontsꞌi, Yakꞌusda oochꞌeꞌne ba nyo ꞌuntꞌohne, ꞌenne buba nyo 

ꞌustꞌoh hukwꞌunꞌa ꞌududuzdzun ꞌet ndunúszun. ꞌEt hoontsꞌi ndi Yakꞌusda 
ye unzoo-un, ꞌet sghá whultsꞌut. ꞌEt ꞌi be ꞌudun yun kꞌut whutꞌenne, khuni 
unzoo-i be ndúwhulcho budutásnelh. Christ Ye diztiꞌ-i hooncha kꞌet, ꞌaw 
whu la toh hooloh, ꞌet huwun budutásnelh.

9 ꞌEt whe la buba wheꞌ hoontꞌoh hooyoh-un, ꞌet ꞌi be tsꞌiyanne ꞌalhgoh 
ꞌilho didowhne tsꞌooleꞌ. Soo ꞌudechoo whutsꞌun, Yakꞌusda tsꞌiyanne buchꞌá 
whuntizꞌi. ꞌInkꞌez tsꞌiyanne dune honilhꞌen ubutiselh ha. ꞌEn ꞌuja Sizi Gri 
ꞌen be tsꞌiyaitsuk inla.

10 ꞌEt whe la yakꞌuz tsꞌe mbene la ꞌudetso whudilhdzulhne, ꞌinkꞌez 
mbene la moodihne, ꞌenne tsꞌiyawh Yakꞌusda ba ꞌilhunaoosdilne bugha 
ndo Yakꞌuz dilhtsꞌine, Yakꞌusda ye whunih-i tsꞌiyawh ndet ꞌuwhúlhni-un 
bubutꞌewhuntilhzeh.

11 ꞌUdechoo whutsꞌun neBá ꞌuninzun-un, whuz unꞌa Christ, Sizi tsꞌutni-
un, ꞌen neMoodihti, ꞌen gha ꞌuhóonla.

12  ꞌEn be ꞌaw whélhtsꞌoojoh whe be ꞌalhaꞌ hoontꞌoh-i, ꞌi gha ꞌaw 
whelhtsꞌuniljut whe neBá oobut néztiyalh.

13  ꞌEt huwa nohtsꞌu tedusdli, nohba dzoh nususzut-un huwa, nohdzi kꞌoh 
ꞌooneh junih, ꞌet nohtsꞌu hukwaꞌ dusni. ꞌEt whe la whunólhni.

Wheꞌ hoontꞌoh hooyoh-un tsꞌet hahóoltsꞌut neba hooncha
14 ꞌEt huwa Sizi Gri neMoodihti ooBá, ꞌen oobut sgwutsi be nenúsya.
15 Booziꞌ gha mbene la yakꞌuz dilhtsꞌine ꞌinkꞌez ndi yun kꞌut khunane 

cha, ꞌenne tsꞌiyawh buzkehke hoodzi.
16  ꞌEn tsꞌun ndiz unꞌa nohba tenadusdli, Ye diztiꞌ-i, ꞌi hooncha kꞌet ꞌaw 

uzdooniꞌ aitꞌoh, ꞌet ꞌuwhultsuk Ndoni gha ye ulhtus-i nohgha ítaꞌalh. ꞌEt 
whe la nohyughi unli-i, ꞌi be ulhtus tíleh.

17 Be nebe ꞌalhaꞌ hoontꞌoh-i, ꞌi be Christ nohdziyo whutitꞌelh. ꞌInkꞌez be 
nekꞌetsꞌintsiꞌ-i, ꞌi be ndi yoh ookꞌuwhuzꞌai-i, ooghih hoonli kꞌunꞌa dutsꞌo.

18  ꞌEt whe Yakꞌusda oochꞌeꞌne bubulh nohni cha Sizi Gri be 
nekꞌetsꞌintsiꞌ-i, soo cho be tꞌéwhuntihzeh, dádiltel ꞌinkꞌez dadilyiz, 
dádiltai cha ꞌinkꞌez ndo dawhuldzoh tsꞌe cha, ꞌet ꞌulcho-i be.

19 Christ ye nékꞌentsiꞌ-i, hooncha kꞌet, ꞌaw tꞌetsꞌonózin aitꞌoh, ꞌi be la 
tꞌeoonoohzeh. ꞌInkꞌez ndai la Yakꞌusda yé dizbun-i, ꞌi be la doohbun.

20 ꞌEt ꞌawet neBá ndet la ootsꞌo hukwaꞌ tsꞌutni-un ꞌinkꞌez howu nuni 
uznuzut-un cha, ꞌet ꞌon nus ꞌultsuk-i negha tilelh whe ꞌuntꞌoh. Ndai la 
Ndoni ye ulhtus-i neyoh ꞌuntꞌoh, ꞌet ꞌi beꞌ whutꞌen.

21 Inka ndi yun ꞌetsul ꞌutinelh whutsꞌun ꞌinkꞌez hukwꞌelhꞌaz ꞌilhiz 
wheni, ꞌet whuz unꞌa Christ, Sizi tsꞌutni-un, ꞌen ba ꞌilhunaoodúlhne neBá 
uzdólhtiꞌ hubaꞌ hoontꞌoh. ꞌEt ndo honeh.

ꞌIlho ꞌoohleꞌ

4  1 Si neMoodihti ooba ꞌadinꞌai-un ꞌustꞌoh. Njan Yakꞌusda dutihjih ha 
nohkaꞌ daniꞌ, ꞌet huba soo úlhdzooꞌ whe whuz toohdilh, ꞌet nohtsꞌu 

hukwaꞌ dusni.
2  ꞌAhoolhyiz yo ꞌúdudulhdzun, ꞌinkꞌez nanilhtsulyaz néꞌlhoolhꞌen. Dzoh 

nahdeh-un whutsꞌudoohtni junih. Lhkꞌehtsiꞌ whe ꞌilhoh dune oohleꞌ.
3  Ndoni ꞌen be tsꞌiyawh lhulh dune oohleꞌ. Tsꞌihꞌun unꞌa lhtsꞌun ꞌoohtꞌeꞌ, 

ꞌi be ꞌilho ꞌoohleꞌ. ꞌEt ꞌi be nohdzi ndulcho-i be whuz unꞌa za hukwa 
ꞌoohtꞌen.

4 ꞌIlho yustꞌe tsꞌuzdliꞌ ꞌinkꞌez ꞌilho Ndoni neyudinda. Ntsꞌenꞌa la Yakꞌusda 
dutihjih ha nohkaꞌ daniꞌ ꞌet hukwa tse hóhleꞌ.

5 ꞌIlhoghun neMoodihti ꞌinkꞌez be néba ꞌalhaꞌ hoontꞌoh-i, ꞌi cha ꞌilho za. 
ꞌInkꞌez ꞌilho za be too beꞌ tsꞌulꞌih-i hoonli.

6 ꞌEt ꞌilhoghun Yakꞌusda, ꞌen ooba ꞌalhaꞌ hoontꞌohne, tsꞌiyawh buBá unli. 
Tsꞌiyai an ndo ꞌuntꞌoh ꞌinkꞌez wheni tsꞌiyawh netoh ꞌutꞌen. ꞌInkꞌez nohni 
tsꞌiyawh, ꞌilhoghun ahli whe nohyudinda.

Ndai la Christ negha íninla-i
7 ꞌEt Christ, ꞌilhone tsꞌinli whe ndi yun kꞌut lhelhdun huwa tsꞌana-un, ye 

unzoo-i, ꞌi be negha óoninla.
8  ꞌEt huwa Yakꞌusda ooghuni nja dutni,

ꞌoh daꞌ Christ yoo do whenya whe nyoonne nabilhchukne,
whuz whe nábanla.
ꞌInkꞌez dunene bughaꞌ ninla.

9 ꞌAndit nohdutásnelh daja ni whe ꞌutni. Tulalhgus kꞌut dazsai whe 
yaidlanne toh tsꞌe whenya, ꞌet ꞌuwhúlhni.

10 Mbe la ndun nyo whenya-un, ꞌen za ꞌudedo yakꞌuz whenája. Whuz 
tsꞌiyaitsuk lhadútileh ha.

11 ꞌEn za ꞌutꞌen, whulohne cha whelꞌaꞌne butlꞌa hónꞌai. Whulohne cha nus 
hooꞌenne butlꞌa hónꞌai. ꞌEt whulohne cha khuni unzoo-i be yahutilhduk-un, 
ꞌet butlꞌa hónꞌai. ꞌInkꞌez whulohne cha Yakꞌusda ba ꞌilhunaoosdilne bughu 
tilehne ꞌinkꞌez dune hodutilhꞌehne, ꞌet cha butlꞌa hónꞌai wheꞌ hutꞌen.

12  ꞌEt whe la Yakꞌusda oochꞌeꞌne lhadúlyane nabulhtsih. ꞌEt whuz unꞌa 
Sizi Gri be ꞌustléne ꞌutꞌen ꞌuhuyulhꞌen ꞌinkꞌez Christ ooyustꞌe nus za 
lheꞌiltus, ꞌet wheni ꞌuhutꞌen.

13  ꞌEt njan whutsꞌun ndet be neba ꞌalhaꞌ hoontꞌoh-un cha, ꞌinkꞌez ndet 
tꞌetsꞌoninzun Yakꞌusda ooYeꞌ ghun, ꞌet whutsꞌun tsꞌiyawh ꞌilho ꞌuztileh. ꞌEt 
whuz unꞌa soo lhadúlyane uztileh. ꞌInkꞌez Christ ntsꞌenꞌa soo ꞌet nduntꞌoh-
un, ꞌen ookꞌoh tsꞌe hukwꞌunꞌa uztinelh.

14 ꞌAw ꞌon ꞌun tsꞌoodunne kꞌunꞌa lheꞌtsꞌoostꞌeꞌ ꞌet huwa. Dune buka 
hóodilhtsꞌi nabontiꞌah ha. Lhentsꞌun unꞌa dune hubohodulhꞌeh, ꞌi be 
ꞌantsꞌi nilhtsꞌi kꞌunꞌa lhelh tsꞌu náhutukuk leꞌhutꞌen.

15 Kꞌus ndet khuni ꞌalhaꞌ ꞌuntꞌoh-i, be lhkꞌetsꞌutsiꞌ-i, ꞌi be yatsꞌulhduk, 
ꞌinkꞌez Christ netso whudilhdzulh-un, ꞌen tsꞌun soo cho uznooyeh hukwaꞌ 
tsꞌutꞌen.

16 ꞌEn be ooyustꞌe ndulcho lhkayánla. Whuz unꞌa ye ulhtus-i be lhootun. ꞌEt 
tsꞌiyawh lhghu naoodilhghuz-un ꞌi beꞌ whutꞌen ꞌEt whuz unꞌa za ꞌuwhutꞌen 
de, ꞌet de ooyustꞌe be lhkꞌetsꞌutsiꞌ-i, ꞌi be ꞌon nus ulhtus ꞌinkꞌez unzoo tileh.

Andidun-un dune
17 ꞌEt huwa njan huwun nohdutasnelh, neMoodihti nalh ꞌudusni, ꞌudun 

yun kꞌut whutꞌenne ꞌaw lahootꞌoh hukwꞌunꞌa nuni hunudeh. ꞌEnne 
bukꞌunꞌa ꞌoohtꞌeꞌ junih.

18  Bubeni tsalhgus yo ꞌuntꞌoh, ꞌet huwa Yakꞌusda ye khuna-i chꞌoh 
ꞌuhintꞌoh. ꞌAw hoonli tꞌehonuszun, budzi dutsꞌun suliꞌ ꞌet huwa.

19 ꞌAw tsꞌiyantsuk hukwꞌu ní lhonulhdzut. Tsꞌiyantsuk whulahuditni. 
Buyustꞌe whutsꞌu nintꞌi-un, ꞌet za hukwaꞌ huninzun. Soo hunintꞌi whe 
ꞌutꞌen dutsun-i ꞌuhutilhꞌelh, ꞌet za whutsꞌó nintꞌi.

20 ꞌEt hoontsꞌi nohni Christ ꞌaw doohoontꞌoh-un ooghun lhuhodúlhꞌel.
21 ꞌAlha ꞌi be ꞌet whuz unꞌa ndunuszun, ꞌen ghun whulh ꞌúdahtsꞌo ꞌinkꞌez 

ꞌen be hodilhꞌeꞌ, ntsꞌenꞌa whu la Sizi be ꞌalhaꞌ nudzun-i unli ꞌet huwa.
22  ꞌEt ꞌudaꞌ datsꞌintꞌoh la inleꞌ, ꞌet tsꞌiyawh ꞌetsul ꞌuwhahleh ꞌinkꞌez chꞌaz 

whúnulhtꞌi. ꞌEt duhoontꞌoh-un, ꞌet tsꞌiyawh tube hoontsiꞌ wheꞌ hoontꞌoh. 
Ndet la whutsꞌu náhtꞌi-un, ꞌet whe nanihtꞌa.

23  ꞌInkꞌez noheni be howu nuní nahzut-un, ꞌet dúwhulcho ꞌandit-i 
nahoolhtselh.

24 ꞌEt ꞌandit hukwꞌunꞌa yun kꞌenaihdilh, ꞌet whuz unꞌa whulhchoot. 
Yakꞌusda be ꞌutꞌen kꞌoh ꞌuhoontꞌoh. Ndiz unꞌa Yakꞌusda ꞌuhóonla, ndet 
la tsꞌihꞌun ꞌuhoontꞌoh-un, ꞌinkꞌez ndai la khuni ꞌalhaꞌ ꞌuntꞌoh-i ꞌet whe 
lubeshi ooghu hooloh, ꞌet whuz unꞌa neba ꞌuhóonla.

Yakꞌusda ooyughi khun oodachꞌe ꞌoohneh junih
25 ꞌEt huwa ꞌilhone ahli whahtsꞌit-un ꞌetsul ꞌudóhnih! ꞌInkꞌez ꞌandit 

whutsꞌun ꞌilhone ahli whe nohenghoh whutꞌine bulh, ꞌenne cha khuni ꞌalhaꞌ 
ꞌuntꞌoh-i, ꞌi be bubulh yaoolhduk, tsꞌiyawh ꞌilhoh didowhne tsꞌinli, ꞌet huwa.

26 Nohuhuske be lubeshi olhchoot junih. Khun te hunúlhchꞌe whe te sa 
yo tóoꞌalh junih.

27 Khun te netsudule hukwaꞌ ninzun tuneꞌ nohoolhꞌen junih.
28  Mbene la ꞌundunutꞌihne, ꞌenne tsꞌiyawh ꞌetsul ꞌuhooneh, ꞌantsꞌi 

ꞌuhootꞌen, ꞌet de la buba ꞌukꞌelha holeꞌ. Ndai la dula be hoonzoo-un 
huwaóonaꞌ. ꞌEt de la dune hoonli undunidzitne hoonli be bula ꞌooneh.

29 Khuni ntsiꞌ-i be yaoolhduk junih. ꞌEt khuni unzoo-i hiye yalhduk-i, 
ꞌi be ꞌon nus hilhtus hutileh, ꞌi be yalhduk. ꞌEt de la mbene la 
nohoozílhtsꞌaine, ꞌenne buba hootázooꞌ.

30 Yakꞌusda ooyughi khun oodachꞌe ꞌoohneh junih. ꞌEn nohbe hóodatꞌen 
nohulhtsi ndet dzin nanohootakulh-un ꞌet wheni.

31 Ndet la nohba dzoh ꞌuhoontꞌoh-un, ꞌinkꞌez huske kꞌet ꞌantsꞌi nohdzi 
dízkꞌun leahtꞌoh, ꞌinkꞌez huske cha, ꞌinkꞌez ꞌi be ꞌahoolhyiz lhulhúzahke 
cha, ꞌinkꞌez ꞌahoolhyiz lhghú yalhduk, ꞌinkꞌez dune tsꞌu dahni-un cha, ꞌi 
tsꞌiyawh chꞌa nasulhye.

32  ꞌInkꞌez nohni tsꞌiyawh lhtsꞌu noóhzooꞌ, ꞌinkꞌez tsꞌiyantsuk whe 
nohdzi ꞌóolhdzooꞌ whe lhgha teꞌuntihdzin, ꞌinkꞌez ntsꞌenꞌa la Christ, ꞌen 
be Yakꞌusda nohlubeshi nohba yunaꞌalhde, ꞌet nohni cha whuz unꞌa za 
ꞌilhone ahli whe lhba ꞌun whutoolhdilh.

Be lhkꞌetsꞌutsiꞌ-i, ꞌi be ndi yun kꞌut dúlhtsꞌi

5  1 ꞌEt nohni Yakꞌusda yukꞌentsiꞌne ahtꞌoh, ꞌet whe ꞌen buzkeh ahli, ꞌet 
huwa ookꞌoh túneꞌ oohtꞌen.

2  Be lhkꞌetsꞌutsiꞌ-i, ꞌi be ndi yun kꞌut dúlhtsꞌi. Ntsꞌenꞌa la Christ whe 
nékꞌentsiꞌ whe neba butlꞌaꞌ dudilti, nohni cha whuz unꞌa za ꞌet ndóhneh. 

Neba daja whu la Sizi whe khuna-un, ꞌet Yakꞌusda ba ꞌet whuladitni 
wheni neba. Christ neba daja la Yakꞌusda ooba hoonzoo ꞌinkꞌez hóontꞌiꞌ.

3  ꞌEt hoontsꞌi ndet whe la nintaꞌ ahtꞌih-un, ꞌinkꞌez ꞌutꞌen dutsun-i cha, 
kꞌus ꞌuyoon dune chꞌeꞌ haꞌ nahzun, ꞌi cha, ꞌaw hoontsool-unyaz, hoontsꞌi 
nohni nohtoh ꞌet whuz unꞌa ndóhtꞌen junih. Nduntꞌi-i nohtoh hóleꞌ junih. 
Nohni Yakꞌusda oochꞌeꞌne ahli ꞌet huwa whuz unꞌa ndi yun kꞌudólhtsꞌiꞌ 
hubaꞌ hoontꞌoh.

4 ꞌEt ndai la dutsun-i ꞌinkꞌez la hootꞌoh-i be yatsꞌulhduk. Hoontsiꞌ whe 
dlo kꞌunezduniꞌ-un cha, ꞌet tsꞌiyawh ꞌaw whuz unꞌa nohba lheꞌhóotꞌoh. ꞌEt 
kꞌus tube cho Yakꞌusda tsꞌun musi dahni.

5 Njan tꞌeoonahzun, mbene la nintaꞌ ꞌutꞌihne, kꞌus ꞌutꞌen dutsun-i ꞌulhꞌenne, 
kꞌus ꞌuyoon dune chꞌeꞌ haꞌ ninzunne, ꞌenne ꞌukꞌeltsi tsꞌu tenadudline bubúlh 
hulhgha ꞌuhintꞌoh, ꞌet ꞌenne tsꞌiyawh, Yakꞌusda ꞌinkꞌez Christ, ntsꞌe la lerwe 
unli, ꞌaw hoontsool-unyaz hoontsꞌi ꞌaw bughá hokat aitꞌoh.

6  Khun dune khuni laitꞌóh-i be nohnooꞌah junih. Nduntꞌohne Yakꞌusda yé 
huske-i, Yakꞌusda yukꞌunulheꞌustꞌenne bukꞌédutaltsꞌulh wheꞌ hoontꞌoh.

7 ꞌEt huwa butsꞌú nedohdilh junih.

Hootꞌen-i niz nohdilh
8  ꞌOh daꞌ tsálhgus yo dúlhtsꞌi inleꞌ ꞌet huwa. ꞌEt ꞌandit neMoodihti, ꞌen 

be hootꞌen-i nohba suliꞌ. Inka tsꞌoodunne be hootꞌen-i niz nuhúdilh ꞌet 
ndóhtꞌeꞌ hubaꞌ hoontꞌoh.

9 Ndoni be ꞌutꞌen kꞌoh, tsꞌiyantsuk ndet hoonzoo-un, tsꞌihꞌun unꞌa 
ꞌuhoontꞌoh-un cha, ꞌinkꞌez khuni ꞌalhaꞌ ꞌuntꞌoh-i, ꞌi tsꞌiyawh Ndoni búlh 
ootsꞌu hawhúkat ꞌúhoontꞌoh wheꞌ hoontꞌoh ꞌet huwa.

10 ꞌEt ndahtꞌen de, ꞌet whuz unꞌa la neMoodihti hoontꞌiꞌ tilhtselh.
11 Tsalhgus yo dilhtsꞌine bube ꞌutꞌen kꞌoh ndúwhulcho whe ꞌaw lheꞌhóozooꞌ. 

Khun butsꞌu nedohdilh junih, kꞌus ndutꞌenne hukwaꞌ budáhni.
12  Ndet whunistꞌi whe neꞌhutꞌen-un, ꞌet hukwaya hoonli kꞌet, ꞌaw 

whulohkhun howu yatsꞌoolhduk aitꞌoh.
13  ꞌEt hoontsꞌi ndai la tsꞌiyanne tꞌewhunilhdzin-un, ꞌet ndi Yakꞌusda 

be hootꞌen-i, ꞌi be tꞌeoonudzih. ꞌEt ntsꞌenꞌa la tsꞌiyanne tꞌehonanzin, ndi 
Yakꞌusda be hootꞌen-i, ꞌi be ꞌuwhutꞌi.

14 ꞌEt huwa nja dutni,
“Mbe la usti-un tsꞌenindzit!

Yaidlanne toh dunadindaih.
ꞌEt de la Christ ootsꞌu hayánduz-i,

ꞌi la nkꞌédodi.”

Whunih be yinka dúlhtsꞌi
15 Soo cho khahdli. Whunih be yinka dúlhtsꞌi. Whusnine kꞌunꞌa iloh. 

Kꞌus whunihne kꞌunꞌa ꞌoohtꞌeꞌ.

16  ꞌAndit dzin whudizulh-un ꞌahoolhyiz dune tankꞌus uhitꞌelh zaꞌ 
hutꞌen. ꞌEt huwa hoondukw-unyaz neba ꞌet whuzꞌai-un, ꞌet tsꞌihꞌun unꞌa 
ꞌutsꞌuhooleh hukwaꞌ tsꞌootꞌen.

17 ꞌEt huwa khun ilóh tuneꞌ oohtꞌen junih. Kꞌus neMoodihti ꞌen ndet la 
nohtsꞌu hukwaꞌ ninzun-un, ꞌet za tꞌeoonahzeh hukwa ꞌahtꞌen.

18  Khun te tanoohtnaiꞌ junih. ꞌI be be khahna-i nintaꞌ ꞌulhꞌih. ꞌAntsꞌi 
Ndoni be dahbun.

19 Yakꞌusda ooghuni be ahjun. Shun teniꞌ uznilhzun-i, be cha ahjun, 
ꞌinkꞌez Ndoni shun be ahjun. Nohdzi yo whe nohMoodihti shun be dúlhtiꞌ, 
ꞌet whuz unꞌa lhulh yalhduk.

20 Sizi Gri neMoodihti, ꞌen booziꞌ be Yakꞌusda ꞌen ꞌuBá, ꞌen tsꞌun 
tsꞌiyantsuk huwun ꞌahoolhyiz musi dahni.

21 Yakꞌusda tsꞌun teꞌnahzun ꞌet whe nohni ꞌalhgoh lhudúlhtiꞌ whe ꞌilhoh 
dune oolhleꞌ.

Ndi yun kꞌut lhghuzdilhtsꞌi-un ꞌantsꞌi Christ ꞌinkꞌez oolugliz duwhultꞌoh
22  Nohni mbe la ookike hoonine, nohnichꞌoh nohkike bukꞌuneꞌ ahtꞌen. 

ꞌEt ntsꞌenꞌa la neMoodihti ooghuni ulhchoot, ꞌet whuz unꞌa ꞌoohtꞌeꞌ.
23 Nohkike ꞌenne nohtso hudilhdzulh ꞌet huwa. Ntsꞌenꞌa la Christ, 

Yakꞌusda ba ꞌilhunaoodulhne butso-un unli, ꞌet whúz unꞌa ꞌet ndúhoontꞌoh. 
ꞌInkꞌez Christ, wheni ooyustꞌe ꞌutsꞌintꞌoh, ꞌen neulhyis-un ꞌuntꞌoh.

24 ꞌEt huwa wheni Yakꞌusda ba ꞌilhunaoodulhne, ntsꞌenꞌa la Christ nean 
do ꞌuntꞌoh ookꞌuneꞌ tsꞌutꞌen, ꞌet whuz unꞌa tsꞌekoo cha didutchꞌoh dukike 
tsꞌiyantsuk whe bukꞌúneꞌ hootꞌen.

25 Nohnihchꞌoh nohꞌatke bukꞌeoohtsiꞌ. Ntsꞌenꞌa la Christ wheni Yakꞌusda 
ba ꞌilhunaoodulhne nekꞌentsiꞌ kꞌet neba huwáꞌ dudulti.

26  ꞌEt whe la Christ neba daja la, wheni Yakꞌusda ba ꞌilhunaoodulhne 
Yakꞌusda ba ꞌudun nenéninla. Soo tsꞌihꞌun too za-i kꞌunꞌa dughuni be 
ootsun hoolohne naneulhtsi.

27 ꞌEt whuz unꞌa wheni Yakꞌusda ba ꞌilhunaoodulhne soo ꞌukꞌenus 
lhadintꞌohne tsꞌinle whe Christ dichꞌoh dubut nenétalelh. ꞌAw tsunyaz 
hoontsꞌi nekꞌut be lhuhóodastꞌen. ꞌInkꞌez ꞌutsꞌun unꞌayaz hoontsꞌi 
lhetsꞌítꞌoh. ꞌEt whuz unꞌa ꞌet dútsꞌotꞌen uztileh. ꞌInkꞌez lubeshi ooyit 
uztitꞌelh, ꞌaw whuz unꞌa nekꞌehóotaꞌalh-un hootaloh.

28  ꞌEt whuz unꞌa dunene duꞌatke bukꞌehootsiꞌ. ꞌEt dahintꞌoh la dichꞌoh 
kꞌenahutsiꞌ, whuz unꞌa za duꞌatke cha bukꞌehootsiꞌ hubaꞌ hoontꞌoh.

29 ꞌEt ꞌaw ꞌilhoghun dune dichꞌoh duyustꞌe tsꞌu dutnine hooloh kꞌus 
dichꞌoh duyustꞌe soo cho néꞌyulhꞌen. ꞌEt whuz unꞌa za neMoodihti 
Yakꞌusda ba ꞌilhunaoodulhne tsꞌiyawh bughunli.

30 Christ ooyustꞌe ndulcho whe wheni tsꞌiyawh whuloh tsꞌinli ꞌet huwa.
31 Njan ꞌet huwa, dune dubá ꞌinkꞌez duloo cha buchꞌa ooyaꞌ ꞌinkꞌez duꞌat 

za yulh ꞌootꞌeꞌ ꞌinkꞌez nahúltꞌo ꞌilho za hooleꞌ.

32  Ndi buba wheꞌ hoontꞌoh hooyoh-un, ꞌet hooncha wheꞌ hoontꞌoh. 
ꞌEt daja dusni wheꞌ dusni, mbe la Christ tsꞌutni-un ꞌinkꞌez Yakꞌusda ba 
ꞌilhunaoodulhne, ꞌenne ꞌubudúsni.

33  Njan ꞌet doo cha za nohdutasnelh, dáhoontꞌoh whe tsꞌiyawh 
nohnichꞌoh kꞌenahtsiꞌ, ꞌet whuz unꞌa za nohꞌatke bukꞌeoohtsiꞌ hubaꞌ 
hoontꞌoh. ꞌInkꞌez nohni tsꞌekoo nohkike soo cho ubudólhtiꞌ.

Tsꞌoodunne uznulhyeh-un

6  1 Tsꞌoodunneyaz nohni cha neMoodihti ꞌen gha nohdusneke bukꞌuneꞌ 
ꞌoohten. ꞌEt tsꞌihꞌun unꞌa ꞌuhoontꞌoh wheꞌ hoontꞌoh.

2  Nohbá nohloo bulh budólhtiꞌ. Ndi khuni ꞌi ꞌudechoo netlꞌáidanꞌai-i 
ꞌinkꞌez netsꞌu hoozi whe ꞌuntꞌoh.

3  Et huwa ꞌi be saꞌ ndi yun kꞌut khutihnalh ꞌinkꞌez tsꞌiyantsuk whe sóoꞌ 
tihtꞌelh, ꞌet nohtsꞌú hoozi.

4 ꞌInkꞌez nohni dune buzkeh hoonline, nohuzkeh khun hubunólhchꞌeh 
junih. ꞌEt hoontsꞌi neMoodihti whuneoodulhꞌeh-un, ꞌet ꞌi be soo cho 
bugha dahni, ꞌet whuz unꞌa dubun dunólhyeh

ꞌUlhnane ꞌinkꞌez moodihne cha soo cho neꞌlhulhꞌen
5 ꞌUlhnane nohni cha, ntsꞌenꞌa la Christ nohdzi ndulcho-i be ookꞌuneꞌ 

ahtꞌen, ꞌet mbene la ndi yun kꞌut nohmoodih unline, ꞌenne cha whuz unꞌa 
za nujut be dahtlut whe bukꞌuneꞌ ꞌoohten.

6  Nohmoodih nohnilhꞌen whe ahcha naꞌdudulhꞌi de, ꞌet whuz unꞌa 
ndahtꞌen iloh, kꞌus Christ be ꞌulhnane sahliꞌ whe nohzul ꞌinkꞌez nohyustꞌe 
ndulcho-i be ndet Yakꞌusda nohtsꞌu hukwaꞌ ninzun-un, ꞌet hukwꞌunꞌa 
ꞌoohtꞌen.

7 Noheni hoonáhtꞌiꞌ whe neMoodihti ba ꞌulhnane ahli, ꞌaw dune ba 
ꞌulhnane lháhloh.

8  ꞌEt tsꞌiyawh ꞌilhone ahli whe tꞌeoonáhzun, dune ꞌulhnane kꞌus ꞌulhnane 
bula nahuditnine hoontsꞌi, ꞌutꞌen unzoo-i ahla, ꞌet whuz unꞌa neMoodihti 
tsꞌun nohba kꞌelha whutáleh.

9 ꞌInkꞌez mbe la moodih unline, nohni cha nohdutasnelh, nohbe 
ꞌulhnane bubeꞌ ꞌoonulhjoot-un whuladahtnih. Tꞌeoonuhzun nohnichꞌoh 
nohMoodihti, ꞌen ndo yakꞌuz usda ꞌinkꞌez ꞌen oonalh tsꞌiyanne lhulh 
hulhgha ꞌutsꞌintꞌoh wheꞌ tsꞌintꞌoh.

Ntsꞌenꞌa netsudule oochꞌa ꞌuznilhde
10 Sulhutsinke, ndi khuni ꞌudekꞌez-i ꞌuntꞌoh ꞌi be nohbulh yatisduk. 

NeMoodihti, ꞌen bé tsꞌilhtus. Ndai la yé ulhtus-i, ꞌi be tsꞌílhtus.
11 Lhtsꞌutigan wheni be sóo nazdutitneh-i huba, Yakꞌusda negha ininla-i, 

tsꞌiyawh be soo nadahtneh. ꞌEt de la netsudule ye ꞌuyoo unli-i, ꞌaw 
nohchꞌaꞌ oolhdeh aitꞌoh.

Ephesus Whutꞌenne 5 ,  6

The New Testament in Central Carrier of Canada, 2nd ed. © 2011, Wycliffe Bible Translators, Inc.



456

12  ꞌEt ndi yun kꞌut yinka duneꞌne iloh bubulh lhetsꞌúdulh. ꞌEt kꞌus ntsiꞌ-i 
nududehne, ꞌenne ndo yakꞌuz ndus de haíndilne cha, ꞌinkꞌez mbene la 
ꞌudetso whudilhdzulhne cha, ꞌinkꞌez ntsiꞌne yat whumoodihne cha, ꞌinkꞌez 
ndi yun kꞌut tsálhgus yo whumoodihne, ꞌenne tsꞌiyawh ꞌalhgoh ꞌet bubulh 
lhetsꞌúdulh wheꞌ tsꞌutꞌen.

13  ꞌEt huwa lhtsꞌutigan wheni be sóo nazdutitneh ha negha íninla-i, ꞌi 
tsꞌiyawh be soo nadoohtneh hubaꞌ hoontꞌoh. ꞌEt whe ꞌoh de hoontsiꞌ-un 
whusahónzut de, ꞌaw nohchꞌa ꞌoodeh aitꞌoh. Tsꞌiyawh lhadáhja de, ꞌet de 
soo cho nudútalhyalh!

14 ꞌEt huwa dudahdilh ꞌinkꞌez nohtsꞌi toh ndai la khuni ꞌalhaꞌ ꞌuntꞌoh-i, ꞌi 
be soo cho tsunadulhꞌooh. Nohyustꞌe be tsꞌihꞌun unꞌa ꞌuhoontꞌoh-i, ꞌi cha 
be náhdilh.

15 Khuni unzoo-i whe nedzi ba be sooꞌ hoontꞌoh-i, ꞌi be ꞌantsꞌi be óohꞌes 
leꞌoohneh.

16  Ndi neba be ꞌalhaꞌ hoontꞌoh-i, ꞌi ꞌantsꞌi neꞌi súbal leꞌuntꞌoh. ꞌInkꞌez 
ólhchoot. ꞌI be kꞌaza kwun leꞌuntꞌoh, ꞌi ntsiꞌ-un netsꞌítutsoh ndi neba be 
ꞌalhaꞌ hoontꞌoh-i, ꞌi be la nanoolhnoh.

17 Ndi be uzdujis-i, ꞌi be úznilhꞌai leꞌtsꞌintꞌoh. ꞌInkꞌez Ndoni oosaluzti, 
ꞌohwhi ulhchoot. ꞌI Yakꞌusda ooghuni ꞌuntꞌoh.

18  Be tenadudli-i, ꞌinkꞌez Yakꞌusda tsꞌun teniꞌ uznilhdzun-i cha, ꞌet 
whuz unꞌa tenadahdli. Ndoni ꞌen be za ꞌahoolhyiz ꞌetsul lheꞌduzíhni whe 
tenadahdli. ꞌInkꞌez ntsꞌoh dawhutꞌen ꞌet hoontsꞌi, huwahli whe Yakꞌusda 
oochꞌeꞌne, ꞌenne tsꞌiyawh buba tenadahdli.

19 ꞌInkꞌez sichꞌoh cha soo cho sba tenadahdli. ꞌI be khuni unzoo-i sgha 
tíkulh ꞌinkꞌez ꞌaw whelhusaz whe ndi khuni ꞌi be yatisduk. ꞌEt whe la 
be wheꞌ hoontꞌoh hooyoh-i, ꞌi ghun ꞌonghohne daja ni-un, ꞌet tsꞌiyawh 
whubuntistun.

20 ꞌEt whe Yakꞌusda ba usyin-un ꞌustꞌoh, ꞌadusꞌai hoontsꞌi. Inka soo 
cho sba tenadahdli. ꞌEt whe ꞌaw whelhusaz whe ꞌuyoonne cha bubulh 
yatisduk, ꞌinkꞌez si tsꞌihꞌun unꞌa ꞌuwhutisdlelh.

Ye unzoo-i nohbulh ꞌóotꞌeꞌ
21 Si ntsꞌenꞌa la dastꞌen ꞌinkꞌez si stsꞌun sulh dahooja la, ꞌet Tychicus 

ꞌen tsꞌiyantsuk nohdutánelh. ꞌEn ꞌuntꞌoh neulhutsin ookꞌetsꞌintsiꞌ, mbe la 
neMoodihti ꞌen tsꞌihꞌun unꞌa ba ꞌustle-un, ꞌen ꞌuntꞌoh.

22  ꞌEt huwa ndun nohtsꞌú tisꞌaꞌ. ꞌEt de la datsꞌútꞌen-un tꞌeoonoohzeh. 
ꞌInkꞌez soo cho nohdzi hoontꞌiꞌ yoolhtselh.

23  Nohni sulhutsinke tsꞌiyawh be nédzi dizghel-i nohgha tíkulh. Yakꞌusda 
neBá ꞌinkꞌez Christ neMoodihti ꞌen be, be nékꞌetsintsꞌ-i, ꞌinkꞌez be ꞌalhaꞌ 
hoontꞌoh-i, ꞌi bulh nohgha títꞌalh.

24 Mbene la Christ neMoodihti soo ꞌalha ꞌi be yukꞌentsiꞌne, ꞌenne ye 
unzoo-i bubulh utitꞌelh. ꞌEt ndo honeh. 

Paul Philippi whutꞌenne, hadih, ubulhni

1  1 Wheni Paul ꞌinkꞌez Timothy ꞌet Sizi Gri be ꞌulhnane tsꞌinli. Nohni 
keyoh Philippi whutꞌenne mbene la Christ, Sizi tsꞌutni-un, ꞌen gha 

Yakꞌusda oochꞌeꞌne ꞌuhtꞌoh, ꞌinkꞌez mbene la huwunline ꞌinkꞌez yula 
ꞌutꞌenne cha, nohni tsꞌiyawh hadih nohdítni.

2  Yakꞌusda neBá ꞌinkꞌez Sizi Gri neMoodihti, ꞌen tsꞌun ye unzoo-i ꞌinkꞌez 
be nedzi dizghel-i nohgha íninꞌai, ꞌi tsꞌiyawh nohbulh ꞌóotꞌeꞌ nohba 
hukwaꞌ nuszun.

Nohnaznih totsuk ꞌet huwa Yakꞌusda tsꞌun musi dusni
3  Nohnaznih totsuk, ꞌet huwa Yakꞌusda tsꞌun musi dusni.
4 Tenadusdli totsuk hoonústꞌeꞌ whe nohni tsꞌiyawh nohba tenadusdli.
5 ꞌUdechoo dzin ꞌinkꞌez ꞌandit whutsꞌun tsꞌiyanne khuni unzoo-i be 

yasduk, ꞌet whe nohni cha sla ꞌuhtꞌen.
6  Njan ꞌet sba nawh lheꞌhootꞌoh, mbe la nohni nohbulh ndi ꞌutꞌen 

unzoo-i wheꞌ yudilhꞌen-un Sizi Gri oodzin de, ꞌet de lhaídutileh.
7 Tsꞌihꞌun ꞌuhoontꞌoh hukwꞌunꞌa huwun nuni nuszut. Inka sdzi yo 

ꞌunohusdzun. Ntsꞌenꞌa dastꞌoh njan lhuztih tlꞌool be whédustꞌi, ꞌet hoontsꞌi ndi 
khuni unzoo-i, ꞌi ba susyin ꞌinkꞌez tsꞌiyanne tꞌehontázin ꞌet ꞌalhaꞌ hoontꞌoh. ꞌEt 
whuz unꞌa nohni cha ye unzoo-i tsꞌiyawh lhundúniltsuk whe lhtatsꞌúlya.

8  Yakꞌusda nalh nohdusni, ntsꞌenꞌa la Sizi Gri dudzi ndulcho-i be 
nekꞌetsiꞌ-i, ꞌet whuz unꞌa si cha tube nohkꞌénisli.

9 Ndiz unꞌa nohba tenadusdli, be tꞌéoonudzun-i, ꞌi be cha ꞌinkꞌez ye 
whunih-i cha tsꞌiyawh ꞌi be, ꞌet whuz unꞌa be nekꞌetsꞌintsiꞌ-i, ꞌet lhat-un 
lhkꞌuz te nohba whutáleh.

10 ꞌEt whuz unꞌa ndet la ꞌukꞌenus hoonzoo-un, ꞌet tꞌewhuntihzeh. ꞌEt 
huwa Christ oodzin whusahóoltsꞌut de, ꞌet de nohtsun hooloh ꞌinkꞌez ꞌaw 
whe hoonli-unyaz nohkꞌéholtsꞌit-un hootáloh.

11 ꞌInkꞌez Sizi Gri ꞌen gha ꞌutꞌen tsꞌihꞌun ꞌuntꞌoh-i, ꞌet whuz unꞌa 
ndutihtꞌelh. ꞌEt whuz unꞌa Yakꞌusda ba tsꞌodólhtiꞌ ꞌinkꞌez ꞌon nus uzdólhtiꞌ.

Christ ꞌen ooghu yaduk
12  Sulhutsinke sulh dahooja la, ꞌet whulagha tsꞌe ꞌon nus lhane dune ndi 

khuni unzoo-i huyoozílhtsꞌai suliꞌ. ꞌEt tꞌewhuntahzin hukwaꞌ nuszun.
13  ꞌEt huwa lerwe ooyoh whucho, ndunne saldanne ꞌinkꞌez ꞌonghohne, 

ꞌenne cha, ꞌet tsꞌiyanne tꞌehoninzun Christ ꞌen gha lhuztih tlꞌool be 
whédustꞌi léꞌustꞌoh.

14 ꞌInkꞌez mbene la neMoodihti be lhulhutsinke unline, ꞌenne ndi sluztih 
tlꞌool ꞌi gha ꞌenne ꞌon nus ꞌulcho-i be whélhoniljut Yakꞌusda ooghuni 
unzoo-i yahutilhduk ha.

15 ꞌAlha whulohne sghe hoolnih, ꞌinkꞌez sondólhdah hukwaꞌ hutꞌen. ꞌEt 
hoontsꞌi whulohne si stsꞌun budzi unzoo. ꞌEt whuz unꞌa Christ ꞌen ghu 
yahalhduk.

16  Ndunne sghe ꞌoolnihne, dichꞌoh ꞌahuninzun hukwꞌunꞌa, Christ ꞌen ghu 
yahulhduk. ꞌAw tsꞌihꞌun unꞌa iloh ꞌuhutꞌen. ꞌAntsꞌi ꞌadusꞌai-un ꞌon nus sba 
hoontsiꞌ huhoolhtselh hukwaꞌ hutꞌen.

17 ꞌEt hoontsꞌi whulohne ꞌenne be nekꞌetsꞌintsiꞌ-i, ꞌi be Christ ꞌen ghu 
yahalhduk. Tꞌehonínzun ndi khuni unzoo-i ba njan susyin, ꞌet hukwa 
ꞌasodilhꞌai.

18  ꞌEt ntsꞌenꞌa la yahalhduk ꞌet whunilhchoh sba ꞌantsꞌi ꞌuhoontꞌoh. 
Dichꞌoh dukꞌunꞌa tilah yahalhduk kꞌus khuni ꞌalhaꞌ ꞌuntꞌoh-i tilah ꞌuhutni. 
Christ ꞌen ghu yahalhduk ꞌet huwa hoonustꞌiꞌ. ꞌInkꞌez ꞌet nduwhulyiz ꞌet 
whuz unꞌa za hoonústꞌiꞌ.

Tsꞌukhuna-un, ꞌet Christ ꞌuntꞌoh
19 Nohni tsꞌiyawh tꞌenohnuszun, mbene la sba tenadudline, ꞌinkꞌez ndai 

la Sizi Gri ooyughi ꞌi be sla ewhudíja, ꞌet ꞌi be ꞌet huwa sla nahudutitnih.
20 Ndet la hukwa tse hoosdli-un, ꞌet daooduzni ntsꞌoh neꞌustꞌen, ꞌet 

hoontsꞌi ꞌaw hukwaya oosdleꞌ aitꞌoh. ꞌEt kꞌus whutso daꞌ ndastꞌen inleꞌ 
la, ꞌet ꞌandit whuz unꞌa za ꞌutistꞌelh, ꞌet huwa ꞌaw hukwaya lhotisdleh. 
Khusna kꞌus dasusai ꞌet whuz unꞌa za be khusna-i, ꞌi be Christ ꞌet whe 
dústiꞌ.

21 Ndiz unꞌa sba nja duhoontꞌoh, ꞌawhuz khusna za ꞌustꞌoh de, Christ, ꞌen 
za ꞌuntꞌoh. Kꞌus dasúsai de, ꞌet de whuchꞌa hootásdoh.

22  ꞌEt ꞌawhuz khusna za ꞌustꞌoh de, seꞌ ꞌutꞌen ꞌi mai leꞌtinelh. Ntsꞌenꞌa 
ꞌutahaootisalh ꞌaw tꞌeoonuzúszun.

23  ꞌEt sba nawh ꞌuhooja njan ꞌet ꞌantsꞌi whulhetoh nenúztsꞌut. Ntsꞌe 
suba hoolhtus ooleꞌ, ꞌet whuz unꞌa la ꞌoosneh. Ndo Christ bulh natisdalh 
hukwaꞌ nuszun. ꞌEt ꞌukꞌenus hootázooꞌ wheꞌ hoontꞌoh.

24 ꞌEt hoontsꞌi dálhusal de, ꞌet ꞌon nus nohni nohba hootázooꞌ.

25 ꞌEt whuz unꞌa ꞌukꞌenus sooꞌ hoontꞌoh, ꞌet dulcho whe sba ꞌalhaꞌ 
hoontꞌoh. ꞌEt huwa tꞌeoonuszun dálhusal de, ꞌinkꞌez njan za tisdalh 
ꞌinkꞌez nohni tsꞌiyawh nohbulh za tistꞌelh. ꞌEt whuz unꞌa be nohba ꞌalhaꞌ 
hoontꞌoh-i ꞌon nus untiyeh, ꞌinkꞌez ꞌon nus hootáhtꞌeꞌ. ꞌEt whuz unꞌa 
ꞌuwhutátꞌelh.

26  ꞌEt whuz unꞌa za nohghu nánusja de, ꞌet de si sgha lhkꞌuz te Sizi Gri 
dutálhtiꞌ.

Christ ba soo uznootꞌi ꞌinkꞌez ꞌen ba dzoh nutsꞌoozut
27 Ntsꞌoh dahooja hoontsꞌi, Christ ooghuni unzoo-i, ntsꞌenꞌa la nohba 

hukwaꞌ ninzun, whuz unꞌa za yun ka dúlhtsꞌi. Khun nohbulh ꞌustꞌoh de, 
kꞌus nohchꞌoh ꞌustꞌoh de, tsꞌiyantsuk whe nohbulh údutastsꞌo nohyughi 
ꞌinkꞌez nohzul bulh ꞌilho za léꞌuntꞌoh. ꞌEt whuz unꞌa za Sizi ba oohyin. Ndi 
khuni unzoo-i, ꞌet ꞌi be be ꞌalhaꞌ hoontꞌoh-i tsꞌutꞌih, ꞌet ꞌi be ꞌalhgoh ꞌantsꞌi 
ꞌilho za léꞌahtꞌoh ꞌet ꞌi be hukwa ꞌahtꞌen.

28  ꞌInkꞌez mbene la nohchꞌaz ditnine, ꞌenne bube noolhjut junih. ꞌEt 
whuz unꞌa ndahtꞌoh de, ꞌet soo tsꞌet whucho whúbunulhtun, ꞌenne musai 
tilehne ꞌuhintꞌoh. ꞌEt hoontsꞌi nohni dujihne ahli. Yakꞌusda ꞌen nohbaꞌ 
hoonla.

29 ꞌEt Christ ꞌen ba nohtlꞌahóoltsꞌut, ꞌaw nohba ꞌalhaꞌ ꞌuntꞌoh za iloh, 
ooba dzoh nahdeh-un cha.

30 ꞌEt huwa ndet la whe dzoh nusuzut-un, ꞌet whunulhꞌen ꞌinkꞌez 
whudahtsꞌo, ꞌet nohni cha whuz unꞌa za ꞌet ndahtꞌoh.

Teꞌuzdudilꞌen whe ꞌalhgoh ꞌilho za tsꞌooleꞌ

2  1 ꞌEt huwa Christ ꞌen nohbulh ꞌuntꞌoh nohlaꞌ tinelh ha eh? Christ 
ye nohkꞌentsiꞌ-i, ꞌi be eh kꞌenánohniꞌah? Ndoni ꞌalhgoh eh nohbulh 

ꞌúntꞌoh? ꞌInkꞌez nohtsꞌun únzoo eh? ꞌInkꞌez nohgha teꞌninzun eh?
2  ꞌEt whuz unꞌa ꞌuhoontꞌoh, inka be hóonustꞌiꞌ-i tsꞌiyawh lhadáhla. ꞌEt 

whuz unꞌa hukwaꞌ nuhzun de, ꞌet noheni tsꞌiyawh ꞌalhgoh ꞌootꞌeꞌ. Be 
lhkꞌehtsꞌ-i, ꞌi cha ꞌilho za ꞌutitꞌelh. Nohzul bulh ꞌilho sahliꞌ leꞌoohtꞌeꞌ. ꞌEt 
whe ntsꞌenꞌa la daja nahzun, ꞌet ꞌilhoghi za tileh.

3  Nohnichꞌoh hukwaꞌ nahzun te za neꞌóohtꞌen junih. ꞌAntsꞌi yo 
údudulhdzun ꞌinkꞌez ꞌuyoonne nohanus hinzoo noohzin.

4 Khun nohnichꞌoh za khun nuni noohzut junih. ꞌEt kꞌus ꞌuyoonne cha 
bughu nuní nahzut bula tihtꞌelh ha.

Christ, Yakꞌusda unli, ꞌet hoontsꞌi teꞌdudilꞌen whe ndi yun kꞌut indaꞌ
5 ꞌOh daꞌ ndet la Christ, Sizi tsꞌutni-un, ꞌen howu nuni nuzut, nohni cha 

ꞌet za howu nuni noohdeh.
6  Yakꞌusda dantꞌoh, whuz unꞌa za ꞌuntꞌoh. ꞌInkꞌez Yakꞌusda yundultꞌoh 

whe ꞌuntꞌoh. ꞌEt hoontsꞌi dichꞌoh Yakꞌusda yulh hulhgha ꞌuntꞌoh-un 

ꞌaw whe lhéꞌdudiltiꞌ. ꞌEt huwa ꞌaw Yakꞌusda gho tizꞌai lhnízun. 7 ꞌEt 
kꞌus tsꞌiyawh whuladitni whe be ꞌulhnane dahintꞌoh la, ꞌet hóolhchoot, 
ꞌinkꞌez dune dótꞌen suliꞌ. 8  ꞌInkꞌez dune dótꞌen whe hinilhꞌen ꞌinkꞌez 
dichꞌoh tsꞌiyanne an yo ꞌuntꞌoh naꞌdudulhtsi. Datítsah whutsꞌun duBá 
yukꞌuneꞌ ꞌutꞌen tulalhgus kꞌut datítsah ꞌet hoontsꞌi. 9 Et huwa Yakꞌusda 
tsꞌiyantsuk whando whe yudálhtiꞌ ꞌinkꞌez booziꞌ ꞌukꞌenus hooncha 
hukwꞌunꞌa yooziꞌ whulhtsi. 10 ꞌEt whuz unꞌa ndi Sizi booziꞌ, ꞌi gha 
tsꞌiyanne dugwutsi be hitsꞌun nudútalyalh wheꞌ hoontꞌoh. Yakꞌuz 
whutꞌenne ꞌinkꞌez ndi yun kꞌut whutꞌenne, ꞌinkꞌez yun tꞌah ꞌuntꞌohne, 
ꞌenne cha tsꞌiyawh. 11 ꞌEt tsꞌiyawh lhen yoo khuni be yalhdukne, ꞌenne 
tsꞌiyawh nja duwhúdutinelh, Sizi Gri neMoodihti ꞌuntꞌoh. ꞌEt whuz unꞌa 
nduhútni, ꞌet whe Yakꞌusda neBá, ꞌen hidílhtiꞌ wheꞌ hutni.

Be hootꞌen-i nulene
12  ꞌEt huwa ookꞌesiꞌne ntsꞌenꞌa dahtꞌoh nohbulh ꞌustꞌen inleꞌ whe 

Yakꞌusda kꞌuneꞌ ahtꞌen. ꞌAndit ꞌaho ꞌaw nohbulh lheꞌustꞌoh ꞌet hoontsꞌi 
ꞌon nus ꞌukꞌuneꞌ ꞌutꞌenne tihleh, ꞌet nohtsꞌu hukwaꞌ nuszun. ꞌEt huwa 
soo tsꞌihꞌun unꞌa nohdusni, ntsꞌenꞌa la dihjiz inleꞌ, ꞌet whénulhjut ꞌinkꞌez 
nohyustꞌe dutlut, ꞌet whuz unꞌa lhadáhleh hukwa ꞌuhtꞌen.

13  Yakꞌusda ꞌen ꞌunohꞌulhꞌen. Ndai yukaꞌ ninzun ꞌinkꞌez ntsꞌenꞌa hukwaꞌ 
ninzun, ꞌoh te néꞌnohulhꞌen.

14 Tsꞌiyantsuk whe lhdulhyoh ꞌudoohniꞌ junih. ꞌInkꞌez khun te lhchꞌa 
holhꞌeꞌ junih.

15 Nohkꞌehóotaltsꞌulh-un, ꞌet whuyit ꞌuhtꞌoh ꞌinkꞌez soo tsꞌihꞌun ootsun 
hoolohne oohleꞌ, ꞌet whuz unꞌa Yakꞌusda buzkeh tihleh ꞌet whe ꞌaw 
nohkꞌeꞌ holtsit aitꞌoh. Ndunne tankꞌus ꞌúntꞌohne ꞌinkꞌez lubeshi ꞌukꞌenus 
ntsiꞌ-i ꞌooleh hukwa ꞌutꞌenne, ꞌenne butoh ꞌulhdzis be hootꞌen-i kꞌunꞌa 
ꞌoohtꞌeꞌ.

16  Ndi khuni be tsꞌukhuna-i, ꞌi za soo cho oohtun. ꞌEt whuz unꞌa Christ 
oodzin de, dalcho-i be hootástꞌeꞌ. ꞌOh de de, whusúntilhtun niz de ndet la 
hukwa ꞌistꞌen-un ꞌinkꞌez ndai la ꞌisꞌen-i, ꞌi tsꞌiyawh ꞌaw ꞌantsꞌet lheꞌústꞌel.

17 ꞌEt hoontsꞌi be nohba ꞌalhaꞌ hoontꞌoh-i, ꞌinkꞌez Yakꞌusda ba ꞌahtꞌen-
un, ꞌohwhi ꞌantsꞌi Yakꞌusda gha tꞌaih-i leꞌuntꞌoh. ꞌI kꞌut be khusna-i ꞌantsꞌi 
nadísjul leꞌustꞌoh, ꞌet huwa hoonústꞌiꞌ, ꞌinkꞌez tsꞌiyawh nohbulh whúnusni.

18  ꞌEt huwun za nohni cha hoonáhtꞌiꞌ ꞌinkꞌez sulh whunulhni.

Paul Timothy ghu yalhduk
19 ꞌEt Sizi neMoodihti ꞌen ootꞌaninustan whe Timothy ꞌaho nohtsꞌun 

tisꞌalh. ꞌEt whusanája de, dahtꞌoh la sudániꞌ de, ꞌet la hóstꞌeꞌ.
20 ꞌAw dune yundultꞌohne hooloh. ꞌEn la soo cho nohgholeꞌ.
21 ꞌUyoonne tsꞌiyawh didutchꞌoh dude ꞌutꞌen kꞌoh za hukwa hunuta, ꞌaw 

Sizi Gri be ꞌutꞌen kꞌoh iloh.

22  ꞌEt hoontsꞌi Timothy ntsꞌenꞌa la dune unli, nohni tsꞌiyawh 
tꞌeoonúhzun. Dune ooyeꞌ ntsꞌenꞌa la dubá yula ꞌutꞌen, ꞌet whuz unꞌa za 
ꞌulhna kꞌunꞌa ndi khuni unzoo-i, ꞌi be lhla ꞌítꞌen.

23  ꞌEt huwa ꞌet njan ntsꞌenꞌa sulh daootanelh-un, ꞌet nawhusꞌai de, ꞌaho 
tilah nohtsꞌún tóosꞌaꞌ.

24 ꞌEt hoontsꞌi neMoodihti ꞌen ootꞌanínustan si cha ꞌaho nohtsꞌu tisyalh 
nuszun.

Paul Epaphroditus yudálhtiꞌ
25 ꞌEt howu nuni nuszut, Epaphroditus ꞌen nohtsꞌu tóosꞌaꞌ hubaꞌ 

hoontꞌoh. ꞌEn neulhutsin ꞌuntꞌoh. Sulh ꞌutꞌen-un cha ꞌuntꞌoh ꞌinkꞌez ꞌilhoh 
salda ídli. ꞌEt nohni nohba khuni naꞌá-un cha unli. ꞌEn ꞌuntꞌoh ndet 
hukwaꞌ nuszun-un, ꞌet whunilhchoh whe sla ꞌutꞌen.

26  ꞌOh daꞌ ndun bulh údahtsꞌo nduda inleꞌ. ꞌEt huwun oodzi únduda 
ꞌinkꞌez nohni tsꞌiyawh nohkꞌéninli.

27 ꞌInkꞌez ꞌalha tube ndidaꞌ. ꞌAnkwꞌus dazsai, ꞌet hoontsꞌi Yakꞌusda yugha 
téꞌninzin. ꞌAw ꞌen za iloh, si cha sgha téꞌninzun. ꞌEt huwa ꞌon ꞌun lhanꞌun 
te tsꞌodi lhúsdloh.

28  ꞌEt huwa ꞌaoodunih be nohtsꞌu whesꞌaꞌ. Ahꞌen de, ꞌet de la hóhtꞌeꞌ. 
ꞌInkꞌez la ꞌaw tube sdzi lhundoosdoh.

29 Inka neMoodihti ꞌen gha hoonáhtꞌiꞌ whe yoh danúlhtih. ꞌEt 
nduntꞌohne, ubudúlhtiꞌ.

30 ꞌEt Christ ꞌen be ꞌutꞌen kꞌoh huwa, ꞌutꞌen ooba lhai kꞌet, ꞌankwꞌus 
dazsai. Dichꞌoh ye khuna-i, ꞌi hoontsꞌi ooba ꞌantsꞌi yintꞌoh. ꞌEt huwa ndet 
whe sla tihnelh inleꞌ, ndai la be sla lheꞌáhnel-i, ꞌi tsꞌiyawh dichꞌoh be sla 
ꞌuja.

Christ ꞌen za ba tsꞌootꞌen

3  1 Sulhutsinke njan ꞌet ꞌudekꞌez-un ꞌuhoontꞌoh, ꞌet nohdusni. 
NeMoodihti ꞌen bulh tsꞌónilhni! Ndai la nohtsꞌó kꞌesgus-i, ꞌi za 

ꞌuntꞌoh. ꞌEt hoontsꞌi sba ꞌantsꞌi hoonli, ꞌinkꞌez bé dóohjih sih.
2  Mbene la lhike dultꞌohne buchꞌa huwahli. ꞌInkꞌez ꞌutꞌen ntsiꞌ-i 

ꞌulhꞌenne, ꞌenne cha buchꞌa huwahli. ꞌInkꞌez mbene la yanéꞌdudutꞌasne, 
ꞌenne cha buchꞌa huwahli.

3  ꞌEt wheni tsꞌihꞌun unꞌa tsꞌotꞌaz ꞌet huwa. ꞌInkꞌez wheni Ndoni ꞌen be 
Yakꞌusda tsꞌun teniꞌ uznilhdzun. ꞌInkꞌez Christ, Sizi tsꞌutni-un, ꞌen ba 
tsꞌodilhtiꞌ. ꞌInkꞌez neyustꞌe kꞌoh tsꞌe ꞌet ꞌaw whutꞌanílhtsꞌunítan.

4 ꞌEt hoontsꞌi si cha hukwaꞌ nuszun de, syustꞌe kꞌoh tsꞌe, ꞌet za 
whutꞌaninustan ꞌet hoontsꞌi hukwa lheꞌnúszun. Soo cho whunulhꞌen, ꞌet 
ꞌuyoonne cha duyustꞌe kꞌoh tsꞌe ꞌuhintꞌoh, ꞌet si ꞌon nus whuz unꞌa ꞌustꞌoh.

5 Whuzusdli whutsꞌun lhkꞌudit dzin ꞌet ntsꞌenꞌa la ooka dune tsꞌinli kꞌut 
nehootꞌas, ꞌet ndusíhinla. Israel ootsꞌu hainzut-un usdli. Benjamin bulh 

didowhne, ꞌenne ꞌilhoghun ꞌustꞌoh, ꞌinkꞌez Hebrew bughuni kꞌoh tsꞌe ꞌukꞌenus 
soo yasduk-un ꞌustꞌoh. ꞌInkꞌez ndunne pharaseene, ꞌenne dahoontꞌoh whe 
Moses be ꞌudustlꞌus kꞌuneꞌ hutꞌen, ꞌet si cha bubulh didowh-un ꞌustꞌoh.

6  Soo tube cho hoolhtus whe ꞌustꞌen. ꞌInkꞌez mbene la Yakꞌusda ba 
ꞌilhunaoodulhne, ꞌenne dzoh nubusdeh inleꞌ. ꞌInkꞌez ntsꞌenꞌa la dune 
Moses be ꞌudustlꞌus be tsꞌihꞌun ꞌuntꞌoh-un tileh de ꞌet huwa ꞌaw whe 
skꞌehóotaltsꞌulh-un hootáloh whe ꞌustꞌoh.

7 ꞌEt hoontsꞌi ndóohoolcho whe ꞌon nus sba hoonzoo sutilhtselh inleꞌ, ꞌet 
Christ ꞌen ba ꞌantsꞌet ꞌístꞌen whuzdliꞌ ꞌet nawhusꞌai.

8  ꞌAw ꞌet za iloh ꞌuwhudusni, Christ, Sizi tsꞌutni-un, ꞌen sMoodihti 
dantꞌoh la tꞌezninzun-un, ꞌet hooncha kꞌet ꞌaw uzdooniꞌ aitꞌoh. ꞌInkꞌez 
ndet la dáhoontꞌoh ooghu tꞌeoonúszun-un sghu hóolhchoot-un, ꞌet 
whunilhchoh whuladisni. ꞌI tsꞌiyawh ꞌun tukat-i sba ꞌunli ꞌet huwa ꞌon nus 
Christ tꞌenooszeh ha.

9 ꞌInkꞌez ꞌen ooyudúsda. Ndi Moses be ꞌudustlꞌus, ꞌaw ꞌi gha tsꞌihꞌun dune 
lhúsdloh inleꞌ. ꞌEt kꞌus Christ sba ꞌalhaꞌ ꞌuntꞌoh ꞌet huwa tsꞌihꞌun dune 
susdliꞌ. Ndi be tsꞌihꞌun unꞌa be dune tsꞌinli-i, be ꞌalhaꞌ hoontꞌoh-i, ꞌi be 
Yakꞌusda tsꞌu hawhúltsꞌuk.

10 ꞌEt Sizi Gri ꞌ en soo cho tꞌentiszeh hukwaꞌ nuszun. Ye ulhtus-i, ꞌi be 
dunaidilhti, ꞌinkꞌez dahoontꞌoh whe dzoh nusuzut, ꞌet cha tꞌewhuntiszeh. 
ꞌEt ntsꞌenꞌa dazsai, si cha whuz unꞌa za ꞌutisnelh.

11 ꞌEt ꞌalhaꞌ hoontꞌoh, si cha yaidlanne toh ye dunadija-i, si cha uncha 
ndúsja.

Ndo whuz za hukwaꞌ tsꞌootꞌen
12  ꞌAwhuz ꞌaw whunilhchoh huba soo lheꞌustꞌoh. ꞌInkꞌez soo ꞌet lhadúlya-

un susdliꞌ, ꞌaw howu yalhuzusduk. ꞌEt hoontsꞌi nustꞌi za ꞌustꞌoh. Di ha 
Christ, Sizi tsꞌutni-un, ꞌen silhchoot, ꞌet whuz unꞌa si cha itáschulh.

13  Sulhutsinke sichꞌoh ꞌawhuz hootáschulh lhnúszun, ꞌet hoontsꞌi 
ꞌilhoghun huba za ꞌet ndustꞌen. Ndet la senghu hooskat-un, ꞌet ꞌaw howu 
nuní lhnuzuszut whe whunaoodíznoh. ꞌInkꞌez stso tsꞌe hoonli-i, ꞌi za 
óschoot hukwa ꞌustꞌen.

14 Ndai la Yakꞌusda Christ, Sizi tsꞌutni-un, ndo negha whútaꞌalh-un, ꞌet 
whutsꞌun za hukwa ꞌustꞌen.

15 ꞌEt huwa mbene la lhadulyane, ꞌenne cha whuz unꞌa za nuni 
hunoodeh, ꞌinkꞌez nohni ꞌutsꞌun unꞌa unahzun de, ꞌet hoontsꞌi tsꞌiyawh 
Yakꞌusda tꞌenohwhuntilhdzeh.

16  ꞌEt hoontsꞌi ndet la ꞌudaꞌ neghá whultsꞌut-un, whuz unꞌa za nutsꞌóodilh 
ꞌinkꞌez lhkꞌunꞌa za nuni uznoodeh.

ꞌAwet ndi yun kꞌut uzdilhtsꞌi ꞌet hoontsꞌi yakꞌuz nekeyoh wheꞌ hoontꞌoh
17 Sulhutsinke skꞌunꞌa ahtꞌen. ꞌInkꞌez ꞌuyoonne si

skꞌunꞌa neMoodihti ba yinka dilhtsꞌine, ꞌenne cha bunulhꞌen. Wheni 
nekꞌoh tsꞌe ꞌoohtꞌeꞌ ha ꞌutsꞌintꞌoh.

18  ꞌEt lhane ꞌaw whuz unꞌa yinka lhuwhudíltsꞌih. Lhat nohdásniꞌ. Doo 
cha za snatsul tooꞌ hoonli whe nohdúsni, ꞌet nduntꞌohne, ꞌenne Christ 
ootulalhgus chꞌaz ditnine ꞌuhintꞌoh.

19 ꞌEt ndunne ooba ꞌalha lheꞌhootꞌohne nintaꞌ hutitꞌelh. Bubut ꞌi buba 
Yakꞌusda unli. Ndi yun kꞌut yooya tsꞌiyawh hiyulh ꞌuntꞌoh ꞌinkꞌez ꞌi za 
hiba whudílhtiꞌ. Ndi yun kꞌut hoonli-i, ꞌi za ghu nuni hunudeh.

20 Wheni ꞌet yakꞌuz nekeyoh wheꞌ hoontꞌoh ꞌet huwa. ꞌEt whutsꞌun neulhyis-
un netsꞌu tiyalh, ꞌet huba néznisdil. Sizi Gri neMoodihti, ꞌen ꞌuntꞌoh.

21 ꞌInkꞌez neyustꞌe telꞌen-i, ꞌi duyustꞌe diztiꞌ-i kꞌunꞌa ꞌuntꞌoh yutilhtselh. 
Ndai la ye ulhtus-i, ꞌi be tsꞌiyantsuk ookꞌuneꞌ whutꞌen, ꞌi be ꞌuyoo yustꞌe 
neba itilhtselh.

4  1 ꞌEt huwa sulhutsinke ookꞌesiꞌne nohkꞌénisli cha ꞌustꞌoh. Nohni 
nohgha hoonústꞌiꞌ, ꞌinkꞌez nohni sba be whuchꞌa whundeh-i ahli. 

Ookꞌesiꞌne, neMoodihti ꞌen ba soo cho núdulhya.
2  Nohni tsꞌekoo Euodia ꞌinkꞌez Syntyche, nohtsꞌu tedusdli, neMoodihti 

ꞌen be lhkꞌunꞌa za nuni nuhzut.

ꞌIlhoh za tsꞌootꞌeꞌ, ꞌalhgoh tsꞌuhótꞌeꞌ, ꞌinkꞌez tenazdoodli
3  ꞌInkꞌez nyun tsꞌihꞌun stsꞌúditni-un inli, ntsꞌu tedusdli, ndunne tsꞌekoo, 

khuni unzoo-i be sla ꞌitꞌenne, ꞌenne bula ꞌoneh. Clement, ꞌen cha, ꞌinkꞌez 
ꞌonghohne cha sla ꞌitꞌenne, ꞌenne tsꞌiyawh ndi ꞌudustlꞌus khunane bubooziꞌ 
ookꞌusguz-i, ꞌi kꞌut ꞌenne cha bubooziꞌ ꞌukꞌusguz.

4 NeMoodihti ꞌahoolhyiz ꞌen be whunúlhni! Doo cha za ꞌudusni, whunúlhni!
5 Tsꞌiyanne dune soo neꞌbulhꞌen. NeMoodihti whusanátidalh-un ꞌawet 

whenghoh ꞌúhoontꞌoh.
6 Hoonli huwu ni oohleꞌ junih! ꞌEt kꞌus tsꞌiyaitsuk ooba tenadahdli. 

ꞌInkꞌez tedahdlih, ꞌinkꞌez musi dóhniꞌ. Ndai la be ndunihzut-i, ꞌi tsꞌiyawh 
Yakꞌusda tsꞌun ookaꞌ dahni.

7 ꞌInkꞌez Yakꞌusda be nedzi dizghel-i, hooncha kꞌet ꞌaw tꞌeznoozeh aitꞌoh. 
ꞌEt Christ, Sizi tsꞌutni-un, ꞌen be ndi be nedzi dizghel-i, ꞌi nohdzi yo 
ꞌinkꞌez noheni yo cha ꞌet tsꞌiyawh yughu tileh.

Tsꞌiyawh ndet la nohba whudiztiꞌ-un, ꞌet za howu nuni nuhzut
8  Sulhutsinke ndi khuni, ꞌi ꞌudekꞌez-i ꞌúntꞌoh. Ndai la ꞌalhaꞌ ꞌuntꞌoh-i, 

ndai la kꞌus hóoncha-un, ndet la tsꞌihꞌun ꞌuhoontꞌoh-un cha, di la ootsun 
hooloh-i, di la ꞌuzooꞌ-i, ndet la ꞌet nduhoontꞌoh-un hoonzoo whe howu 
yatsꞌulhduk, ndi tsꞌiyawh nohba whudiztiꞌ-un, ꞌet za howu nuni nahdeh.

9 Ndet la si sgha whe hodilhꞌeꞌ-un, ꞌinkꞌez ndai sghuni ulhchoot-i, ꞌinkꞌez 
whudáhtsꞌo-un, ꞌinkꞌez nohnalh ꞌistꞌen-un, ꞌet cha, whuz unꞌa neꞌoohtꞌen. 
ꞌInkꞌez Yakꞌusda be whúdizghel-un, ꞌen si nohbulh ꞌóotꞌeꞌ.

Philippi whutꞌenne dahinzoo
10 ꞌEt saꞌ inleꞌ whe doo cha za sghu nuní nahzut ꞌinkꞌez ꞌahoolhyiz 

snalhnih ꞌet hoontsꞌi whe slaꞌ tihtꞌelh ꞌaw nohgha lhuwhulhtsit. ꞌEt huwa 
neMoodihti ꞌen be hoonústꞌiꞌ.

11 ꞌAw be ndunusdzit-i, ꞌi ooghu yalhuzusduk. Ntsꞌenꞌa la dastꞌoh, ꞌet 
hoontsꞌi hoonústꞌiꞌ. ꞌEt whuz unꞌa hodizꞌeꞌ.

12  Tꞌeoonuszun ntsꞌenꞌa la hoonliyaz ezdunidzit, ꞌinkꞌez lhai ustꞌi-un, 
ꞌet cha tꞌeoonuszun. ꞌEt huwa ntsꞌoh dahoontꞌoh hoontsꞌi syeꞌúltsꞌilh-un, 
ꞌinkꞌez unusdai-un cha, ꞌinkꞌez ꞌusdlai-un cha, ꞌinkꞌez ꞌendunisdzit-un, 
tsꞌiyawh tꞌeoonuszun.

13  Christ ꞌen ꞌuja be stus-i sgha nínꞌai. ꞌEn be tsꞌiyantsuk ꞌuwhusꞌen.
14 ꞌEt hoontsꞌi dzoh nusúszut-un huwa, ꞌet hoonzoo whe ꞌahja sla ꞌihtꞌen.
15 Philippi whutꞌenne, nohni za sla ꞌáhja. ꞌUdechoo khuni unzoo-i be 

yawhenusduk whe, ꞌinkꞌez hukwꞌelhꞌaz yun kꞌut Macedonia howu natísja 
whe, ndunne Yakꞌusda ba ꞌilhunaoodulhne tsꞌiyawh, ꞌaw ꞌilhoghun 
hoontsꞌi hoonliyaz sgha lhiꞌal. Nohni za ꞌet ndúsahla.

16 Keyoh Thessalonica ꞌet susda whe, ndai lhústꞌi inleꞌ, nat lhkꞌelhꞌaz stso 
tlꞌaꞌihꞌai.

17 ꞌAw hoonliyaz sghaꞌ tihꞌalh-un, ꞌet hukwꞌúlhnuzustꞌoh. Nus de nohba 
ꞌukꞌelha tileh-i, ꞌi za nohba ookaꞌ nuszun.

18  ꞌAlha tsꞌiyai lhai ustꞌi. Epaphroditus ꞌen be ndai la stso tlꞌahla-i, 
ꞌi tsꞌiyawh úschoot, ꞌinkꞌez ꞌunísdai. Sooltsun-i, ꞌi ndulcho whe 
oonawhultsun leúntꞌoh. ꞌI huwa tꞌaih-i ꞌuntꞌoh. ꞌEt huwa Yakꞌusda tube 
cho hoontꞌiꞌ.

19 ꞌInkꞌez Christ, Sizi tsꞌutni-un, ye diztiꞌ-i, ꞌi gha sYakꞌusda ndai la be 
ndunihdzit-i, tsꞌiyawh nohgha ítalelh.

20 ꞌEt neYakꞌusda ꞌinkꞌez neBá, ꞌen tsꞌun ꞌilhiz wheni tube cho uzdílhtiꞌ. 
ꞌEt ndo honeh.

Tsꞌiyanne Yakꞌusda oochꞌeꞌne, ꞌenne tsꞌiyawh hadih budohni
21 Mbene la Christ, Sizi tsꞌutni-un, ꞌen be Yakꞌusda oochꞌeꞌne, ꞌenne 

tsꞌiyawh hadih sba budohni. ꞌEt mbene la sulhutsinke szih dilhtsꞌine, 
ꞌenne cha hadih nohuhútni.

22  ꞌInkꞌez Yakꞌusda oochꞌeꞌne njan dilhtsꞌine, ꞌenne tsꞌiyawh hadih 
nohuwhutni. Mbene la Ceasar ooyoh dilhtsꞌine, ꞌenne soo hadih hutni.

23  NeMoodihti Sizi Gri ye unzoo-i, nohni tsꞌiyawh nohbulh ꞌootꞌeꞌ. ꞌEt 
ndo honeh. 

Clossia whutꞌenne Paul hadih ubulhni

1  1 Si Paul Sizi Gri ꞌen be whelꞌaꞌ-un ꞌustꞌoh. Yakꞌusda whuz unꞌa sba 
hukwaꞌ ninzun. ꞌInkꞌez neulhutsin Timothy, ꞌen bulh,

2  nohni Colossia whutꞌenne mbene la Christ unidulhne hadih nohtsꞌútni. 
Christ ꞌen ooyudúlhtsꞌi. Yakꞌusda oochꞌeꞌ ahli. Nohni neulhutsinke ooba 
ꞌalhaꞌ hoontꞌohne ahli. Yakꞌusda neBá ꞌinkꞌez Sizi Gri neMoodihti, ꞌen 
tsꞌun nohdzi dóghel ꞌinkꞌez ye unzoo-i cha nohbulh óotꞌeꞌ ha, ꞌet whuz 
unꞌa za ꞌoohtꞌeꞌ hukwaꞌ nuszun.

Dahoontꞌoh whe Christ, Sizi tsꞌutni-un, ꞌen nohba ꞌalhaꞌ ꞌuntꞌoh
3  ꞌEt Yakꞌusda Sizi Gri neMoodihti ooBá, ꞌen tsꞌun musi tsꞌutni, ꞌinkꞌez 

ꞌahoolhyiz nohni nohba tenazdudli.
4 Nohni nohbulh uzditsꞌo dahoontꞌoh whe Christ, Sizi tsꞌutni-un, ꞌen nohba 

ꞌalhaꞌ ꞌuntꞌoh ꞌinkꞌez Yakꞌusda oochꞌeꞌ unline, ꞌenne tsꞌiyawh bukꞌehtsiꞌ.
5 Ndai la yakꞌuz tsꞌe nohba ꞌilhozkat-i, ꞌi ookwa tse hóhleꞌ. ꞌEt huwa 

bukꞌeoohtsiꞌ, ꞌinkꞌez tsꞌihꞌun khuni unzoo-i whutso daꞌ bulhúdahtsꞌo.
6  Ntsꞌenꞌa la khuni unzoo-i ndi yun kꞌut ndulcho whe núdilhtsꞌut ꞌinkꞌez 

ꞌi be ꞌantsꞌi ꞌuniztꞌai leꞌhintꞌoh. Nohni cha whuz unꞌa za nohghu diltsꞌut. 
Ndet dzin ꞌudechoo whudáhtsꞌo whe khuni ꞌalha ꞌuntꞌoh-i, ꞌi gha Yakꞌusda 
ye unzoo-i tꞌewhunihzin, ꞌet whuz unꞌa ꞌon nus soo náhyeh.

7 Epaphras ꞌen ꞌilhoghun be ustle-un, ꞌen nebulh ꞌutꞌen-un ꞌuntꞌoh ꞌinkꞌez 
ookwꞌetsꞌintsiꞌ. ꞌEn gha ye unzoo-i hodilhꞌeꞌ. ꞌEn nohni noba Christ ꞌen 
yuba neꞌutꞌen-un unli ꞌuntꞌoh, ꞌinkꞌez ꞌaw nohla dootnih aitꞌoh.

8  ꞌInkꞌez Ndoni be tsꞌiyanne kꞌehtsiꞌ, neúlhni.

Christ ꞌen tsꞌiyantsuk whe ꞌukꞌenus diztiꞌ-un ꞌuntꞌoh
9 ꞌEt whulagha tsꞌe ꞌoh daꞌ ndet dzin whulh ꞌúzdantsꞌo, ꞌoh daꞌ whutsꞌun 

nohba tenazdudli-un ꞌaw ꞌetsul lheꞌtsꞌudísni. Whuz unꞌa Yakꞌusda 

nohba tsꞌoodulhkut whe nohtsꞌo hukwaꞌ ninzun-un, soo tsꞌihꞌun unꞌa 
tꞌewhunoohzeh. ꞌEt whe la Ndoni ꞌen be, be whutnih-i ꞌinkꞌez be 
tꞌeoonudzun-i cha, ꞌi tsꞌiyawh ꞌi be dutíhbun.

10 ꞌEt whe la neMoodihti ꞌen ba soo tsꞌihꞌun unꞌa ndi yun kꞌut dúlhtsꞌi. 
Ndai ꞌulhꞌen-i tsꞌiyawh yé hotꞌiꞌ la. ꞌUtꞌen unzoo-i ꞌi la ootsꞌu hayóokat, 
ꞌinkꞌez Yakꞌusda ꞌon nus tꞌentihzeh.

11 Ye ulhtus-i diztiꞌ-i, tsꞌiyawh ꞌi be ꞌon nus ulhtus óohle. ꞌInkꞌez hoonáhtꞌiꞌ 
whe soo hoonli talhodahtni ꞌinkꞌez dzoh nahdeh-un whulh nudulhya.

12  ꞌInkꞌez neBá musi dahni. Yakꞌusda oochꞌeꞌne be hóotꞌen-i toh 
nudilhyanne, ꞌenne ndai la yutꞌi-i bugha ítalelh-i, ꞌi ooloh negha tikulh, 
ꞌet wheni sooꞌ tsꞌuldzooꞌ nesulhtsi.

13  NeBá ndi tsalhgus yo ulhtus-i tsꞌu hanáneanla, ꞌinkꞌez duYeꞌ 
yukꞌentsiꞌ-un, ntsꞌe whulerwe unli-un, ꞌet nenáneninla.

14 ꞌEn duduzkaiꞌ be naneonket. ꞌEt whe nelubeshi tsꞌiyawh neba ꞌun 
yutilhdil.

15 ꞌEt Yakꞌusda ꞌaw lhistꞌen whe ꞌuntꞌoh ꞌet hoontsꞌi ooYeꞌ ꞌen yundultꞌoh 
whe ꞌuntꞌoh tꞌetsꞌoninzun. Ndi tsꞌiyaitsuk ꞌulya-i, ꞌi ꞌudechoo whuzdli-un 
unli, ꞌet huwa tsꞌiyawh whumoodih unli.

16  ꞌEn be tsꞌiyaitsuk ꞌulya ꞌet huwa. Ndai la yat ꞌinkꞌez yakꞌuz cha 
ꞌuntꞌoh-i, ꞌinkꞌez ndi yun kꞌut cha. Ndai la uznilhꞌen-i ꞌinkꞌez lhtsꞌisꞌen-i 
cha. Yakꞌuz tsꞌe kwꞌutsꞌuzda cho diztiꞌ-i kꞌudilhtsꞌine, ꞌinkꞌez nududeh-i 
ulhtus-i, ꞌi cha ꞌuyínla. Ndet la whe hooncha tuneꞌ whutꞌen-un, ꞌinkꞌez 
whulohne nududeh-i ꞌuyoo nududeh-i kꞌuneꞌ yulꞌen, ꞌohwhi cha ꞌuyínla. 
ꞌEn oogha ꞌúhoolya ꞌinkꞌez oobaꞌ hóolya.

17 ꞌInkꞌez ꞌen ꞌuntꞌoh tsꞌiyai tso unli, ꞌinkꞌez ꞌen gha tsꞌiyai lhootun 
leꞌuntꞌoh.

18  ꞌInkꞌez Yakꞌusda ba ꞌilhunaoodulhne, hiyustꞌe hinli, ꞌen butso 
whudilhdzulh-un ꞌuntꞌoh. Mbe ꞌudechoo wheꞌ whuditꞌen-un, ꞌen ꞌuntꞌoh. 
ꞌInkꞌez yaidlanne butoh, ꞌen ꞌudechoo whuzdli-un ꞌuntꞌoh. ꞌEt whuz unꞌa 
ꞌen tsꞌiyaitsuk yanus diztiꞌ-un ꞌuntꞌoh.

Christ Yakꞌusda dutsꞌun nenánedilya
19 Yakꞌusda hoontꞌiꞌ whe ntsꞌenꞌa la dantꞌoh, ooYeꞌ yulh hulhgha ꞌuntꞌoh 

whe ꞌuntꞌoh.
20 ꞌEn gha tsꞌiyaitsuk ꞌinkꞌez wheni cha Yakꞌusda dutsꞌun nenánedilya. 

Tsꞌiyaitsuk ndi yun kꞌut ꞌuntꞌoh-i, ꞌinkꞌez yakꞌuz cha ꞌet hoontsꞌi, tulalhgus 
kꞌut buzkaiꞌ oochꞌa yunsus-i, ꞌi be whudizghel neba whulhtsi.

21 ꞌInkꞌez ꞌoh daꞌ nohni cha Yakꞌusda oochꞌoh ahtꞌoh inleꞌ. Noheni be 
oochꞌaz ditnine ahli inleꞌ, ꞌinkꞌez hoontsiꞌ tuneꞌ zahtꞌen. ꞌEt hoontsꞌi dughu 
nanohnínla.

22  OoYeꞌ ndi yun kꞌeinya whe wheni nekꞌunꞌa ooyustꞌe whuzdliꞌ, ꞌinkꞌez 
ꞌi be neba dazsai. ꞌEt huwa ꞌaw ꞌon ꞌun nebulh lhúhiskoh. ꞌEt whe nohtsun 

hooloh tileh. Nohkꞌéholtsꞌit cha aitꞌoh. ꞌInkꞌez ꞌaw ꞌon ꞌun nohchꞌaz 
yaooduk aitꞌoh. ꞌEt whuz unꞌa duBá tsꞌun nohtilelh.

23 Be nohba ꞌalhaꞌ hoontꞌoh-i, soo dutsꞌo-i be oohtun. ꞌInkꞌez whudutsꞌo-un 
yoh ookꞌuwhuzꞌai-i leꞌahtꞌoh. ꞌInkꞌez khuni unzoo-i bulh udahtsꞌo-un, ndi khuni 
ooka tse hóohli khun oola doohtnih junih. Ndi yun kꞌut ndulcho whe ndi khuni 
unzoo-i bugha ídiltsꞌut. ꞌEt huba si, Paul, Christ ba neꞌutꞌen-un susdliꞌ.

Soo hooltus whe ꞌustꞌen
24 ꞌEt ꞌandit Christ ꞌen gha nohba dzoh nuszut-un hoonústꞌiꞌ. ꞌEt ndai 

la syustꞌe kꞌoh ꞌuhoontꞌoh-un ꞌi be ꞌen ooyustꞌe ba lhaoodutisdleh. Ndi 
ooyustꞌe, ꞌi Yakꞌusda ba ꞌilhunaoodulh-un, ꞌet ꞌuwhúlhni

25 ꞌEt huba ooba neꞌutꞌen-un susdliꞌ. Yakꞌusda ye sooꞌ whulhꞌen-i, ndet 
la nohni nohgha sgha whuntꞌai, ꞌet whe nohba oolaꞌustꞌen-un susdliꞌ. ꞌEt 
whuz unꞌa Yakꞌusda ooghuni tsꞌihꞌun unꞌa lhadutisdleh.

26  Njan wheꞌ hoontꞌoh hooyoh-un, ꞌaw niz de haoodanzut-un whutsꞌun, 
tsꞌiyanne buchꞌa whunistꞌi. ꞌEt hoontsꞌi ꞌawet mbene la Yakꞌusda 
oochꞌeꞌne, wheni tsꞌiyawh tsꞌet gaih whunénilhtan.

27 Ndi wheꞌ hoontꞌoh hooyoh-un, ꞌet tꞌetsꞌontizeh ꞌet netsꞌu hukwaꞌ 
ninzun. Dawhuldzooꞌ ꞌinkꞌez dawhulcho ꞌuhoontꞌoh ꞌinkꞌez ꞌudun yun 
kꞌut whutꞌenne, ꞌenne bubaꞌ hoontꞌoh. Christ ꞌen nohyudinda, ꞌet huwa 
Yakꞌusda ye diztiꞌ-i, ꞌi ooka tse hoohli, ꞌet whuz unꞌa za ꞌuhoontꞌoh.

28  ꞌEn ghun tsꞌiyanne bulh yatsꞌulhduk. Be whutnih-i, ꞌi be tsꞌiyanne 
bugha tsꞌútni, ꞌinkꞌez tsꞌiyawh whubutsꞌodulhꞌeh. ꞌEt whe tsꞌiyanne Christ, 
Sizi tsꞌutni-un, ꞌen be lhadulyane ꞌuhootꞌeꞌ. ꞌEt whuz unꞌa za ꞌuhintꞌoh 
whe neBá ootsꞌu buztilelh.

29 ꞌEt huba soo hoolhtus whe ꞌustꞌen. Ntsꞌenꞌa la ye ulhtus-i, ꞌi ye sílhtus 
whe ꞌustꞌen, ꞌet ꞌuwhultus whe hukwa ꞌustꞌen.

Ndi yun kꞌut khuni, ꞌi ꞌantsꞌi ꞌúntꞌoh, Christ ꞌen ꞌudetso ꞌuntꞌoh

2  1 ꞌEt nohni, ndunne Laodicea whutꞌenne, ꞌenne cha, ꞌinkꞌez mbene 
la ꞌaw sulhiꞌelne, nohni tsꞌiyawh tꞌewhuntihzeh ꞌet nohtsꞌu hukwaꞌ 

nuszun, dawhulcho-i be soo hoolhtus whe nohba hukwa ꞌustꞌen.
2  ꞌEt la budzi do naꞌootneh ꞌinkꞌez be lhkꞌetsꞌutsiꞌ-i be ꞌilho nahoodleꞌ. ꞌEt 

whuz unꞌa ndet la Yakꞌusda be wheꞌ hoontꞌoh hooyoh-un, daltsuk ꞌuzooꞌ-i, 
ꞌi beꞌ hoontꞌoh, ꞌi tsꞌiyawh soo tsꞌihꞌun unꞌa tꞌewhuntiszeh. NeBá cha 
ꞌinkꞌez Christ cha, ꞌenne bughun ꞌuhoontꞌoh.

3  Dawhuldzooꞌ-i be tsꞌuwhunih-i ꞌinkꞌez daldzooꞌ-i be tꞌeoonúdzun-i cha, 
ꞌi tsꞌiyawh Christ ꞌen ooyo tsꞌe neba whuntilhꞌi.

4 Njan nohdusni khun ꞌuyoonne soo yahalhduk whé nanohonooꞌah junih.
5 ꞌAw syustꞌe be nohbulh lheꞌustꞌoh. ꞌEt hoontsꞌi syughi ꞌi be nohbulh 

ꞌustꞌoh. ꞌInkꞌez hoonustꞌiꞌ whe tsꞌihꞌun unꞌa neꞌahtꞌen-un ꞌinkꞌez Christ 
ulhtus-i be nohba ꞌalhaꞌ ꞌuntꞌoh, ꞌet tsꞌiyawh tꞌeoonúszun.

6  ꞌEt huwa ntsꞌenꞌa la Christ, Sizi tsꞌutni-un, ꞌen neMoodihti úlhchoot, ꞌet 
whuz unꞌa ndi yun kꞌut dúlhtsꞌi.

7 ꞌEn be ꞌantsꞌi nohghih whuzdliꞌ leꞌahtꞌoh, ꞌinkꞌez ꞌen be ulhtus sáhli. ꞌEt 
whuz unꞌa nohba ꞌalhaꞌ hoontꞌoh-un, ꞌen bulh ꞌilho oohleꞌ ha. ꞌEt ntsꞌenꞌa 
whunanohodalhꞌeꞌ, ꞌet whe ꞌon nus ulhtusne tihle. ꞌEt huwa lhkꞌuz te musi 
dáhtni.

8  Soo cho khohdleꞌ doo ka la ꞌuyoonne nanohonooꞌah bukꞌúneꞌ ꞌoohtꞌen 
ha. Ntsꞌenꞌa la dune dichꞌoh dukꞌunꞌa nuní hunuzut-un, kꞌus ꞌantsꞌi khuni 
be yáhalhduk-un cha, kꞌus dune didutchꞌoh dukꞌoh tsꞌe huhutni, kꞌus 
ndi yun kꞌut huwu ni hukwꞌunꞌa dune hohodulhꞌeꞌ. ꞌAw njan Christ tsꞌun 
halhúhoozulh.

9 Yakꞌusda dantꞌoh la unli, ꞌet Christ ꞌen cha tsꞌiyawh ꞌilho yustꞌe za 
yudinda ꞌet huwa.

10 ꞌInkꞌez nohni cha ooyudúlhtsꞌi, ꞌet whe lhadíntꞌohne sahliꞌ. Njan dune 
ꞌudetso whudilhdzulh-un ꞌinkꞌez dune an ndo ꞌuhintꞌoh-un, Christ ꞌaw ꞌen 
za tsꞌiyantsuk kꞌuneꞌ whulꞌen.

Ndi Moses be ꞌudustlꞌus ookuneꞌ tsꞌutꞌen-un, 
Christ tsꞌiyawh neba gak whulhtsi

11 ꞌInkꞌez ꞌen be nohuhúztꞌus leꞌahtꞌoh. ꞌAw dune la be lheꞌhóonel. 
Lubeshi nohyustꞌe be ꞌulhꞌen-i, tsꞌiyawh nohyustꞌe yuchꞌa nayuzdla. Whuz 
unꞌa Christ ꞌunohínla.

12  Too be úlhneh whe ꞌet ꞌantsꞌi hiyulh ánohalhti léꞌahtꞌih. ꞌInkꞌez 
Yakꞌusda be ꞌutꞌen-i, ꞌi be yaidlanne toh Christ dunabudinla, ꞌet nohba 
ꞌalhaꞌ hoontꞌoh. ꞌEt ꞌi be ntsꞌenꞌa la dunabudinla, ꞌet whuz unꞌa nohni cha 
hiyulh dúnanuhodinla wheꞌ hoontꞌoh.

13  ꞌInkꞌez nohni nintaꞌ ahtꞌih-un ꞌinkꞌez nohyustꞌe kꞌut ꞌaw lhunohuhítꞌus, 
ꞌet huwa dazahtsai whe ahtꞌoh. ꞌEt hoontsꞌi ꞌandit ꞌen bulh nakhíhnaꞌ whe 
ahtꞌoh. Tsꞌiyawh whe tankꞌus ꞌútsꞌitꞌen-un neba whuladitni.

14 Dune neꞌhutitꞌen-un Moses ooghuni ꞌukꞌuneyuzguz-i nedulhyoh 
ꞌuhoontꞌohꞌun, ꞌet tsꞌiyawh neba whusanáhonꞌai. Ndi ꞌukꞌehóoguz-un, ꞌet 
neduba tsꞌeꞌ hoontꞌoh. ꞌAw whenghu tsꞌóyaꞌ aitꞌoh. Ndi khuni yílhchoot 
ꞌinkꞌez tulalhgus kꞌut wheyundunilhtꞌo whe tsꞌiyawh neba gak whulhtsi.

15 Ndet la ntsiꞌ-i nududehne ꞌudetso whudilhdzulhne, ꞌinkꞌez dune an 
ndo ꞌuhintꞌoh-un cha, ꞌet whe hilhtus-un tsꞌiyawh bughu nahóolhchoot. 
Tsꞌiyanne nalh yooya ubulhtsi. ꞌEt whe buchꞌaꞌ nilhde.

16  ꞌEt huwa ndai la ahꞌalh-i ꞌinkꞌez ndai ahtnai cha, kꞌus budzenis whuti, 
ꞌinkꞌez sa yiꞌaih-un cha, ꞌinkꞌez Lizwif nahulyis dzin cha, ndi ꞌi tsꞌiyawh 
ꞌet huwun nohodoolhtsiꞌ junih.

17 ꞌOhwhi ꞌantsꞌi tsa whusꞌih leꞌhoontꞌoh. ꞌEt hoontsꞌi ndet la nus 
de whusawhutiltsꞌulh-un, Christ oochꞌeꞌ ꞌuhoontꞌoh, ꞌet za tsꞌihꞌun 
ꞌuhoontꞌoh.

Colossia Whutꞌenne 2

The New Testament in Central Carrier of Canada, 2nd ed. © 2011, Wycliffe Bible Translators, Inc.



469

18  Ndet whuchꞌa oonúlhde-un nohghá whultsꞌut khun ꞌuyoonne nohghu 
haóodunitꞌah de, khun bukꞌoh tsꞌe ꞌoohneh junih. Ndutꞌenne huhoontꞌiꞌ 
whe huwhutsꞌit whe dudzi yo ꞌuhilhdzun naꞌhududilꞌi. ꞌInkꞌez lizas 
tsꞌu tenahududli. ꞌInkꞌez ndet la ꞌaw lhuhuhóoꞌel-un cha tꞌehonínzun 
naꞌhududilꞌi. ꞌInkꞌez buyustꞌe whutsꞌu nintꞌi-un, ꞌet whuz unꞌa ꞌuhuninzun. 
ꞌI be ꞌantsꞌi nahúchun leꞌhutꞌen.

19 ꞌInkꞌez Sizi netso whudilhdzulh-un, ꞌen ooyustꞌe ꞌutsꞌintꞌoh. ꞌEn ꞌaw 
soo cho lhuhuyootun. ꞌEt hoontsꞌi ꞌen gha ꞌon nus tsꞌilhtus lheh. ꞌInkꞌez 
ꞌen gha tsꞌiyawh ꞌilho uztileh. ꞌEt whuz unꞌa ooyustꞌe nuyeh. Ndai la 
nuyeh-i, ꞌi Yakꞌusda ꞌen ꞌuhóonla.

20 ꞌUdakꞌez ndi yun kꞌut nohba ꞌalhaꞌ hoontꞌoh-un, ꞌet whuchꞌa Christ 
ꞌen bulh dasáhtsai leꞌahja. ꞌInkꞌez ꞌandit dzin ꞌet di ha ꞌawhuz hukwꞌuneꞌ 
ahtꞌen?

21 Ootꞌaoohnalh junih! Khun oonahóhlih junih! Nóhleꞌ junih! ꞌEt za 
whunohodalhꞌeꞌ.

22  Ndi nduntꞌoh-i, ꞌi tsꞌiyawh gak whulhih. Ndi khuni netlꞌaditꞌai-i ꞌinkꞌez 
dune whuneoodalhꞌeꞌ-un, ꞌet whuz unꞌa za ꞌuhoontꞌoh.

23  ꞌEt tsꞌiyawh be tsꞌuwhunih-i bulh ꞌuntꞌoh leꞌuntꞌoh. ꞌEt whe dune 
dichꞌoh dukꞌunꞌa tenahududli huwhulhtsi. Teꞌhududilꞌen naꞌhududilꞌi. 
ꞌInkꞌez duyustꞌe dzoh nahuyulhdzut. ꞌEt hoontsꞌi ꞌohwhi ꞌaw hoonli 
lhuhooloh. ꞌEt ndúhoontꞌoh-un tsꞌiyawh ꞌaw neyustꞌe lubeshi whutsꞌu 
nintꞌi-un, ꞌaw ꞌet whuchꞌa nela ꞌewhudoneh aitꞌoh.

Neyustꞌe lubeshi whutsꞌu nintꞌi-un whulazdootni kꞌus Christ 
netsꞌu hukwaꞌ ninzun-un, ꞌet za hukwaꞌ ꞌuznoozin

3  1 ꞌEt huwa Christ ꞌen bulh dunadahdil de, ꞌet ndo Yakꞌuz tsꞌe 
dahoontꞌoh la ꞌet za hukwaꞌ ntihzilh. ꞌEt Christ Yakꞌusda nailhni 

tsꞌunkꞌus whuz yulh usda.
2  Ndo yakꞌuz tsꞌe dahoontꞌoh la ꞌet za noheni toh whudólhꞌaꞌ, ndi yun 

kꞌut ꞌuhoontꞌohꞌun, ꞌet iloh huwun nuní nahzut.
3  Dasáhsai leꞌahtꞌoh ꞌinkꞌez ꞌilhiz be kháhna-i, ꞌi Christ ꞌen bulh Yakꞌusda 

bulh ꞌilho sahleꞌ leꞌahja.
4 Christ ꞌen be tsꞌúkhuna-i ꞌuntꞌoh. ꞌIlhudzin tsꞌiyanne ba be hoodutaltsilh 

ꞌet ꞌoh de nohni cha ye diztiꞌ-i, ꞌi be ꞌen bulh whuz unꞌa ꞌutihnelh.
5 ꞌEt huwa ndi yun kꞌut nohyustꞌe daootsah-un howa núlhtih. Ninta 

lheꞌzoohtꞌen, nintaꞌ tsꞌutꞌih-un, ꞌinkꞌez whudutsun tuneꞌ ꞌoohtꞌen junih, 
ꞌinkꞌez nintaꞌ uztitꞌelhꞌun, ꞌet hukwa lheꞌnuzooszin, hoontsiꞌ tuneꞌ 
utihtꞌen-un hukwaꞌ noohzin junih, ꞌinkꞌez ꞌuyoonne chꞌeꞌ haꞌ noohzin 
junih, ꞌet ꞌukꞌeltsi neba ꞌalha ꞌuntóh-un leꞌhoontꞌoh.

6  ꞌEt whu la gha tsꞌe, mbene la ndutꞌenne, ꞌenne bugha Yakꞌusda 
ye hunilchꞌe-i, mbene la yukꞌunulheꞌustꞌenne, ꞌenne tsꞌiyawh butsꞌu 
hóoltsꞌulh.

7 ꞌOh daꞌ nohni cha ꞌet za edáhtꞌen inleꞌ.
8  ꞌEt hoontsꞌi ꞌandit nja dahtꞌen-un tsꞌiyawh whuladuoohtnih hubaꞌ 

hoontꞌoh. Huzahke-un, hunulhchꞌoh cha, kꞌunáhdzun, Yakꞌusda chꞌaz 
yalhduk-un, khuni untsiꞌ-i bé yalhduk,

9 ꞌinkꞌez lhunoohtꞌah junih. ꞌEt ꞌudaꞌ datsꞌintꞌoh la inleꞌ, ꞌun whutulhdil 
ꞌet huwa.

10 ꞌInkꞌez ꞌandit ꞌuyoonne nasahdliꞌ. ꞌEt mbe la whuz unꞌa ꞌuneyinla, ndet 
ooghun tꞌetsꞌoninzun-un, ꞌet ꞌi be ꞌon nus ulhtusne natsꞌusdliꞌ. ꞌEt whe 
ntsꞌenꞌa la Christ unli-un, ꞌen ookꞌunꞌa ꞌutsꞌootꞌeꞌ ha.

11 Mbene la ooba ꞌalhaꞌ hoontꞌohne, ꞌenne tsꞌiyawh lhunduhúltꞌoh. 
Greekne kꞌus Lizwifne, yuka dune unli-i kꞌut ustꞌusne kꞌus ꞌaw lhitꞌusne 
cha, ꞌutsꞌiz de haindene kꞌus Scythia whutꞌenne cha, ꞌulhnane kꞌus bula 
nahuditnine dune cha, ꞌenne tsꞌiyawh. ꞌEt hoontsꞌi Christ ꞌen za tsꞌiyai 
unli ꞌinkꞌez tsꞌiyawh nebulh ꞌúntꞌoh.

ꞌAndit dune nasdliꞌ-un dantꞌoh la
12  Yakꞌusda ꞌutahanóhanla ꞌet whe oochꞌeꞌ ahli, ꞌinkꞌez nohkꞌentsiꞌ. ꞌEt 

huwa ndiz unꞌa ꞌoohteꞌ. ꞌUyoonne gha teꞌnoohzin, ꞌuyoonne tsꞌun oohzooꞌ, 
yo ꞌududólhdzin, ꞌinkꞌez ꞌuyoonne nanilhtsulyaz neꞌboolhꞌen. ꞌInkꞌez 
tsꞌiyantsuk saꞌ whe dzoh nutihzut-un whulh oohyin.

13  Lhulh sooꞌ tsꞌintꞌoh, ꞌinkꞌez tsꞌiyantsuk lhba whunawhudulhneh. 
Nohtoh ꞌilhoghun ꞌuyoon kꞌehoonꞌai de, ntsꞌenꞌa la Christ nohba 
whunaoodilhnoh, nohni cha whuz unꞌa za buba whunaoodoolhnoh.

14 Be lhkꞌetsꞌutsiꞌ-i, ꞌi ꞌudetso netsꞌóoꞌalh. ꞌI be ꞌukꞌenus hoonzoo whe 
ꞌilhoh ꞌutsꞌintꞌoh.

15 ꞌInkꞌez Yakꞌusda be nedzi dizghel-i, ꞌi be nohdzi yo kꞌuneꞌ hoolꞌen. ꞌEt 
whuz unꞌa ꞌutahanóhanla ꞌilho yustꞌe ooleꞌ ha. ꞌInkꞌez ꞌahoolhyiz musi 
noohzin.

16  Christ ooghuni be whutnih-i cha soo cho nohdzi yo hóleꞌ. Yakꞌusda 
ooghuni be ahjun. Shun be teniꞌ uznilhdzun-i cha. ꞌEt Ndoni be cha 
ahjun. Whulhodulhꞌeh ꞌinkꞌez lhgha dáhtni. Be hoonzoo-i, ꞌi be nohdzi yo 
hóleꞌ, ꞌinkꞌez neMoodihti tsꞌun ahjun.

17 Ntsꞌenꞌa dahtꞌen nohghuni ꞌinkꞌez noheꞌutꞌen whe cha, Sizi neMoodihti 
booziꞌ, ꞌi be ndahtꞌen. ꞌInkꞌez ꞌen be Yakꞌusda neBá, ꞌen tsꞌun musi dahni.

Lhuzkehkene Yakꞌusda ooba ꞌalhaꞌ ꞌuntꞌohne
18  Nohni tsꞌekoo nohkike butlꞌaꞌ dudulhye, ꞌet neMoodihti ba hoonzoo 

wheꞌ hoontꞌoh.
19 Dune nohꞌatke bukꞌeoohtsiꞌ. ꞌInkꞌez bube zóohlaꞌ junih.
20 Tsꞌoodunne tsꞌiyantsuk whe nohdusneke bukꞌuneꞌ ꞌoohten. ꞌEt whuz 

unꞌa ndahtꞌen de, neMoodihti hoontꞌiꞌ.
21 ꞌInkꞌez dunene nohuzkehke hubunólhchꞌeh junih!

Doo ka si iloh tuneꞌ hutꞌen hooleꞌ.
22  Nohni ꞌustlene unline, ndi yun kꞌut nohmoodih unline, ꞌenne tsꞌiyawh 

bukꞌuneꞌ ꞌoohtꞌen. Nohmoodih nohnilhꞌen te za ꞌoohtꞌen junih. ꞌEt hoontsꞌi 
nohdzi tsꞌihꞌun unꞌa whe Yakꞌusda bé nulhjut, ꞌinkꞌez nohmoodihne 
bukꞌuneꞌ ꞌoohtꞌen.

23  ꞌInkꞌez dahtꞌen-un nohdzi ndulcho-i be ndóhtꞌen. Ndahtꞌen-un 
neMoodihti za ba ahtꞌen ꞌaw dune ba iloh ahtꞌen.

24 Tꞌeoonúhzun ndai la neMoodihti nohtsꞌu yoozi-i, ꞌi nohgha ítalelh. 
Christ neMoodihti ꞌen be ꞌulhnane ahli ꞌet huwa.

25 ꞌEt hoontsꞌi tankꞌus ítꞌelhne, ꞌenne whuz unꞌa buba kꞌelha whutaleh. 
ꞌInkꞌez neBá nalh tsꞌiyawh lhgha za ꞌutsꞌintꞌoh ꞌet huwa.

4  1 ꞌInkꞌez nohni moodih unline, noheꞌustlenne tsꞌihꞌun ꞌuntꞌoh-i ꞌinkꞌez 
lhgha ꞌuntꞌoh, ꞌi buba kꞌelha yulhꞌi. Tꞌeoonuhzun nohni cha ndo 

yakꞌuz tsꞌe nohMoodihti hoonli.

Ye unzoo-i, ꞌi bulh Christ ba tsꞌootꞌen
2  Soo cho huwahli whe tenadahdli. ꞌInkꞌez musi dahni.
3 Wheni cha neba tenadoohdli. Yakꞌusda neba dáhaꞌ dootan. ꞌEt de 

la ooghuni be yatsꞌoolhduk. ꞌEt whuz unꞌa Christ ghun wheꞌ hoontꞌoh 
hooyoh-un, ꞌet tsꞌiyanne, tsꞌun howu yatsꞌoolhduk. ꞌAndit ꞌet huwa ꞌadusꞌai.

4 ꞌInkꞌez sba tenadoohdli, ꞌet whe ntsꞌenꞌa yatisduk whuba ꞌet tsꞌihꞌun 
newhútasꞌalh.

5 Mbene la ooba ꞌalhaꞌ lheꞌhootꞌohne, ꞌenne soo cho bughohleꞌ. Ndet la 
ꞌandit nohghá whultsꞌut-un, whunih be ꞌuhoolhꞌen.

6 Nohghuni ꞌahoolhyiz unzoo-i be bubulh yaoolhduk. ꞌEt huwa 
tꞌeoonóhzin ntsꞌenꞌa buba hootazooꞌ kꞌunꞌa, ꞌet whuz unꞌa ꞌilhoghun hinli 
whe bubulh yátilhduk.

ꞌUdekꞌez khuni butlꞌa náditꞌai
7 Ndun Tychicus, ꞌen neulhutsin ookwꞌetsꞌintsiꞌ-un, ꞌinkꞌez neMoodihti 

ꞌen ba tsꞌihꞌun unꞌa nelaꞌutꞌen, ꞌinkꞌez Sizi Gri ba sulh ꞌulhna unli. ꞌEn si 
sghun tsꞌiyawh nohdutánelh.

8  Inka Njan ꞌet huwa nohtsꞌú tísꞌaꞌ. ꞌEt la ntsꞌenꞌa dahtꞌoh-un 
tꞌewhuntizeh, ꞌinkꞌez nohdzi do naꞌyooleh.

9 Onesimus ꞌen yulh tiyalh. ꞌEn cha tsꞌihꞌun unꞌa neulhutsin ꞌinkꞌez 
wheni tsꞌiyawh ookwꞌetsintsiꞌ, ꞌinkꞌez nohbulh ꞌilhoghun ꞌuntꞌoh. ꞌEnne 
bugha njan tsꞌiyawh dawhutꞌen-un tꞌewhuntihzeh.

10 Aristarchus, ꞌen cha sulh ꞌadinꞌai ꞌinkꞌez hadih nohúlhni. ꞌEt Barnabas 
oonat-un, Mark, ꞌen cha hadih nohúlhni. Ntsꞌenꞌa datítꞌelh, ꞌet ꞌudaꞌ 
tꞌeoonáhzun. Nohghu ninya de, soo cho hoonáhtꞌiꞌ whe nohghoyaꞌ.

11 ꞌEt Sizi, Zoosta cha huyulhni, ꞌen cha hadih nohúlhni. Ndunne, 
ꞌenne tsꞌiyawh yuka dune unli-i kꞌut ustꞌusne ꞌúhintꞌoh. Ndunne ꞌenne 

za Yakꞌusda dune kꞌúneꞌ bulꞌen-un, ꞌet huba slaꞌ hutꞌen, ꞌinkꞌez sóo 
neꞌsuhulhꞌen.

12  Epaphras ꞌen cha nohbulh ꞌilhoghun ꞌuntꞌoh, ꞌinkꞌez hadih nohúlhni. 
Christ ooba ꞌulhna ꞌuntꞌoh. Soo kꞌus hooncha whe nohba tenadudli. ꞌEt 
whe Yakꞌusda nohtsꞌu hukwaꞌ ninzun-un, ꞌet ꞌi be tsꞌihꞌun unꞌa ꞌen ba 
nudútalhyalh ꞌinkꞌez lhadúlyane cha tihleh.

13  ꞌEn ooba ꞌalha tsꞌihꞌun unꞌa ꞌudisniꞌ, hooncha whe nohba nintꞌi. ꞌAw 
nohni za iloh, ndunne Laodicea whutꞌenne cha ꞌinkꞌez ndunne Hierapolis 
whutꞌenne, ꞌenne cha.

14 Luke ꞌen yoo be duyun unli, ꞌen wheni tsꞌiyawh ookwꞌetsꞌintsiꞌ ꞌinkꞌez 
Demas ꞌen cha hadih nohúlhni.

15 Ndunne Laodicea whutꞌenne, mbene la neulhutsinke, ꞌenne tsꞌiyawh 
hadih neba budóhni. ꞌInkꞌez Nymphas, ꞌen cha, ꞌinkꞌez mbene la duyoh 
Yakꞌusda ba ꞌilhunaoodulhne, ꞌenne cha hadih sba budóhni.

Ye unzoo-i nohbulh óotꞌeꞌ
16 Nohnichꞌoh nohtoh ndi ꞌudustlꞌus ookꞌuyalhduk de, mbene la Laodicea 

Yakꞌusda ba ꞌilhunaoodulhne, ꞌenne cha hikꞌuyaoolhduk hubaꞌ hoontꞌoh. 
ꞌEt ndai la ꞌudustlꞌus butsꞌo tlꞌaiyanꞌai-i, ꞌi cha nohni cha ookꞌuyaoolhduk.

17 ꞌInkꞌez Archippus ꞌen dóhniꞌ, neMoodihti ndet la yutlꞌahónꞌai-un, 
tsꞌiyawh lhaoodooleh. ꞌEt whuz unꞌa ꞌen ba yulaꞌutꞌen-un tileh.

18  Sichꞌoh sla be hadih dusni whe ꞌukꞌunusúsguz-i, “Paul”. Ndi sluztih 
tlꞌoolh be ꞌadusꞌai oonaoodoolhnoh junih. Ye unzoo-i nobulh ꞌootꞌeꞌ. ꞌEt 
ndo honeh. 

Thessalonica whutꞌenne Paul hadih ubulhni

1  1 Wheni tane tsꞌinli Paul, Silvanus, Timothy, nohni keyoh 
Thessalonica tsꞌe Yakꞌusda neBá ꞌen ba ꞌilhunaoodulhne, hadih 

nohtsꞌutni. NeBá Yakꞌusda ꞌinkꞌez Sizi Gri neMoodihti tsꞌun nohba 
tenazdudli, ꞌet whe ye unzoo-i ꞌinkꞌez nohdzi doghel nohbulh ꞌootꞌeꞌ.

Hoonzoo kꞌunꞌa neꞌhutꞌen
2  ꞌAhoolhyiz nohni nohghun Yakꞌusda tsꞌun musi tsꞌutni. Netenadudli 

toh nohnatsꞌulnih.
3  Nohnatsꞌulnih-un ꞌaw ꞌetsul lheꞌtsꞌusne, be ꞌalha hoontꞌoh-i, ꞌi ghun 

noheꞌutꞌen. ꞌInkꞌez ntsꞌenꞌa la be nékꞌetsꞌintsiꞌ-i be soo cho ꞌahtꞌen. ꞌInkꞌez 
neMoodihti Sizi Gri ꞌen ghun hukwa tse hoohli-un, ꞌaw whulalhduzahni. 
Yakꞌusda neBá ꞌen oonalh ꞌet whuz unꞌa ndahtꞌen.

4 Neulhutsinke tꞌetsꞌoninzun Yakꞌusda nohkꞌentsiꞌ ꞌinkꞌez 
ꞌutáhanóhanla.

5 ꞌEt neghuni unzoo-i, ꞌaw khuni za iloh unli whe nohtlꞌadíltsꞌut. 
ꞌEt hoontsꞌi be hoolhtus-i be ꞌinkꞌez Ndoni gha cha, ꞌet whuz unꞌa 
nohtlꞌadíltsut. ꞌEt ntsꞌenꞌa nohtlꞌadíltsꞌut ꞌet whe la tꞌeoonuhzun ndi khuni 
ꞌi tsꞌihꞌun unꞌa ꞌuntꞌoh. ꞌEt huwa ꞌoh daꞌ nohtoh uzdilhtsꞌi whe nohni 
nohba dantꞌohne dune tsꞌinli, ꞌet tsꞌiyawh tꞌeoonáhzun.

6  ꞌEt wheni ꞌinkꞌez neMoodihti cha, tsꞌiyawh nekꞌunꞌa ahtꞌoh sahliꞌ. Tube 
dzoh nusuhde whe Ndoni ye whunilhni-i, ꞌi be Yakꞌusda ooghuni unzoo-i 
hoonáhtꞌiꞌ whe ulhchoot.

7 ꞌEt nohni nohgha ntsꞌoh tuneꞌ ahtꞌen-un, ꞌet ndunne Macedonia ꞌinkꞌez 
Achaia yun kꞌut cha, mbene la Sizi Gri ooba ꞌalhaꞌ ꞌuntꞌohne, ꞌenne 
nohkꞌunꞌa ꞌuhintꞌoh huzdliꞌ.

Paul Thessalonica 
Whutꞌenne ꞌUdechoo 

ꞌUdustlꞌus Butsꞌó Kꞌeyanguz-i

8  ꞌEt Macedonia whutꞌenne ꞌinkꞌez Achaia whutꞌenne cha, ꞌenne 
neMoodihtih ooghuni, ꞌi tsꞌiyawh nohni nohgha huyulh udantsꞌo. ꞌEt 
hoontsꞌi ꞌaw ꞌet za iloh, Yakꞌusda tsꞌun nohba ꞌalhaꞌ hoontꞌoh-un, ꞌalhgoh 
ndulcho whe tꞌehinanzin, ꞌet huwa wheni ꞌaw ꞌon ꞌun daja uzdooniꞌ 
aitꞌoh.

9 ꞌEnne didutchꞌoh nohni nohghun nebulh nahuhoolnuk ꞌet whe kꞌeke 
nedáhtni. ꞌInkꞌez cha ntsꞌenꞌa la ꞌukꞌeltsi nohba ꞌalhaꞌ ꞌuntꞌoh-un, ꞌet 
whuchꞌa nasahdil whe Yakꞌusda tsꞌu nasulhya. Yakꞌusda, mbe la khuna-
un, ꞌinkꞌez ꞌalha Yakꞌusda unli-un, ꞌen za ooba ꞌoohtꞌen ha.

10 ꞌInkꞌez ooYeꞌ, yakꞌuz tsꞌu hainya-un, ꞌen cha ooba sulhꞌi. Sizi ꞌen 
ꞌuntꞌoh. ꞌEn yaidlanne butoh dunaidilhti ꞌinkꞌez Yakꞌusda ye nebulh 
hunilchꞌe-i negha tikulh-i, ꞌi chꞌa neulhyis-un, ꞌen ꞌuntꞌoh.

Paul Sizi Gri ba be ꞌutꞌen kꞌoh ꞌuntꞌoh

2  1 Neulhutsinke nohnichꞌoh tꞌeoonahzun ꞌaw ꞌantsꞌet nohtsꞌu 
nalhtsꞌutidulh.

2  ꞌEt keyoh Philippi, ꞌenne bugha tube dzoh nutsꞌuzde, ꞌet tsꞌiyawh 
tꞌeoonuhzun. ꞌEt hoontsꞌi hukwꞌelhꞌaz Yakꞌusda ꞌen gha ꞌaw whelhtsꞌitsaz 
whe ooghuni unzoo-i be nohbulh yatsꞌulhduk, lhat-un whe nedulhyoh 
ꞌuhantꞌeꞌ ꞌet hoontsꞌi.

3  ꞌEt ndi khuni ulhtus-i be nohbulh yaduk inleꞌ, ꞌaw tankꞌus lheꞌitꞌoh, 
kꞌus dutsun-i bulh lheꞌitꞌoh, kꞌus ꞌaw ntsiꞌ-i cha ootoh hooloh, whuz unꞌa 
nohbulh yatsꞌalhduk inleꞌ.

4 ꞌEt hoontsꞌi Yakꞌusda nebulh soo neooninꞌai whe ooghuni unzoo-i, ꞌi be 
netlꞌahonꞌai, ꞌet whuz unꞌa za tsꞌiyawh ꞌalhgoh yatsꞌulhduk. ꞌEt hoontsꞌi 
ntsꞌenꞌa dune hodutátsꞌo ꞌet hukwaꞌ huninzun, ꞌi khuni ꞌaw whuz unꞌa 
iloh yatsꞌulhduk. ꞌEt kꞌus Yakꞌusda netsꞌu hukwaꞌ ninzun-un, ꞌet za howu 
yatsꞌoolhduk. Yakꞌusda ꞌen nedzi yoolhdzih.

5 Tꞌeoonahzun ꞌaw khuni ꞌuyoo unli ꞌi be iloh nohbulh yatsꞌulhduk. 
ꞌAw hoonliyaz ahtꞌi-i, ꞌi negha óohlelh, ꞌet whuz unꞌa iloh nohbulh 
yatsꞌulhduk. ꞌEt Yakꞌusda nalh njan tsꞌihꞌun unꞌa nohdusni.

6  Nohni kꞌus ꞌuyoonne cha nedutalhtiꞌ hukwa lhtsꞌetíꞌen, Christ ooba 
whelꞌaꞌne tsꞌinli ꞌinkꞌez netlꞌahonꞌai ꞌet huwa be hóolhtus-i, ꞌi be nohando 
ꞌutsꞌintꞌoh.

7 ꞌEt hoontsꞌi nohtoh uzdilhtsꞌi daꞌ, nohtsꞌun tsꞌinzoo. Ntsꞌenꞌa la tsꞌekoo 
duduzke nulhyeh ꞌinkꞌez bukꞌehintsiꞌ, ꞌet whuz unꞌa nanilhtsꞌulyaz 
nunóhtsꞌulhꞌen.

8  Nohkꞌenitsꞌinli, ꞌet huwa tsꞌuhoontꞌiꞌ whe Yakꞌusda ooghuni unzoo-i 
be nohbulh yatsꞌulhduk. Be tsꞌukhuna-i, ꞌi hoontsꞌi nohni nohgha 
huwáztiꞌalh, nohkꞌetsꞌintsiꞌ ꞌet huwa.

9 Neulhutsinke soo cho whunalhnih, ꞌoh daꞌ ntsꞌoh tuneꞌ tsꞌutꞌen 
ꞌulhdzis ꞌinkꞌez dzin ꞌi bulh lhlaꞌ tsꞌóodatꞌelh! Tube neba howa whulnaꞌ 

tꞌeoonahzun. doo ka la nohba howa whulnaꞌ tsꞌuhoolhtselh ꞌet whuchꞌa. 
ꞌInkꞌez ꞌet whuz unꞌa Yakꞌusda ooghuni unzoo-i be nohbulh yatsꞌulhduk.

10 Nohni nohnalh ꞌutsꞌutꞌen, Yakꞌusda cha, dalcho-i be teniꞌ uznilhdzun 
whe ꞌinkꞌez tsꞌihꞌun unꞌa neꞌtsꞌustꞌen whe nohni ooba ꞌalhaꞌ hoontꞌohne 
nohtoh nekꞌéholtsꞌit whuchꞌa.

11 ꞌInkꞌez tꞌeoonuhzun ntsꞌenꞌa la nohbáke nohkꞌentsiꞌ whe nohgha 
hanleꞌ, ꞌet whuz unꞌa nohbulh ꞌutsꞌintꞌoh. ꞌEt huwa khuni ulhtus-i 
be nohbulh yatsꞌulhduk, ꞌinkꞌez kꞌenánohtsꞌuniꞌa. Datihtꞌelh-un, ꞌet 
whunohuznulhtun.

12  ꞌInkꞌez Yakꞌusda ba sooꞌ whuldzooꞌ, whuz unꞌa toohdilh. ꞌEn ꞌuntꞌoh 
ntsꞌe la usda-un, ꞌet lerwe unli, ꞌet whe tsꞌiyantsuk whe kꞌuneꞌ whutꞌen 
unli, ꞌinkꞌez ye diztiꞌ-i cha bulh ꞌuntꞌoh. ꞌEt whuz de ꞌanih nohúlhni.

Sizi Gri hitsꞌu nalhya-un
13  Wheni negha Yakꞌusda ooghuni dáhtsꞌo ꞌet tsꞌiyawh hoonáhtꞌiꞌ 

whe ulhchoot. Yinka dune ghuni iloh kꞌunꞌa úlhchoot. ꞌAlhaꞌ hoontꞌoh 
Yakꞌusda ooghuni ꞌuntꞌoh. Ndi khuni ꞌi be ꞌon nus ulhtus nóhulhtsi. Nohni 
ooba ꞌalhaꞌ yintꞌohne, ndi khuni ulhchoot ꞌet huwa ꞌetsul lheꞌtsꞌudísni 
whe Yakꞌusda musi tsꞌutni.

14 Neulhutsinke nyoonne Christ, Sizi tsꞌutni-un, ꞌen oochꞌeꞌ unline, 
mbene la Judea yun kꞌut whe Yakꞌusda ba ꞌilhunaoodulhne, ꞌenne 
bukꞌunꞌa za ahtꞌoh. ꞌEt ntsꞌenꞌa la ndunne Judea dilhtsꞌine, ꞌenne ꞌonghoh 
Lizwifne dzoh nubuhulhdeh, ꞌenne bukꞌunꞌa za nohbulh keyoh whutꞌenne, 
ꞌenne dzoh nunóhohulhde.

15 Lizwifne, ꞌenne ꞌuhuja neMoodihti Sizi Gri hizilhghi. ꞌInkꞌez mbene la 
buba Yakꞌusda be nus hooꞌenne, ꞌenne cha buhuhanghan. ꞌInkꞌez wheni 
cha duyun kꞌut hukwꞌu nanehuntízyoot. ꞌAntsꞌi tsꞌiyanne chꞌaz huditni, ꞌet 
huwa ꞌaw Yakꞌusda hoontꞌiꞌ hukwꞌunꞌa nulhéꞌhustꞌen.

16  Khun tilah ꞌudun yun kꞌut whutꞌenne hudoojih ha bubulh yaztilhduk, 
ꞌet whuchꞌa nehuniyoot. Ndunne Lizwifne ndai la ꞌuhuyulhꞌen-i ꞌet whe 
lubeshi be hudizbun. ꞌEt huwa Yakꞌusda ye bubulh hunilchꞌe-i, ꞌi ꞌilhiz 
wheni huyulh utitꞌelh.

Bukꞌeninli
17 ꞌEt neulhutsinke, ꞌatsulyaz wheni nohchꞌa nehunízyoot, ꞌet hoontsꞌi 

nedzi be nohbulh ꞌutsꞌintꞌoh. Tube cho nanohtsꞌutitꞌelh-un, ꞌon nus hukwa 
tsꞌuninzun.

18  ꞌEt huwa tube nohtsꞌuztidulh hukwaꞌ uznanzin. ꞌAlha si, Paul, 
nat whucho nohtsꞌu toosyaꞌ hukwa ꞌistꞌen, ꞌet hoontsꞌi ndun Satan ꞌen 
nedádinya.

19 ꞌEt ndet ꞌuhoontꞌoh hukwa tse tsꞌuhooli, kꞌus ndai be tsꞌuhoontꞌi? 
Ndai la neba kꞌelha tileh-i, ꞌi be eh tsꞌoohootatꞌeꞌ? NeMoodihti Sizi Gri 

nkede la whusanatidalh ꞌinkꞌez nohni cha tsꞌiyawh oobulh utihtꞌelh, ꞌet za 
ꞌuhoontꞌoh!

20 Nohni be uzdiztiꞌ-i, ꞌinkꞌez be tsꞌúhoontꞌiꞌ-i ahli ꞌet huwa.

Buba ꞌalhaꞌ hoontꞌoh-un, ꞌet huwu ninli

3  1 ꞌEt huwa ꞌoh daꞌ ꞌaw ꞌon ꞌun whulh tsꞌooyin aitꞌoh suliꞌ. ꞌEt neba 
hoonzoo nídzun whe whenichꞌoh keyoh Athens íkeꞌ.

2  ꞌEt inka ndun neulhutsin, Timothy Yakꞌusda ba
neꞌutꞌen-un, ꞌen nohtsꞌu whetsꞌalhꞌaꞌ. ꞌEn ꞌuntꞌoh Christ ooghuni unzoo-i 
ooghá tsꞌana nelaꞌutꞌen-un. ꞌEn gha nohba ꞌalhaꞌ hoontꞌoh-un, ꞌet whuz 
unꞌa ꞌilhiz ooleꞌ hukwꞌunꞌa za ꞌutihtꞌelh, ꞌinkꞌez dughuni be nus nohnilhtꞌi.

3  ꞌEt njan dune dzoh nuneulhdeh-un whe nohba dzoh ooleꞌ junih. 
Nohnichꞌoh tꞌeoonahzin njan nebaꞌ hóolya wheꞌ hoontꞌoh.

4 ꞌEt nohzih íkeꞌ whe dzoh nuztideh wheꞌ hoontꞌoh nohdátniꞌ inleꞌ. ꞌEt 
whuz unꞌa ꞌuhooja ꞌinkꞌez ꞌandit tꞌeoonahzun.

5 ꞌEt huwa si cha ꞌaw ꞌon ꞌun whulh óosyin aitꞌoh. ꞌEt huwa Timothy, 
ꞌen nohtsꞌu whesꞌaꞌ ndi be ꞌalhaꞌ hoontꞌoh-i ghun dahtꞌoh tsꞌiyawh 
neba nahootaꞌalh. Doo ka si mbe la neóolhdzih-un, nohni cha tilah 
nohóolhdzai de, ꞌet de ne-eꞌutꞌen ꞌantsꞌet ꞌutitꞌelh.

Timothy daja nedaniꞌ-un, ꞌet huwa nedzi hoontꞌiꞌ
6  ꞌEt ꞌawet Timothy nohtsꞌu hanája ꞌinkꞌez neghu nanja. ꞌInkꞌez dahtꞌoh 

la ꞌet hukwꞌun nebulh nahoolnuk. Ndi be ꞌalhaꞌ hoontꞌoh-i, be nekꞌetsiꞌ-i 
cha, ꞌet tsꞌiyawh nawhusꞌai. ꞌEt netsꞌun ahzoo ꞌinkꞌez wheni netihꞌelh 
hukwaꞌ nahzun, ꞌet cha hukwꞌun nebulh nahoolnuk. ꞌInkꞌez wheni cha 
whuz unꞌa za nohuztiꞌelh hukwaꞌ uzninzun.

7 ꞌEt huwa neulhutsinke ꞌuyoonne gha dzoh nutsꞌudeh ꞌinkꞌez dzoh nebulh 
ꞌuhoontꞌoh, ꞌet hoontsꞌi be ꞌalhaꞌ hoontꞌoh-i ahtꞌi, ꞌet ꞌi be nedzi do naꞌuja.

8  ꞌEt neMoodihti ꞌen bulh ulhtus whe núdulhya de, tsꞌuhoontꞌiꞌ kꞌet 
tsꞌukhuna leꞌtsꞌintꞌoh.

9 Ndai la be tsꞌoohoontꞌiꞌ-i, ꞌi be tsꞌiyawh Yakꞌusda but nohba 
tsꞌuhoontꞌiꞌ? Ntsꞌenꞌa suba soo ꞌulcho-i be Yakꞌusda nohba musi uzdóniꞌ?

10 Nohtsꞌutiꞌelh hukwaꞌ tsꞌuninzun. Be ꞌalhaꞌ hoontꞌoh-i ahtꞌi-un, ndet 
la tsꞌihꞌun tꞌeoonuzahzun ꞌet tsꞌiyawh nohba lhatsꞌodutileh. ꞌEt huwa 
ꞌulhdzis ꞌinkꞌez dzenis ꞌi bulh tube Yakꞌusda ootsꞌo hukwaꞌ tsꞌutni.

Yakꞌusda ba ꞌilhunaoodulhne buba tenahududli
11 ꞌEt tenazdudli, Yakꞌusda ꞌen dichꞌoh neBá, ꞌinkꞌez neMoodihti Sizi Gri, 

ꞌen nohtsꞌun nétoolhꞌaꞌ.
12  ꞌInkꞌez ntsꞌenꞌa whe la nohkꞌetsꞌintsiꞌ, ꞌet whuz unꞌa neMoodihti ꞌen 

gha tube cho lhkꞌuz te lhkꞌehtsiꞌ. ꞌInkꞌez ꞌuyoonne cha ꞌenne tsꞌiyawh 
nducha bukꞌehtsiꞌ.

13  ꞌEt whe la neMoodihti Sizi Gri ꞌinkꞌez oochꞌeꞌ unline, ꞌenne tsꞌiyawh 
whusanahidil de, ꞌet de la neBá, Yakꞌusda, ꞌen nalh, ꞌaw nohdzi be ye 
nohkꞌehoꞌalh-i hootaloh, ꞌinkꞌez nohlubeshi cha hootaloh.

Lubeshi ooghu hooloh ꞌet butsꞌu hukwaꞌ ninzun

4  1 ꞌEt huwa neulhutsinke, ndi ꞌudekꞌez khuni be nohbulh yátsꞌulhduk-i, 
neghuni úlhchoot whe ntsꞌenꞌa la Yakꞌusda hótꞌeꞌ ha tóohdilh nohtsꞌútni 

inleꞌ. ꞌEt doo cha za whuz unꞌa za Sizi neMoodihti, ꞌen be khuni ulhtus-i be 
nohtsꞌutni, tube cho lhanꞌun te oohzooꞌ, ꞌinkꞌez whuz unꞌa za ꞌoohtꞌeꞌ.

2 Tꞌeoonuhzun neMoodihti Sizi khuni netlꞌaídanꞌai, ꞌi tsꞌiyawh nohtsꞌudaniꞌ.
3  ꞌEt Yakꞌusda ba ꞌudun nenohninlane, lhghu lhdúlhtsꞌi whe lhulh nintaꞌ 

ꞌoohtꞌen junih, ꞌet whuz unꞌa Yakꞌusda nohba hukwaꞌ ninzun.
4 Tsꞌiyawh ꞌilhoghun ahli nohyustꞌe ꞌi Yakꞌusda ba ꞌudun neóolhtelh 

hubaꞌ hoontꞌoh ꞌinkꞌez soo cho ooghohleꞌ.
5 Nohyustꞌe hoolhtus whe lubeshi tsꞌu nintꞌi, ꞌet ꞌaw whuz unꞌa ahtꞌoh 

iloh! ꞌUdun yun kꞌut whutꞌenne, Yakꞌusda tꞌenuszunne, ꞌaw ꞌenne bukꞌunꞌa 
iloh ahtoh.

6 Khun te neulhutsin unline neghá whunistꞌen whe buꞌat bulh nintaꞌ 
tsꞌootꞌen junih. ꞌEt whuz unꞌa za whutso daꞌ nohdasniꞌ. ꞌInkꞌez doo cha za 
nohdusni, neMoodihti ꞌen za ndóohoontꞌoh-un huwun tsꞌiyawh kꞌútneh-
un ꞌuntꞌoh. ꞌEt huwa nja nohdusni, soo cho khahdli!

7 Yakꞌusda ꞌaw ꞌutꞌen untsiꞌ-i uztilhꞌelh huba iloh uzdoojih ha nekaꞌ daniꞌ 
ꞌet huwa. ꞌEn ba lubeshi ooghu hoolohne uztileh ha ꞌet wheni nekaꞌ daniꞌ.

8  ꞌEt huwa mbe la ndi khuni hidotsꞌo hukwa lheꞌhunizun, ꞌaw dune chꞌaz 
nultꞌine lhuhiloh. Yakꞌusda chꞌaz nultꞌine za ꞌuhintꞌoh. ꞌInkꞌez Yakꞌusda 
Ndoni ꞌen cha negha ininꞌai-un unli.

Ndi yun kꞌut whutꞌenne, ꞌenne bunalh soo tsꞌihꞌun unꞌa toohyaꞌ
9 Lhulhutsinke yé lhkꞌetsiꞌ-i, ꞌi ghun ꞌaw nohtsꞌo kꞌeꞌoosges huba 

lheꞌhootꞌoh, Yakꞌusda dichꞌoh whunohodalhꞌeꞌ lhkꞌeoohtsiꞌ ha.
10 ꞌEt whuz unꞌa ndahtꞌen tsꞌiyawh neulhutsinke Macedonia yun kꞌut 

dilhtsꞌine, ꞌenne butsꞌun. Neulhutsinke khuni ulhtus-i be nohtsꞌutni, 
lhanꞌun te lhkꞌeoohtsiꞌ.

11 ꞌInkꞌez cha, nánilhtsꞌulyaz yun kꞌut dólhtsꞌiꞌ, ꞌinkꞌez noheꞌutꞌen za 
noolhꞌen. Nohnichꞌoh nohla be ꞌoohtꞌen. ꞌEt whuz unꞌa ꞌedóhtꞌen nohtsꞌudániꞌ.

12 ꞌEt whuz unꞌa ndahtꞌoh de, ꞌet de mbene la ooba ꞌalhaꞌ lheꞌhootꞌohne, ꞌenne 
bunalh soo tsꞌihꞌun unꞌa toohyaꞌ. ꞌEt whe ꞌaw hoonliyaz etsꞌuhólhdoh aitꞌoh.

Sizi Gri whusanatidalh-un, ꞌet whutꞌaniznintan
13  ꞌEt ꞌawet sulhutsinke, ndunne ꞌudaꞌ nanistezne, ꞌenne bughu 

tꞌewhuntihzeh nohba hukwaꞌ nuszun. Ooba ꞌalha lheꞌhootꞌohne ꞌaw buba 
whulanalhuhóoꞌoh hukwꞌunꞌa tsꞌodi hinli, doo ka si whuz unꞌa ndohtꞌeꞌ.

14 Sizi dazsai ꞌinkꞌez dunadija-un, ꞌet neba ꞌalhaꞌ hoontꞌoh de, ꞌet whuz 
unꞌa za mbene la Sizi ooba ꞌalhaꞌ yintꞌoh whe yahadlane, ꞌenne tsꞌiyawh 
Yakꞌusda Sizi bulh ndo nabutilelh.

15 ꞌInkꞌez neMoodihti ooghuni be nja nohdusni, neMoodihti neka 
whusanatidalh-un, ntsꞌenꞌa la dawhutanelh-un, mbene la ꞌawhuz 
khunane, ꞌet ndunne nanistezne, ꞌenne ꞌaw butso uztoodilh aitꞌoh.

16 ꞌEt neMoodihti dichꞌoh soo ꞌultus-un ꞌawet ꞌudutinelh, ꞌinkꞌez lizas 
ꞌukꞌenus diztiꞌ-un, ꞌen cha dutinelh, ꞌinkꞌez Yakꞌusda ba be tsꞌujih-i, ꞌi 
cha ꞌudutinelh. ꞌEt whuz unꞌa Sizi Gri yakꞌuz tsꞌe whusanatidalh. ꞌInkꞌez 
mbene la Sizi Gri ooba ꞌalhaꞌ yintꞌohne, ꞌet whuz unꞌa yaidlanne, ꞌenne 
cho dunahudutádulh.

17 ꞌEt hukwꞌelhꞌaz wheni ꞌawhuz khunane, wheni cha, ꞌinkꞌez ndunne 
cha, ꞌalhgoh ꞌaw lhtsꞌodutílhꞌel whe khun beꞌ ne-eduzgooh leꞌtsꞌuja whe 
ndo kwꞌus toh ꞌalhgoh neMoodihti tazai ooduzdutádulh. ꞌEt whuz unꞌa 
ꞌilhiz wheni neMoodihti bulh ꞌúztitꞌelh.

18  ꞌEt huwa ndi khuni ꞌi be tsꞌiyawh kꞌúnulhunoohtꞌah.

NeMoodihti oodzin dawhútanelh-un

5  1 Neulhutsinke nkede ꞌuwhutanelh ꞌinkꞌez ntsꞌoya hoozulh wheꞌ 
whutanelh, ꞌaw ꞌet huwa nohtsꞌo kꞌeoosges aitꞌoh.

2  Nohnichꞌoh soo tsꞌihꞌun unꞌa tꞌeoonahzun ntsꞌenꞌa la ꞌundunutꞌih-
un kꞌunꞌa ꞌulhdzis whusanúlꞌih, whuz unꞌa za neMoodihti oodzin neba 
whusaootiltsꞌulh.

3  Dalhúhootꞌoh ꞌinkꞌez ꞌaw howa lheꞌoodli, hutni te, ꞌet khunsul bubulh 
haoodultsꞌuk. Ntsꞌenꞌa la tsꞌekoo ulchane bubulh ꞌútultsꞌulh, ꞌet whuz unꞌa 
ꞌet nduwhutanelh. ꞌEt de ndutnine, ꞌenne ꞌaw buyit ꞌuhóneh aitꞌoh.

4 ꞌEt hoontsꞌi nohni sulhutsinke ꞌaw tsalhgus yo lhdúlhtsꞌi. ꞌEt huwa njan 
dzin whusahooltsꞌut de, ꞌaw ꞌundunutꞌihne kꞌunꞌa nohgha óonolꞌih aitꞌoh.

5 Nohni be hootꞌen-i ꞌinkꞌez dzenis be hootꞌen-i, ꞌi niz dulhtsꞌi. ꞌAw 
wheni ꞌulhdzis ꞌinkꞌez tsalhgus yo lhtsꞌudíltsꞌih.

6  ꞌEt huwa ꞌuyoonne kꞌunꞌa lhtsꞌoostez, whenichꞌoh khutsꞌoodleꞌ.
7 ꞌEt huwa mbene la stezne, ꞌenne ꞌulhdzis hootꞌeꞌ. ꞌInkꞌez mbene la 

tatnaine, ꞌenne ꞌulhdzis tahunutnih.
8  ꞌEt hoontsꞌi wheni dilhtsꞌine, soo whunih be ꞌutsꞌootꞌeꞌ hubaꞌ hoontꞌoh. 

Neba ꞌalhaꞌ ꞌuntꞌoh-i, ꞌinkꞌez be lhkꞌetsꞌutsiꞌ-i, ꞌi lhuztih dzoot dukw kꞌunꞌa 
nohba leꞌtitꞌelh. ꞌInkꞌez be uzdujih-i, ooka tse tsꞌuhooli-i, ꞌi tsꞌoh dutsꞌun-i 
kꞌunꞌa nézdolꞌaꞌ.

9 ꞌAw Yakꞌusda ye huske-i, ꞌi be neootalhtus, ꞌet huba iloh ꞌudun 
neneninla ꞌet huwa. ꞌEt kꞌus neMoodihti Sizi Gri ꞌen gha be úzdutijih-i, ꞌi 
tsꞌitálhchulh.

10 Neba dazsai. ꞌEt huwa ntsꞌoh dahooja hoontsꞌi, ꞌawhuz tsꞌukhuna kꞌus 
yatsꞌadla, wheni tsꞌiyawh ꞌen bulh ꞌutsꞌootꞌeꞌ hubaꞌ hoontꞌoh.

a 5:26 Whuz keyoh ꞌet whuz unꞌa lhlá nuhútꞌa. 

11 ꞌEt inka ꞌilhone ahli whe kꞌúnulhunahtꞌah ꞌinkꞌez lhba nus lhúnulhtꞌi. 
ꞌAndit dahtꞌen la whuz unꞌa za ꞌet dahtꞌen.

Lhelhtsꞌun unꞌa ndi yun kꞌut uzdóltsꞌiꞌ
12  Neulhutsinke wheni soo cho nohtsꞌu tezdudli, mbene la nohtoh 

Sizi Gri ba ꞌutꞌenne, ꞌenne neMoodihti gha nohghu hinli ꞌinkꞌez nohba 
huwhunih nunatsꞌuhulyeꞌ, ꞌenne ꞌuntꞌohne nohba hooleꞌ.

13  ꞌEt bube ꞌutꞌen gha nchane ubulhꞌih. Be nekꞌetsiꞌ-i, ꞌi gha ndahtꞌen. 
Tsꞌiyawh nanilhtsulyaz lhtoh dune ahli.

14 ꞌInkꞌez neulhutsinke khuni ulhtus-i be njan dunohtsꞌutni, nyoonne 
nohtoh tsedutnine soo cho bugha dahtni. Mbene la oodzi yo ꞌuntꞌohne, 
soo nenabunihꞌah. Yakꞌusda ba tetsunne cha bula ahtꞌen. Tsꞌiyanne 
nánilhtsulyaz néꞌboolhꞌen.

15 Mbe la hoontsiꞌ nohtsꞌun ꞌuja-un, khun te hoontsiꞌ-i be buba kꞌelha 
hoolhtselh junih! ꞌEt kꞌus nohnichꞌoh cha ꞌinkꞌez ꞌuyoonne ba cha, ndai la 
unzoo-i tsꞌunóohtꞌi, ꞌi za lhunihdulh.

16  ꞌAhoolhyiz whunulhni.
17 Tenadahdli-un, ꞌetsul ꞌudóhnih junih.
18  Tsꞌiyantsuk whe musi dahni. Sizi Gri ꞌen gha ꞌet whuz unꞌa Yakꞌusda 

nohtsꞌu hukwaꞌ ninzun ꞌet huwa.
19 Ndoni whunóhnulhtun-un khun te dah noohzin junih.
20 Khuni be nohba nus hootꞌen-i, khun te ꞌantsꞌi ꞌuhoontꞌoh noohzin 

junih.
21 Tsꞌiyantsuk naoodúlhdzih. Ndai la unzoo-i dutsꞌo cho oohtun.
22  Ntsiꞌ-i tsꞌiyawh oochꞌoh ꞌahtꞌoh.

Yakꞌusda ye unzoo-i nohbulh ꞌóotꞌeꞌ
23  ꞌEt ꞌawet Yakꞌusda, be nedzi dizghel-i negha ninꞌai-un, ꞌen soo 

ꞌet whe nohni dichꞌoh duba ꞌudun nenóholelh-un. ꞌInkꞌez nohyustꞌe, 
nohzul, nohyughi, ꞌalhgoh ꞌaw hoonli whe nohkꞌéholtsꞌit-un hooloh whe 
neMoodihti Sizi Gri whusanatidalh whutsꞌun, ꞌet whuz unꞌa Yakꞌusda 
nohbaꞌ hooleh nohba hukwaꞌ nuszun.

24 Mbe la dutijih ha nohka daniꞌ-un, ꞌen ꞌaw neladootnih aitꞌoh, ꞌen 
nohbaꞌ whutilelh.

25 Neulhutsinke neba tenadahdli.
26  ꞌEt lhulhutsinke nalhutulhꞌih te soo cho dushih beꞌ lhoolhtun whe 

lubeshi ooghu hooloh-i be nalhudahtsꞌoos. a
27 NeMoodihti nalh ꞌunohdusni, neulhutsinke ꞌenne Yakꞌusda oochꞌeꞌ 

unline, ꞌenne tsꞌiyawh ndi ꞌudustlꞌus buba ookꞌuyaoolhduk.
28  NeMoodihti Sizi Gri, ꞌen ye unzoo-i, ꞌi nobulh ꞌóotꞌeꞌ. ꞌEt ndo honeh. 

Thessalonica whutꞌenne Paul hadih ubulhni

1  1 Wheni tane tsꞌinli Paul, Sylvanus, Timothy, nohni keyoh 
Thessalonica tsꞌe Yakꞌusda neBá ꞌinkꞌez Sizi Gri neMoodihti ba 

ꞌilhunaoodulhne, hadih nohtsꞌutni.
2  Ye unzoo-i ꞌinkꞌez nohdzi dóghel, ꞌet Yakꞌusda neBá ꞌinkꞌez neMoodihti 

Sizi Gri ootsꞌu hayúkat-i, ꞌi nohbulh óotꞌeꞌ.

Yakꞌusda ꞌudekꞌez neba nahutiyeh ꞌinkꞌez yé diztiꞌ-i
3  Ooba ꞌalhaꞌ hoontꞌoh-i, ꞌi lhkꞌuz te ahtꞌi ꞌinkꞌez ꞌilhoghun ahli lhanꞌun 

te lhkꞌehtsiꞌ. ꞌEt huwa neulhutsinke ꞌahoolhyiz Yakꞌusda tsꞌun nohba musi 
uzdóniꞌ hubaꞌ hoontꞌoh.

4 ꞌEt huwa ꞌonghohne Yakꞌusda ba ꞌilhunaoodulhne, ꞌet huwun ꞌukꞌenus 
nohba tsꞌuhóontꞌiꞌ nohni nohghun. Dune dzoh nunohulhdeh ꞌinkꞌez howa 
whulnaꞌ-un nohghá whunkat-un, ꞌet hoontsꞌi ooba ꞌalhaꞌ hoontꞌoh-i, ꞌi be 
ndai la be nohba whutsꞌulhdáhni whe whulh nudulhya.

5 Inka tsꞌiyanne tꞌehininzun Yakꞌusda tsꞌihꞌun nahiyilh-un ꞌuntꞌoh. 
ꞌEt huwa ntsꞌe la whe Yakꞌusda lerwe unli, ꞌet la soo ꞌúlhdzooꞌ ooleꞌ 
ookꞌélhꞌotihꞌalh. ꞌEt huba ꞌandit dzoh nahde.

6  Mbene la dzoh nunóhulhdehne, ꞌenne Yakꞌusda bukꞌelha whutilhtselh. 
Yakꞌusda tsꞌihꞌun unꞌa neꞌutꞌen-un ꞌuntꞌoh ꞌet huwa.

7 ꞌInkꞌez nohni dzoh nudehne nebulh nátilhyis. Whuz unꞌa neba kꞌelha 
whutilhtselh. Ndet la neMoodihti Sizi Gri ꞌinkꞌez oolizas ulhtusne bulh, 
ꞌet yakꞌuz tsꞌe bube hóodutaltsilh.

8  ꞌEt ꞌoh de de mbene la Yakꞌusda tꞌenuszunne ꞌinkꞌez neMoodihti Sizi 
Gri ooghuni unzoo-i kꞌúnulheꞌustꞌenne, ꞌenne kwun tluk be buba kꞌelha 
whutaleh. ꞌEt whuz unꞌa ꞌenne butsꞌun kꞌutitnelh.

Paul Thessalonica 
Whutꞌenne Whulh Nat 

Butsꞌó Kꞌeyanguz-i

9 NeMoodihti ꞌinkꞌez ꞌukꞌenus ye diztiꞌ-i, ꞌi ꞌilhiz wheni yuchꞌa 
nabutálelh. ꞌEt ꞌilhiz wheni hiye dzoh nutideh ꞌinkꞌez ꞌaw buba oolatoh 
nalhuhóoꞌoh. ꞌEt whuz buba kꞌelha whutilhtselh.

10 ꞌEt dzin whusanája de, ꞌet nduwhutanelh. ꞌEt dzin, Yakꞌusda oochꞌeꞌ 
unline, ꞌenne tsꞌiyawh buba whudutálhtiꞌ. ꞌInkꞌez ndunne buba ꞌalhaꞌ 
hoontꞌohne, ꞌenne buba hooncha tileh. Wheni neghuni gha nohba ꞌalhaꞌ 
hoontꞌohne, nohni cha bubulh ꞌútihtꞌelh.

11 ꞌEt huwa ꞌalhoolhyiz Yakꞌusda tsꞌun nohba tenazdudli. Yakꞌusda 
dutihjih ha nohkaꞌ daniꞌ, ꞌet whe soo ꞌúlhzooꞌ nohulhtsi. Tsꞌiyaitsuk 
unzoo-i yughunli, ꞌinkꞌez ꞌutꞌen ꞌulhꞌen-i, be ꞌalhaꞌ hoontꞌoh-i be ꞌulhꞌíh-i, 
ꞌi tsꞌiyawh ye úlhtus-i bulh ꞌúntꞌoh, ꞌet tsꞌiyawh lhaóodutihleh.

12  ꞌEt whuz unꞌa neMoodihti Sizi Gri booziꞌ, nohni nohgha dutátiꞌ. ꞌInkꞌez 
nohni cha ꞌen gha ahcha tileh. Yakꞌusda ꞌinkꞌez Sizi Gri ye unzoo-i, ꞌi gha 
nduwhutanelh.

Whuchꞌa nahusdilh whutáleh-un

2  1 ꞌEt neulhutsinke, neMoodihti whusanátidalh-un ꞌinkꞌez ꞌen tsꞌun 
ooba ꞌilhunatsꞌootádulh, ꞌet huwun soo cho neyoozúlhtsꞌai.

2  Dune Ndoni gha nohbulh yalhduk naꞌdudilꞌi whe ꞌunohúlhni Christ 
oodzin, ꞌet dzin ꞌudaꞌ whusahooltsꞌut. Kꞌus dune dichꞌoh dughuni be 
nohbulh yálhduk, kꞌus ꞌuyoon nohtsꞌo kꞌeꞌanguz ꞌinkꞌez si ꞌusdla leúntꞌoh 
de, ꞌet nduhúja de, khun huwun khun nantoohdilh junih, ꞌet whuz unꞌa 
nohtsꞌu tezdudlih.

3  Khun te dune nanohnooꞌah junih. Sizi Gri oodzin whusaóotiltsꞌulh ꞌet 
whutso, ꞌet ꞌudechoo whuchꞌa nahusdilh whutáleh, ꞌinkꞌez nyoon lubeshi 
ꞌulhꞌen-un, ꞌen tsꞌiyanne nalh be hoodutaltsilh. Ndun lubeshi ꞌulhꞌen-un, 
musai yulhtsi-un, ꞌen ooyeꞌ ꞌuntꞌoh. ꞌEt hukwꞌelhꞌaz ꞌet de za njan dzin 
whusaóotiltsꞌulh.

4 Yakꞌusda chꞌaz ditni, ꞌinkꞌez yando ꞌuntꞌoh naꞌdudilꞌí-un, ꞌen tsꞌiyanne 
budutanelh, “Si za Yakꞌusda usdli. ꞌUyoon Yakꞌusda ootsꞌu tenadoohdli 
junih!” ꞌEt whuz unꞌa Yakꞌusda oolugliz whucho ꞌet dayaih ꞌinkꞌez ꞌet 
Yakꞌusda buba nadudilꞌi.

5 ꞌAw eh whunalhuzulhni? Nohbulh ꞌustꞌen whe ꞌudaꞌ nohdasniꞌ.
6  ꞌEt ꞌawet ndai kꞌoh ꞌúnilhtꞌi-i, ꞌi nohni tꞌenahzun. ꞌEt ꞌoh de ndun 

lubeshi ꞌulhꞌen-un tsꞌiyanne ba be hoodatꞌen tileh.
7 ꞌEt ndi dune hukwꞌun nulhéꞌustꞌen ubulhtsih-un, ꞌet wheꞌ hoontꞌoh 

hooyoh-un, ꞌet ꞌudaꞌ ꞌandit nduwhútꞌen wheꞌ hoontꞌoh. ꞌEt hoontsꞌi ndun 
kꞌoh ꞌúnilhtꞌi-un, ꞌet za ndutitꞌelh whusanátiltelh whutsꞌun.

8  ꞌInkꞌez ꞌet de la ndun ukꞌunulheꞌustꞌen-un, ꞌen be hóodutaltsilh. ꞌEn 
itilelh neMoodihti dichꞌoh ye usjiz-i, ꞌi be ndun gak yutilhtselh. ꞌEt whuz 
unꞌa neMoodihti whusanátidalh-un, ndi ootsꞌu hayánduz-i, ꞌi be ndun 
yukꞌunulheꞌustꞌen-un, ꞌen ꞌilhiz wheni hooloh yutilhtselh.

9 Ndun yukꞌúnulhéꞌustꞌen-un whusatiyalh-un, ꞌen be ꞌutꞌen kꞌoh, ntsꞌenꞌa 
la Satan ꞌutꞌen, ꞌet whuz unꞌa za ꞌutitꞌelh. Hoolhtus tunéꞌ titꞌen, ꞌinkꞌez 
hooncha tunéꞌ titꞌen cha ꞌutitꞌelh. ꞌInkꞌez ꞌukꞌenus whutsꞌit-un, ꞌet buba 
hooncha tíleh.

10 Mbene la kwuncho yo tsꞌu tudilhne, ꞌenne tsꞌiyawh tsꞌihꞌun unꞌa 
lheꞌhootꞌoh-i, ꞌi be nabunaꞌah. Khuni ꞌalhaꞌ ꞌuntꞌoh-i, ꞌi hikꞌelhítsiꞌ, ꞌet 
huwa ꞌaw hudoojih aitꞌoh.

11 ꞌEt huwa hoonli nabunaꞌah-i, ꞌet Yakꞌusda whuz unꞌa whute bula 
dutitnih. ꞌEt la ndai whutsꞌit-i, ꞌi za buba ꞌalha yutátꞌelh.

12  ꞌEt la mbene la khuni ꞌalhaꞌ ꞌuntꞌoh-i, ooba ꞌalha lheꞌyitꞌohne, ꞌet 
nduntꞌohne, ꞌenne ndet la tsꞌihꞌun lheꞌhóotꞌoh-un, ꞌoh ho za ꞌet huhoontꞌiꞌ 
whe ꞌoh te neꞌhutꞌen, ꞌenne tsꞌiyawh Yakꞌusda buba nahutiyeh.

Soo cho whulh núdolhyaꞌ
13  ꞌEt hoontsꞌi neulhutsinke neMoodihti nohkꞌentsiꞌ. ꞌEt ꞌudechoo 

whutsꞌun ꞌutáhanóhanla dutihjih ha. ꞌEt huwa Yakꞌusda ꞌahoolhyiz musi 
nohba tsꞌutni. Ndoni be Yakꞌusda ba ꞌudun nenóhninla ꞌinkꞌez ndi khuni 
ꞌalhaꞌ ꞌuntꞌoh-i, ꞌi nohba ꞌalhaꞌ ꞌuntꞌoh.

14 ꞌEt whuz unꞌa neghuni unzoo-i, ꞌi be Yakꞌusda dutihjih ha nohkaꞌ 
daniꞌ. ꞌEt la neMoodihti Sizi Gri ye diztiꞌ-i, ꞌi nohgha tíkulh.

15 ꞌEt inka neulhutsinke, soo cho núdulhya. ꞌInkꞌez ntsꞌenꞌa la ndi hiye 
hodulhꞌeh-i, ꞌet wheni negha hodilhꞌeꞌ, ꞌi neghuni gha, kꞌus neye ꞌudustlꞌus 
gha cha, ꞌi tsꞌiyawh soo cho oohtun.

16  ꞌEt neMoodihti Sizi Gri dichꞌoh, ꞌinkꞌez Yakꞌusda neBá, ꞌen nekꞌentsiꞌ. 
ꞌEn ye unzoo-i, ꞌi be ꞌilhiz wheni whuz nenilhtꞌi whe ꞌet whuz unꞌa ooka 
tse tsꞌuholeꞌ.

17 Nohdzi óozooꞌ, ꞌinkꞌez khuni unzoo-i cha, ꞌinkꞌez ꞌutꞌen unzoo-i toh 
nenóholelh.

Neulhutsinke neba tenadoohdli

3  1 ꞌEt ndi ꞌudekꞌez khuni be nohbulh yatsꞌulhduk-i, neulhutsinke neba 
tenadoohdli. NeMoodihti ooghuni ꞌa cho nohtadókat ꞌinkꞌez nohba 

dótiꞌ nohni dáhja la, whuz unꞌa.
2  Mbene la tankꞌus neꞌútꞌenne ꞌinkꞌez dune ntsiꞌne, ꞌenne buchꞌa 

naneólelh. ꞌAw tsꞌiyawh iloh buba ꞌalhaꞌ hoontꞌoh ꞌet huwa.
3  ꞌEt hoontsꞌi neMoodihti ootꞌaníuznootan hubaꞌ hoontꞌoh. ꞌEn soo 

cho ulhtus-i be núdulhya nohulhtsi. ꞌInkꞌez ndun ntsiꞌ-un, ꞌen chꞌa 
nohghunli.

4 ꞌInkꞌez nohni nohghun neMoodihti ootꞌaníuznintan nohba nutsúhizyeꞌ-
un, ꞌet ndahtꞌen ꞌinkꞌez ꞌet za ndóhtꞌen.

5 Yakꞌusda ye nékꞌentsiꞌ-i ꞌinkꞌez Christ hoolhtus whe usyin-un, ꞌet whuz 
unꞌa nducha neMoodihti nohdzi wheínulhtun.

Tsedoohtni junih
6  ꞌEt ꞌawet neulhutsinke, neMoodihti Sizi Gri booziꞌ gha njan 

dunohtsꞌutni, mbene la ooba ꞌalhaꞌ hoontꞌohne neulhutsinke hinli, 
ꞌilhoghun te tsedutni ꞌinkꞌez ꞌantsꞌi oogháꞌ tikulh za huba sulhꞌi de, 
ꞌet nduntꞌohne, ꞌenne tsꞌiyawh buchꞌa nasahdilh, ꞌinkꞌez buyit ꞌahtꞌoh. 
Ndi Yakꞌusda ooghuni whubutsꞌodalhꞌeꞌ-un, ꞌaw lhuhuhóotun ꞌet huwaꞌ 
hintꞌoh.

7 ꞌEt wheni nohbulh ꞌutsꞌutꞌen whe ꞌaw tselhtsꞌudítni. ꞌEt whe tꞌeoonihzin 
wheni nekꞌunꞌa ꞌoohtꞌeꞌ hubaꞌ hoontꞌoh.

8  Ahtꞌi-i, ꞌaw ꞌantsꞌet lhtsꞌiꞌulh. Tube neba howa whulnaꞌ whe ꞌulhdzis 
ꞌinkꞌez dzenis ꞌi bulh ꞌutsꞌutꞌen. ꞌEt la nohtꞌanílhtsꞌunoostan.

9 Tsꞌiyai be nela ꞌoohtꞌen hubaꞌ hoontꞌoh ꞌet hoontsꞌi ꞌaw dúlhtsꞌustꞌen. 
Nekꞌunꞌa ꞌoohtꞌeꞌ ha whuz unꞌa ꞌutsꞌintꞌoh ꞌet huwa.

10 ꞌEt ꞌoh daꞌ nohbulh ꞌutsꞌintꞌoh whe nohba nutsꞌúhizyeꞌ, ꞌet whulohne 
ꞌaw ꞌuhutitꞌelh hukwa lheꞌhunízun de, ꞌaw ꞌuhooꞌalh huba lheꞌhóotꞌoh.

11 ꞌEt nohni nohtoh whulh ꞌúzditsꞌo, tsedutnine cha hoonli ꞌinkꞌez ꞌaw 
lheꞌhustꞌen. ꞌEt hoontsꞌi ꞌuyoonne eꞌutꞌen kꞌoh huwu hinli.

12  ꞌEt nduntꞌohne neMoodihti Sizi Gri booziꞌ gha ndi khuni ulhtus-i 
be ndunóhtsꞌutni, nánilhtsulyaz ꞌuhootꞌen whe didutchꞌoh huyaꞌalh-i 
nahólelh.

13  ꞌEt hoontsꞌi neulhutsinke, ꞌutꞌen unzoo-i ꞌulhꞌen, khun ꞌetsul ꞌoohneh 
junih.

14 ꞌInkꞌez neꞌeꞌdustlꞌus be, neghuni yukꞌunulheꞌustꞌen-un, ꞌen tꞌenoohzeh 
ꞌinkꞌez bulh lheꞌzoohtꞌen. ꞌEt de si yooya ooleꞌ.

15 Khun nohulhutsinke ꞌutsꞌun unꞌa neꞌhutꞌen de, ꞌaw nohchꞌaz ditni-un 
nóohzin junih. Nohulhutsin kꞌunꞌa oogha dóohniꞌ.

Yakꞌusda ye unzoo-i nohbulh ꞌóotꞌeꞌ
16  Nedzi whúdizghel-un whuMoodihti, ꞌen dichꞌoh ꞌahoolhyiz ꞌinkꞌez 

tsꞌiyantsuk nohdzi whúdoghel nohghá holelh. ꞌEt nohni tsꞌiyawh 
neMoodihti nohbulh ꞌóotꞌeꞌ.

17 Si, Paul, sichꞌoh sla be ꞌukꞌunusúsguz-i, ꞌi be hadih nohdúsni. Nohtsꞌo 
kꞌeꞌusgus totsuk ꞌet ndunóhdusni.

18  NeMoodihti Sizi Gri ye unzoo-i, ꞌi nohni tsꞌiyawh nohbulh ꞌóotꞌeꞌ. ꞌEt 
ndo honeh. 

Paul Timothy hadih yúlhni

1  1 Si Paul si cha Sizi Gri ba whelꞌaꞌ-un ꞌustꞌoh. Yakꞌusda, 
neulhyis-un, ꞌen ooghuni gha whe whelꞌaꞌ-un susdliꞌ. ꞌInkꞌez 

neMoodihti Sizi Gri ootꞌaniuznintan-un, ꞌen cha ooghuni gha 
whelꞌaꞌ-un susdli.

2  Timothy tsꞌun be ꞌalhaꞌ hoontꞌoh-i ꞌi gha soo syeꞌ inli. ꞌInkꞌez ndi 
ꞌudustlꞌus ntsꞌo tlꞌasꞌaih-i, Yakꞌusda neBá ꞌinkꞌez Sizi Gri neMoodihti, ꞌen 
gha ye unzoo-i cha, be ugha teꞌnudzun-i cha, ꞌinkꞌez be nedzi doghel-i 
cha, ꞌi ontꞌeꞌ hukwaꞌ nuszun.

Khuni whutsꞌit-i whuchꞌa khondleꞌ
3  Macedonia yun kꞌut tsꞌu tisya whe keyoh Ephesus ꞌet nenyunusti. Soo 

cho ꞌutꞌen utalhꞌelh huba mba nustꞌi. Whute, ꞌet za sinda. Daja nyudasniꞌ, 
ꞌet doo cha za nyudutasnelh, soo khuni ulhtus-i be whulohne dune 
whutsꞌit be dune hubohodoolhꞌeh ꞌet whuchꞌa.

4 ꞌEnne ꞌudadaꞌ buba ꞌalhaꞌ yintꞌoh, ꞌinkꞌez lhelhdun butsodaꞌne buba 
ꞌalhaꞌ hoontꞌoh-un. Ndoohoontꞌoh huwa hukwa lhdulhyoh ꞌuhudutni. ꞌAw 
Yakꞌusda be ꞌutꞌen kꞌoh iloh ꞌuhoontꞌoh. Be ꞌalhaꞌ hoontꞌoh-i Yakꞌusda 
negha ininꞌai-i, ꞌi gha ꞌon nus tsꞌinzoo ꞌet huwa.

5 Budzi lhditsun, ꞌinkꞌez buyo tsꞌe oogha tꞌetsꞌoninzun-i a unzoo-i be cha, 
ꞌinkꞌez ꞌi be buba ꞌalhaꞌ hotꞌeꞌ cha, ꞌet whuz unꞌa lhkꞌehootsiꞌ. ꞌEt wheni 
ndi khuni Yakꞌusda netlꞌaídanꞌai.

6 ꞌEt whulohne ꞌantsꞌi iloh tsꞌe whehanya. ꞌEt huwa tankꞌus ꞌuhuja ꞌinkꞌez 
lahootꞌoh-un howu yahalhduk.

Paul ꞌUdechoo ꞌUdustlꞌus 
Timothy Tsꞌó Kꞌeyanguz-i

 

 

a 1:5 Ndi khuni, ‘Neyo tsꞌe oogha tꞌetsꞌoninzun-i,’ ꞌi hoonli tsꞌihꞌun unꞌa kꞌus tankꞌus 
ꞌúhoontꞌoh-un, ꞌi gha tꞌetsꞌoninzun, tsꞌutni wheꞌ tsꞌutni. 

7 Ndunne Moses be ꞌudustlꞌus kꞌut ꞌukꞌunusguz-i hubodutilhꞌeh hukwaꞌ 
huninzun ꞌinkꞌez daja hutni-un, ꞌaw tꞌehonuszun ꞌet hoontsꞌi ꞌalhaꞌ 
hoontꞌoh hutni.

8  ꞌEt hoontsꞌi tꞌetsꞌoninzun Moses be ꞌudustlꞌus ꞌukꞌuneyuzguz-i mbene la 
soo tsꞌihꞌun unꞌa hiye ꞌutꞌen te, ꞌenne buba yinzoo.

9 Ndi Moses be ꞌudustlꞌus ꞌukꞌuneyuzguz-i ꞌaw dune tsꞌihꞌun ꞌuntꞌohne 
ba lheꞌitꞌoh ꞌet cha tꞌetsꞌoninzun. ꞌInkꞌez nja duntꞌohne, ꞌenne bubaꞌ 
yilya mbene la ꞌi kꞌuneyuzyuzne cha, ndi khuni netlꞌadiltsꞌut-i ꞌaw 
hikꞌunulheꞌitꞌelne cha, budzi dutsunne cha, lubeshi ꞌulhꞌenne cha, mbe 
la Yakꞌusda ghudlohne cha, ooze hoontsiꞌne cha, mbene la duloo, dubáke 
ughanne, ꞌenne cha, dune ughanne, ꞌenne cha,

10 tsꞌekoo kꞌus dune bulh nintaꞌ ꞌutꞌihne, ꞌenne tsꞌiyawh, whulohne 
dune dudulh dune tsꞌun bubeni untsiꞌne cha, dune ꞌulhnane cha, 
whutsꞌitne cha, dichꞌoh dughuni kꞌunuyuzne cha, ꞌet nduntꞌohne dune, 
ꞌenne ndi Moses be ꞌudustlꞌus bubaꞌ yilya. Yakꞌusda ooghuni unzoo-i, ꞌi 
tsꞌiyaitsuk unzoo whe dune whubodulhꞌeh. ꞌEt ꞌudun huwa tsꞌihꞌun khuni 
huyodilꞌeꞌ-i, ꞌi hichꞌaz ditni de, ꞌenne cha bubaꞌ yilya.

11 Ndi khuni unzoo-i ꞌukꞌenus diztiꞌ, ꞌinkꞌez Yakꞌusda za unzoo-un, ꞌen 
ghun za ꞌuntꞌoh. ꞌEt si stꞌaninintan whe stlꞌaidanꞌai.

Yakꞌusda ye unzoo-i, ꞌi gha uzdólhtiꞌ
12  Christ, Sizi tsꞌutni-un, ꞌen neMoodihti ꞌen stꞌaninintan whe ustus 

sulhtsi ꞌinkꞌez de ꞌutꞌen kꞌoh oobaꞌ tistꞌelh-un, ꞌet stlꞌahonꞌai, ꞌet huwa ꞌen 
tsꞌun musi dusni.

13  Niz de haoodanzut Yakꞌusda chꞌaz dasni ꞌinkꞌez ooba ꞌalhaꞌ 
hoontꞌohne, ꞌenne dzoh nubuzusde. Tsꞌiyanne ba dzoh ꞌudusni inleꞌ. ꞌEt 
hoontsꞌi ꞌaw hoonli tꞌeoonuzuszun-un, sba ꞌalha lheꞌhootꞌoh ꞌet huwa 
ꞌistꞌen, ꞌet hoontsꞌi sgha teꞌduninzin.

14 ꞌEt neMoodihti ye stsꞌun unzoo-i tube lhai cho whe ꞌuntꞌoh, ꞌinkꞌez Christ, 
Sizi tsꞌutni-un, ꞌen ye skꞌentsiꞌ-i, be ꞌalhaꞌ hoontꞌoh-i, ꞌi cha ꞌen bulh ꞌuhoontꞌoh.

15 Ndi khuni be nyulh yasduk-i, ꞌi ꞌalhaꞌ ꞌuntꞌoh ꞌinkꞌez ꞌi soo tsꞌiyawh 
ootꞌaninintan, ꞌet ndutni: Christ, Sizi tsꞌutni-un, ꞌen ndi yun kꞌuz nusiya 
lubeshi ꞌulhꞌenne bubutilhyih ꞌet wheni, ꞌinkꞌez si ꞌukꞌenus dune untsiꞌ-un 
usdli inleꞌ.

16 ꞌEt hoontsꞌi Sizi Gri, ꞌen saꞌ whutsꞌun whutsꞌulhditni whe whuba 
sulhꞌih. ꞌEt ꞌinkꞌez ꞌen ba ꞌudechoo ꞌoh teneꞌustꞌen-un oosdleꞌ. ꞌEt huwa 
sgha teꞌninzin. Mbene la ꞌawet nilhdukw buba ꞌalhaꞌ yintꞌoh whe ꞌilhiz 
hukhutinalh-un hotitꞌelh, ꞌenne whubunilhtan-un usdli.

17 ꞌEt ꞌandit mbe la ꞌilhiz wheni whulerwe unli-un, ꞌen ba tsꞌodilhtiꞌ. ꞌEn 
ꞌukꞌenus diztiꞌ-un unli. ꞌEn ꞌuntꞌoh dalhtisa ꞌinkꞌez ꞌaw tsꞌooꞌen aitꞌoh. ꞌEn 
za Yakꞌusda whunih-un unli. ꞌEn ꞌilhiz wheni ba tsꞌodilhtiꞌ-un uztileh. ꞌEt 
ndo honeh.

1 Timothy 1

b 1:20 Ndun Satan ꞌen netsudule unli. 

Netsudule soo cho be óonyaih
18  Timothy syeꞌ inli. Di khuni ulhtus-i Yakꞌusda be nus hooꞌenne, ꞌudaꞌ 

nghu yahalhduk inleꞌ, ꞌet si cha whuz unꞌa ntlꞌahoosꞌai. ꞌI be si netsudule 
chꞌa tsꞌihꞌun unꞌa bube óonyaih.

19 Be ꞌalhaꞌ hoontꞌoh-i ꞌinkꞌez nyo tsꞌe oogha tꞌetsꞌoninzun-i ndi ꞌutꞌen 
eni, ꞌi be soo ubontun. Whulohne ndai la bubeni toh yudizꞌai-i, ꞌi tsꞌiyawh 
hukwa lheꞌhunizun. ꞌEt huwa be buba ꞌalha ꞌuhoontꞌoh-i nintaꞌ honilhꞌen.

20 Ndunne Hymenaeus ꞌinkꞌez Alexander ꞌenne duhulya. ꞌEnne Yakꞌusda 
chꞌaz yahalhduk. ꞌEt tꞌehonozin ndulhuhoostꞌen ha, ꞌet huwa Satan b 
tlꞌabisti inleꞌ. Tsꞌiyanne ba tenadondli

2  1 ꞌEt huwa soo cho nyudusni, ꞌudechoo Yakꞌusda tsꞌun tsꞌiyanne buba 
ootsꞌu tedindli, ꞌet la bula ꞌooneh. ꞌInkꞌez hukwaꞌ ninzun kꞌunꞌa la ꞌet 

whuz unꞌa bula titꞌelh, ꞌinkꞌez Yakꞌusda tsꞌun musi dini.
2  Lerwene cha ꞌinkꞌez tsꞌiyawh neando ꞌududildzunne cha buba 

tenadindli. ꞌEt de la tꞌezdusni ꞌinkꞌez nedzi doghel whe ndi yun kꞌut 
uzdoltsꞌiꞌ. ꞌEt whuz unꞌa Yakꞌusda ba ndi yun kꞌut uzdoltsꞌiꞌ ꞌinkꞌez 
tsꞌiyanne ba tsꞌinzoo ooleꞌ.

3  ꞌEt whuz unꞌa yinka uzdilhtsꞌi-un, ꞌet hoonzoo wheꞌ hoontꞌoh ꞌinkꞌez 
Yakꞌusda neulhyis-un whuz unꞌa neba hukwaꞌ ninzun.

4 ꞌEn ꞌuntꞌoh tsꞌiyanne butilhyih hukwaꞌ ninzun ꞌinkꞌez khuni ꞌalhaꞌ 
ꞌuntꞌoh-i tꞌehinoozeh ha.

5 Yakꞌusda ꞌilhoghun za unli. Yakꞌusda ꞌinkꞌez ndi yun kꞌut dilhtsꞌine 
hubulheguz ꞌilhoghun buba yalhduk-un za unli, nyoon dune Christ, Sizi 
tsꞌutni-un, ꞌen ꞌuntꞌoh.

6 Wheni tsꞌiyawh nenaootakulh ha butlꞌaꞌ dudilti. Ndet la 
whusahooltsꞌut-un soo ꞌet ꞌuja, tsꞌiyanne whunilhtan ꞌet whuz unꞌa.

7 ꞌEt wheni Yakꞌusda utahasalhti whelꞌaꞌ-un tisdleh ha ꞌinkꞌez ooba 
yatisduk. Si ꞌutisnelh ꞌudun yun kꞌut whutꞌenne be ꞌalhaꞌ hoontꞌoh-i 
ꞌinkꞌez khuni ꞌalhaꞌ ꞌuntꞌoh-i cha ꞌet whúbuntistun ha. ꞌEt Christ oonalh 
daja dusni ꞌalha ꞌuntꞌoh-i beꞌ dusni, ꞌaw lhozustsꞌit.

Dune ꞌinkꞌez tsꞌekoo mbene la ooba ꞌalhaꞌ hoontꞌohne 
Yakꞌusda ba ꞌilhunhodulh-un dahutitꞌelh-un

8  ꞌEt ꞌawet ndi yun kꞌut ndulcho whe dunene tenahudoodli. ꞌEt huwa 
bula hoonliyaz lubeshi ooghu hooloh whe dodolni. ꞌAw huske bubeni toh 
hooloh ꞌinkꞌez buba nawh lheꞌhostꞌeꞌ whe tenahudoodli. ꞌEt whuz unꞌa 
sdzi ndulcho-i be ꞌenne buba hukwaꞌ nuszun.

9 ꞌInkꞌez whuz unꞌa tsꞌekoo ꞌenne cha tsꞌihꞌun unꞌa whe soo nahudootꞌih. 
Huwhunih hukwꞌunꞌa soo hudootꞌeꞌ, buyustꞌe tsꞌiyawh ookꞌe ꞌuzdla 

hukwꞌunꞌa. Ditsighaꞌ lhat te cho nahídoolhtsiꞌ junih. Kꞌus gold, kꞌus 
kwꞌusul nehídilya-i, kꞌus naih ꞌon nus diztiꞌ-i, ꞌet ndóohoontꞌoh-un ꞌet 
huwa whulohne dune tankꞌus hunintꞌi, ꞌet huwa ꞌutni,

10 ꞌet hoontsꞌi tsꞌekoo, mbene la Yakꞌusda tsꞌun teni nilhdzunne, ꞌenne 
ꞌutꞌen unzoo-i ꞌuhutilhꞌelh, ꞌi be, ꞌet whuz unꞌa tsꞌekoo soo otꞌenne 
hutileh.

11 ꞌEt tsꞌekoo dune butlꞌaꞌ hududoolyelh ꞌinkꞌez tꞌehudusnih whe soo cho 
Yakꞌusda ooghuni huyodoolꞌeh.

12  ꞌEt tsꞌeke ꞌaw dune hodoolhꞌeh ha, ꞌinkꞌez yumoodih ooleꞌ ha 
ootlꞌalhuwhusꞌal. ꞌInkꞌez ꞌantsꞌi tꞌedoosnih hubaꞌ hoontꞌoh.

13  Yakꞌusda Adam ꞌen cho ꞌuyinla, ꞌet hukwꞌelhꞌaz Eve inla ꞌet huwa.
14 ꞌInkꞌez Adam ꞌaw nalhnitꞌoh, kꞌus nyoon tsꞌeke ꞌen nainanꞌa ꞌinkꞌez 

tankꞌus ꞌuja.
15 ꞌEt hoontsꞌi tsꞌekoo tsꞌihꞌun unꞌa dudeni be khuhudli whe be ꞌalhaꞌ 

hoontꞌoh-i hutꞌi, Yakꞌusda kꞌehintsiꞌ cha, ꞌinkꞌez buyustꞌe lubeshi ooghu 
hooloh de, ꞌet za ndihintꞌoh de, buyaz whulhih te hudutijih.

Yakꞌusda ba huwunli-un, ꞌet diz unꞌa dune ooleꞌ hubaꞌ hoontꞌoh

3  1 Ndi khuni ootꞌaniuznintan-i ꞌet ndutni: Mbe la Yakꞌusda ba 
huwunli-un tileh hukwaꞌ ninzun de, ꞌet de ꞌen ꞌutꞌen unzoo-i 

ꞌutilhꞌelh hukwaꞌ ninzun whe ꞌuntꞌoh.
2  ꞌInkꞌez Yakꞌusda ba huwunli-un, ꞌaw dune hoonli whe tankꞌus 

lheꞌoostꞌeꞌ. ꞌIlhoghun za ooꞌat ooleꞌ. Duba whutnih. Tsꞌihꞌun ni nizulh. 
Dune yoh dalih. Soo dune hodulhꞌeh-un unli,

3  ꞌinkꞌez tsꞌekoo tooꞌ ꞌi cha ha dalhatni. ꞌAw khun lhonulhchꞌe cha 
ꞌuntꞌoh. ꞌAw sooneya ha dalhatni. Dune dachꞌe nulheꞌustꞌen. Dune 
dulhyoh lheꞌdusnih. ꞌUyoonne dune chꞌeꞌ ha lheꞌnizun.

4 Tsꞌihꞌun unꞌa duyoh dilhtsꞌine bugholeꞌ ꞌinkꞌez dichꞌoh duduzkeh, ꞌenne 
cha dichꞌoh budzi be hikꞌuneꞌ ꞌutꞌen uboolhtselh.

5 ꞌEt tsꞌihꞌun unꞌa duyoh dilhtsꞌine bughunli ꞌaw tꞌeoonuszun de, ꞌet de 
ntsꞌenꞌa Yakꞌusda ba ꞌilhunaoodulhne bughu tileh?

6 ꞌAw ꞌandit ooba ꞌalhaꞌ hooja-un iloh ꞌootꞌeꞌ. Doo ka si utꞌudiltiꞌ-un ooleꞌ, 
ꞌinkꞌez netsudule be ba nahisda-i, ꞌet doo ka la didut cha whuz unꞌa ꞌooneh.

7 ꞌInkꞌez cha mbene la ooba ꞌalha lheꞌhootꞌohne, ꞌenne cha soo highu 
yaoolhduk, doo ka si tankꞌus ꞌuja ꞌinkꞌez netsudule yoolhgooh.

Yakꞌusda ba neꞌútꞌen-un, ꞌet ntsꞌenꞌa dune tileh
8  Whuz unꞌa za Yakꞌusda ba neꞌútꞌen hukwa ꞌutꞌenne, ꞌenne Yakꞌusda 

buba dótiꞌ. ꞌAw nanki bughuni lhiloh. ꞌAw tsꞌekoo tooꞌ ꞌi cha ka dalhatni, 
ꞌinkꞌez ꞌaw sooneya cha ka dálhatnih.

9 ꞌEt wheꞌ hoontꞌoh hooyoh-un, be neba ꞌalhaꞌ whutatꞌelh ꞌi bulh, buyo 
tsꞌe oogha tꞌetsꞌoninzun-i, soo ootsun hooloh ꞌet hahotun.

10 ꞌEt hoontsꞌi ndunne Yakꞌusda ba neꞌútꞌenne, ꞌudechoo soo cho dune 
tꞌebunoozeh ꞌinkꞌez ꞌaw hoonliyaz whe hikꞌehoꞌalh-un hooloh de, ꞌet de 
Yakꞌusda ba neꞌtitꞌen.

11 Whuz unꞌa za tsꞌekoo ꞌenne cha Yakꞌusda buba dótiꞌ, ꞌuyoonne chꞌaz 
yalhoohoolhduk, duba whutnihne hooleꞌ, ꞌet huwa tsꞌiyantsuk whe 
butꞌaniuznootan ha.

12  ꞌInkꞌez ndunne Yakꞌusda ba neꞌútꞌenne, ꞌenne cha ꞌilhoghun za ooꞌat 
ooleꞌ. Dichꞌoh duduzkeh ꞌinkꞌez duyoh dilhtsꞌine cha tsꞌiyawh whe tsꞌihꞌun 
unꞌa bugholeꞌ hubaꞌ hoontꞌoh.

13  Mbe la soo Yakꞌusda ba neꞌustꞌenne, ꞌenne ꞌuyoonne toh soo cho 
Yakꞌusda ba hooyin, ꞌinkꞌez Christ, Sizi tsꞌutni-un, ꞌen ye ꞌalhaꞌ ꞌuntꞌoh-i, 
ꞌaw whelhniljut whe ꞌi ghun ꞌuyoonne bulh yaoolhduk.

Hooncha wheꞌ hoontꞌoh hooyoh-un
14 ꞌAwet nilhdukw ntsꞌun tisyalh hukwaꞌ nuszun ꞌet hoontsꞌi ntsꞌo kꞌeꞌusges.
15 ꞌEt hoontsꞌi saꞌyaz neꞌzustꞌen de, ꞌet de la ndi ꞌudustlꞌus ꞌi gha la 

tꞌeoononzin whe Yakꞌusda ooyoh dahutitꞌelh-un. Mbe la Yakꞌusda gha 
ꞌilhodulhne, ꞌenne Yakꞌusda khuna-un ooyoh hinli wheꞌ hintꞌoh. Ndunne 
ꞌilhunaoodulhne ndi khuni ꞌalhaꞌ ꞌuntꞌoh-i be highunli ꞌinkꞌez tsꞌihꞌun unꞌa 
highu yalhduk.

16  ꞌInkꞌez ꞌaw huwun lhdulhyoh lheꞌtsꞌudusnih whe Yakꞌusda ba ndi yun 
kꞌut uzdoltsꞌiꞌ ha, ꞌet hooncha wheꞌ hoontꞌoh. ꞌEt Yakꞌusda dichꞌoh dune 
suliꞌ ꞌet whe whubunilhtan. Ndoni tsꞌihꞌun ꞌuntꞌoh unli yulhni. Lizasne 
huyanꞌen. ꞌUdun yun kꞌut whutꞌenne, ꞌen ghun whulh ꞌuhudantsꞌo. Ndi 
yun kꞌut whutꞌenne, ꞌen ooghun ooba ꞌalhaꞌ yintꞌoh suliꞌ, ꞌinkꞌez yakꞌuz 
tsꞌe huhoontꞌiꞌ whe danahinilhti.

Whuchꞌa nahusdilh whutáleh-un

4  1 ꞌEt ꞌawet Ndoni soo tsꞌihꞌun unꞌa tsꞌet gaih yalhduk whe ndutni, 
kꞌat le ntsiꞌ-i nududehne whulohne dune nabuntiꞌah. ꞌEt huwa ndet 

la whubodutilhꞌeh-un, ꞌet za huhootuzalhtsꞌilh. ꞌInkꞌez ndi be ꞌalhaꞌ 
hoontꞌoh-i, ꞌi hila dutitnih wheꞌ hoontꞌoh.

2  Ndunne duba naꞌudzooꞌ whe whutsꞌit-i be za yahalhduk. ꞌEt buyo tsꞌe 
oogha tꞌetsꞌoninzun-i ꞌantsꞌi kwun be kꞌeyiguz leꞌhutꞌih.

3 Lhghu dutaltsꞌilh-un, ꞌet cha whuchꞌa hontayoot, ꞌinkꞌez whulohkhi 
tꞌalh-i, ꞌi cha hichꞌa buntáyulh. ꞌEt hoontsꞌi mbene la ooba ꞌalhaꞌ 
hoontꞌohne ꞌinkꞌez khuni ꞌalhaꞌ ꞌuntꞌoh-i tꞌeininzunne, ꞌenne hikaꞌ 
ninzun-i tsꞌiyawh huyooꞌalh hubaꞌ hoontꞌoh, Yakꞌusda ꞌuyinla ꞌet huwa. ꞌEt 
ꞌudechoo ndi tꞌalh-i ha Yakꞌusda tsꞌun musi hudooniꞌ ꞌinkꞌez huyooꞌalh.

4 Yakꞌusda ꞌuyinla-i, ꞌi tsꞌiyawh ꞌuzooꞌ whe ꞌuntꞌoh, ꞌinkꞌez ookwa 
lheꞌtsꞌunooszin junih. ꞌEt huwa Yakꞌusda tsꞌun musi tsꞌutni ꞌinkꞌez 
tsꞌooꞌalh.

5 Yakꞌusda ooghuni ꞌinkꞌez tenadudli bulh ꞌi be neba unzoo ulhih whe 
tsꞌuꞌalh.

Sizi Gri ba soo neꞌutꞌen-un onleꞌ
6 Lhulhutsinke unline, ꞌenne Yakꞌusda ghun hubodilhꞌeh de, ꞌet de la Sizi 

Gri ba soo neꞌútꞌen-un tanleh. ꞌInkꞌez ndi khuni be ꞌalhaꞌ hoontꞌoh-i, ꞌi 
ghun tꞌeoonanzin, ꞌinkꞌez ꞌi soo cho ookꞌuneꞌ zintꞌen.

7 ꞌEt hoontsꞌi khuni lhizooꞌ-i, ꞌinkꞌez laitꞌoh-i khuni, ꞌi oozólhtsꞌaiꞌ junih! 
Kꞌus Yakꞌusda ba ndi yun kꞌut uzdoltsꞌiꞌ ha, ꞌi be ilhtus onleꞌ.

8  ꞌEt neyustꞌe ba neꞌuzdunuldzeꞌ te, ꞌatsul za neba hootazooꞌ, ꞌet hoontsꞌi 
Yakꞌusda ba ndi yun kꞌut uzdoltsꞌiꞌ ha, ꞌet tsꞌiyantsuk whe whudíztiꞌ. ꞌI gha 
la ndi yun kꞌut uzdilhtsꞌi-un nelaꞌ ꞌewhudutitꞌelh ꞌinkꞌez yakꞌuz neztiyalh 
de wheni ꞌet cha nelaꞌ ꞌewhudutanelh.

9 Ndi khuni be nyulh yasduk-i, ꞌi ootꞌanínontan ꞌinkꞌez itálhchulh huba 
soo ꞌuldzooꞌ whe ꞌuntꞌoh.

10 ꞌEt wheni ꞌutsꞌuten ꞌinkꞌez hukwꞌelha dzóh nutsꞌudeh. Yakꞌusda khuna-
un, ꞌen ootꞌaniuznitan ꞌet huwa. ꞌEn tsꞌiyanne butilhyis hukwaꞌ ninzun, 
mbene la yuba ꞌalhaꞌ yintꞌohne, ꞌenne soo ubulhyis.

Yakꞌusda ba neꞌintꞌen-un, soo cho howinli
11 ꞌEt ndi khuni ntlꞌadisꞌai-i, ꞌi be ꞌuyoonne khuni ulhtus-i be 

whubodutalhꞌeh.
12  Chilh inli hoontsꞌi ꞌuyoonne ba ꞌantsꞌi onleꞌ junih. Kꞌus ooba ꞌalhaꞌ 

hoontꞌohne, nyun nyuhunilhꞌen de, ꞌet huwa huhodoolꞌeh. Ndai khuni be 
yailhduk-i, ntsꞌenꞌa la ndi yun kꞌut sinda, ntsꞌenꞌa la ꞌuyoonne kꞌeintsiꞌ, 
nyughi be cha, mba ꞌalhaꞌ hoontꞌoh-i, ꞌi cha, ꞌinkꞌez ntsꞌenꞌa la lubeshi chꞌaz 
ꞌunduniltꞌi cha. ꞌEt ꞌohwhi be la ooba ꞌalhaꞌ hoontꞌohne whubunolhtun.

13 ꞌEt ndet la ntsꞌu tisyalh whutsꞌun, khun ndi Yakꞌusda ooghuni buba 
kꞌooyailhduk-un, ꞌet ꞌetsul lheꞌduzonih. Ndai la khuni be tsꞌoolhtus ha be 
nebulh yailhduk, ꞌi be bubulh yailhduk, ꞌinkꞌez ꞌon ꞌun cha whubunilhtun.

14 ꞌEt ꞌoh daꞌ ndunne ꞌutso whudilhdzulhne dula ntsi kꞌut hudalni. ꞌEt 
whe mba nus huhonꞌen ꞌinkꞌez ꞌi nghantꞌai-i ꞌantsꞌi mba ooleꞌ junih.

15 ꞌEt njan howun nuni ninzut ꞌinkꞌez whutlꞌaꞌdudiltih. ꞌEt de la ootꞌaz 
ninyeh-i, tsꞌiyanne hinoolhꞌen.

16 Nyunchꞌoh soo cho khinli ꞌinkꞌez khuni be whutsꞌodulꞌeh-i cha. ꞌI be 
bulh za ꞌontꞌeꞌ. ꞌEt ndintꞌoh de, ꞌet de nyunchꞌoh ꞌuduzilyih ꞌinkꞌez mbene 
la nyuditsꞌone, ꞌenne cha ubalhyiz whe ꞌintꞌoh.

Yakꞌusda ba ꞌilhunaoodulhne, soo cho néꞌbilhꞌen

5  1 Dune nyanus whudilhdzulh-un hoonli hukwaꞌ dóniꞌ junih. Kꞌus mbá 
kꞌunꞌa bulh yailhduk. Dune nkꞌoh whudilhdzulhne, nyulhutsinke 

kꞌunꞌa bubulh yailhduk.

1 Timothy 4 ,  5

The New Testament in Central Carrier of Canada, 2nd ed. © 2011, Wycliffe Bible Translators, Inc.



490

2  Tsꞌekoo nyanus whudilhdzulhne, nloo kꞌunꞌa bubulh
yailhduk. ꞌInkꞌez tsꞌekoo nkꞌoh whudilhdzulhne, nyulhtuske kꞌunꞌa khuni 
ootsun hooloh-i be bubulh yaoolhduk.

Mbene la soo tsandilh unline ubuzdólhtiꞌ
3  Ndunne soo tsꞌihꞌun tsandilh unline, ꞌenne cha ubudólhtiꞌ.
4 ꞌEt hoontsꞌi mbene la tsandilh buzkeh hoonline, kꞌus oochaike 

hoonline, ndunne tsandilh yutsꞌu haindene, ꞌenne duloo tsꞌihꞌun unꞌa 
higholeꞌ. ꞌEt whe Yakꞌusda be ꞌutꞌen kꞌoh whutaleh. ꞌEt ꞌudechoo duyoh 
dilhtsꞌine bubodólhtiꞌ, ꞌinkꞌez dudusneke bulaꞌ hootꞌen. Ndiz unꞌa hoonzoo 
wheꞌ hoontꞌoh ꞌinkꞌez Yakꞌusda butsꞌu hukwaꞌ ninzun.

5 Mbe la soo tsꞌihꞌun tsandilh unli-un ꞌinkꞌez oonat ꞌehooloh de, 
Yakꞌusda ꞌen za yutꞌaninootan yulaꞌ titꞌelh huba. ꞌEt dzin ꞌinkꞌez ꞌulhdzis-i 
bulh ꞌahoolhyiz Yakꞌusda tsꞌun teniꞌ nilhdzun whe tenadudli.

6 ꞌEt hoontsꞌi tsandilhne, mbe la dichꞌoh dukꞌunꞌa za whe ndi yun kꞌut 
usda, nduntꞌohne hukhuna hoontsꞌi dahuzsai wheꞌ hintꞌoh.

7 Daja nyudasniꞌ la ꞌi khuni ulhtus ꞌi be tsꞌiyanne bubulh yailhduk. ꞌEt 
whe bukꞌeholtsꞌit-un hooloh.

8  ꞌEt hoontsꞌi mbene la ꞌaw dunatneke ghu lhilohne, ꞌinkꞌez duyoh 
dilhtsꞌine, ꞌenne ghu lhuhiloh de, ꞌet nduntꞌoh-un ndi be ꞌalhaꞌ hoontꞌoh-i 
yuchꞌaz nalꞌalh, ꞌinkꞌez ooba ꞌalha lheꞌhootꞌohne ba nus lheꞌhizooꞌ whe 
ꞌuntꞌoh.

9 Tsandilh lhkꞌutat whunizyat ꞌon ꞌun be yus kꞌut (60) de, ꞌinkꞌez 
ꞌilhoghun za ghindaꞌ de, ꞌen za bubooziꞌ ꞌukꞌoguz hubaꞌ hoontꞌoh.

10 Unzoo-i zaꞌ hulhꞌen huwa tꞌehunoodzin. Tsꞌoodunne nilhyai de, dune 
tꞌebunuszunne, ꞌenne hoontsꞌi yoh dabulih, Yakꞌusda oochꞌeꞌne buke 
tunagus, dzoh nuzutne la ꞌutꞌen de, ꞌet ndi ꞌutꞌen unzoo-i soo cho tsꞌiyawh 
ꞌuyoolhꞌen.

11 ꞌEt hoontsꞌi mbe la tsandilh tꞌet unline, ꞌenne bubooziꞌ ꞌukꞌeonges 
junih. ꞌUtꞌen ntsiꞌ-i haꞌ huninzun suliꞌ, ꞌinkꞌez Christ chꞌaz nahulhꞌa de, ki 
hutitꞌelh hukwaꞌ huninzun.

12  ꞌInkꞌez ꞌudechoo dughuni huye nahizya-i kꞌahinínyuz de, ꞌet de buba 
nahutideh.

13 ꞌInkꞌez cha tsehudutni cha huhodilꞌeꞌ ꞌinkꞌez kwun toh nuhuya. ꞌInkꞌez 
ꞌaw tsehudutni za iloh, ꞌughu yahulhduk ꞌinkꞌez ꞌuyoonne eꞌutꞌen kꞌoh huwu 
hinli chaꞌ hintꞌoh. ꞌAw neꞌhudooniꞌ huba lheꞌhootꞌoh, ꞌoh te neꞌhuduniꞌ.

14 Njan ꞌet butsꞌu hukwaꞌ nuszun, ndunne tsandilh ꞌaw yoo ꞌun 
lhiszulhne, ke náhootꞌeꞌ ꞌinkꞌez bubuzkeh holeꞌ, ꞌinkꞌez duyoh cha huwo 
hooleꞌ. ꞌEt njan nduhutꞌen de, ꞌaw nechꞌaz ditni-un nebulh yatilhduk-un 
ooghá holtsꞌit aitꞌoh.

15 Whulohne ꞌudaꞌ Sizi Gri hichꞌaz nalhꞌa whe Satan hikꞌuneꞌ ꞌutꞌen ꞌet 
huwa.

1 Timothy 5

The New Testament in Central Carrier of Canada, 2nd ed. © 2011, Wycliffe Bible Translators, Inc.



491

16  Mbe la dune kꞌus tsꞌeke ꞌen ooba ꞌalhaꞌ hoontꞌoh unli-un, ꞌinkꞌez ooloo 
tsandilh unli de, ꞌet de ndai la ye ndunidzit-i, ꞌi be bulaꞌ hootꞌen. ꞌEt whuz 
unꞌa ꞌonghohne Yakꞌusda ba ꞌilhunaoodulhne hoonliyaz bugha hooꞌalh 
aitꞌoh. ꞌEt nduhutꞌen de, ꞌet de la soo tsꞌihꞌun tsandilh unline, ndai la hiye 
ndunidzit-i, ꞌi be bughu hooleꞌ.

Mbene la netso whudilhdzulhne ubuzdólhtiꞌ
17 Netso whudilhdzulhne soo dune tso nuyane, ꞌenne soo ubudólhtiꞌ 

ꞌinkꞌez nawh ꞌultsuk-i be bughohleꞌ. Mbe la ꞌutꞌen ulhtus-i be ꞌutꞌen whe 
Yakꞌusda be ꞌutꞌen kꞌoh dune hodulhꞌeh ꞌinkꞌez Yakꞌusda ooghuni be 
yalhdukne, ꞌenne ꞌukꞌenus soo neꞌboolhꞌen.

18 Yakꞌusda ooghuni ꞌet cha ndutni, “Ndet la musdoos dune tlꞌo maiꞌ ꞌuztiꞌulh 
wheni ꞌuyulhꞌen te, ꞌaw ꞌutiꞌulh whuchꞌa ꞌenolꞌaꞌ huba lheꞌhootꞌoh.” ꞌInkꞌez ꞌet 
cha ndutni, “ꞌUtꞌen-un be ꞌutꞌen ooba ꞌukꞌelha whutaleh wheꞌ hoontꞌoh.”

19 Mbene la ꞌutso whudilhdzulhne hoonli huwun bukꞌehuhootaꞌalh 
de, ꞌet nane kꞌus tane te, ꞌenne hiyulh tꞌewhuninzun de, ꞌet de za huwu 
yahoolhduk hubaꞌ hoontꞌoh.

20 Mbene la lubeshi ilhchootne, tsꞌiyanne nalh whe nintaꞌ hantꞌen-un 
hukwaꞌ bodóniꞌ hubaꞌ hoontꞌoh. ꞌEt de la ꞌonghohne cha whe hunooljut.

21 Yakꞌusda cha, Sizi Gri neMoodihti cha, ꞌinkꞌez lizas ꞌutahalyane cha, 
ꞌenne tsꞌiyawh bunalh soo tsꞌihꞌun unꞌa nyudutasnelh, ndi khuni be daja 
nyudasniꞌ ꞌet huwa ꞌilhiz ooleꞌ ontun. Ndai la ꞌutalhꞌelh-i, ꞌi tsꞌiyawh 
dune dachꞌe holeꞌ hukwꞌunꞌa ꞌoneh junih. ꞌInkꞌez ꞌaw ꞌilhoghun za kꞌentsiꞌ 
ꞌinkꞌez hoonliyaz ootsꞌu nolhtꞌi junih.

22  Staꞌa dune kꞌedolnih junih. ꞌInkꞌez ꞌuyoonne lubeshi ꞌulhꞌenne eꞌutꞌen 
kꞌoh tsꞌu tonyaꞌ junih! Nyunchꞌoh cha lubeshi yit ꞌududoldzin.

23  ꞌEt lhat whe mbut gha ndinda, ꞌet huwa ꞌaw too za ontnaiꞌ junih, 
tsꞌekoo tooꞌ ntꞌumiyaz ookꞌeto ꞌontnaiꞌ.

24 Whulohne bulubeshi tsꞌiyanne yunilhꞌen, ꞌet huwa ndai la ye buba 
nahutideh whutso, ꞌi dahaja la, tsꞌiyanne tꞌehontazin. ꞌInkꞌez whulohne 
bulubeshi nahinuꞌiꞌ, ꞌet hukwꞌelhꞌaz ndai la ye nahizya-i, ꞌi dahaja la, 
tsꞌiyanne tꞌeyuntizeh wheꞌ hoontꞌoh.

25 ꞌInkꞌez cha mbe la ꞌutꞌen unzoo-i ꞌulhꞌen tsꞌiyanne tꞌewhuntizeh ꞌinkꞌez 
ꞌutꞌen unzoo-i nahinuꞌiꞌ de, ꞌi hoontsꞌi tsꞌiyanne tꞌewhuntizeh.

ꞌUlhna unline, ꞌenne cha dumoodihne hubodólhtiꞌ

6  1 ꞌEt mbene la ꞌulhna unline, ꞌenne cha dumoodihne tsꞌihꞌun unꞌa 
bughu nuni hunoodeh whe soo cho hubodolhtiꞌ. ꞌEt nduhutꞌen de, ꞌet 

de Yakꞌusda booziꞌ ꞌinkꞌez ye whubodalhꞌeꞌ ꞌi cha ꞌaw ꞌuyoonne yuchꞌaz 
dootni aitꞌoh.

2  ꞌEt ꞌulhnane bumoodih ooba ꞌalhaꞌ hoontꞌoh hinline, ꞌenne butsꞌu 
hudootni junih, lhulhutsinke hinli ꞌet huwa. ꞌEt kꞌus ndunne ꞌulhnane, 

ꞌenne ꞌon nus ꞌulhtus-i be bubaꞌ hutꞌen. Nyoonne bumoodihne, ꞌenne Sizi 
Gri ghun ooba ꞌalhaꞌ yintꞌohne hinli ꞌinkꞌez bukꞌentsiꞌ. ꞌEt huwa ꞌon nus 
ꞌulhtus-i be bubaꞌ hutꞌen whe dubeꞌ ꞌutꞌen be bulaꞌ hutꞌen wheꞌ hutꞌen. ꞌEt 
ndi khuni be nyulh yasduk-i, ꞌi ꞌuyoonne cha hubodilhꞌeh ꞌinkꞌez budzi do 
naꞌinleh.

Sooneya nohyakꞌusda ooleꞌ junih
3 ꞌEt mbe la dune whutsꞌit be dune hodulhꞌeh-un, ꞌen Sizi Gri neMoodihti 

ooghuni unzoo-i italhchulh hukwa lheꞌnizun-un. ꞌInkꞌez ntsꞌenꞌa Yakꞌusda 
ba ndi yun kꞌut uzdoltsꞌiꞌ ha hukwꞌunꞌa ubodutilhꞌeh hukwa lheꞌnizun de,

4 ꞌen dune ꞌududiltiꞌ whe ꞌuntꞌoh. Hoonli tꞌeoonuszun. ꞌEt huwa 
ꞌahoolhyiz dune dachꞌe za ꞌudinelh ꞌinkꞌez khuni ghun dune dulhyoh 
ꞌutni. ꞌEt huwa nduntꞌohne dune ꞌoonih ooghu dizꞌai unline ꞌuhintꞌoh. 
ꞌUyoonne cha dulhyoh hutni, khuni ntsiꞌ-i be ꞌuyoonne cha ghu 
yahalhduk. ꞌEt ꞌuyoonne lubeshi eꞌutꞌen za ghu nuni hunudeh.

5 Ndunne bubeni ntsiꞌ suliꞌ whe ꞌahoolhyiz lhdulhyoh ꞌuhunudzun. 
Khuni ꞌalhaꞌ ꞌuntꞌoh-i lhuhitꞌiꞌ. ꞌEnne ꞌuhuninzun mbe la Yakꞌusda be 
ꞌutꞌen koh hukwꞌu neꞌutꞌen-un, ꞌen ꞌutinilh hoonzooꞌ tinelh. ꞌEnne buchꞌaz 
nasindaih.

6 ꞌEt hoontsꞌi soo tsꞌuhoontꞌiꞌ whe Yakꞌusda be ꞌutꞌen kꞌoh ꞌutsꞌuwhulhꞌen 
de, nedzi hoontꞌiꞌ-un, ꞌet neba ꞌukꞌelha whuzdliꞌ wheꞌ hoontꞌoh.

7 Tsꞌuwhuzdliꞌ daꞌ, ꞌaw hoonliyaz whusalhtsꞌilel, ꞌinkꞌez ꞌalha neba dzin 
whulatoh suliꞌ de, ꞌaw hoonli naztoolaꞌ aitꞌoh.

8  ꞌEt huwa ꞌutꞌalh-i ꞌinkꞌez be dune tsꞌinli-i tsꞌutꞌi de, ꞌet ꞌawet neba sooꞌ 
hotꞌeꞌ.

9 ꞌEt hoontsꞌi mbene la hoonzooꞌ tinelh hukwaꞌ ninzunne, ꞌenne whunih 
ooghu lhdiꞌohne ꞌinkꞌez ndai la hoonli hiye nintaꞌ titꞌelh, ꞌi ꞌaw ꞌi za 
highu nuni nudeh. ꞌEt whu la gha tsꞌe yo ubonilhtꞌi ꞌet whe ndi yun kꞌut 
hudilhtsꞌi-un nintaꞌ whutatꞌelh ꞌinkꞌez hoontsiꞌ tsꞌe hutiyalh.

10 Sooneya ooba ditiꞌ-i, ꞌi ꞌuntꞌoh lhat-un hoontsiꞌ oogha wheꞌ 
whududitꞌih. ꞌI gha whulohne dahatni kꞌet be ꞌalhaꞌ hoontꞌoh-i chꞌa 
hudulh ꞌinkꞌez lhat-un budzi unduda-un khanáhuwhutꞌai.

Dune hodilhꞌeꞌ-un cha ꞌinkꞌez nyunchꞌoh cha soo cho khondleꞌ
11 ꞌEt hoontsꞌi Timothy Yakꞌusda ooduneꞌ inli. Nyun ndowhi, ꞌi oochꞌa 

tilgaih, ꞌinkꞌez be tsꞌihꞌun ꞌuhoontꞌoh-i, be Yakꞌusda kꞌuneꞌ whutꞌen-i, be 
ꞌalhaꞌ hoontꞌoh-i, be nekꞌetsꞌintsiꞌ-i, ꞌi cha, be whulh tsꞌuzyin-un cha, ꞌinkꞌez 
be yo uzdudildzun-i cha, ndi ꞌi tsꞌiyawh whunanyalh hukwa ꞌintꞌen.

12  Neba ꞌalhaꞌ ꞌuntꞌoh-i, ꞌi gha ꞌon ꞌun ꞌutsꞌooneh aitꞌoh whe hukwaꞌ 
tsꞌutꞌen. Nyun cha ꞌon ꞌun ooneh aitꞌoh-un hukwaꞌ ꞌontꞌen. ꞌIlhiz be 
tsꞌukhuna-i, ꞌi dutsꞌo cho hontun. Nyun cha dutanjih ha nka hisda ꞌet 
huwa. ꞌInkꞌez lhane nalh soo hoonzoo whe budaniꞌ.

13 ꞌEt Yakꞌusda ꞌen gha ndi yun kꞌut tsꞌiyaitsuk khuna ꞌinkꞌez Christ, Sizi 
tsꞌutni-un, ꞌen Pontius Pilate oonalh soo hoonzoo kꞌunꞌa yudaniꞌ. ꞌEt huwa 
Yakꞌusda ꞌinkꞌez Christ, Sizi tsꞌutni-un, ꞌen nalh soo cho nyudutasnelh,

14 khuni ntlꞌadísꞌai-i ookwꞌuneꞌ ꞌontꞌen. Khun naooltsꞌit junih. ꞌUyoonne 
dzoh tsꞌe nghu yahutilhduk, ꞌet ꞌoh te neꞌontꞌen junih. ꞌEt neMoodihti Sizi 
Gri whusatiyalh whutsꞌun, ꞌet za ndontꞌeꞌ.

15 Sizi Gri whuz de tiyalh-un, ndet ꞌuwhutanelh, ꞌoh de neMoodihti 
ꞌen hukwaꞌ ninzun de, ꞌet de ꞌuwhutanelh. ꞌEn ꞌukꞌenus unzoo ꞌinkꞌez 
neMoodihti ꞌen za kꞌuneꞌ ꞌutꞌen-un unli. Lerwene tsꞌiyawh bulerwe unli 
ꞌinkꞌez moodihne cha tsꞌiyawh bumoodih unli.

16  ꞌAw ꞌen za be dalhtsꞌutsa-i yutꞌi. Ntsꞌe la usda-un, ꞌet ndi ootsꞌu 
hayanduz-i, ꞌi gha ꞌaw dune yuzih neooyaꞌ aitꞌoh. ꞌAw dune lhuyizꞌen 
ꞌinkꞌez ꞌaw dune yooꞌenne hooloh. ꞌEn ꞌaw ꞌen za ꞌilhiz be hoolhtus-i yutꞌi. 
ꞌEt huwa uzdilhtiꞌ. ꞌEt ndo honeh.

Hoonzooꞌ ꞌuntꞌohne ꞌududólhtiꞌ junih
17 Ndi yun kꞌut hoonzooꞌ ꞌuntꞌohne, ꞌenne khuni ulhtus-i be budoniꞌ, 

ꞌaw ndi yun kꞌut beꞌ hoonzooꞌ tsꞌintꞌoh-i ꞌaw di lhiloh. ꞌEt huwa ꞌaw ꞌi 
ootꞌaninoohtan huba lheꞌhootꞌoh. ꞌAw ndi sooneya ootꞌaninintan-i iloh 
ꞌuntꞌoh. ꞌEt kꞌus Yakꞌusda mbe la khuna-un, ꞌaw ꞌen za ootꞌaninoohtan. 
Yakꞌusda ꞌen ꞌuntꞌen oola hoonli whe tsꞌiyaitsuk be tsꞌohotꞌeꞌ ha negha 
yunleh.

18  Tsꞌihꞌun unꞌa ꞌuhootꞌen budoniꞌ. Bula hoonli whe ꞌutꞌen unzoo-i 
ꞌuhoolhꞌen. ꞌAhoolhyiz ꞌuyoonne hiye ndunidzit-i, ꞌi be bulaꞌ hutitꞌelh-un 
huba lhahúdootꞌeꞌ. Soo hoontꞌiꞌ whe lhtaꞌtsꞌoolyelh.

19 ꞌEt nduhutꞌen de, ꞌi be ndo yakꞌuz diztiꞌ-i dichꞌoh duba ꞌilheꞌhosdle, 
whusaootiltsꞌulh-un wheni. ꞌEt la ꞌilhiz be tsꞌukhuna-i huyitálhchulh.

Be ꞌalhaꞌ hoontꞌoh-i soo cho ooghondleꞌ
20 Syeꞌ Timothy ndi khuni ntlꞌadisꞌa-i, ꞌi soo cho ookꞌuneꞌ tantꞌen, ꞌet 

wheni usdla. ꞌAntsꞌi ꞌoh neyalhdukne ꞌinkꞌez Yakꞌusda chꞌaz yalhdukne, 
khun buzih nonyaꞌ junih. Mbene la whuz unꞌa yalhdukne, tꞌehoninzun 
huninzun hoontsꞌi, ꞌenne nechꞌaz ditnine hinli.

21 ꞌEt huwa be ꞌalhaꞌ hoontꞌoh-i whuz unꞌa highu yalhdukne, ꞌenne 
tankꞌus hidulh wheꞌ hutni.

ꞌEt Yakꞌusda ye unzoo-i, ꞌi nyulh ꞌootꞌeꞌ. ꞌEt ndo honeh. 

Paul Timothy hadih yulhni

1  1 Si Paul, Sizi Gri ba whélꞌaꞌ-un usdli. Ndi ꞌilhiz be tsꞌúkhuna-i, ꞌi 
Christ, Sizi tsꞌutni-un, ꞌen yutꞌi ꞌinkꞌez ꞌilhiz wheni ꞌuntꞌoh nedániꞌ. ꞌI 

gha la Yakꞌusda ndet la stsꞌu hukwaꞌ ninzun ꞌet huwa whélꞌaꞌ-un susdliꞌ.
2  Nyun Timothy syeꞌ ookꞌesiꞌ-un inli ꞌinkꞌez ndi ꞌudustlꞌus ntsꞌo 

tlꞌasꞌaih-i. Yakꞌusda neBá ꞌinkꞌez Christ, Sizi tsꞌutni-un, ꞌen neMoodihti, 
ꞌen gha ye unzoo-i cha, be úgha teꞌnudzun-i cha, ꞌinkꞌez be nedzi dizghel-i 
cha, ꞌi ontꞌeꞌ hukwaꞌ nuszun.

Paul Timothy yuba whunalni ntsꞌenꞌa la Sizi Gri tsꞌu nalhꞌa-un
3  ꞌEt Yakꞌusda tsꞌun musi dusni. Stsodaꞌne kꞌunꞌa, syo tsꞌe oogha 

tꞌetsꞌoninzun-i, lubeshi ooghu hooloh whe Yakꞌusda oobaꞌ neꞌustꞌen. Dzin 
ꞌinkꞌez ꞌulhdzis-i bulh, ndet la tenadusdli totsuk nghu ni zástan.

4 Nyunatsꞌultooꞌ nusꞌen ꞌet whunaznih ꞌinkꞌez ꞌon nus nyutisꞌelh hukwaꞌ 
nuszun, ꞌet de la hóstꞌeꞌ.

5 Ndi soo be ꞌalhaꞌ hoontꞌoh-i, ꞌi nyulh ꞌuntꞌoh, ꞌi oonaznih. Ntsoo Lois, 
ꞌen ꞌudechoo ndi be ꞌalhaꞌ hoontꞌoh-i yulh ꞌuntꞌoh inleꞌ, ꞌinkꞌez nloo, Eunice 
ꞌen cha. ꞌInkꞌez nyun cha ꞌet whuz unꞌa za ꞌintꞌoh, ꞌet sba ꞌalhaꞌ hoontꞌoh.

6 ꞌEt huwa mba whunazni ndet daꞌ ntsi kꞌet duznih whe Yakꞌusda huwa 
yúꞌaih-i, ꞌi ntlꞌaídanꞌai. ꞌI ꞌantsꞌi bulh neꞌhilhnah leꞌilhꞌen, ꞌet la ꞌon nus 
ulhtus ooleꞌ.

7 Soo cho whunaoolni, Yakꞌusda Ndoni neyídanꞌai whe ꞌaw lhtsꞌuníljut. 
Kꞌus Ndoni gha be tsꞌílhtus be lhkꞌetsꞌutsiꞌ-i, ꞌi cha tsꞌutꞌi, ꞌinkꞌez ne-eni be 
whunih tsꞌinli.

Khuni unzoo-i khun hukwaya onleꞌ junih
8  ꞌEt huwa ꞌuyoonne neMoodihti ghun bubulh yailhduk de, khun 

hukwaya onleꞌ junih. ꞌInkꞌez si cha ꞌadusꞌai-un, ꞌet cha khun hukwaya 

Paul Bulh Nanki ꞌUdustlꞌus 
Timothy Tsꞌó Kꞌeyanguz-i

a 1:18 ꞌEt ndi booziꞌ neMoodihti, ꞌi ꞌilhoghun Yakꞌusda ꞌuntꞌoh ꞌinkꞌez ꞌilhoghun Sizi Gri 
ꞌuntꞌoh ni whe ꞌutni. 

onleꞌ junih. Kꞌus ꞌuyoonne khuni unzoo-i be bubulh yaílhduk whe dzoh 
ninzut de, ꞌet de Yakꞌusda ye ulhtus-i, ꞌi gha ꞌíntꞌen.

9 ꞌEn ꞌuja neulhyih. Nedzi lubeshi ooghu hootáloh ꞌet whuz unꞌa za nekaꞌ 
ninzun. ꞌAw neye ꞌutꞌen kꞌoh gha iloh nekaꞌ daniꞌ. Dichꞌoh ye unzoo-i, ꞌi 
gha uzdutijih ha nekaꞌ daniꞌ, ꞌet whuz unꞌa za hukwaꞌ ninzun. ꞌInkꞌez ndi 
ye unzoo-i, ꞌi Christ, Sizi tsꞌutni-un, ꞌen ootsꞌu hayíltsꞌut whe neghaltsꞌut. 
ꞌEt ꞌudechoo wheꞌ whudutátꞌelh, ꞌet whutso daꞌ ꞌuhoonla.

10 ꞌEt ꞌawet Sizi Gri netaninya. ꞌEt whuz unꞌa Yakꞌusda ndet la dichꞌoh 
hukwaꞌ ninzun-un ꞌinkꞌez ye unzoo-i cha, ꞌi yunénilhtan. Wheni bé 
dáztitsah-i, ꞌi Sizi Gri neba gak yulhtsi ꞌinkꞌez khuni unzoo-i, ꞌi be 
ꞌilhiz be tsꞌúkhuna-i negha íninꞌai. Ndi ꞌaw dálhtsꞌutisa-un, ꞌet neba 
whusahónꞌai, ꞌet whe whunénilhtan.

11 ꞌEt wheni si ꞌudun yun kꞌut whutꞌenne, ꞌenne butsꞌu tisyalh. ꞌEnne 
butoh ubulh yátisduk, ꞌinkꞌez whubodutisꞌeh, ꞌet whuba butsꞌu whelꞌaꞌ-un 
tisdleh.

12  ꞌEt huwa si cha dzoh nuszut, ꞌet hoontsꞌi ꞌaw hukwaya lhusdloh. Mbe 
sba ꞌalhaꞌ ꞌuntꞌoh-un tꞌenuszun ꞌet huwa. ꞌInkꞌez ndet la ootlꞌahoosꞌai-
un, ꞌudekꞌez dzin whutsꞌun soo ꞌultus whe sba hootatun, ꞌet sba ꞌalhaꞌ 
hoontꞌoh.

Ndi khuni unzoo-i soo cho oontun
13  Ndi khuni ulhtus-i oogha ꞌutsꞌutꞌen-i leꞌuntꞌoh-i, si stsꞌun dantsꞌo, ꞌi 

dutsꞌo cho oontun. Ndi be ꞌalhaꞌ hoontꞌoh-i ꞌinkꞌez be lhkꞌetsꞌutsiꞌ-i, ꞌi 
Christ, Sizi tsꞌutni-un, ꞌen ootsꞌu hayande ꞌet huwa.

14 Ndai la unzoo-i ntlꞌálya-i, ꞌi tsꞌiyawh Ndoni be ulhtus-i, ꞌi be soo cho 
hoontun. ꞌEn ꞌuntꞌoh neyudínda.

15 Njan tꞌeooninzun tsꞌiyanne Asia whutꞌenne schꞌaz nahulhya. Phygellus 
ꞌinkꞌez Hermogenes ꞌenne cha.

16 Onesiphorus ꞌen lhat sdzi donaꞌ yulhꞌih. ꞌInkꞌez ndi lhuztih tlꞌool 
be whe dustꞌi-i, ꞌaw yukaya lhiloh whe sunalhꞌen. ꞌEt huwa ꞌen ooyoh 
dilhtsꞌine neMoodihti bugha teꞌnozeh.

17 ꞌEt keyoh Rome ninya whe soo cho skunúta whe nasilhti.
18  ꞌEt dzin neMoodihti a yugha teꞌnozeh. ꞌInkꞌez keyoh Ephesus tsꞌe lhat 

whe sla ꞌuja ínleꞌ, ꞌet cha soo tꞌeooninzun.

Ndi Sizi Gri ye unzoo-i, ꞌi be soo ilhtus ónleꞌ

2  1 ꞌEt huwa syeꞌ nyun Sizi Gri ye unzoo-i, ꞌi be soo ilhtus ónleꞌ.
2  ꞌInkꞌez lhane nalh daja nyudásniꞌ-un ꞌenne ndi khun Sizi Gri tsꞌu 

ditnine tlꞌadínle, ꞌon ꞌun ꞌuyoonne huye hódoolhꞌeh ha.

3  ꞌEt huwa Sizi Gri oosalda unzoo-un kꞌunꞌa, nyun cha whuz howu 
whúlnaꞌ-un hoontsꞌi whulh ónyin.

4 Dune salda unli-un, ꞌen dumoodih ba za ꞌutꞌen. ꞌAw ꞌudun ꞌutꞌen-i gha 
lhasnoh.

5 ꞌInkꞌez cha, mbe la noye toh whuchꞌaꞌ ꞌulhdeh-un, tsꞌihꞌun unꞌa 
whuchꞌaꞌ nilhde de, ꞌet de za hiba kꞌelha whulhtsih.

6 Mbe la tube ꞌutꞌen-un haꞌ nulhyeh-un, ꞌen ndi naínalhyai-i, ꞌen cho 
yuloh yolhchoot hubaꞌ hoontꞌoh.

7 Ndet la nyudúsni-un howu nuní ninzut. ꞌInkꞌez neMoodihti, ꞌen nla 
ꞌutꞌen whe tsꞌiyantsuk tꞌeoononzeh.

8 Soo whunailnih, Sizi Gri yaidlanne butoh dunadija. David ootsꞌu haínzut-
un cha ꞌuntꞌoh. ꞌEt whuz unꞌa ndi sghuni unzoo-i ꞌuntꞌoh whe nyudásniꞌ.

9 ꞌEt huwa dune untsiꞌ-un kꞌunꞌa ꞌadusꞌai whe dzoh nuszut. ꞌEt hoontsꞌi 
Yakꞌusda ooghuni ꞌi ꞌaw lhilghel whe ꞌuntꞌoh.

10 ꞌEt huwa ꞌutahályanne, ꞌenne buba whulh susyin. ꞌEt de la 
ꞌutahályane, ꞌenne cha Christ, Sizi tsꞌutni-un, ꞌen ye néulhyis-i, ꞌi 
huyóolhchoot ꞌinkꞌez ꞌilhiz huhótꞌeꞌ.

11 Ndi khuni ꞌi soo cho ootꞌaniuznootan ꞌet ndutni,
“ꞌEn bulh datsꞌuzsai de,

ꞌet de ꞌilhiz wheni bulh úztitꞌelh cha ꞌuztitꞌelh.
 12 Ntsꞌoh dawhutꞌen hoontsꞌi whulh tsꞌúzyin de,

ꞌet de ꞌen bulh lerwe uztileh.
Oochꞌaz natsꞌulhꞌa de,

didut cha nechꞌaz nátilꞌa.
 13 Oolazditni de,

ꞌet hoontsꞌi ꞌaw didut nela dootnih aitꞌoh,
ꞌinkꞌez ꞌaw ꞌatsꞌun unꞌa naꞌootneh aitꞌoh ꞌet huwa.”

Sizi Gri ba neꞌutꞌenne, ꞌenne whulohne hinzoo ꞌinkꞌez whulohne cha hintsiꞌ
14 ꞌEt ndi khuni ꞌi buba oonailnih. NeMoodihti nalh budutánelh, ꞌet 

khun ꞌi khuni gha hukwa lhdulhyoh ꞌuhudootniꞌ junih. Tsꞌiyawh buba 
lheꞌyízooꞌ. ꞌAntsꞌi mbe la yudántsꞌone tsꞌiyawh nintaꞌ butálhꞌelh.

15 ꞌEt Yakꞌusda ba dune unzoo-un onleꞌ, whuz unꞌa hukwa ꞌintꞌen. Nye 
ꞌutꞌen ꞌaw la hukwa yálhuzonleꞌ. Ndi khuni ꞌalhaꞌ ꞌuntꞌoh-i tsꞌihꞌun unꞌa 
dune hubodilhꞌeh.

16  ꞌEt hoontsꞌi ꞌantsꞌi ꞌoh nuyálhdukne ꞌinkꞌez Yakꞌusda ghudlóhne, ꞌenne 
buzih nónyaꞌ junih. Nduntꞌohne, ꞌenne ꞌuyoonne ꞌon nus Yakꞌusda chꞌaz 
yalhdukne ubuhutilhtselh la.

17 Bughuni, dada kꞌunꞌa la butaidózit. Nyoonne Hymenaeus ꞌinkꞌez 
Philetus cha, ꞌenne nduntꞌohne hinli.

18  ꞌEt nduntꞌohne dune ndi khuni ꞌalhaꞌ ꞌuntꞌoh-i tankꞌus ꞌuhintꞌoh huwa 
hichꞌa súdil. ꞌEnne ꞌuhutni, ndi dunahudutádulh-un, ꞌudaꞌ ꞌuhooja hutni. 

ꞌEt whu la gha tsꞌe whulohne be ꞌalhaꞌ hoontꞌoh-i, tsꞌiyawh buba musai 
suliꞌ.

19 ꞌEt hoontsꞌi Yakꞌusda ooyoh ookꞌuwhuzꞌai-i whudutsꞌo. ꞌAw gak hóleꞌ 
aitꞌoh. ꞌI kꞌut ndi khuni ꞌukꞌeyánguz-i whe ndutni, “Mbene la neMoodihti 
oochꞌeꞌ hinline, ꞌenne tsꞌiyawh tꞌebunínzun.” ꞌInkꞌez cha, “Mbene la 
ꞌuhutni, Christ ooduneꞌne tsꞌinli de, ꞌenne ꞌutꞌen utsiꞌ-i tsꞌu níntꞌine, ꞌet 
ndoohoontꞌoh-un, ꞌet tsꞌiyawh whuchꞌaz náhoolyeh hubaꞌ hoontꞌoh.”

20 Njan yoh whucho whambez tsꞌe tsꞌiyaitsuk ꞌet usdla. Beꞌ tsꞌutnai-i 
ꞌinkꞌez bé uzutꞌalh-i, whulohkhi gold cha, ꞌinkꞌez silver cha, ꞌi be ꞌulya. 
Whulohkhi duchun ꞌinkꞌez whutlꞌus be ꞌulya, ꞌi cha ꞌet usdla. Whulohkhi 
unzoo ꞌinkꞌez whulohki ꞌaw lhízooꞌ.

21 ꞌEt whuz unꞌa, mbe la dichꞌoh lubeshi yuchꞌaz nálhꞌa de, ꞌet de la 
duMoodihti ba ꞌuduneꞌududulti ꞌinkꞌez ooMoodihti yeꞌ titꞌelh, ꞌutꞌen 
unzoo-i tsꞌiyawh yeni lhadíntꞌoh whe ꞌuntꞌoh.

22  ꞌInkꞌez nyun cha chilke ntsiꞌ-i buyustꞌe ootsꞌi nintꞌi-i, ꞌi oochꞌa tilgaih. 
Kꞌus tsꞌihꞌun ꞌuhoontꞌoh-un, be ꞌalhaꞌ hoontꞌoh-i, be lhkꞌetsꞌutsiꞌ-i be nedzi 
soo óotꞌeꞌ-i cha, ndi ꞌi ꞌi tsꞌiyawh bunanyalh. Nyoonne budzi yo lubeshi 
ooghu hooloh whe neMoodihti tsꞌu dedudline, ꞌenne bubulh ínꞌus.

23  ꞌEt hoontsꞌi whusni ghuni ꞌinkꞌez khuni tꞌenusdzun-i, ꞌi hoontsꞌi be 
yáhalhduk, ꞌi tsꞌiyawh oochꞌoh onleꞌ. Tꞌeoonínzun ndi khuni nduntꞌoh-i, ꞌi 
dune huyé lhdulhyoh ꞌutni-i, ꞌi ꞌuntꞌoh.

24 ꞌEt neMoodihti be ꞌulhna-un, ꞌen ꞌaw dune élhdoosyaih. Kꞌus tsꞌiyanne 
dune dachꞌe núlheꞌustꞌen ꞌinkꞌez soo dune hodulhꞌeh-un tileh. Tsꞌiyanne 
nanilhtsulyaz neꞌbulhꞌen.

25 Yo ꞌúdudildzun ꞌinkꞌez buchꞌaz ditnine tsꞌihꞌun bubulh nenáhohoꞌalh. 
ꞌEt tilah Yakꞌusda dudeni nahundunizdla uboolhtselh. ꞌEt de la khuni 
ꞌalhaꞌ ꞌuntꞌoh-i tꞌehinoozeh.

26  ꞌInkꞌez ꞌet de la bubeni bugha nádoltsꞌit, ꞌinkꞌez netsudule hubilhchoot 
inleꞌ hikꞌuneꞌ ꞌootꞌen ha, ꞌet la ntsꞌoh te whe tankꞌus unintꞌi-un whuchꞌa 
nahoojaꞌ. ꞌEt ꞌudekꞌez dzin whenghoh de, tube howa whútilnaꞌ

3  1 ꞌEt njan tꞌeoononzin, ꞌet ꞌudekꞌez dzin whenghoh de, tube howa 
whútilnaꞌ.

2  ꞌEt nilhdukw suliꞌ de, dune dichꞌoh kꞌenahutitsiꞌ, sooneya ka 
dáhadatni, tsꞌiyantsuk whe hududíltiꞌ, ꞌuhududíltiꞌ, Yakꞌusda ꞌinkꞌez 
ooduneꞌneꞌ, ꞌenne buchꞌaz yahatilhduk, dudusneke cha kꞌúnulheꞌhutistꞌen, 
ꞌaw musi lhontiszin, ꞌinkꞌez Yakꞌusda ghudlohne cha hutileh.

3  Dudulh dune kꞌelhihítsiꞌ, ꞌaw hoonli lhba whunalhnohodulhnoh. 
Dudulh dune dzoh neꞌhuduniꞌ hukwaꞌ huninzun te za neꞌhutꞌen. ꞌAntsꞌet 
ꞌuyoonne dzoh nuhulhdeh, ꞌinkꞌez ndet hoonzoo-un hukwa lheꞌhuntiszil.

4 ꞌUyoonne kꞌehintsiꞌ nahoohoolhꞌi ꞌinkꞌez yoo yoh whe dune hundulhda, 
ꞌinkez butsi dunutsꞌun. Duba naꞌhutidzooꞌ, Yakꞌusda kꞌelhuhítsiꞌ, ꞌinkꞌez 
ndet la whuníni-un, ꞌet za hukwaꞌ huntizilh.

5 ꞌEt Yakꞌusda ba ndi yun kꞌut hudóltsꞌiꞌ naꞌhududilꞌiꞌ ꞌet hoontsꞌi 
Yakꞌusda yé ulhtus-i hitsꞌoodidlai. Timothy nduntꞌohne, ꞌenne buchꞌa 
nasindaih.

6 Nduntꞌohne ꞌuyoonne yoh tsꞌe dahánulꞌih ꞌinkꞌez tsꞌekoo whusnine, 
lubeshi be dizbunne, ꞌenne ꞌilhiz ubihilhchuk. Ndunne lhelhdowh ꞌutꞌen 
dutsun-i, ꞌohwhi za hitsꞌu nintꞌi.

7 ꞌAhoolhyiz hohodulꞌeh ꞌet hoontsꞌi khuni ꞌalhaꞌ ꞌuntꞌoh-i daja ni ꞌaw 
tꞌehonoozeh aitꞌoh.

8  ꞌEt nyoonne Jannes ꞌinkꞌez Jambres bulh Moses hichꞌaz níntꞌi inleꞌ. 
ꞌEt whuz unꞌa ndunne khuni ꞌalhaꞌ ꞌuntꞌoh-i, hichꞌaz nintꞌi. ꞌEnne bubeni 
soo ꞌukꞌenus untsiꞌ suliꞌ. ꞌInkꞌez ndi be ꞌalhaꞌ hoontꞌoh-i ghun buba ꞌantsꞌi 
hoontꞌoh.

9 ꞌEt hoontsꞌi ꞌaw ꞌon ꞌun hutooyaꞌ aitꞌoh. Whe nintaꞌ huntꞌen-un 
tsꞌiyanne tꞌewhuntázin. Ntsꞌenꞌa la Jannes ꞌinkꞌez Jambres bubulh 
dahooja la, ꞌenne bukꞌunꞌa hiye whusni-i, tsꞌiyanne bughun tꞌewhuntizilh.

Yakꞌusda uniyalhne dune bube túzilalh
10 ꞌEt hoontsꞌi huwa ꞌóonli whe khuni bunyodisꞌeꞌ-i ookꞌunꞌa ꞌantꞌen. 

Timothy nyunchꞌoh njan tꞌewhunínzun. Ntsꞌenꞌa dune usdli-un, ntsꞌe la 
hukwa ꞌustꞌen-un, ꞌinkꞌez Yakꞌusda sba ꞌalhaꞌ ꞌuntꞌoh. Howa whúlnaꞌ-un 
whulh susyin, ꞌinkꞌez tsꞌiyanne be kꞌésiꞌ ꞌi cha, ꞌaw hoonli talhódusni.

11 Dune sezula inleꞌ, ꞌinkꞌez dzoh nusuhulhdzut. ꞌEt whuz yun kꞌut 
Antioch, Iconium, ꞌinkꞌez Lystra, whuz sulh ꞌet ꞌúhooja inleꞌ, ꞌi soo 
tsꞌiyawh tꞌeoonanzin. Dune sezula whulh susyin, ꞌinkꞌez neMoodihti 
tsꞌiyawh whuchꞌa sla ꞌuja.

12  ꞌAlhaꞌ hoontꞌoh mbene la Christ, Sizi tsꞌutni-un, ꞌen gha Yakꞌusda ba 
khutinalh hukwa ꞌutꞌenne, ꞌenne dune bube hútuzilalh wheꞌ hoontꞌoh.

13  ꞌEt dune ntsiꞌne, ꞌuyoon naꞌdudilꞌíne, ꞌenne ꞌon nus hintsiꞌ tileh ꞌinkꞌez 
ꞌon ꞌun cha hintsiꞌ hutileh. ꞌEt ꞌuyoonne nahuntiꞌah ꞌinkꞌez dichꞌoh cha 
naꞌhunduntitꞌah.

14 ꞌEt hoontsꞌi nyun ndet la hodalꞌeꞌ-un whe ꞌi tsꞌiyawh ꞌalhaꞌ ꞌuntꞌoh 
tꞌenínzun whuz unꞌa za ꞌintꞌoh. ꞌInkꞌez mbene la oogha hodalꞌeꞌne, ꞌenne 
tꞌebuninzun.

15 ꞌEt nyun tsꞌoodun inli daꞌ whutsꞌun ndi Yakꞌusda ooghuni lubeshi 
ooghu hooloh whe ꞌukꞌéguz-i tꞌenanzin. ꞌI gha be whutnih-i intꞌi whe 
dinjih, Christ, Sizi tsꞌutni-un, ꞌen mba ꞌalhaꞌ ꞌuntꞌoh ꞌet huwa.

16  Yakꞌusda ooghuni ꞌi tsꞌiyawh Yakꞌusda ye sjiz-i bulh ꞌúntꞌoh. ꞌInkꞌez 
oogha whútsꞌodulꞌeh huba unzoo, nintaꞌ tsꞌutꞌih-un whunénulhtun, neba 
tsꞌihꞌun newhuꞌaih cha, ꞌinkꞌez ꞌet whuneodulhꞌeh tsꞌihꞌun unꞌa yinka 
uzdóltsꞌi ha.

17 ꞌI be Yakꞌusda ooduneꞌne lhadúlyane hutileh, ꞌutꞌen unzoo-i wheni 
lhahúdintꞌoh.

b 4:6 Ndai la tsꞌekootooꞌ diztiꞌ-i loodel oozih nahidiyulh-i inleꞌ, ꞌi Lizwifne bube ꞌutꞌen 
ꞌuntꞌoh. ꞌInkꞌez ndi nahidiyulh-i, ꞌi Paul khuna leꞌuntꞌoh ni whe ꞌutni. 

Yakꞌusda ooghuni bé bubulh yaílhduk

4  1 ꞌEt huwa Yakꞌusda ꞌinkꞌez neMoodihti Sizi Gri ꞌen oobut nyudutásnelh, 
ꞌen ꞌutinelh tsꞌiyanne nalh be hóodutaltsilh, ndai la kꞌúneꞌ yulꞌen-i, ꞌi 

bulh. ꞌOh de khunane ꞌinkꞌez yaidlanne cha, ꞌenne buba nahutiyeh.
2  ꞌAhoolhyiz lhadíntꞌoh Yakꞌusda ooghuni bé bubulh yaílhduk. 

Whúbunilhtun ndet whe nintaꞌ hutꞌih-un, ꞌinkꞌez tankꞌus ꞌuhutꞌen-un 
hukwa budíni, ꞌinkꞌez budzi do náꞌinleh. Howa whúlnaꞌ-un whulh sinyin, 
ꞌinkꞌez dune hodilhꞌeh.

3 Whuz de whúdizulh, ndi khuni tsꞌihꞌun unꞌa ꞌuntꞌoh-i, ꞌi ꞌaw 
huyodoolꞌeh hukwa lheꞌhuntiszin. Kꞌus dichꞌoh hukwaꞌ huninzun 
kꞌunꞌa, ꞌet za ꞌuhodutatsꞌo hukwaꞌ huninzun. Mbene la didutchꞌoh 
hukwaꞌ huninzun te za whuz unꞌa dune hodulhꞌehne, ꞌenne za 
uboohootuzálhtsꞌilh hukwaꞌ huntizilh.

4 Khuni ꞌalhaꞌ ꞌuntꞌoh-i, ꞌi ꞌaw hidótsꞌo hukwa lheꞌhuntiszil. ꞌEt kꞌus 
khuni ꞌantsꞌi unli-i, ꞌohwhi za hikaꞌ ntizilh.

5 ꞌEt hoontsꞌi Timothy nyun tsꞌiyantsuk whunih-i be whuchꞌa soo cho 
khinli. Ndi Yakꞌusda be ꞌutꞌen kꞌoh whulukhun mba howa whulnaꞌ ꞌet 
hoontsꞌi nilhtꞌi za ꞌilhdzun. ꞌInkꞌez Yakꞌusda ooghuni be yailhduk whe 
dune ilhyís-un, ꞌet za ndóntꞌen. ꞌInkꞌez Yakꞌusda be ooba ꞌintꞌen-i, ꞌi 
tsꞌiyawh lhadónleh.

Paul datítsah-un howu yalhduk
6 Si ꞌawet be khusna-i Yakꞌusda ba huwa tꞌaih kꞌunꞌa nadusjulh leꞌusneh. b 

ꞌInkꞌez ndo tisyalh-un ꞌawet nilhdukw suliꞌ.
7 Hoonzoo whe tsꞌihꞌun unꞌa lhisgan. ꞌAwet Yakꞌusda be ꞌutꞌen kꞌoh 

ꞌuwhusꞌen-un tsꞌiyantsuk lhaoodusdla. Tsꞌihꞌun unꞌa be ꞌalhaꞌ hoontꞌoh-i 
hostun.

8  ꞌUdekꞌez khuni beꞌ dusni, ndet tsꞌihꞌun unꞌa hoontꞌoh whe whuchꞌa 
oonusde-un, ꞌet sba usꞌai. NeMoodihti tsꞌihꞌun nahiyilh-un, ꞌen 
yutilhtselh-i, ꞌi ꞌoh de dzin sgha ítaꞌalh. ꞌInkꞌez ꞌaw si za iloh. Mbene 
la dudzi ndulcho-i be bunalh be hóodutalhtsilh ꞌinkꞌez yutiꞌelh hukwaꞌ 
ninzunne, ꞌenne ꞌilhoghun hinli whe tsꞌiyawh si skꞌunꞌa za ꞌúbutilelh.

Tsꞌiyanne sla ditni
9 ꞌA cho stsꞌu tónyaꞌ.
10 Demas sla ditni. Ndi yun kꞌut núkat-i ꞌon nus yukaꞌ ninzun. ꞌEt huwa 

keyoh Thessalonica whuz whinya. Crescens ꞌen yun kꞌut Galatia tsꞌe 
whinya ꞌinkꞌez Titus ꞌen cha yun kꞌut Dalmatia whuz whinya.

c 4:13 Paul khuna whe ꞌoh daꞌ khuna-i zuz lhahidulhꞌih-i, lhtsꞌenuhuyutꞌaz ꞌinkꞌez ꞌi 
hikꞌuneꞌuguz inleꞌ. d 4:17 Ndi khuna-iti sutuzilhghelh-i ꞌet whuz unꞌa Lerwe Caesar lhane 
Sizi Gri yulh ꞌutꞌenne, ꞌenne cha ubuhanghan, ni whe ꞌutni. 

11 Luke ꞌen za szih usda. Mark ꞌen ookunainda ꞌinkꞌez ndiz nyulh tóoꞌas, 
ꞌen sba ꞌutꞌen huba unzoo ꞌet huwa.

12  ꞌInkꞌez Tychicus ꞌen keyoh Ephesus tsꞌe whesꞌaꞌ.
13 Ndiz tanyalh de, sdzoot sba tolhchoos. ꞌI Carpus keyoh Troas tsꞌe ꞌen 

daꞌ oozih neínuschooz. Nyoo khuni úkꞌéguz-i, ꞌi cha tonꞌaꞌ, ꞌinkꞌez ndai 
la ndi khuna-i zuz ookꞌuneꞌúsguz-i, ꞌi oonaoodolnoh junih. ꞌI soo ookaꞌ 
nuszun. c

14 Nyoon lhuztih ꞌultlꞌuz ꞌutꞌen-un, Alexander huyulhni, ꞌen tube lhat-
un whe sundílhdaꞌ. Be ꞌutꞌen kꞌoh huwa uncha neMoodihti yuba ꞌukꞌelha 
whulhtsi.

15 Nyun cha ookwa huwonleꞌ. ꞌEn dune ulhtus-i be neghuni dulhyoh 
ꞌitꞌelh-un ꞌuntꞌoh ꞌet huwa.

NeMoodihti ꞌaw neladootnih aitꞌoh
16 ꞌEt ꞌudechoo ooduzkut daꞌ, ꞌaw ꞌilhoghun hoontsꞌi stꞌanélhiyal. Kꞌus 

tsꞌiyanne sla huditni, ꞌet hoontsꞌi ꞌaw bukꞌeholtsꞌit hukwa lheꞌnúszun.
17 ꞌEt hoontsꞌi neMoodihti szih inyin ꞌinkꞌez ꞌen ye ulhtus-i, ꞌi gha 

ustus inleꞌ. ꞌEt ndi ulhtus-i, ꞌi be si sgha la ndi Yakꞌusda be ba yaduk-i, 
ꞌi tsꞌiyawh tsꞌihꞌun unꞌa huyoozálhtsꞌaiꞌ. ꞌEt de la ꞌuyoonne ꞌudun yun 
kꞌut whutꞌenne cha tsꞌiyawh huyoozólhtsꞌaiꞌ. ꞌInkꞌez cha neMoodihti ꞌen 
khuna-iti sutuzilhghelh-i yuchꞌá sulhyih. d

18  ꞌEt yakꞌuz neMoodihti ꞌen lerwe unli, ꞌet wheni sghunli, ꞌinkꞌez oozih 
tisdalh whutsꞌun, ꞌutꞌen untsiꞌ-i tsꞌiyawh yuchꞌa sutálhtelh. ꞌEt huwa ꞌen 
ꞌilhiz wheni ꞌinkꞌez ꞌon ꞌun cha uzdólhtiꞌ. ꞌEt ndo honeh.

Khit whutso whusaóonyaꞌ
19 Ndunne Prisca ꞌinkꞌez Aquila, ꞌinkꞌez cha Onesiphorus ooyoh 

dilhtsꞌine, tsꞌiyawh hadih sba budóniꞌ.
20 Erastus ꞌen keyoh Corinth ꞌet usda. Trophimus ꞌen nduda inka keyoh 

Miletus tsꞌuwhútni, ꞌet nenústi.
21 ꞌEt khit tileh whutsꞌo, ꞌet soo ꞌintꞌoh whe stsꞌu tonyaꞌ. Eubulus, ꞌen 

cha hadih nyulhni, ꞌinkꞌez Pudens, Linus, Claudia, tsꞌiyawh lhulhutsinke, 
ꞌenne cha hadih nyuhútni.

Ye unzoo-i nyulh ꞌóotꞌeꞌ
22  NeMoodihti Sizi Gri ꞌen ndzi yo oodaꞌ ꞌinkꞌez ye unzoo-i, ꞌi nyulh 

ꞌóotꞌeꞌ. ꞌEt ndo honeh. 

Paul Titus hadih yulhni

1  1 Si Paul Yakꞌusda be ꞌulhna-un ꞌinkꞌez Sizi Gri ba whelꞌaꞌ-un usdli. 
Nyoonne Yakꞌusda buba ꞌalhaꞌ yintꞌohne, ꞌet wheni ꞌutahabanla. 

ꞌInkꞌez khuni ꞌalhaꞌ ꞌuntꞌoh-i tꞌehontazin whe Yakꞌusda ba ndi yun kꞌut 
uzdoltsꞌiꞌ ha. ꞌEt wheni ꞌulhna-un usdli whe whusazꞌaꞌ.

2  ꞌIlhiz be tsꞌukhuna-i ooka tse hoodli-i, ꞌi Yakꞌusda ꞌaw lhuwhustsꞌit 
ꞌinkꞌez soo ꞌudechoo daꞌ whutsꞌun ꞌi netsꞌu yoozi.

3  ꞌEt ꞌawet ntsꞌoya whudizulh Yakꞌusda hukwaꞌ ninzun-un, ꞌet 
whusahooltsꞌut. ꞌInkꞌez ndi Yakꞌusda be ba yaduk-i, ꞌi yubunilhtan. ꞌEt 
Yakꞌusda, neulhyis-un, ndi khuni ꞌi stlꞌaídanꞌai.

4 Titus ndi be neba ꞌalhaꞌ hoontꞌoh-i, ꞌi gha syeꞌ sinliꞌ. ꞌI ghun ntsꞌo 
kꞌeꞌusges. Yakꞌusda ꞌinkꞌez neMoodihti Sizi Gri, neulhyis-un, ꞌen gha ye 
unzoo-i, be negha teꞌnudzun-i, ꞌinkꞌez be nedzi dizghel-i, ꞌi tsꞌiyawh nyulh 
ꞌootꞌeꞌ.

Yakꞌusda ba ꞌutso whudilhdzulhne, whuz unꞌa ꞌuhootꞌeꞌ hubaꞌ hoontꞌoh
5 ꞌEt wheni Crete ꞌet nenyunusti, ndai la khuni ntlꞌadisꞌai-i, ꞌi be ndet 

la lhalhoditꞌoh-un tsꞌiyawh tsꞌihꞌun unꞌa lhaoodutanleh ꞌinkꞌez lhelhdun 
keyoh ꞌoh ꞌutso whudilhdzulhne ꞌutahabinle.

6 Dune ookꞌéhotꞌalh-un ooghu hooloh-un. ꞌlhoghun za ooꞌat unli. Buzkeh 
cha buba ꞌalhaꞌ hoontꞌohne, ꞌaw nzulhuhoodilꞌih, ꞌinkꞌez khuni kꞌuneꞌ 
ꞌutꞌenne hooleꞌ, whuz unꞌa ꞌuhootꞌeꞌ, ꞌet nduntꞌoh-un dune ootꞌeꞌ hubaꞌ 
hoontꞌoh.

7 Dune huwunli-un unli de, ꞌen Yakꞌusda be ꞌutꞌen kꞌoh-un 
yutlꞌáwhulhꞌai, ꞌet huwa ookꞌehóotalhtsꞌulh-un whuyit ꞌootꞌeꞌ. ꞌAw dichꞌoh 
dukꞌunꞌa hukwaꞌ noozin huba lheꞌhóotꞌoh. ꞌAw khun lhonúlhchꞌe, tsꞌekoo 
tooꞌ cha ka dálhatni. ꞌEt dune ꞌeyaih-un cha lhiloh ooleꞌ, ꞌinkꞌez ꞌaw 
sooneya cha ha dálhatni.

8  ꞌEt kꞌus dune yoh dalih-un ooleꞌ. ꞌInkꞌez ndet la hoonzoo-un tsꞌiyawh 
hóontꞌiꞌ. Tsꞌihꞌun ni nizulh, ꞌinkꞌez tsꞌihꞌun dune unli-un cha. ꞌEt oodzi 

lubeshi ooghu hooloh whe ꞌinkꞌez dichꞌoh tsꞌihꞌun unꞌa khudli-un cha 
ooleꞌ.

9 Ndi khuni ꞌi be Yakꞌusda neba ꞌalhaꞌ ꞌuntꞌoh-i, ntsꞌenꞌa la huyodilꞌeꞌ, 
ꞌi tsꞌiyawh huyotun. ꞌEt whe la ndi tsꞌihꞌun unꞌa be whutsꞌodulꞌeh-i, ꞌi 
be ꞌuyoonne ꞌon nus budzi ulhtus hitilhtselh. ꞌInkꞌez cha mbene la ndi 
be whutsꞌodulꞌeh-i, ꞌi yuchꞌaz yalhdukne, ꞌenne ndi khuni ꞌi be la nintaꞌ 
hutꞌih-un ꞌet whubuntilhtun.

ꞌUtso whudilhdzulhne bube ꞌutꞌen
10 Tube lhane ndi khuni hikꞌúneꞌ titꞌen hukwa lheꞌhunizun ꞌinkꞌez ꞌantsꞌi 

lahóotꞌoh te nuyahalhduk. ꞌInkꞌez ꞌuyoonne nahunaꞌa, butoh Lizwif 
unline, ꞌenne ꞌukꞌenus hintsiꞌ.

11 Nduntꞌohne yahalhduk-un whuchꞌa bontayulh. Ndutꞌenne ꞌenne 
tankꞌus unꞌa dune huhodulhꞌeh. ꞌEt ꞌi be ꞌuyoonne dune duyoh dilhtsꞌine 
nintaꞌ buhulhꞌih. ꞌEnne huduzoh hukwꞌunꞌa bugháꞌ tizulh ꞌet wheni.

12  ꞌEt Crete whutꞌenne butoh, ꞌilhoghun dune nus hooꞌen-un ꞌen ꞌutni, 
“Crete whutꞌenne ꞌahoolhyiz howhutsꞌit, khuna-i untsiꞌ-i duhultꞌoh, 
tsehudutni chaꞌ ꞌuhintꞌoh, ꞌinkꞌez bucha hooncha chaꞌ ꞌuhintꞌoh.”

13  ꞌEt daja ubulhni-un, ꞌalha ꞌutni. ꞌEt huwa tube cho hukwaꞌ budini. ꞌEt 
de la be neba ꞌalhaꞌ hoontꞌoh-i, ꞌi be ꞌon nus hilhtus ooleꞌ.

14 Inka Lizwif be ꞌudadaꞌ ꞌaw buba ꞌalha lheꞌyítꞌoh suliꞌ. ꞌInkꞌez ndunne 
khuni ꞌalhaꞌ ꞌuntꞌoh-i chꞌaz nálhyanne, ꞌenne bughuni uboozólhtsꞌaiꞌ 
junih.

15 ꞌEt mbene la buyo tsꞌe lhoditsunne, ꞌenne tsꞌiyaitsuk buba me 
lhiloh. ꞌEt hoontsꞌi mbene la budzi dutsun suliꞌne, ꞌinkꞌez buba ꞌalha 
lheꞌhóotꞌohne, tsꞌiyai buba me yinli. ꞌInkꞌez bubeni ꞌinkꞌez buyo tsꞌe ꞌi gha 
tꞌetsꞌoninzun-i, ꞌi tsꞌiyawh dutsun whe ꞌuntꞌoh.

16 Nduntꞌohne, “Yakꞌusda tꞌetsꞌonínzun,” hutni, ꞌet hoontsꞌi dube ꞌutꞌen 
be hichꞌaz ditni. ꞌEnne butsꞌu hoontsiꞌne hinli, ꞌinkꞌez dichꞌoh kꞌuneꞌ 
hutitꞌen-un ꞌet za hukwaꞌ huninzun. ꞌEt huwa ndet la ꞌutꞌen unzoo-i 
ꞌuhutilhelh-un, ꞌaw huba soo lheꞌhildzooꞌ wheꞌ hintꞌoh.

Yakꞌusda ba ꞌilhunaoodulhne bube ꞌutꞌen kꞌoh

2  1 ꞌEt hoontsꞌi Titus ndi tsꞌihꞌun unꞌa be whutsꞌodulꞌeh-i, ꞌet za 
ndudóniꞌ.

2  Ndunne yooꞌun uzulhne, talhonoosnaiꞌ hubaꞌ hoontꞌoh, teꞌhunoolhdzin, 
ꞌinkꞌez tsꞌihꞌun ni hunidoh. Whudutsꞌo whe buba ꞌalhaꞌ hotꞌeꞌ. Be 
lhkꞌetsꞌutsiꞌ-i ꞌinkꞌez ꞌaw hoonli talhohodinine, ꞌet whuz unꞌa ꞌúhootꞌeꞌ.

3  Tsꞌekoo yooꞌun uzulhne, ꞌenne cha whuz unꞌa ꞌuhootꞌeꞌ. ꞌEnne teniꞌ 
nilhdzunne hooleꞌ. ꞌUyoonne hoontsiꞌ kꞌunꞌa bughu yalhuhoolhduk. 
Tsꞌekoo tooꞌ ghu dalháhatni. ꞌInkꞌez hoonzoo-un za ꞌuyoonne 
huhodoolhꞌeh.

4 ꞌEt de la tꞌedukoo dukike ꞌinkꞌez duduzkehke cha bukꞌehoontsiꞌ, whuz 
unꞌa bugha hudooniꞌ.

5 Tsꞌihꞌun ni hunidoh, Yakꞌusda ba ꞌudun nebuninlane hutileh. Duyoh 
cha tsꞌihꞌun unꞌa howu hinli, hoozooꞌ, ꞌinkꞌez dukike bukꞌuneꞌ hootꞌen. ꞌEt 
de la ꞌuyoonne ꞌaw Yakꞌusda ooghuni chꞌaz yahoolhduk aitꞌoh.

6 ꞌEt chilke unline, ꞌenne cha tsꞌihꞌun ni nidohne hooleꞌ.
7 ꞌInkꞌez Titus nyun cha tsꞌiyantsuk whe ngha ꞌutꞌen unzoo-i ꞌuhoolhꞌen, 

whuz unꞌa ꞌontꞌeꞌ. ꞌEt ndi be whutsꞌodulꞌeh-i, ꞌi tsꞌiyawh ꞌaw lhdoosun, 
dólhtiꞌ, ꞌinkꞌez ꞌaw hoonliyaz whe ꞌatsꞌun unꞌa ꞌootꞌeꞌ junih.

8  Khuni dutsꞌo-i ooba nahoodeh aitꞌoh-i, ꞌet nchꞌaz ditni-un yooya ooleꞌ. 
ꞌAw khuni ntsiꞌ-i be nghu yaooduk aitꞌoh.

9 ꞌUlhnane ꞌenne cha dumoodihne bukꞌuneꞌ hootꞌen budini. Ntsꞌenꞌa 
la budzi hóolhdzooꞌ ꞌoh te za neꞌhootꞌen. ꞌInkꞌez ꞌaw budulhyoh cha 
lheꞌhudoosnih.

10 ꞌInkꞌez ꞌaw bughu lheꞌhundunoostꞌi. Kꞌus dumoodihne tsꞌun tsꞌihꞌun 
unꞌa ꞌuhootꞌeꞌ, hoonzoo kꞌunꞌa whúbunilhtun-un ꞌet la whutꞌaz ꞌuhootꞌeꞌ. 
ꞌEt de la Yakꞌusda neulhyis-un, ooghuni be whutsꞌodulꞌeh-i tsꞌiyantsuk 
whe ꞌon nus unzoo ooleꞌ.

Yakꞌusda ye unzoo-i, ꞌi tsꞌiyanne nalhtsꞌet hahooltsꞌut
11 ꞌEt Yakꞌusda ye unzoo-i be uzdujih-i, ꞌi tsꞌiyanne nalhtsꞌet hahooltsꞌut.
12  ꞌEt whuneoodulhꞌeh, ndet la Yakꞌusda be ꞌutꞌen lhuhooloh-un, ꞌinkꞌez 

whenichꞌoh ndi yun kꞌut hukwaꞌ uzninzun-un, ꞌet tsꞌiyawh dah uzdooniꞌ. 
ꞌEt kꞌus tsꞌihꞌun ni uznizulh-un, tsꞌihꞌun dune tsꞌinli-i, ꞌi cha, ꞌinkꞌez 
Yakꞌusda tsꞌun teniꞌ uznilhdzun kꞌoh tsꞌe za tsꞌootꞌeꞌ, ꞌandit whuz unꞌa za 
ꞌutsꞌootꞌeꞌ.

13  ꞌEt neYakꞌusda ꞌukꞌenus uzdilhtiꞌ-un, Sizi Gri neulhyis-un, ꞌen ꞌuntꞌoh 
ootsꞌu hayánduz-i, ꞌi bulh ꞌet nenalhtsꞌet haóotiltsꞌulh whutsꞌun, ndi 
ꞌukꞌenus hoonzoo-un huba tsꞌilhꞌi.

14 Sizi Gri wheni neba huwaꞌ dudulti nelubeshi chꞌa nenaootakulh ha. 
ꞌInkꞌez wheni dichꞌoh ooduneꞌne dune ꞌutꞌen unzoo-i za ꞌutsꞌoolhꞌen.

15 Titus ndúhootꞌoh-un huwun bubulh yailhduk, buba nus whunilhtꞌi, 
ꞌinkꞌez mbaꞌ hoontꞌoh, ꞌet huwa whe níntaꞌ hutꞌih-un hukwaꞌ budini. Dine 
ꞌantsꞌi buba onleꞌ junih.

Ye unzoo-i be ndi yun kꞌut uzdilhtsꞌi-un

3  1 ꞌEt nyoonne Crete whutꞌenne bula ꞌineh njan huwu ni hotan ha. 
Mbene la keyoh huwunline ꞌinkꞌez bumoodih unline, ꞌenne bukꞌuneꞌ 

hootꞌen. ꞌAhoolhyiz ꞌutꞌen unzoo-i, ꞌuhutilhꞌelh wheni lhahúdootꞌeꞌ.
2  ꞌUyoonne hoontsiꞌ kꞌunꞌa bughu yahoolhduk junih, ꞌinkꞌez ꞌaw 

lhdulhyoh ꞌuhudootniꞌ junih. Kꞌus tsꞌiyanne nalhtsulyaz néꞌboohoolhꞌen 
ꞌinkꞌez ꞌuyoonne tsꞌun yo ꞌúhududoldzin.

Titus 2 ,  3

3  Wheni cha whuz unꞌa za tsꞌuwhusni ínleꞌ. Khuni kꞌunulheꞌtsꞌustꞌen. 
Naznutꞌah. Lhelhdun tsꞌuhóontꞌiꞌ whe hoontsiꞌ te neꞌtsꞌustꞌen. Tsꞌintsiꞌ 
whe ndi yun kꞌut uzdáltsꞌiꞌ, ꞌinkꞌez ꞌoonih bulh chaꞌ tsꞌantꞌeꞌ. ꞌUyoonne 
tsꞌuzdutni ꞌinkꞌez tsꞌiyawh ꞌalhgoh lhtsꞌuzdutni.

4 ꞌEt hoontsꞌi ꞌoh daꞌ ꞌuja neYakꞌusda neulhyis-un, ꞌen netsꞌun yé 
nekꞌentsiꞌ-i ꞌinkꞌez yé netsꞌun unzoo-i ꞌi bulh, ꞌi tsꞌiyanne nalh be 
hóodiltsai, ꞌet whe uzdijiz.

5  Ndet la tsꞌihꞌun unꞌa ꞌutsꞌitꞌen-un ínleꞌ, ꞌaw ꞌet huwa íloh uzdijiz. 
ꞌEt hoontsꞌi ye teꞌninzun-i gha, ꞌi be neúlhyih. ꞌEt ndi ꞌantsꞌi 
tunátsꞌusguz ꞌet whe doo cha za tsꞌuwhuzdli, ꞌinkꞌez Ndoni be ꞌandit-
un natsꞌusdliꞌ.

6 ꞌInkꞌez Yakꞌusda netsꞌun oola hoonli whe Ndoni netsꞌitilhꞌaꞌ. Sizi Gri 
neulhyis-un, ꞌen be ꞌuja.

7 ꞌEt whe la ye unzoo-i gha nelubeshi tsꞌiyawh neba hooloh yulhtsi. 
ꞌIlhiz be tsꞌukhuna-i hukwa tse hoodli-un, ꞌet nechꞌeꞌ whutaleh ꞌet 
huwa.

8  Ndi khuni ꞌalha ꞌuntꞌoh-i ꞌuntꞌoh. ꞌInkꞌez ꞌahoolhyiz ꞌet za ndudóniꞌ 
ntsꞌu hukwaꞌ nuszun. Mbene la Yakꞌusda ooba ꞌalhaꞌ yintꞌohne, huwu 
hinli whe ꞌutꞌen unzoo-i za ꞌahoolhyiz higha oonaꞌ. Ndi khuni tsꞌiyanne ba 
unzoo ꞌinkꞌez dune whe sooꞌ hutitꞌelh.

Lhdulhyoh ꞌudoohniꞌ junih
9 ꞌEt hoontsꞌi Moses ooghuni ꞌukꞌuneyuzguz-i ghun, whusni khuni cha, 

ꞌinkꞌez lhenyoone whutso daꞌne huye yailhduk-i, ꞌi cha, ꞌinkꞌez lhdulhyoh 
ꞌuhudutni, ꞌet tsꞌiyawh oochꞌoh ꞌontꞌeꞌ. ꞌAw tsꞌiyanne ba lheꞌhoozooꞌ 
ꞌinkꞌez ꞌantsꞌi hoonli wheꞌ hoontꞌoh.

10 Mbe la dune lhchꞌaz nilhtꞌi-un, ꞌet whulh nat-un dah dániꞌ de, ꞌinkꞌez 
ꞌaw lhunyudústsꞌo de, teneóolhꞌaꞌ.

11 Tꞌeoonínzun nduntꞌoh-un dune ꞌen dudeni be tankꞌus úninzun ꞌinkꞌez 
lubeshi ꞌulhꞌen-un ꞌet za hoontꞌiꞌ. ꞌEt huwa ꞌi be dichꞌoh nintaꞌ dudulti whe 
ꞌuntꞌoh.

ꞌUdekꞌez khuni yé bubulh yánalduk
12  ꞌEt Artemas kꞌus Tychicus ꞌenne ꞌilhoghun ntsꞌu tísꞌalh de, ꞌet ꞌaho diz 

tonyaꞌ, njan keyoh Nicopolis tsꞌuwhútni-un. ꞌEt khit wheni njan tisdalh-un 
lhaóodusdla ꞌet huwa.

13  ꞌEt Zenas dune ba yalhduk-un ꞌinkꞌez Apollos, ꞌenne khun nkꞌuhunꞌas 
de, di la hikaꞌ ninzun-i, ꞌi butlꞌa yónlelh, ꞌa cho hutooꞌas. ꞌInkꞌez khun 
hoonli ꞌehundunótsꞌit junih.

14 ꞌInkꞌez netsꞌu ditnine, tehonoozeh ꞌutꞌen unzoo-i za ꞌuhoolhꞌen. 
ꞌUyoonne hiye ndunidzit-i huye búlaꞌ hootꞌen. ꞌEt de la ndi yun kꞌut ꞌantsꞌi 
ꞌet lhodólhtsꞌi.

Titus 3

Ye unzoo-i nohbulh óotꞌeꞌ
15 Mbene la szih dilhtsꞌine, ꞌenne hadih nyuhútni. Mbene la ooba ꞌalhaꞌ 

hoontꞌohne nekꞌentsiꞌne, ꞌenne cha tsꞌiyawh neba hadih budíni. ꞌEt ndi 
Yakꞌusda ye unzoo-i nohni tsꞌiyawh nohbulh ꞌootꞌeꞌ. ꞌEt ndo honeh. 

Titus 3

Paul Philemon hadih yúlhni
1 Si Paul ꞌustꞌoh. ꞌEt Sizi Gri ba ꞌadusꞌai. ꞌEt Timothy neulhutsin, ꞌen 

cha sulh ꞌuntꞌoh. Philemon nyun ntsꞌo kꞌetisgus. Neulhutsin, nkꞌetsꞌintsiꞌ. 
Nekꞌeke ꞌinkꞌez nebulh ꞌutꞌen-un inli.

2  ꞌEt ndun Apphia ꞌen cha ookꞌetsꞌintsiꞌ. ꞌInkꞌez Archippus ꞌen cha neBá 
ba nebulh lhugan-un unli. ꞌInkꞌez nyoh Yakꞌusda ba ꞌilhunaoodulhne, 
ꞌenne tsꞌiyawh hadih butsꞌutni.

3 Yakꞌusda neBá ꞌinkꞌez Sizi Gri neMoodihti, ꞌen ye unzoo-i ꞌinkꞌez 
nohdzi doghel-i nohbulh ꞌóotꞌeꞌ.

Sizi Gri mba ꞌalhaꞌ ꞌuntꞌoh ꞌinkꞌez ookꞌentsiꞌ
4 SYakꞌusda musi dusni. Tenadusdli totsuk nghu nuní nuszut.
5 Whulh údustsꞌo Sizi Gri mba ꞌalhaꞌ ꞌuntꞌoh ꞌinkꞌez ookꞌentsiꞌ. ꞌInkꞌez 

Yakꞌusda oochꞌeꞌne, ꞌenne cha whuz unꞌa za bukꞌentsiꞌ.
6 ꞌEt huwa be mba ꞌalhaꞌ hoontꞌoh-i, ꞌi be óodutnih ooleꞌ. ꞌEt whe 

Christ, Sizi tsꞌutni-un, ꞌen gha ꞌutꞌen unzoo-i ooghá izanaꞌ-i, ꞌet la 
tꞌeoonoodzeh.

7 Sulhutsin nyun ngha Yakꞌusda oochꞌeꞌne budzi do náꞌuja. ꞌEt huwa be 
nékꞌetsꞌintsiꞌ-i ꞌintꞌi-i, ꞌi gha tube tsꞌuhóontꞌiꞌ ꞌinkꞌez sóo kꞌunuznutꞌah chaꞌ 
tsꞌintꞌoh.

Paul Onesimus ba tedidli
8 ꞌEt whe la Christ ꞌen be khuniti be ntsꞌo hukwaꞌ dusni-un ꞌoh tuneꞌ 

ontꞌen. ꞌEt whuz unꞌa tsꞌihꞌun unꞌa neꞌóntꞌen.
9 ꞌEt hoontsꞌi be nekꞌétsꞌintsiꞌ-i, ꞌi gha ntsꞌu tédusdli. Sunilhꞌen ntsꞌenꞌa 

dastꞌoh yoo ꞌun uzulh-un usdli. ꞌInkꞌez ꞌandit Sizi Gri ꞌen ba ꞌadusꞌai.
10 Syeꞌ Onesimus ꞌen ba ntsꞌu tedusdli. ꞌEn ꞌuntꞌoh nkedaꞌ la lhuztih 

tlꞌool be suzghel whe ooba ꞌalhaꞌ hoontꞌoh susi.

Paul Philemon Tsꞌó 
Kꞌeyanguz-i

11 Whutsꞌo daꞌ nyun ntsꞌun ꞌaw hoonli huba unzoo-un hooloh inleꞌ. ꞌEt 
ꞌandit nyun ꞌinkꞌez si sba cha unzoo suliꞌ.

12  ꞌAndit ꞌen ntsꞌu whenasꞌaꞌ ꞌinkꞌez naóolhchoot. ꞌEt ꞌantsꞌi sichꞌoh sdzi 
ilhchoot leꞌtanelh.

13 Njan szih tidalh hukwaꞌ nuszun inleꞌ, njan khuni unzoo-i gha suzghel. 
ꞌEt daꞌ nyun ngha snat neꞌóotꞌen ooleꞌ daꞌ.

14 ꞌEt hoontsꞌi nyun, “Aꞌa,” lhduzinih de za, ꞌaw hoonli ꞌuwhutislelh-un 
hukwa lheꞌnuszun. ꞌEt whuz unꞌa nyunchꞌoh hooníntꞌiꞌ de za.

15 ꞌEt huwa tilah ꞌatsulyaz nghu whinya inleꞌ. ꞌEt de la ꞌilhiz wheni 
naóolhchoot de, ꞌilhiz la nzih oodaꞌ.

16 ꞌAw ꞌon ꞌun nye ꞌulhna lhtisdle. ꞌEt ꞌandit ꞌulhna unli-un whanus 
ꞌuntꞌoh. Neulhutsin ookwꞌetsꞌintsiꞌ-un unli. Si tube sba díztiꞌ ꞌet hoontsꞌi 
dalcho-i be suba nyun ꞌon nus mba díztiꞌ. ꞌEt náwhultꞌoh, ndi yun kꞌut 
huba cha ꞌinkꞌez neMoodihti ba cha.

Si skꞌunꞌa nailhchoot
17 Si nyulh ꞌústꞌen suninzun de, si nasilhchoot hukwꞌunꞌa nailhchoot.
18 ꞌEt ndun hoonliyaz whe ntsꞌu níntaꞌ ꞌantꞌen de, kꞌus ootsꞌu whuzilhꞌai 

de, si sba ꞌukꞌehoonges.
19 Si, Paul, sichꞌoh sla be ntsꞌo kꞌeꞌusges. Si la ookꞌelha hooselh. ꞌEt 

hoontsꞌi hoonliyaz mba whunatizni, nyunchꞌoh be khina-i, ꞌi be hoontsꞌi 
ntsꞌú whuzusꞌai leꞌhoontꞌoh.

20 A, sulhutsin neMoodihti be nyun ngha ꞌon nus hoonzoo-un ntsꞌu 
hukwaꞌ nuszun. Ntsꞌenꞌa la syo tsꞌe whedúsni, ꞌet neMoodihti be sdzi 
donaꞌ inleh.

21 Ntsꞌó kꞌesges-i, ookꞌunꞌa ꞌutanelh-un sba ꞌalhaꞌ hoontꞌoh. Daja dusni-
un, ꞌi be ꞌon nus ꞌutantꞌelh nuszun.

22  ꞌEt hoontsꞌi tisdálh-un sba lhaóodonleh. Ntenadudli gha la ꞌet ndó 
honeh. ꞌInkꞌez la ntsꞌun sla nahudootnih.

Ye unzoo-i nyulh ꞌóotꞌeꞌ
23 Epaphras ndun Sizi Gri gha sulh ꞌadinꞌai-un, ꞌen cha hadih nyulhni.
24 Mark cha, Aristarchus cha, Demas ꞌen cha ꞌinkꞌez Luke ꞌen cha, sulh 

ꞌutꞌenne, ꞌenne tsꞌiyawh hadih nyuhutni.
25 NeMoodihti Sizi Gri ꞌen ye unzoo-i nyughi bulh ꞌóotꞌeꞌ. ꞌEt ndo honeh. 

Philemon

ꞌAndit ꞌudekꞌez dzin whe Yakꞌusda duYeꞌ ꞌen be nebulh yaílhduk

1  1 Lhat-un ꞌinkꞌez lhelhtsꞌun unꞌa, niz haóodanzut, Yakꞌusda be nus 
hooꞌenne, ꞌenne bube netsodaꞌne bubulh yaílhduk.

2  ꞌEt njan ꞌandit ꞌudekꞌez dzin whe Yakꞌusda duYeꞌ ꞌen be nebulh 
yaílhduk. ꞌEn za ꞌuja ooBá ndai la yutꞌi-i, ꞌi tsꞌiyawh oochꞌeꞌ yutileh, ꞌet 
whuz unꞌa ooBá yutlꞌahónꞌai. OoYeꞌ ꞌen be ꞌuja tsꞌiyaitsuk ꞌuhóonla.

3  ꞌEn za ꞌuntꞌoh ooBá ye diztiꞌ-i, ꞌi whunénulhtun. ꞌInkꞌez ooBá dantꞌoh 
la, ꞌet ooYeꞌ ꞌen soo tsꞌihꞌun yundultꞌoh. Ndai la ꞌuhóonla, ooghuni 
ulhtus-i be yalhduk-un, ꞌi be ndulcho hoontun. ꞌEn za ꞌuja, nelubeshi 
ꞌi tsꞌiyawh neba yunaꞌalhde. ꞌEt hukwꞌelhꞌaz ꞌet yakꞌuz tsꞌe Yoodoghun 
ncha-un, ꞌet nailhni tsꞌe yughu nátlꞌadidaꞌ.

4 ꞌEt huwa lizasne buba nus ncha-un ꞌuntꞌoh. Ndi booziꞌ oogha ídiltsꞌut-i, 
ꞌi lizas bubooziꞌ ba nus diztiꞌ whé ꞌuntꞌoh. ꞌEt ꞌuhoolcho whe buba ndo 
ꞌuntꞌoh.

Yakꞌusda ooYeꞌ ꞌen lizasne buba ndo ꞌuntꞌoh
5 Ndiz unꞌa nja dúhoontꞌoh, Yakꞌusda ꞌaw ꞌilhoghun lizas ꞌet 

ndulhúbudinel,
“Nyun sYeꞌ ꞌintꞌoh.

Inka ꞌandit dzin sYeꞌ sinliꞌ, whuz unꞌa nyoozúszi.”
ꞌInkꞌez njan cha Yakꞌusda ꞌutni,

“ꞌEn ba ꞌuBá tisdleh
ꞌinkꞌez si sba sYeꞌ tileh.”

6  ꞌInkꞌez ꞌudechoo whuzdlí-un, Yakꞌusda doo cha ndi yun kꞌut neítalhtelh 
whe ꞌet ndutni,

“Yakꞌusda oolizas,
ꞌenne tsꞌiyawh hitsꞌu teniꞌ noolhdzin.”

7 ꞌEt dulizas bughu yalhduk whe nja dutni,

Hebrew Kꞌuyalhdukne 
Butsꞌó Kꞌeyiguz-i

“Oolizas nilhtsi kꞌunꞌa ꞌubinla.
ꞌEnne yuba ꞌutꞌenne ꞌuhintꞌoh ꞌinkꞌez kwun nudúnat-i kꞌunꞌa 

nabulhtsi.”
8  ꞌEt hoontsꞌi duYeꞌ yughu yalhduk whe ndiz unꞌa ꞌet ndutni,

“O Yakꞌusda ntsꞌe la whulerwe inli-un, ꞌet ꞌi ꞌilhiz wheni ꞌuntꞌoh.
ꞌInkꞌez tsꞌihꞌun unꞌa kꞌuneꞌ whutalꞌen.

 9 Tsꞌihꞌun ꞌuhoontꞌoh-un za hukwꞌentsiꞌ.
ꞌUkꞌúnulheꞌustꞌen-i, ꞌi ootsꞌu dintni.

ꞌEt huwa O Yakꞌusda, nYakꞌusda ndi khe ꞌilho didowh-i,
ꞌi dune be ba tsꞌodilhtiꞌ-i ꞌuntꞌoh,
ꞌi gha budzi hoontꞌiꞌ,
ꞌi ntsꞌú ditnine buba nus lhai be nyúlhtlo.”

10 ꞌInkꞌez ꞌudun cha ooghuni ꞌukꞌeguz whe ꞌet ndutni,
“Moodihti nyun ꞌudechoo wheꞌ whuditꞌen ꞌet whutsꞌun, ndi yun cha 

inla.
Nla be yat cha ꞌuhóonla.

 11 ꞌI tsꞌiyawh gak whutáleh, ꞌet hoontsꞌi nyun ꞌilhiz wheni ꞌintꞌoh.
Ndai la inla-i, ꞌi ꞌantsꞌi naih ꞌujut ꞌulhih te whuz unꞌa ꞌuwhutanelh.

 12 ꞌInkꞌez nahuyitsuz-i, ꞌi kꞌunꞌa lhenántantelh,
ꞌinkꞌez ꞌuyoo natidleh.

ꞌEt hoontsꞌi nyun whuz unꞌa za ꞌet ndintꞌoh.
Nye yus kꞌut ꞌaw whulátanálhuhóoꞌoh,”

Yakꞌusda ꞌet duyúlhni.
13  ꞌEt hoontsꞌi Yakꞌusda oolizas ꞌaw ꞌilhoghun hoontsꞌi ꞌet njan dúlh 

budinel,
“Nchꞌaz ditníne tsꞌiyawh nke bukꞌut natalhyis-un mba butisdlelh.
ꞌOh de ꞌet whutsꞌun ꞌet duhóoja de,

nailhnih tsꞌe sughu tandalh.”
14 ꞌEt ndiz unꞌa nja dúhoontꞌoh, ndunne lizasne, ꞌenne nudúdeh ꞌinkꞌez 

be ꞌustlene ꞌuhintꞌoh. Yakꞌusda whébalhꞌaꞌ ꞌet de la mbene la ndi bé 
uzdujis-i netsꞌu tíkulh, ꞌet huba neba neꞌutꞌenne ꞌuhintꞌoh.

Ndi ꞌilhiz be tsꞌukhutinalh-i, whulazdootnih junih

2  1 ꞌEt huwa Yakꞌusda ooghuni ndet la whulh úzdantsꞌo-un, ꞌet soo 
tsꞌihꞌun unꞌa tsꞌuhotun ꞌinkꞌez nedzi yo netsꞌú hoꞌalh doo ka la 

ookwꞌúneꞌ tsꞌutꞌen-un whulazdootni.
2  ꞌEt ꞌoh daꞌ ndai la khuni lizasne, ꞌenne Yakꞌusda ba yahalhduk, ꞌi 

khuni tsꞌiyawh ꞌilhiz wheni ꞌutni. ꞌInkꞌez mbene la ndi khuni hidutátsꞌo 
hukwa lheꞌnízunne ꞌinkꞌez kꞌuyuyúsne, ꞌenne hoontsiꞌ kꞌunꞌa buba kꞌelha 
whuzdliꞌ.

3  ꞌInkꞌez ndi whe uzdujis-un, ꞌet hooncha wheꞌ hoontꞌoh. ꞌEt tsꞌiyawh 
neba ꞌantsꞌi ꞌuhoontꞌoh de, ꞌet de ꞌenne bukꞌunꞌa neba kꞌelha whutaleh. 

Nemoodihti ndi yun kꞌut nuséya-un, ꞌet whutsꞌun ndi whézdujis-un 
howu yalhduk, ꞌinkꞌez ndunne mbene la whudántsꞌone, ꞌenne ndi khuni 
tsꞌiyawh whunehunilhtan ꞌet tsꞌihꞌun ꞌuhoontꞌoh.

4 ꞌEt lhat-un hoolhtus-un huwa ꞌítꞌen-un tuneꞌ hustꞌen, ꞌinkꞌez ntsꞌenꞌa 
la Ndoni hukwaꞌ ninzun kꞌunꞌa butlꞌa hónꞌai, whuz unꞌa mbene la nebulh 
yalhdukne, ꞌenne Yakꞌusda bubulh ꞌutꞌen whe whunéhunilhtan daja 
nehudániꞌ-un tsꞌihꞌun ꞌuhoontꞌoh.

Yakꞌusda ooYeꞌ lizasne ꞌatsulyaz buba nyo ꞌantꞌeꞌ
5 ꞌEt njan howu yatsꞌulhduk ndi ꞌandit-i yun ꞌi ookwꞌuzdutáltsꞌilh 

huwa, neba whuz de hóoltsꞌulh, ꞌet Yakꞌusda ꞌaw lizas ꞌudedo ꞌuhootꞌeꞌ 
lhubudínel.

6  ꞌEt hoontsꞌi ꞌudun cha ꞌukꞌehooguz-un whe ꞌet ndutni,
“Dunene di hinli wheꞌ hintꞌoh?

Yakꞌusda di ha bughu nuní ninzut?
Kꞌus dune yeꞌ di ha ooghu tanleh?

 7 ꞌAtsulyaz huba lizas an nyo ꞌuntꞌoh silhtsi inleꞌ.
ꞌUntꞌoh-un silhtsi ꞌinkꞌez whe diztiꞌ-un,
ꞌet cha ootlꞌahónꞌai.

Ndai la nla be inla-i,
ꞌet tsꞌiyawh whe whando ꞌúntꞌoh-un oogha óoninꞌai.

 8 Tsꞌiyaitsuk ooke tꞌah nenínla yumoodihti ooleꞌ ha.”
ꞌInkꞌez ndi ooke tꞌah nenínla-i, ꞌaw hoonliyaz yit lheꞌínel. ꞌEt hoontsꞌi 
tꞌetsꞌoninzun ꞌawhuz tsꞌiyaitsuk ooke tꞌah nelhúskat.

9 ꞌEt hoontsꞌi mbe la ꞌatsulyaz huba lizas an nyo ꞌuntꞌoh yulhtsi-un, 
ꞌen uznilhꞌen. Sizi ꞌen ꞌuntꞌoh. Dzoh nusuzut whe dazsai ꞌet huwa soo 
ꞌuntꞌoh-un yulhtsi ꞌinkꞌez whe diztiꞌ-un, ꞌet cha yutlꞌahónꞌai. ꞌEt whuz unꞌa 
Yakꞌusda ye unzoo-i, ꞌi be tsꞌiyanne buba dazsai.

Yakꞌusda ooYeꞌ ꞌen gha lhane Yakꞌusda ba ꞌudunéꞌ dudulyane huzdliꞌ
10 ꞌEt Yakꞌusda ꞌen gha tsꞌiyaitsuk ꞌuhoontꞌoh, ꞌinkꞌez tsꞌiyantsuk ootsꞌu 

hahonkat. Lhane duduzkeh Sizi whe diztiꞌ-un, ꞌet butlꞌa óotiꞌalh hukwaꞌ 
ninzun. Sizi ꞌen whezdutijih-un neba tso nuya-un ꞌuntꞌoh. ꞌEt huwa 
Yakꞌusda ꞌen ooba tsꞌihꞌun ꞌuhoontꞌoh whe Sizi whe dzoh nusuzut-un, ꞌet ꞌi 
gha tsꞌihꞌun ꞌulya-un suliꞌ yulhtsi.

11 ꞌEt mbe la Yakꞌusda ooba ꞌudunéꞌ dudultí-un, ꞌinkꞌez mbene la 
Yakꞌusda ba ꞌudunéꞌ dudulyane cha wheni tsꞌiyawh lhgha zaꞌ ꞌutsꞌintꞌoh. 
ꞌEt whe Sizi ꞌaw hukwaya lhiloh whe sulhutsinke neúlhni.

12  ꞌEt whuz unꞌa duBá ꞌuyúlhni whe nja dutni,
“Nyooziꞌ ꞌuwhulhni-un,

ꞌi ghun sulhutsinke budutásnelh.
Yakꞌusda ooba ꞌilhunaoodulhne butoh,

mba whudutástiꞌ whe mba tisjun.”
13  ꞌInkꞌez doo cha diz unꞌa nja ndutni,

“Si, ootꞌaníuntistan.”
ꞌInkꞌez doo cha za ndiz unꞌa cha ndutni,

“Nja si ꞌustꞌoh.
Mbene la tsꞌoodunne Yakꞌusda sghá buninlane,

ꞌenne cha tsꞌiyawh sulh ꞌúhintꞌoh.”
14 ꞌEt wheni yinka dune tsꞌinli neyustꞌe ꞌi ꞌuskaiꞌ bulh ꞌúlya. ꞌEt huwa Sizi 

Gri ooyustꞌe wheni nekꞌunꞌa ꞌuntꞌoh. ꞌEt whe tulalhgus kꞌut neba dazsai-
un, ꞌi be ndun yé datitsah-i ye ulhtus-i utꞌí-un, ꞌen yuchꞌaꞌ nilhde, ꞌen 
netsudule ꞌuntꞌoh.

15 Mbene la ndi yun kꞌut khunane, ꞌenne dzin totsuk dahútitsah whe 
húnuljut, ꞌet huwa netsudule dude ꞌulhnane ubulhtsi, ꞌenne tsꞌiyawh Sizi 
Gri tulalhgus kꞌut dazsai-un, ꞌet whe ꞌet whuchꞌa nabuzdla.

16  ꞌInkꞌez ꞌaw Sizi Gri lizasne la titꞌelh huwa iloh whusainya, ꞌet kꞌus 
Abraham tsꞌu haíndene, ꞌenne bula titꞌelh, ꞌet huwa whusainya.

17 ꞌEt huwa dudulhutsinke kꞌunꞌa tsꞌiyantsuk whuz unꞌa dune kꞌunꞌa 
ꞌoolneh hubaꞌ hoontꞌoh. ꞌEnne buba lubret ꞌukꞌenus diztiꞌ-un tileh, ꞌet whe 
Yakꞌusda ooba bugha teꞌninzun ꞌinkꞌez ꞌaw bula dootnih aitꞌoh. ꞌEt whuz 
unꞌa Yakꞌusda ooba neꞌutꞌen. ꞌEt buba dazsai-un huwa lubeshi ꞌulhꞌenne 
Yakꞌusda buba ꞌun whutoolhdilh, ꞌet de soo cho buka naítatꞌelh.

18  ꞌEt neMoodihti Sizi Gri lhat-un whe óolhdzai, ꞌet whe dzoh nusuzut. 
ꞌEt huwa mbene la óolhdzaine, ntsꞌenꞌa bula titꞌelh-un tꞌewhuninzun.

Sizi Gri yuladootnih aitꞌoh-un ꞌuntꞌoh

3  1 Inka sulhutsinke, nohni Yakꞌusda oochꞌeꞌne ahli, ꞌinkꞌez soo 
hoonzoo hukwꞌunꞌa ndi yun kꞌut dólhtsꞌi ꞌet nohtsꞌu hukwaꞌ ninzun. 

ꞌEt huwa nohni tsꞌiyawh Christ, Sizi tsꞌutni-un, ꞌen za ooghuni záhtan 
ꞌinkꞌez ꞌen kꞌunꞌa ꞌoohtꞌeꞌ. ꞌEn whelꞌaꞌ-un ꞌuntꞌoh, ꞌinkꞌez be neba ꞌalhaꞌ 
hoontꞌoh-un, ꞌet huba neba lubret ꞌukꞌenus diztiꞌ-un unli.

2  ꞌEt whuz unꞌa Yakꞌusda ꞌutaháyalhti. ꞌEt huwa ntsꞌenꞌa la yutsꞌu hukwa 
ꞌutni, ꞌet tsꞌiyawh lhaóodinla. Ntsꞌenꞌa la Yakꞌusda Moses duyoh datitꞌelh 
ꞌet yutsꞌu hukwaꞌ ninzun-un, tsꞌiyawh laóodinla. Sizi ꞌen cha Moses kꞌunꞌa 
ꞌuntꞌoh.

3  Ntsꞌenꞌa ꞌuhoontꞌoh mbe la yoh ꞌuwhulhꞌen-un, ꞌen yoh whanus diztiꞌ-
un ꞌuntꞌoh, ꞌet whuz unꞌa za Sizi Gri Moses anus diztiꞌ-un ꞌuntꞌoh.

4 ꞌEt yoh totsuk lhenyoone ꞌuhóonla, ꞌet hoontsꞌi Yakꞌusda ꞌen za 
tsꞌiyantsuk ꞌuhóonla.

5 ꞌInkꞌez Yakꞌusda ooyoh tsꞌe Moses ꞌen ooba ꞌustle-un unli, ꞌinkꞌez Moses 
tsꞌiyawh lhaóodinla. ꞌEt whuz unꞌa ꞌen ghun tsꞌiyaitsuk lhaóodutatneh, ꞌet 
de ntsꞌenꞌa la Moses datꞌen inleꞌ-un, whunenulhtun Yakꞌusda dawhutanelh 
tꞌetsꞌontizeh.

6  ꞌEt hoontsꞌi Christ, ꞌuYeꞌ kꞌunꞌa whe duBá ooyoh huwoleꞌ. ꞌEt 
ndai la ooka tse tsꞌúhooli-i, nedzi yoodo cho whe tsꞌodólhtiꞌ, ꞌinkꞌez 
ootꞌaniuznintan, ꞌinkꞌez ꞌudekꞌez dzin whutsꞌun soo cho tsꞌoontun de, ꞌet 
de ooyoh whutꞌi-un tsꞌinli whe ꞌutsꞌintꞌoh.

Wheni cha whulalhtsꞌudoostnine tsꞌooleꞌ
7 ꞌEt huwa Ndoni ꞌalha ꞌutni whe ndiz unꞌa nja dutni,

“ꞌAndit dzin Yakꞌusda ooghuni dahtsꞌo de,
 8 khun nohdzi doolhtsꞌun junih!

ꞌEt whuz unꞌa ꞌuhóoja whe ꞌoh daꞌ mbene la schꞌaz ditníne,
ꞌaw skalheꞌhunízun.

Inka ndi dzin dune Yakꞌusda ꞌen huyóolhdzai-i huyúlhni.
ꞌEt ntsꞌe la dune lhuhóotꞌih-un,
ꞌet whuz unꞌa ꞌuhóoja.
Khun nohdzi ꞌaw ꞌenne bukꞌoh tsꞌe oolhleh junih!

 9 ꞌEt whuz unꞌa nohtsodaꞌne suhóolhdzai inleꞌ.
Dit whunizyat (40) yus kꞌut ꞌet ndúwhulyiz whe seꞌ ꞌutꞌen kꞌoh 

honilhꞌen.
 10 ꞌEt huwa ndunne, ꞌenne bubulh húnuzchꞌe,

ꞌinkꞌez butsꞌu nahizusya nja dudúsni,
ꞌahoolhyiz dudzi yo nintaꞌ huwhulhꞌih ꞌinkꞌez seꞌ ꞌutꞌen kꞌoh ꞌaw 

tꞌehonúszun.
 11 ꞌEt huwa bubulh húnuzchꞌe whe butsꞌu nahizusya whe nja dudúsni,

‘Ndet la dune nalyis huba ꞌaw dahóodilh aitꞌoh,’ ” ni.
12  Sulhutsinke nohnichꞌoh soo cho huwahli! Nohni nohtoh whulohne 

tilah nohdzi tankꞌus ꞌuntꞌoh ꞌet whe ꞌaw nohba ꞌalha lheꞌhóotꞌoh. ꞌEt huwa 
Yakꞌusda ꞌilhiz wheni ꞌuntꞌoh-un, doo ka si ꞌen oochꞌaz naóolhꞌah.

13  ꞌEt hoontsꞌi dzin totsuk, ꞌawhuz khahna daꞌ, ꞌet tsꞌiyawh lhba nus 
whunoolhtꞌi whe lhlaꞌoohtꞌen. Doo ka si lubeshi gha nanihtꞌa de, nohdzi 
dutsꞌun ooleꞌ.

14 ꞌEt ꞌudechoo whutsꞌun Christ ookꞌúneꞌ tsꞌutꞌen-un, ꞌet whulatoh 
whutsꞌun whulh tsꞌuzyin de, ꞌet de za Christ ootsꞌuditnine tsꞌuzdliꞌ.

15 ꞌEt whuz unꞌa ꞌukꞌuneyuzguz whe ꞌet ndutni,
“ꞌAndit dzin Yakꞌusda ooghuni dahtsꞌo de,

khun nohdzi doolhtsꞌun junih!
Ndunne Yakꞌusda chꞌaz yalhdukne ꞌaw ꞌenne bukꞌunꞌa ꞌoohtꞌen 

junih.”

Dune lhuhootꞌi tsꞌe dilhtsꞌine, ꞌenne whulahuditnine hinli
16  ꞌEt whulohne ndunne Yakꞌusda ooghuni dántsꞌone ꞌinkꞌez ꞌet hoontsꞌi 

hichꞌaz ditni. Moses yun kꞌut Egypt tsꞌu hanábanla, ꞌenne ꞌuhintꞌoh, ꞌet 
hoontsꞌi ꞌaw tsꞌiyanne whuz unꞌa ndulhúhustꞌen.

17 Ndunne ndutꞌenne, ꞌenne dit whunizyat (40) yus kꞌut ndúwhulyiz 
whe Yakꞌusda bubúlh huske? Ndunne ꞌenne dune lhuhóotꞌih tsꞌe lubeshi 
ílhchootne, ꞌet huwa whuz yahadla.

18  ꞌEnne ꞌuhintꞌoh Yakꞌusda ooghuni hikꞌunulheꞌitꞌel, ꞌet huwa ndiz unꞌa 
Yakꞌusda butsꞌu hoozi-un, Yakꞌusda nalyis-un, ꞌaw dahóoyaꞌ aitꞌoh.

19 Inka ndiz unꞌa whutsꞌodilꞌeꞌ, ndunne mbene la ooba ꞌalha lheꞌhóotꞌoh, 
ꞌet huwa ndet la Yakꞌusda butsꞌu hoozi-un, ꞌaw dahóoyaꞌ aitꞌoh.

Yakꞌusda ooduneꞌne ꞌawhuz nahutilyis-un ꞌet buba whuzꞌai

4  1 Wheni njan Yakꞌusda nalyis-un netsꞌu hoozi-un, nohni nohtoh ꞌaw 
tilah lhuwhulhchulh. ꞌEt huwa wheni tsꞌiyawh whéznooljut hubaꞌ 

hoontꞌoh.
2  ꞌEt ꞌalha ꞌenne bukꞌunꞌa wheni cha ndi khuni unzoo-i be nebulh 

yaínduk. ꞌEt hoontsꞌi ndi khuni be bubulh yaínduk-i, ꞌaw lhuhiditsꞌil, ꞌaw 
buba ꞌalha lheꞌhóonel ꞌet huwa. ꞌEt huwa ꞌaw bubeni tálheidikulh. ꞌEt 
huwa ꞌaw bula lhewhudínel.

3  ꞌEt wheni mbene la ooba ꞌalhaꞌ hoontꞌohne, wheni za njan Yakꞌusda 
nalyis-un netsꞌu hoozi-un negha whútaltsꞌulh. ꞌEt hoontsꞌi ndunne ooba 
ꞌalha lheꞌhootꞌohne, ꞌenne ndiz unꞌa ꞌet Yakꞌusda ndúbulhni,

“Bubulh húnuzchꞌe whe butsꞌu nahizusya,
ndet nazyis-un, ꞌaw dahóoyaꞌ aitꞌoh.”

ꞌEt hoontsꞌi ntsꞌe la ꞌudechoo wheꞌwhuditꞌen-un ndi yun ꞌulya daꞌ, ꞌoh daꞌ 
ꞌet dude ꞌutꞌen lhaídinla.

4 ꞌEt ꞌilhoghun Yakꞌusda ooghuni ꞌukꞌunusguz-un, ꞌet whulh lhtakꞌantꞌit 
whudzin whuneodalhꞌeꞌ whe ndiz unꞌa nja dutni, “Yakꞌusda tsꞌiyawh dude 
ꞌutꞌen lhaidinla ꞌinkꞌez whulh lhtakꞌantꞌit dzin ꞌet nalyiz.”

5 ꞌInkꞌez ndi ꞌudustlꞌus ꞌet whuz unꞌa za ndutni, “Ntsꞌenꞌa la butsu 
nahizusya dune nahutilyis, ꞌaw dahóoyaꞌ aitꞌoh.”

6 Mbene la ndi khuni unzoo-i ꞌudechoo yudántsꞌone, ꞌenne ꞌaw ꞌoh daꞌ 
hikꞌúnulheꞌitꞌel. ꞌEt huwa ndet la nalyis-un, ꞌet ꞌaw dalhihiyal. ꞌEt hoontsꞌi 
whulohne, ꞌenne ꞌawhuz bugha whútaltsꞌulh wheꞌ hoontꞌoh.

7 ꞌEt huwa Yakꞌusda ꞌet ꞌilhoh ꞌuhoontꞌoh-un dzin neba ꞌudun 
newhúninꞌai. “ꞌAndit dzin whudizulh,” ꞌet ꞌuhoontꞌoh. ꞌEt saꞌ hukwꞌelhꞌaz 
ꞌet Yakꞌusda David be yailhduk whe nja dutni,

“ꞌAndit dzin ooghuni dahtsꞌo de,
khun te nohdzi doolhtsꞌun junih!”

8  ꞌEt ndun Joshua huyúlhni-un, ꞌen Moses kꞌedanya, ꞌen Israel tsꞌu 
hainzutne Yakꞌusda nalyis-un, ꞌet bugha whútaꞌalh de, ꞌet de Yakꞌusda 
hukwꞌelhꞌaz ꞌudun dzin whudíztiꞌ-un ꞌaw doo cha ꞌon ꞌun howu yaoolhduk 
aitꞌoh.

9 ꞌEt huwa tꞌetsꞌonínzun Yakꞌusda ooduneꞌne ꞌawhuz nahutilyis-un, ꞌet 
buba whuzꞌai.

10 Ndiz unꞌa nja dúhoontꞌoh, mbe la Yakꞌusda nalyis-un oogha whultsꞌut-
un, ntsꞌenꞌa la Yakꞌusda dude ꞌutꞌen lhaidinla, ꞌen cha whuz unꞌa za dude 
ꞌutꞌen lhadinla.

ꞌEt Yakꞌusda ooghuni khuna whe ꞌuntꞌoh, ꞌinkꞌez hoolhtus túneꞌ ꞌutꞌen
11 ꞌEt huwa Yakꞌusda ooduneꞌne nahulyis-un, nedzi ndulcho ꞌi be whuz unꞌa 

za tsꞌuhólhchoot. ꞌEt ꞌaw ndúlhtsꞌustꞌen de, ꞌet de ndunne ꞌukꞌunulheꞌustꞌenne 
whuz unꞌa wheni cha ꞌenne bukꞌunꞌa za nintaꞌ tsꞌotaꞌalh wheꞌ hoontꞌoh.

12  ꞌEt Yakꞌusda ooghuni khuna whe ꞌuntꞌoh ꞌinkꞌez hoolhtus túneꞌ ꞌutꞌen. 
ꞌI ꞌantsꞌi saluzti lhchꞌaz ookꞌa hoonli-i, ꞌi ooba nus khundiyin whe ꞌuntꞌoh. 
Ndiz unꞌa nja dúhoontꞌoh saluzti netsꞌun lhghu nunádizꞌa-un ꞌinkꞌez 
neyúngheꞌ ꞌi ndi lhtsꞌititꞌus, ꞌet whuz unꞌa za Yakꞌusda ooghuni nezul 
ꞌinkꞌez neyughi lhkꞌeítilelh. Nedzi yo whe daja uzninzun ꞌinkꞌez ntsꞌenꞌa 
dáztitꞌelh hukwaꞌ tsꞌutꞌen, ꞌet tsꞌiyawh whunénulhtun, ꞌet ꞌuhoolcho whe 
Yakꞌusda ooghuni khundiyin whe ꞌuntꞌoh.

13 ꞌInkꞌez ndai la ndi yun kꞌut ꞌutsꞌulhꞌen-i ꞌaw ꞌilhoghi Yakꞌusda oochꞌa 
ntistꞌi-i hooloh. Tsꞌiyantsuk whunilhꞌen, ꞌinkꞌez ꞌantsꞌi ꞌi kwꞌunꞌaꞌtizbal 
leꞌuntꞌoh. Yakꞌusda ꞌen datsꞌitꞌen-un, ꞌet tsꞌiyawh uzdutánelh wheꞌ hoontꞌoh.

Lubret ꞌukꞌenus diztiꞌ-un teꞌninzun-un
14 ꞌEt huwa ꞌilhoghun lubret ꞌukꞌenus diztiꞌ-un neba ꞌuntꞌoh. ꞌEn ꞌuja yat 

nduhoolcho whutulh lhuséya. Sizi Yakꞌusda ooYeꞌ ꞌen ꞌúntꞌoh. ꞌEt huwa 
ndet la neba ꞌalhaꞌ hoontꞌoh-un, tsꞌiyawh dutsꞌo cho tsꞌuhotun.

15 Nelubret ꞌukꞌenus diztiꞌ-un, ꞌen nduntꞌoh whe ꞌuntꞌoh, ndai la be 
tetsꞌutsun-i, ꞌi bulh ꞌalhgoh negha teꞌninzun datsꞌintꞌoh la tꞌeooninzun. 
ꞌEn lubeshi yit ꞌuntꞌoh ꞌet hoontsꞌi ꞌen cha wheni nekꞌunꞌa tsꞌiyantsuk 
tankꞌus óoneh whe óoldzih inleꞌ.

16 ꞌEt huwa Yakꞌusda ookwꞌutsꞌuzda cho diztiꞌ-i whuz de ye únzoo-i 
negha yúꞌaih. ꞌEt huwa ꞌaw whelhtsꞌuniljut whe whuz uztooyaꞌ. ꞌEt whuz 
de negha teꞌninzun, ꞌinkꞌez whé netsꞌun unzoo-un, ꞌet nduwhulcho whe 
tsꞌuhootálhchulh. ꞌEt whuz unꞌa la ꞌen ba ndi yun kꞌut uzdilhtsꞌi-un, ndet 
la whe nela ꞌewhudutánelh ꞌet negha óotaltsꞌulh. Lubret ꞌunkꞌenus diztiꞌ-
un datítꞌelh la

5  1 ꞌEt tsꞌiyanne lubret ꞌukꞌenus diztiꞌne bubulh didowhne 
butahayálhti, Yakꞌusda but buba netíyalh ha. ꞌEt whe ꞌuyoonne 

bulubeshi gha ꞌet huba loodel kꞌut huwa tꞌaih-i hidutálhkꞌun ꞌinkꞌez ndai 
la Yakꞌusda higha huyaꞌaih-i buba loodel tsꞌun wheyúlih.

2  Mbe la Yakꞌusda yukꞌunꞌa tꞌeoonúszunne ꞌinkꞌez tankꞌus ítꞌelhne, ꞌenne 
bughun oodzi únduda, didutchꞌoh cha lhat-un whe tetsun ꞌet huwa.

3  ꞌEt huwa ntsꞌenꞌa la ꞌonghohne bulubeshi kꞌelha huwa ítaꞌalh-i whuz 
buba wheyaꞌaih, ꞌet whuz unꞌa za ꞌen hoontsꞌi didutchꞌoh dulubeshi ba 
huwa ítaꞌalh-i, ꞌi cha whuz wheyáꞌaih. Whuz unꞌa edótꞌen hubaꞌ hoontꞌoh.

4 ꞌEt ntsꞌenꞌa lubret ꞌukꞌenus diztiꞌne hulih, ꞌaw dune dichꞌoh ꞌet 
duhóoneh aitꞌoh. ꞌEt hoontsꞌi ntsꞌenꞌa Yakꞌusda Aaron ꞌutꞌahayalhti, ꞌen 
kꞌunꞌa za ꞌuyoon lubret ꞌukꞌenus diztiꞌ-un ꞌutahaóoltelh hubaꞌ hoontꞌoh.

Christ ꞌen ꞌilhiz wheni lubret ꞌukꞌenus diztiꞌ-un ꞌuntꞌoh
5 ꞌEt whuz unꞌa za Christ, ꞌen cha ꞌaw lubret ꞌukꞌenus diztiꞌ-un 

ꞌududooltselh aitꞌoh. ꞌEt hoontsꞌi mbe la yadániꞌ-un, ꞌen ꞌet whe 
ndúyulhni,

“Nyun sYeꞌ ꞌintꞌoh.
Inka ꞌandit dzin syeꞌ whuz unꞌa nyuzúsi.”

6  ꞌInkꞌez ꞌudun cha ꞌukꞌehóoguz whe ndutni,
“Ndun Melchizedek, ntsꞌenꞌa whe lubret ꞌuntꞌoh,

nyun cha ꞌen kꞌunꞌa ꞌilhiz wheni lubret inli.”
7 ꞌInkꞌez ꞌoh daꞌ Sizi Gri ndi yun kꞌut nuseya daꞌ, ꞌet whe la ooBá ꞌen ye 

ulhtus-i ꞌutꞌi, ꞌet hukwaꞌ ninzun de datítsah whuchꞌa yutilhyih, ndiz unꞌa 
Sizi Gri yutsꞌu tenadidli. Tube oodzi telꞌen ꞌinkꞌez oonatsul tooꞌ hoonli 
whe Yakꞌusda yutsꞌu tédudlih yula ꞌooneh ha. ooBá yudílhtiꞌ, ꞌet huwa 
yudántsꞌo daja ni.

8  OoYeꞌ yinli ꞌet hoontsꞌi ndet la whe dzoh nasúzut-un, ꞌet whe yukꞌúneꞌ 
ꞌútꞌen hodilꞌeꞌ.

9 ꞌEt huwa ꞌuja tsꞌihꞌun ꞌulya-un suliꞌ. Inka mbene la yukꞌúneꞌ ꞌutꞌenne, 
ꞌenne ꞌilhiz wheni hudujis-un, ꞌet bugha óoninꞌai.

10 ꞌEt whuz unꞌa Yakꞌusda ndi booziꞌ yugha ídinꞌai whe yudániꞌ, “Ndun 
Melchizedek ntsꞌenꞌa whe lubret ꞌukꞌenus diztiꞌ-un ꞌuntꞌoh, nyun cha ꞌen 
kꞌunꞌa ꞌilhiz wheni lubret ꞌukꞌenus diztiꞌ-un inli.”

11 ꞌEt ꞌawet lhat-un nohuzdutánelh ꞌet hoontsꞌi nedutáhtsꞌo nohba 
ꞌantsꞌi hoonli. ꞌEt huwa neba howa whúlnaꞌ whe ndi khuni tsꞌihꞌun unꞌa 
tꞌewhunoohzeh kꞌunꞌa nohtsꞌutni.

Mbene la Yakꞌusda ooghuni huyoozilhtsꞌai-un 
tahodiznih ꞌenne ꞌantsꞌi chalhtsꞌul nduhúltꞌoh

12  ꞌEt ꞌandit dune hodoolhꞌeh-un ꞌoohleꞌ hubaꞌ hoontꞌoh, ꞌet hoontsꞌi soo 
ꞌudechoo be whutsꞌodilꞌeꞌ-i, ꞌi Yakꞌusda ghuni daja ni la, ꞌet whulohne, 
ꞌenne doo cha za ndúwhulcho whe whunanohodutilhꞌeh hubaꞌ hoontꞌoh. 
ꞌAndit tsꞌoodunne kꞌunꞌa lilet ꞌi za ookwꞌa khahna, ꞌaw but dutsꞌun-i, ꞌi 
iloh. ꞌEt whuz unꞌa ꞌahja.

13  ꞌEt mbene la lilet za kꞌudune unline, ꞌenne ndi Yakꞌusda ooghuni 
tsꞌihꞌun ꞌuntꞌoh-i, ꞌi dzoh tsulyaz za tꞌehininzun. ꞌAwhuz chalhtsꞌulne hinli 
ꞌet huwa.

14 ꞌEt hoontsꞌi ndi but dutsꞌun-i, ꞌi nchane bubaꞌ yintꞌoh. ꞌEnne mbene 
la hodulꞌeh howun nuni nuzutne ꞌinkꞌez hikꞌuneꞌ hutꞌen ꞌet whe bubeni 
ulhtus lheh, ꞌenne ꞌuhintꞌoh. ꞌEnne unzoo-i ꞌinkꞌez ntsiꞌ-i bulh tꞌehinínzun.

Yakꞌusda ooghuni butsꞌodoolꞌeh ꞌinkꞌez ꞌon ꞌun cha ꞌinkꞌez ꞌon ꞌun cha

6  1 ꞌEt huwa ndi ꞌudechoo Christ ghun hodilhꞌeꞌ-un, ꞌet za hodoolhꞌeh 
junih, kꞌus ꞌon ꞌun cha hodoolhꞌeh. ꞌEt de la soo tsꞌihꞌun unꞌa lhadulyane 

kꞌunꞌa ꞌoohtꞌeꞌ. Ndi ꞌudechoo whutsꞌodilꞌeꞌ-un, ꞌet yoh ookwꞌuwhuzꞌai-i 
dúwhultꞌoh, ꞌinkꞌez ꞌi whenichꞌoh ꞌaw ꞌuyoo naꞌtsꞌooleh hukwa lheꞌuznízun. 
Ndi ꞌudechoo whutsꞌodilꞌeꞌ-un, ꞌet ndiz unꞌa nja dúhoontꞌoh, ndai la 
ꞌutsꞌalhꞌen-i ꞌantsꞌet ꞌuhoontꞌoh, ꞌaw nela ooneh aitꞌoh, ꞌi tsꞌiyawh oochꞌaz 
nátsꞌoolꞌah. ꞌEt ntsꞌenꞌa ꞌuhoontꞌoh Yakꞌusda neba ꞌalhaꞌ ꞌuntꞌoh-un, ꞌet cha.

2  ꞌInkꞌez ntsꞌenꞌa la dune too be ꞌúlꞌen-un. Ntsꞌenꞌa la ꞌuyoonne dune 
kꞌehúdilnih-un cha, ꞌinkꞌez ꞌet ntsꞌenꞌa ꞌuhutinelh dune yaidlanne 
toh dunahudutádalh. ꞌInkꞌez ntsꞌenꞌa ꞌilhiz neba nahutideh-un whuz 
uztidulh. Njan ꞌudechoo hodilhꞌeꞌ-un, ꞌet ꞌuhoontꞌoh. ꞌEt cha za ꞌon ꞌun 
whunohtsꞌunoolhtun aitꞌoh.

3  ꞌEt whuz unꞌa Yakꞌusda netlꞌahónꞌai de, ꞌet de ndet la soo tsꞌihꞌun unꞌa 
lhadulyane uztileh.

4 ꞌEt mbene la Christ ghun hodilꞌeꞌne ꞌinkꞌez tꞌehonínzun, ndi yakꞌuz 
howatꞌaih-i, ꞌi huyílhchoot ꞌinkꞌez Ndoni cha buyudinda.

5 ꞌInkꞌez Yakꞌusda daja ni-un, ꞌet dalzooꞌ la, ꞌi cha huyílhchoot, ꞌinkꞌez 
ndet la ye úlhtus-i whuz de hóoltsꞌulh, ꞌet cha tꞌehonínzun.

6  ꞌEt mbene la nduntꞌohne ꞌet hoontsꞌi Yakꞌusda chꞌa nahusdil de, 
ꞌenne ntsꞌoh dahoontꞌoh hoontsꞌi, ꞌaw doo cha za whuz unꞌa dudzi 
nahondunooleh aitꞌoh. Nduntꞌohne dichꞌoh Yakꞌusda ooYeꞌ tulalhgus 
kꞌenáhuyilhti leꞌhuyulhꞌen, ꞌinkꞌez tsꞌiyanne but highudloh.

7 Soo cho whunulhꞌen, ꞌet tube cho nawhúlhtih te haníyeh ba hoonzoo. 
ꞌInkꞌez tsꞌiyaitsuk tꞌalh-i neba hanúlhyeh de, ꞌet de whuz unꞌa Yakꞌusda 
netsꞌun unzoo.

8  ꞌEt hoontsꞌi, ꞌi yun whus ꞌinkꞌez ꞌutꞌantsiꞌ, ꞌi za haníyeh de, ꞌet de ꞌaw 
hoonliyaz lhiloh whe ꞌuntꞌoh. ꞌEt huwa ookalheꞌtsꞌunízun. Kꞌat le de 
tsꞌiyawh uzdutálhkꞌun. ꞌEt soo cho howu ni óhtan!

Yakꞌusda ooba neꞌtsꞌutꞌen-un ꞌaw whunaoodoolnoh aitꞌoh
9 Nekꞌekene nohni ndi khuniti be dunóhtsꞌutni, ꞌet hoontsꞌi Yakꞌusda chꞌa 

nasdilne lhahloh, ꞌet neba ꞌalhaꞌ hoontꞌoh. ꞌEt kꞌus be uzdujis-i, ꞌi gha ꞌon 
nus hoonzoo hukwꞌunꞌa ꞌutihtꞌelh, ꞌet neba ꞌalhaꞌ hoontoh.

10 Yakꞌusda oochꞌeꞌne, ꞌenne nohni buba neꞌútꞌenne ahli ínleꞌ, ꞌinkꞌez 
ꞌawhuz whuz unꞌa nduhtꞌen. Noheꞌutꞌen ꞌinkꞌez Yakꞌusda tube ookꞌehtsiꞌ 
whe ahtꞌen, ꞌet tsꞌiyawh Yakꞌusda whunilhꞌen. Yakꞌusda tsꞌihꞌun unꞌa za 
ꞌuntꞌoh, ꞌet huwa ꞌaw whunaoodoolnoh aitꞌoh.

11 ꞌEt ꞌilhone ahli whe ꞌet whulatoh whutsꞌun, nohdzi ndulcho-i be whuz 
unꞌa edóhtꞌen, ꞌet nohba hukwaꞌ uzninzun. ꞌEt whuz unꞌa ndet la hukwa 
tse hoohli-un, ꞌet nawh lheꞌhootꞌoh nohtsꞌun whutikulh.

12  ꞌInkꞌez tsedahtni oohleꞌ junih. ꞌEt kꞌus ndai la Yakꞌusda whe netsꞌu 
náhizya-un, ꞌet mbene la bé ꞌalhaꞌ hoontꞌoh-i ꞌinkꞌez saꞌ huba whulh 
huzyin whe ꞌenne bugha ítaꞌalh whutsꞌun, ꞌet nohni cha ꞌenne bukꞌunꞌa 
ꞌoohtꞌen.

Yakꞌusda didutchꞌoh netsꞌu hoozi Christ ooka tse tsꞌuhooli-un ꞌuntꞌoh
13  ꞌEt ꞌaw dune Yakꞌusda an do ꞌuntꞌohne hooloh. ꞌEt huwa ꞌoh daꞌ ꞌet ndi 

Yakꞌusda Abraham yutsꞌu náhizya-i, dichꞌoh dudooziꞌ be yutsꞌu náhizya.
14 ꞌInkꞌez Yakꞌusda Abraham yudániꞌ, “Tubeh ntsꞌun tíszooꞌ. Si sgha ntsꞌu 

haíndene hutildlaiꞌ.”
15 ꞌInkꞌez ꞌet whuz unꞌa ꞌuhooja. Yakꞌusda Abraham daja yudániꞌ-un saꞌ 

whe yubailhꞌeꞌ, ꞌet hoontsꞌi whe yutsꞌu náhizya-un, ꞌet ooghá whultsꞌut.
16  ꞌEt ndet la dune hoonli-unyaz huwun ꞌuyoon dune yutsꞌu nahutiyeh 

de, ꞌet tsꞌihꞌun néhotaꞌalh hukwaꞌ huninzun de, ꞌet de mbe la yando 
ꞌuntꞌoh-un, ꞌen booziꞌ be tsꞌihꞌun nehohoꞌalh hubaꞌ hoontꞌoh.

17 ꞌEt whuz unꞌa za Yakꞌusda ꞌuja. Ndunne mbene la ndai la butsꞌu hoozi, 
ꞌenne bugha ítaꞌalh. Ndet la butsꞌu hoozi-un, ꞌaw ꞌatsꞌun unꞌa naꞌhótneh 
aitꞌoh. Soo tsꞌihꞌun unꞌa tꞌehonoozeh buba hukwaꞌ ninzun, ꞌet huwa 
dudooziꞌ be butsꞌu náhizya.

18  Yakꞌusda ꞌaw hootsꞌit aitꞌoh. ꞌEt huwa ndet la howu yalhduk-un ꞌinkꞌez 
butsꞌu náhizya-un, ꞌet náwhultꞌoh ꞌaw ꞌatsꞌun unꞌa naꞌhotneh aitꞌoh. ꞌEt 
huwa tꞌetsꞌoninzun Yakꞌusda ꞌaw nela dootnih aitꞌoh. Wheni cha ndet 
la hukwa tse tsꞌúhooli-un, ꞌet tsꞌohótun hubaꞌ hoontꞌoh. ꞌI gha nedzi do 
náꞌutꞌi.

19 Ndet la hukwa tse tsꞌúhooli-un, ꞌi ndi yun kꞌut uzdilhtsꞌi-un ꞌantsꞌi 
neba tsedlooh leꞌuntꞌoh. ꞌEt ꞌilhiz dutsꞌo ꞌinkꞌez ꞌaw nuhóotnah aitꞌoh. 
ꞌInkꞌez ndi tsedlooh, ꞌi whúlh nat-un whutsꞌoh súbal-un, ꞌet usꞌai.

20 ꞌEt Sizi Gri ꞌudaꞌ ꞌuja netso nusiya-un, ꞌen whuz danínya. Melchizedek 
ꞌen kꞌunꞌa ꞌilhiz wheni lubret ꞌukꞌenus diztiꞌ-un suliꞌ.

Melchizedek lerwe ꞌukꞌenus tsꞌihꞌun neꞌutꞌen-un

7  1 ꞌEt ꞌawet ndun Melchizedek ꞌilhoghun keyoh Salem huwhútni-un, ꞌet 
whulerwe unli. Yakꞌusda tsꞌiyantsuk whando ꞌuntꞌoh-un, ꞌen oolubret 

unli. ꞌEt whuz unꞌa ꞌuhóoja whe ꞌoh daꞌ Abraham ꞌen whuz unꞌa lhane 
lerwene bulh lhígan ꞌinkꞌez lhane hánghan. ꞌEt hukwꞌelhꞌaz dukeyoh tsꞌu 
náhutisdil whe ndun Melchizedek Abraham yududizya whe ꞌet ndiz unꞌa 
Yakꞌusda tsꞌun yuba tenadidli, ꞌukꞌenus hoonzoo-un yughá hoꞌalh ha.

2  ꞌInkꞌez mbene la buhanghane ndai la hiye ántꞌeꞌ-i, ꞌi tsꞌiyawh 
huyílhchoot. ꞌEt ndi whuloh, ꞌi 10% tsꞌutni, ꞌi Abraham Melchizedek 
tsꞌú be nilhni. ꞌEt Melchizedek booziꞌ-i ndi ꞌuntꞌoh, tsꞌihꞌun unꞌa lerwe 
unli. ꞌInkꞌez keyoh Salem whulerwe cha unli. ꞌI tsꞌihꞌun unꞌa lhtsꞌun beꞌ 
tsꞌintꞌoh-i lerwe unli ni whe ꞌutni.

3  Ooloo hooloh ꞌinkꞌez oobá cha hooloh. Mbe édinzut-un cha hooloh. 
ꞌAw lhuhóolel ꞌinkꞌez ꞌaw dálhitsal. ꞌEt whuz unꞌa Yakꞌusda ooYeꞌ kꞌunꞌa 
ꞌulya whe ꞌilhiz wheni lubret unli.

4 Ndun ꞌen Melchizedek ntsꞌenꞌa la dune ncha-un unli, ꞌet howu nuní 
nuhzut. Netsodaꞌ-un ꞌuntꞌoh-un Abraham ꞌen lhane yé dinzut, ꞌet hoontsꞌi 
ndai la dune hiyudanghan-i, ꞌi 10% tsꞌutni, ꞌi Melchizedek tsꞌú be nilhni.

5 ꞌInkꞌez ꞌalhaꞌ hoontꞌoh ꞌi be, Levi tsꞌu haindene, ꞌenne za lubret 
hulih. Yakꞌusda butlꞌa hónꞌai whe dunene 10% huyutꞌi-i, ꞌi lubretne 
hitlꞌanáhuyooꞌalh hubaꞌ hoontꞌoh. ꞌEnne Abraham édindene ꞌuhintꞌoh 
ꞌinkꞌez bubulhutsinke hinli, ꞌet hoontsꞌi ꞌenne whuz unꞌa ꞌet nduhútꞌen 
inleꞌ.

6  ꞌEt Melchizedek ꞌaw Lizwifne butsꞌu hálhizulh, ꞌet hoontsꞌi Yakꞌusda 
Abraham ye yutsꞌu náhizya-i yugha óoninꞌai ꞌinkꞌez Abraham ꞌen ꞌuja 
10% tsꞌu beꞌ yunilhni. ꞌInkꞌez Melchizedek Yakꞌusda tsꞌun yuba tenadidli 
ꞌukꞌenus hoonzoo-un yughá hoꞌalh ha.

7 ꞌEt nawh lheꞌhootꞌoh mbe la kꞌus ꞌuntꞌoh-un unli-un, ꞌen dukꞌelhꞌih 
ꞌuntꞌoh-un, ꞌen ba tenadidli.

8  ꞌEt diz unꞌa ꞌet ꞌúhoontꞌoh, nyoonne Levitne, ꞌenne cha ꞌantsꞌi yinka 
dune zaꞌ hintꞌoh, ꞌinkꞌez whuz unꞌa za yahadlah, ꞌet hoontsꞌi ndi 10% 
ꞌi cha whuz unꞌa za nahuyulhdzooh. ꞌEt Melchizedek, ꞌen ꞌuntꞌoh ꞌilhiz 
wheni khuna-un huyúlhni, ꞌen ꞌuyinla Abraham 10% yughaꞌaih.

9 ꞌEt ndiz unꞌa nja dúzdutinelh, Levi ꞌen 10% nalhdzooh-un ꞌuntꞌoh, ꞌen 
hoontsꞌi Abraham gha Melchizedek 10% yughaꞌaih.

10 Soo cho whunulhꞌen, whutso daꞌ Melchizedek Abraham ghu ninya 
whe, ꞌet Levi ꞌawhuz lhuwhusle whe.

ꞌUyoon lubret whusatíyalh
11 ꞌEt inka nyoonne Levi tsꞌu haíndene, ꞌaw ꞌenne za dune buba lubret 

hulih ꞌinkꞌez ꞌenne bugha Yakꞌusda dughuni netlꞌaídanꞌai, ꞌet hoontsꞌi 
ꞌenne bugha ndet la Yakꞌusda netsꞌu hukwaꞌ ninzun, ꞌet tsꞌiyantsuk 
lhalhódusneh. ꞌEt whuz unꞌa tsꞌiyanne tꞌehonózin hubaꞌ hoontꞌoh, ꞌuyoon 
lubret whusatíyalh. Ndun lubret whusatíyalh-un, ꞌaw Aaron dulhiltꞌoh. 
ꞌInkꞌez ꞌantsꞌi Melchizedek kꞌunꞌa ootadziꞌ.

12  ꞌEt ndet howa mbene za lubret huli, ꞌet Yakꞌusda lhkꞌenaóodanꞌai de, 
ꞌet de ꞌet huwun dughuni butlꞌa ídanꞌai, ꞌet cha ꞌutsꞌun unꞌa naꞌwhutátnelh.

13  ꞌEt ndun ooghu yatsꞌulhduk-un, ꞌen neMoodihti ꞌuntꞌoh, ꞌen ꞌudoh 
didowhne butsꞌu haínzut-un ꞌuntꞌoh. ꞌInkꞌez ndunne ꞌudoh didohne 
ꞌaw lubret hooleꞌ aitꞌoh. ꞌEnne loodel kꞌut ꞌaw hoonli hudólhkꞌun huba 
lheꞌhitꞌoh.

14 ꞌEt neMoodihti ꞌen Judah didowhne tsꞌu hainzut-un ꞌuntꞌoh, ꞌet 
tsꞌiyanne tꞌehonínzun. ꞌInkꞌez ꞌenne lubret hutileh huwun, Moses ꞌaw 
howu yalhtílhdi.

15 Njan ꞌon nus soo tꞌewhuntihzeh ꞌet nohtsꞌu hukwaꞌ nuszun, ꞌet 
Melchizedek kꞌunꞌa ꞌuyoon lubret whusatíyalh de,

16  ꞌet ye khuna-i be ꞌaw gak huyoolhtselh aitꞌoh, ꞌet whuz unꞌa Sizi Gri 
lubret suliꞌ. ꞌEt hoontsꞌi ntsꞌenꞌa la Yakꞌusda ooghuni be dune Aaron tsꞌu 
hainzut whe lubret tileh, ꞌaw ꞌet huwa iloh.

17 ꞌEt whuz unꞌa Sizi Gri ghun Yakꞌusda ooghuni nja ndutni,
“Ndun Melchizedek, ntsꞌenꞌa whe lubret unli,

nyun cha ꞌilhiz wheni lubret inli.”
18  ꞌEt ndiz unꞌa nja dúhoontꞌoh, ꞌudechoo khuni butlꞌa díltsꞌut daꞌ, ꞌaw 

dune laꞌhootꞌen aitꞌoh. ꞌEt huwa Yakꞌusda ꞌudun newhuninꞌai.
19 ꞌEt ndai la ꞌudechoo Yakꞌusda dughuni netlꞌaídanꞌai-i, ꞌi be ꞌaw dune 

soo lhadúlyane hooleꞌ aitꞌoh. ꞌEt hoontsꞌi ndi khuni netlꞌaidanꞌai-i, ꞌi be ꞌet 
ꞌon nus hoonzoo-un hukwa tse tsꞌúholeꞌ. ꞌEt de ꞌon nus Yakꞌusda benghoh 
uztitꞌelh.

Sizi ꞌen ꞌandit lubret ꞌuntꞌoh
20 ꞌEt Yakꞌusda dichꞌoh dughuni be Sizi Gri yutsꞌu náhizya whe yudániꞌ, 

“Nyun ꞌilhiz wheni lubret inli.”
21 ꞌEt hoontsꞌi ndunne Aaron lubretne Yakꞌusda ꞌaw whuz unꞌa buba 

nalhihíyel whe lubret huzdliꞌ. ꞌEt hoontsꞌi dichꞌoh tsꞌihꞌun yutsꞌu náhizya-
un, ꞌet whe Sizi Gri lubret unli. ꞌEt whuz unꞌa ꞌet ndutni Yakꞌusda 
ooghuni,

“Moodihti dughuni yutlꞌaídanꞌai,
dudeni ꞌaw ꞌatsꞌun unꞌa naꞌyooleh aitꞌoh.

ꞌInkꞌez ꞌuyulhni,
‘Melchizedek kꞌunꞌa nyun cha ꞌilhiz wheni lubret inli.’ ”

22  ꞌEt whuz unꞌa ndi ꞌandit khuni netsꞌu lhaidinla-i, Sizi Gri neba dazsai-
un, ꞌet ꞌi be netsꞌu whutikulh wheꞌ hoontꞌoh.

23  ꞌEt ndunne lubret lhane hinli ꞌet hoontsꞌi ꞌilhoghun hinli whe tsꞌiyawh 
yahadlah. ꞌEt huwa ꞌaw ꞌilhoghun ꞌilhiz wheni lubret ooleꞌ aitꞌoh.

24 ꞌEt hoontsꞌi Sizi Gri ꞌilhiz wheni khuna, ꞌet huwa neba lubret unli-un, 
ꞌaw ꞌuyoon dune yukꞌedóoyaꞌne hooloh.

25 ꞌEn ꞌilhiz wheni khuna ꞌinkꞌez neba tenadudli, ꞌet huwa nawh 
lheꞌhóotꞌoh tsꞌiyanne, ꞌen be Yakꞌusda hiyenghoh hutitꞌelh, tsꞌiyawh ꞌenne 
buba ye ulhtus-i utꞌi whe soo tsꞌihꞌun unꞌa ubutilhyis ha.

26  Njan ꞌet ndiz unꞌa Sizi Gri lubret ꞌukꞌenus diztiꞌ-un neba unli. Lubeshi 
ooghu hooloh, ꞌaw whe ookꞌeholtsꞌit-un cha hooloh. ꞌInkꞌez tankꞌus 
ꞌuhoontꞌoh-un ꞌaw hoontsool-unyaz hoontsꞌi ookwꞌuz lhístꞌen. Lubeshi 
ꞌulhꞌenne bubulh ꞌutꞌen inleꞌ, ꞌet hoontsꞌi ꞌaw ꞌenne bukꞌunꞌa ndi yun kꞌut 
lhidal. ꞌInkꞌez buchꞌa nasja. ꞌInkꞌez yakꞌuz whanus díztiꞌ suliꞌ.

27 ꞌAw Lizwifne buba lubret ꞌukꞌenus diztiꞌne bubundúlh lhiltꞌoh. 
Ndunne lubretne dzin totsuk dulubeshi ba loodel kꞌut ꞌuhudílhkꞌun. ꞌEt 

hukwꞌelhꞌaz dudulh dunene ba loodel kꞌut ꞌuhudílhkꞌun. ꞌEt hoontsꞌi 
ꞌandit Sizi Gri tsꞌiyanne ba didutchꞌoh ꞌet ꞌilhoh za ꞌinkꞌez ꞌilhiz wheni 
nelubeshi kꞌelha dazsai.

28  ꞌEt dunene bulubeshi gha tehutsun ꞌet hoontsꞌi ndai la ꞌoh daꞌ 
Yakꞌusda khuni netlꞌaídanꞌai, ꞌi be dune lubret ꞌukꞌenuz diztiꞌne hutileh. 
ꞌEt ndai la Yakꞌusda ooghuni Moses ꞌukꞌunéyuzguz-i, ꞌi ookꞌelhꞌaz, 
Yakꞌusda duYeꞌ ꞌen ghun netsꞌu nahizya lubret ꞌukꞌenus diztiꞌ-un tileh. ꞌEn 
ꞌuntꞌoh, duYeꞌ ꞌen ꞌilhiz wheni soo ꞌet lhadulya-un suliꞌ.

Sizi ꞌandit lubret unli whe dude ꞌutꞌen kꞌoh huwana

8  1 ꞌEt ꞌawet niz de daja uzdaniꞌ, nja ꞌet ꞌuwhúlhni, wheni neba 
lubret ꞌukꞌenus diztiꞌ-un tsꞌutꞌi, mbe la yakꞌuz kꞌus úncha-un, ꞌen 

ookwꞌutsꞌuzda cho díztiꞌ-i, ꞌi nailhni tsꞌun kꞌus yughu nátlꞌadidaꞌ.
2  Ndi ndai nimbali cho neMoodihti néninꞌai-i, ꞌi tsꞌihꞌun unꞌa ꞌuhoontꞌoh-

un ꞌuhoontꞌoh. ꞌI ꞌaw dune iloh néninꞌai. ꞌEt huwa ꞌudéniꞌ nimbali bet 
whambez, ꞌinkꞌez ꞌet ꞌukꞌenus whudíztiꞌ-un, ꞌet cha Sizi Gri neba neꞌutꞌen.

3  ꞌEt mbene la lubret ꞌukꞌenus diztiꞌ unline, ꞌenne loodel kꞌut hudilhkꞌun 
ꞌinkꞌez doo cha hoonliyaz Yakꞌusda gha hóoꞌalh hubaꞌ hoontꞌoh. ꞌEt whuz 
unꞌa za ndun mbe la ooghu yatsꞌulhduk-un, ꞌen cha hoonli huwa óoꞌalh 
hubaꞌ hoontꞌoh.

4 ꞌEt lhane lubretne ndi yun kꞌut, ꞌenne ntsꞌenꞌa la Moses ooghuni kꞌunꞌa, 
ꞌet whuz unꞌa ꞌet nduhútꞌen. ꞌEt huwa Sizi Gri ꞌawhuz ndi yun kꞌut usda 
de, ꞌaw daꞌ lubret lhiloh ooléꞌ.

5 Ndunne nimbali cho tꞌah tsꞌe dunene buba neꞌhutꞌen te, ꞌet ndi nimbali 
cho ꞌet yakꞌuz whuzꞌai-un, ꞌet whunduhúlꞌen wheꞌ hutꞌen. ꞌI yakꞌuz 
dahoontꞌoh-un ꞌantsꞌi ꞌet whunduhúlꞌen leꞌhutꞌen. ꞌOh daꞌ Moses nimbali 
cho netíꞌalh whe, Yakꞌusda yudániꞌ, “Ntsꞌe la dzulh kꞌut nimbali cho 
netíltsꞌulh-un whunyunistan-un, ꞌet wheni ooghá neꞌtantꞌen-i mba usdla, 
ꞌi kꞌunꞌa onleh. ꞌEt ntsꞌenꞌa la whúnyunistan, ndúwhulcho whe whuz unꞌa 
onleh!”

6  ꞌEt hoontsꞌi Sizi Gri ndunne ꞌon nus soo buba nus soo neꞌútꞌen-un suliꞌ. 
Ndi ꞌukꞌenus hoonzoo khuni netsꞌu lhaídinla-i, ꞌet huwa Sizi Gri ꞌen neba 
kꞌelha whulhtsi-un unli. Yakꞌusda ꞌon nus hoonzoo kꞌunꞌa netsꞌú hoozi-un, 
ꞌet whuz unꞌa neba ꞌuhóonla.

ꞌAndidi khuni netsꞌu lhaídinla-i
7 ꞌEt njan khuni ꞌudechoo khuni butsꞌu lhaídinla-i buba hoolhtus, ꞌaw 

hikꞌunelheꞌhítꞌel. Inka ꞌi gha dune Yakꞌusda nalh tsꞌihꞌun lheꞌhitꞌoh. ꞌEt 
huwa doo cha za whulh nat-un netsꞌu nahizya.

8  ꞌInkꞌez Yakꞌusda ooduneꞌne, ꞌenne tsꞌiyawh hukwaꞌ budániꞌ. ꞌEt whuz 
unꞌa ooghuni ꞌukꞌuwhusguz whe nja dutni,

“Soo zulhtsꞌai, ꞌilhudzin whuz de hóoltsꞌulh,

ꞌet whusahóoltsꞌut de,
ꞌet de Israel buyun kꞌut dilhtsꞌine
ꞌinkꞌez Judah buyun kꞌut dilhtsꞌine,
ꞌoh de ndi ꞌandidi whulh nat-un khuni buba lhaídutisdleh.

 9 Ndet la butsodaꞌne ꞌudechoo khuni buba lhaídusdla,
ꞌet whulh nat-un ꞌaw ꞌet hukwꞌunꞌa lheꞌwhutástꞌel.

ꞌEt ꞌoh daꞌ ꞌantsꞌi bula úschoot
ꞌinkꞌez Egypt yun kꞌut hukwꞌunabutísdla.

ꞌEt hoontsꞌi sghuni ꞌaw lhuhuyílhchulh,
ꞌet huwa bula disni, ni neMoodihti.

 10 ꞌInkꞌez cha neMoodihti ndutni,
ꞌet hukwꞌelhꞌaz Israel buzkehke soo ꞌandidi-i,
ꞌi khuni buba lhaídutisdle.

Ndiz unꞌa ndótatꞌelh, skꞌoh tsꞌe ꞌet bubeni táwhudutasdlelh,
ꞌinkꞌez budzi kꞌut cha ꞌukꞌehóotasgus.

ꞌInkꞌez si buYakꞌusda tisdleh,
ꞌinkꞌez ꞌenne sduneꞌne hutileh.

 11 ꞌOh de de tsꞌiyawh ꞌilhoghun hinli whe tsꞌoodunneyaz
ꞌinkꞌez yoo ꞌun udohne bulh ꞌalhgoh, Si tꞌesontizeh.

ꞌEt huwa datístꞌelh-un,
ꞌet huwa dudenghoh whutꞌíne,
kꞌus dudulhutsinke ꞌaw ꞌilhoghun hoontsꞌi,
doo cha za ‘neMoodihti ghun hodulhꞌeh!’ hudooniꞌ huba lheꞌhootꞌoh.

 12 ꞌEt dáhoontꞌoh la ꞌaw tsꞌihꞌun lheꞌhustꞌen de,
ꞌet huwa bugha téꞌuntaszeh.

ꞌInkꞌez bulubeshi ꞌinkꞌez skꞌúnulheꞌustꞌen-un,
ꞌet ꞌi tsꞌiyawh ꞌaw ꞌon ꞌun ꞌaw buba whunaooznih aitꞌoh.”

13  ꞌEt huwa Yakꞌusda ndi soo ꞌandit-un khuni neba lhaídinla-i 
howu yailhduk, ꞌet dája ni whe ndutni, ꞌi gha njan ꞌudechoo khuni 
buba lhaídinla-i, ꞌaw whe lhéꞌhootꞌoh suliꞌ, ꞌet huwa Yakꞌusda neba 
lhkꞌenaoodanꞌai, ꞌinkꞌez ꞌaw ꞌon ꞌun ookꞌuneꞌ tsꞌootꞌen aitꞌoh.

ꞌOh daꞌ nimbali cho ꞌulya-un

9  1 ꞌInkꞌez njan ꞌudechoo khuni buba lhaídinla-i, ꞌi be whubúnilhtan 
ntsꞌenꞌa lubretne Yakꞌusda ba neꞌhóotꞌen hubaꞌ hoontꞌoh. ꞌInkꞌez ndet la 

nimbali cho ꞌuhuhóonla-un, ꞌet Yakꞌusda tsꞌun teniꞌ hunalhzin-un ꞌuhoontꞌoh.
2  ꞌInkꞌez nimbali cho be ꞌuhóolya-un, ꞌet ndiz unꞌa nja dúhoontꞌoh. 

ꞌUdechoo-un whambez tsꞌe, ꞌet lhtakꞌantꞌi kwun ookꞌudizkꞌun-i ꞌet skai. 
ꞌInkꞌez ludab lhes ookwꞌusdla-i nulꞌen, ꞌi cha ꞌet skai. ꞌEt njan ꞌudechoo-un 
whambez tsꞌe, ꞌet whudíztiꞌ-un ꞌuhoontꞌoh.

3  ꞌEt ꞌon niꞌ whulh nat whutsꞌoh subal-i, ꞌet ꞌon nus whudiztiꞌ, ꞌinkꞌez 
ꞌukꞌenus whudiztiꞌ wheꞌ ꞌuhoontꞌoh.

a 9:9 Ndi khuni, ‘Neyo tsꞌe oogha tꞌetsꞌoninzun-i,’ ꞌi hoonli tsꞌihꞌun unꞌa kꞌus tankꞌus 
ꞌúhoontꞌoh-un, ꞌi gha tꞌetsꞌoninzun, tsꞌutni wheꞌ tsꞌutni. 

4 ꞌEt whambez tsꞌe ludab gold huyalhꞌuz-i, ꞌi ndulcho whe ooghá yosduz, 
ꞌet uskai. ꞌI kꞌut ooluts sooltsun-i hudílhkꞌun. ꞌInkꞌez ndi chunkelh cho, 
ꞌi cha bez tsꞌe ꞌinkꞌez yooꞌaz tsꞌe, ꞌet ndulcho whe ndi gold ndulcho 
ooghá yosduz, ꞌi cha ꞌet usꞌai. ꞌInkꞌez ꞌi Yakꞌusda khuni buba lhaídinla-i 
oochunkel ꞌuntꞌoh. ꞌI bez tsꞌe gold ꞌoosaꞌ cha be usꞌai. ꞌEt ndi gold oosaꞌ, 
ndi lhes manna huyulhni, ꞌi bé yuzꞌai. Aaron ootuz, ndi tuz ꞌi ꞌuntꞌoh 
ꞌutꞌan ootsꞌu hanálhyai inleꞌ, ꞌi cha be ídiztan. ꞌInkꞌez ndi whunizyai 
khuni netlꞌaídanꞌai, ꞌi tse kꞌut ꞌukꞌunusguz, ꞌi cha be ídizꞌai.

5 ꞌInkꞌez ndi chunkelh cho kꞌut, ndunne Cherubim ubutsꞌútnine, ꞌenne 
bube Yakꞌusda yé diztiꞌ-un tꞌetsꞌoninzun, ꞌet huwa ndi chunkelh ꞌi kꞌut 
ꞌuhintꞌoh. Butsꞌuntꞌaꞌ whutus lhtꞌaítnaih huyulhtsi, ꞌi tꞌah, ꞌet ꞌi kꞌut ꞌuskaiꞌ 
yukꞌunídilhtꞌih whe Yakꞌusda soo cho netsꞌu naítotꞌen ha tsꞌuwhútni. ꞌAw 
ndi tsꞌiyawh howu yatsꞌoolhduk aitꞌoh.

ꞌUdechoo nimbali cho ꞌulya-un, ꞌi tꞌah loodel kꞌut hidilhkꞌun-i 
ꞌaw ꞌet whe nintaꞌ tsꞌuntꞌen-un neba ꞌun whutookat aitꞌoh

6  ꞌEt nduwhi tsꞌiyawh ntsꞌe oolaꞌ hubaꞌ hoontꞌoh-un, ꞌet nehíninla. ꞌEt 
ꞌawet ꞌudechoo whambez tsꞌe ꞌet ndunne lubretne, ꞌenne dzin totsuk 
neꞌhutꞌen.

7 ꞌEt hoontsꞌi lubret ꞌukꞌenus diztiꞌ-un, ꞌen naoodizulh totsuk ꞌilhoh za 
ꞌon niꞌ whulh nat-un tsꞌe núyaih. ꞌUskaiꞌ yit de, ꞌaw whuz tooyaꞌ aitꞌoh. 
ꞌEt ndi ꞌuskaiꞌ dichꞌoh duba cha ꞌinkꞌez mbene la ꞌaw tꞌehonúszun whe 
lubeshi hilhchuk, ꞌenne buba cha, ꞌenne tsꞌiyawh bulubeshi huwa whuz 
Yakꞌusda nalh wheyúkaih.

8  Ndiz whuz unꞌa Ndoni whuneoodulhꞌeh, ndi nimbali cho ꞌawhuz ꞌet 
usꞌai de, ꞌet de ꞌukꞌenus whudíztiꞌ tsꞌe, ntsꞌe la Yakꞌusda ꞌuntꞌoh-un, ꞌaw 
whuz datsꞌóoyaꞌ aitꞌoh.

9 ꞌEt dúhoontꞌoh-un, ꞌet huwa hoonli whutsꞌodulꞌeh-un hubaꞌ hoontꞌoh. 
Mbe la Yakꞌusda ba huwa ítaꞌalh-i ꞌinkꞌez loodel kꞌut yadutálhkꞌun, ꞌen 
ꞌi be la Yakꞌusda ba neꞌtitꞌen, ꞌet hoontsꞌi ꞌawhuz hoonli-unyaz buyo tsꞌe 
oogha tꞌetsꞌoninzun-i a wheꞌ hoontꞌoh.

10 ꞌAntsꞌi ndai la hitiꞌulh-i ꞌinkꞌez hititnelh-i, ꞌinkꞌez lhelhtsꞌun unꞌa la 
tunáhududugus, ꞌinkꞌez ndai la buyustꞌe ba tsꞌihꞌun ꞌuntꞌoh-i, ndi ꞌi tsꞌiyawh 
nus de ꞌandit-un Yakꞌusda ba neꞌhutitꞌen, ꞌoh de buba whusawhútiltsꞌulh-
un, ꞌet whutsꞌun, ꞌet whuz unꞌa ꞌuhootꞌen whubaꞌ hoontꞌoh inleꞌ.

Sizi Gri didutchꞌoh duzkaiꞌ be nintaꞌ tsꞌuntꞌen-un neba gak whulhtsi
11 ꞌEt hoontsꞌi Christ lubret ꞌukꞌenus diztiꞌ-un unli whe whusainya. Ndet 

la hoonzoo-un whusaóotikulh-un, ꞌen ꞌet negha whútalelh. Ndi nimbali 

cho ꞌukꞌenus ncha-i ꞌinkꞌez ꞌon nus tsꞌihꞌun unꞌa ꞌuhoontꞌoh-un, ꞌet whe 
neba neꞌutꞌen. ꞌAw dune iloh ꞌuyinla. ꞌAw ndi yun kꞌut iloh ꞌuhóolya.

12  ꞌUsbai ꞌinkꞌez musdoosyaz bubuzkaiꞌ, ndi ꞌukꞌenus whudiztiꞌ tsꞌe ꞌaw 
whuz whelhúyikaih. Kꞌus dichꞌoh duduzkaiꞌ, ꞌi be ꞌukꞌenus whudiztiꞌ tsꞌe 
whuz whinya. ꞌIlhoh za ꞌinkꞌez ꞌilhiz wheni, whuz whinya. ꞌEt ndúja whe 
ꞌilhiz wheni naneoket.

13  ꞌEt mbene la Moses be ꞌudustlꞌus gha dahúja la ꞌet huwa ꞌaw nimbali 
cho usꞌai tsꞌe ꞌaw whuz hutoodilh aitꞌoh, nduntꞌohne musdoos dune 
ꞌinkꞌez dube bubuzkaiꞌ bukꞌehídutalhtꞌih. ꞌInkꞌez musdoos hidálhkꞌun-i 
oolez
ꞌi bukꞌunuhítidzih, ꞌet whuz unꞌa Yakꞌusda nalh buyustꞌe ꞌaw lhoditsun 
nahudlih. ꞌEt whuz unꞌa ꞌet duhúja de za nimbali cho usꞌai-i whuz hutidulh.

14 ꞌEt hoontsꞌi Christ ꞌen dichꞌoh duduzkaiꞌ ꞌi be ꞌon nus dáwhulcho 
whe la neyo tsꞌe oogha tꞌetsꞌoninzun-i ꞌet tsꞌiyawh neba whunaꞌalhde. 
Ndai la ꞌutsꞌulhꞌen-i, ꞌaw nela ꞌootꞌen aitꞌoh, ꞌantsꞌet ꞌuhoontꞌoh. ꞌEt huwa 
Yakꞌusda, mbe la khuna-un, ooba néꞌtsꞌootꞌen hubaꞌ hoontꞌoh. Christ ꞌen 
ꞌuja ꞌaw hoonliyaz bulh lhodíꞌoh whe Ndoni mbe la ꞌilhiz khuna-un, ꞌen 
be Yakꞌusda yutlꞌaꞌdudilti, neba datítsah ha.

15 ꞌEt huwa ndi ꞌandit-i khuni neba lhaídinla-i, ꞌet Christ ꞌen neba 
kꞌelha whulhtsi-un unli. ꞌEt whuz unꞌa mbene la njan ꞌudechoo khuni 
buba lhaídinla-i, ꞌet hukwꞌúneꞌ hootꞌen hukwa ꞌuhitꞌen, ꞌet hoontsꞌi 
lubeshi ꞌuhalhꞌen, ꞌenne tsꞌiyawh tulalhgus kꞌut buba dazsai ꞌet whe njan 
ꞌudechoo khuni buba lhaídinla-i, ꞌet whuchꞌa whulanaditnine huzdliꞌ. ꞌEt 
whe la mbene la ꞌilhiz wheni hudutijih ha bukaꞌ daniꞌ, ꞌenne ndi ꞌandit 
khuni buba lhaídinla-i, ꞌi huyólhchoot ha.

Dune hoonli mba nayoosdzi-i, ꞌen dune dazsai, ꞌet de za ntsꞌu tíkulh
16  ꞌEt dune hoonli mba nayoosdzi-i, ꞌen dune dazsai, ꞌet de za ntsꞌu 

tíkulh, whuz unꞌa ꞌuhoontꞌoh.
17 ꞌEt hoontsꞌi ꞌawhuz khina de, ndai la dune ba naoozíndzi-i, khina 

whutoh, ꞌet ꞌawhuz nyun nchꞌeꞌ unli whe ꞌuntꞌoh.
18  ꞌEt whuz unꞌa ꞌuhoontꞌoh, ꞌoh daꞌ ꞌudechoo whe Yakꞌusda ndi ꞌudechoo 

khuni buba lhaídinla-un, ꞌet loodel kꞌut ꞌinkꞌez dunene bukꞌut cha, Moses 
ꞌuskaiꞌ be bukꞌeídilhtꞌih.

19 ꞌEt la Yakꞌusda dughuni Moses yutlꞌaídanꞌai, ꞌi ntsꞌenꞌa la ꞌuwhúlhni-
un, ꞌet huwun tsꞌiyawh Moses budániꞌ. ꞌEt hukwꞌelhꞌaz musdoosyaz ꞌinkꞌez 
dube bubuzkaiꞌ too bulh ꞌuntꞌoh, ꞌi yílhchoot. Dube gha dulkꞌun-i, ꞌi 
duchunyaz ꞌi hyssop huyúlhni, ꞌi oozischum, ꞌi yulaídalhꞌoo ꞌinkꞌez ndi 
ꞌuskaiꞌ yé tunayuzsi ꞌinkꞌez Yakꞌusda be ꞌudustlꞌus yukꞌunéꞌdilhtꞌih ꞌinkꞌez 
dunene cha, tsꞌiyawh bukꞌunéꞌ dilhtꞌih.

20 ꞌEt ndúbulhni, “Njan Yakꞌusda khuni nohba laídinla-i, ndi ꞌuskaiꞌ ꞌi be 
ꞌet whuz unꞌa ꞌandit whutsꞌun bubaꞌ hóonla,” ni Yakꞌusda.

21 ꞌInkꞌez ndi nimbali cho, ꞌi cha, ꞌinkꞌez bez tsꞌe ndai la Yakꞌusda bé ba 
ꞌuwhutꞌen-i, ꞌi ꞌuntꞌoh, ꞌi cha tsꞌiyawh, ndi ꞌuskaiꞌ yukꞌunídilhtꞌih.

22  ꞌEt Moses be ꞌudustlꞌus ꞌi be ꞌankwꞌus tsꞌiyaitsuk ꞌet ndi ꞌuskaiꞌ ꞌi 
be whuz unꞌa lhoditsun nahudlih. ꞌEt ꞌaw ꞌuskaiꞌ bukꞌélhdulhtꞌi de, ꞌaw 
lubeshi bubunayoodeh aitꞌoh.

Christ ꞌilhoh za neba dazsai-un dáhoolcho wheꞌ hoontꞌoh
23  ꞌEt huwa ndi yun kꞌut hoonli-i, ꞌohwhi tsꞌiyawh yakꞌuz usdla-i dultꞌoh 

whe ꞌuntꞌoh. Ntsꞌenꞌa la Moses dátꞌen, ꞌet whuz unꞌa lhoditsun suliꞌ. ꞌEt 
hoontsꞌi soo yakꞌuz tsꞌihꞌun ꞌuntꞌoh-i, ndai la ꞌet ꞌuntꞌoh-i dutsun ooleꞌ 
whuchꞌa, ꞌi ꞌon nus hoonzoo be huwatꞌaih-i hóleꞌ hubaꞌ hoontꞌoh.

24 ꞌEt Christ ꞌen ndi yun kꞌut nja nimbali cho bet, ndet la kꞌus whúdiztiꞌ-
un, dune dula be ꞌuhuhóonla-un, ꞌaw ꞌet dálhiyal. Njan ꞌet ꞌantsꞌi yakꞌuz 
whundóhotꞌen huwhulhtsi ꞌet huwa. ꞌEt kꞌus ndo yakꞌuz tsꞌe whuz 
whenya. ꞌEt whuz unꞌa Yakꞌusda but neba nenínya.

25 ꞌEt njan lubret ꞌukꞌenus diztiꞌ-un, ꞌen khuna-i uzkaiꞌ be, naoodizulh 
totsuk, njan ꞌukꞌenus whudíztiꞌ-un, whuz kꞌunádaih. ꞌEt hoontsꞌi Christ 
ꞌaw dichꞌoh lhat cho huwá dudóltelh huba lheꞌhóotꞌoh.

26  ꞌEt ndúja de, ndi yun ꞌulya daꞌ whutsꞌun ꞌandit whutsꞌun, ꞌet de 
tube lhat daꞌ daootsah ooleꞌ. ꞌEt ꞌandit ꞌawet ndi yun ꞌetsul ꞌutinelh-un 
nilhdukw whuzdliꞌ, ꞌet ꞌilhoh za ndi yun kꞌut nuseya, ꞌinkꞌez neba huwaꞌ 
dudulti. ꞌEt huwa whuz unꞌa nelubeshi neba yunaoodilhnoh.

27 ꞌInkꞌez dune ꞌilhoh za dahútitsah-un, whuz unꞌa ꞌuhóolya, ꞌet dahúzsai 
hukwꞌelhꞌaz ꞌet de buba nahutideh.

28  ꞌEt whuz unꞌa Christ, ꞌen ꞌilhoh za huwáꞌ dudulti. ꞌEt whuz unꞌa 
lhane bulubeshi bughu yílhchoot ꞌi yukꞌelha dazsai. ꞌEt hoontsꞌi whulh 
nat-un, ꞌaw lubeshi gha iloh whe whusanatidalh. ꞌEt kꞌus tsꞌiyanne 
mbene la yuka tse hooline, ꞌenne bunalhtsꞌet be hóodutaltselh, ꞌet 
whe hudutijih. Khuna-i loodel kꞌut huídilhkꞌun-i, ꞌi be ꞌaw bulubeshi 
bunaꞌoodeh aitꞌoh

10  1 ꞌEt Moses ꞌukꞌehonguz-un dalzooꞌ-i la whuz hatikulh-un, 
ꞌet ꞌaw soo cho lhunedinel. Mbene la ndi khuni yukꞌuneꞌ 

ꞌustꞌenne, ꞌenne naoodizulh totsuk ndai la huwa tꞌaih-i whe loodel kꞌut 
huidutálhkꞌun-i, ꞌet hoontsꞌi ꞌaw Yakꞌusda nalh lhadulyane uboolhtselh 
aitꞌoh.

2  Lhadulyane ubutilhtselh de, ndai la huwa tꞌaih-i ꞌetsul ꞌuhuyooleh 
hubaꞌ hoontꞌoh. ꞌEt doo cha bulubeshi tsꞌiyawh bubunayide de, ꞌet de 
buyo tsꞌe oogha tꞌetsꞌoninzun-i, ꞌi be tꞌehontizeh.

3  ꞌEt hoontsꞌi naoodizulh totsuk, ndai la huwa tꞌaih-i, ꞌi be ꞌet whe 
tsꞌiyawh tꞌehonínzun ꞌawhuz lubeshi hutꞌi.

4 ꞌEt musdoos dune ꞌinkꞌez dube buzkaiꞌ, ꞌi ntsꞌoh dáhoontꞌoh ꞌet hoontsꞌi 
bulubeshi ꞌaw ꞌi be bunaꞌoodeh aitꞌoh ꞌet huwa.

Christ duzkaiꞌ ꞌi be za nelubeshi yunaꞌalhde
5 ꞌEt huwa nkedaꞌ Sizi Gri ndi yun kꞌeínya whe, ꞌet njan dutni,

“O Yakꞌusda ndai la huwa tꞌaih-i,
ꞌinkꞌez loodel kꞌut huidílhkꞌun-i,

ꞌi tsꞌiyawh ookwa lheꞌnínzun.
ꞌEt hoontsꞌi ꞌilho yustꞌe ꞌi sba lhadinla.

 6 Ndai la loodel kꞌut lubeshi ba dízkꞌun-i,
ꞌinkꞌez ꞌet ꞌuyoo huwa huyulih-i cha,
ꞌi tsꞌiyawh ꞌaw mba soo lheꞌildzooꞌ.

 7 ꞌEt huwa ꞌet njan dúdusni,
‘O Yakꞌusda ndi ꞌudustlꞌus sghun ꞌukꞌuneꞌúsguz ꞌet ꞌalhaꞌ hoontꞌoh.
Nyun hukwaꞌ ninzun-un te neꞌtistꞌen ꞌet huwa whusásya.’ ”

8  Njan dutni whe ꞌutni, “Ndai loodel kꞌut lubeshi ba dízkꞌun-i, ꞌinkꞌez 
ꞌet ꞌuyoo huwa huyulih-i inleꞌ cha, ꞌi tsꞌiyawh ꞌaw mba soo leꞌildzooꞌ,” ꞌet 
hoontsꞌi Moses be ꞌudustlꞌus ꞌi gha ꞌet nduwhutꞌen inleꞌ.

9 ꞌEt huwa Sizi Gri ꞌet njan dutni cha ꞌutni, “O Yakꞌusda nyun hukwaꞌ 
ninzun-un te neꞌtistꞌen ꞌet huwa whusásya.” ꞌEt whuz unꞌa Yakꞌusda njan 
ꞌudechoo khuni buba lhaídinla-i, ꞌi gak yulhtsi. ꞌInkꞌez bulh nanki khuni 
buba lhaídinla-i, ꞌi yukꞌenaídanꞌai.

10 ꞌInkꞌez Yakꞌusda ndet hukwaꞌ ninzun, ꞌet whe ꞌilhoh ꞌinkꞌez ꞌilhiz 
wheni Sizi Gri duyustꞌe be neba huwaꞌ dudulti. ꞌEt whuz unꞌa ꞌudaꞌ oochꞌeꞌ 
tsꞌuzdliꞌ.

Christ neba dazsai-un, ꞌet ꞌi be ꞌutahalyanne, ꞌenne lhadúlyane ubulhtsi
11 ꞌInkꞌez ndi loodel kꞌut hidílhkꞌun-i, ꞌet dzin totsuk ꞌi za ndunne lubret 

whusaháyuli. ꞌInkꞌez ꞌet whuz unꞌa za dunene buba neꞌhutꞌen. ꞌEt hoontsꞌi 
ꞌet nduhútꞌen-un ꞌaw bulubeshi bunaꞌoodeh aitꞌoh.

12  ꞌEt hoontsꞌi Sizi Gri nelubeshi kꞌelha ꞌilhoh za ꞌinkꞌez ꞌilhiz wheni 
ꞌuja dichꞌoh huwáꞌ dudulti. ꞌEt hukwꞌelhꞌaz Yakꞌusda nailhni tsꞌe yughu 
nátlꞌadida.

13  ꞌInkꞌez ꞌandit ꞌet usda nkꞌede ꞌuwhutanelh whe yuchꞌaz ditnine, ꞌenne 
ꞌantsꞌi ookꞌut neke nályis-i, ꞌi kꞌunꞌa duke tꞌah nébutalelh, ꞌet huba sulhꞌi.

14 Mbene la Yakꞌusda ba ꞌudun nebuninlane, ꞌenne buba Sizi Gri ꞌilhoh 
za huwa dudulti. ꞌEt whe ꞌi be ꞌilhiz wheni lhadúlyane tsꞌuzdliꞌ.

15 Ndoni ꞌen cha whuz unꞌa za ꞌet nduneúlhni. ꞌOh daꞌ ꞌet ndutni,
 16 “NeMoodihti nja dutni,

‘ꞌEt ꞌoh dzin hukwꞌelhꞌaz ndi khuni buba lhaídutisdleh,
ꞌi ꞌuyoo ꞌuntꞌoh. Skꞌoh tsꞌe budzi yo cha newhudutasꞌalh
ꞌinkꞌez bubeni toh cha ꞌukꞌehóotasgus.’ ”

17 ꞌInkꞌez cha ꞌutni,
“Bulubeshi ꞌinkꞌez ꞌukꞌúnulhéꞌustꞌen-i,

ꞌi tsꞌiyawh cha ꞌon ꞌun buba whunaooznih aitꞌoh.”
18  ꞌAwet ndai la nelubeshi tsꞌiyawh neba whunaoodilhnoh, ꞌinkꞌez ꞌaw 

ꞌon ꞌun nelubeshi ba ꞌudólkꞌun aitꞌoh.

Sizi Gri neba daja la, khun te neba nawh ꞌohotꞌeꞌ 
junih ꞌinkꞌez soo cho tsꞌuhotun

19 ꞌEt huwa sulhutsinke, Sizi buzkaiꞌ gha tube nedzi hoonli whe ndet 
ꞌukꞌenus whudíztiꞌ tsꞌe ꞌahoolhyiz whuz uztudulh, ꞌet netlꞌahonꞌai.

20 ꞌEt ndi ti, ꞌi ꞌawhundit-i ꞌinkꞌez tsꞌihꞌun unꞌa ꞌuntꞌoh-i neba whulhtsi. 
ꞌEt didutchꞌoh neba dazsai-un, ꞌet ꞌi be ndi whutsꞌohsúbal-i neba lhchꞌaz 
yilhchoot.

21 ꞌInkꞌez Yakꞌusda ooyoh dilhtsꞌine, ꞌenne buba ꞌen lubret ꞌukꞌenus diztiꞌ-
un unli.

22  ꞌEt huwa wheni cha soo cho neba ꞌalhaꞌ ꞌootꞌeꞌ ꞌinkꞌez nedzi tsꞌihꞌun 
ꞌuntꞌoh, ꞌi be whuz unꞌa ꞌahoolhyiz ootsꞌúztooyaꞌ. ꞌInkꞌez duzkaiꞌ be ꞌudaꞌ 
nedzi kꞌúnedilhtꞌi. ꞌI be ndet la neyo tsꞌe oogha tꞌetsꞌoninzun-i whudutsun-
un, ꞌet tsꞌiyawh neba whunaꞌalhde. ꞌInkꞌez neyustꞌe too unzoo-i be 
tunásguz leꞌtsꞌootꞌeꞌ.

23  Ndet la ooka tse tsꞌúhooli-un, ꞌet neba ꞌalhaꞌ hoontꞌoh tsꞌutni, khun te 
neba nawh huhotꞌeꞌ junih ꞌinkꞌez soo cho tsꞌuhotun. Mbe la netsꞌéꞌ oozi-
un, ꞌen ꞌaw nela dootnih aitꞌoh ꞌet huwa.

24 ꞌEt tsꞌiyawh lhghu nuní uznoozut ꞌet de la nus lhtsꞌun nooltꞌi, ꞌet de la 
tsꞌiyanne bukꞌetsꞌootsiꞌ ꞌinkꞌez ꞌutꞌen unzoo-i be bula tsꞌootꞌen.

25 Ntsꞌenꞌa la ꞌahoolhyiz ꞌilhunatsꞌodulh-un khun te whulazdootnih 
junih! ꞌEt whulohne ꞌetsul ꞌuhutꞌih. ꞌEt hoontsꞌi ꞌawet ꞌudekꞌez dzin whuz 
de hóoltsꞌulh-un ꞌawet neba nilhdukw suliꞌ. ꞌEt huwa ꞌon nus soo cho nus 
lhtsꞌunooltꞌi whe ꞌahoolhyiz Yakꞌusda ba ꞌilhunatsꞌódilh hubaꞌ hoontꞌoh.

Tsꞌihꞌun unꞌa ꞌuntꞌohne, ꞌenne be ꞌalhaꞌ hoontꞌoh-i, ꞌi be ndi yun kꞌut hudóltsꞌiꞌ
26  ꞌEt huwa njan dusni, khuni ꞌalhaꞌ ꞌuntꞌoh-i tꞌezninzun whe tsꞌiyawh 

tsꞌilhchoot, ꞌinkꞌez hukwꞌelhꞌaz tsꞌihꞌun unꞌa tꞌetsꞌonanzin de, ꞌinkꞌez 
lubeshi tsꞌilhchoot de, ꞌet ndutsꞌútꞌen ꞌet whe ꞌaw be húwa ꞌutꞌaih-i, ꞌi neba 
lheꞌítꞌoh suliꞌ.

27 ꞌEt kꞌus ꞌet njan ndet la neba nahutideh-un, ꞌet wheoonujut kꞌet ꞌaw 
uzdooniꞌ aitꞌoh. Yakꞌusda ye hunilchꞌoh-i, ꞌet ꞌi be neba nahutideh. ꞌInkꞌez 
ndi ye hunilchꞌoh-i, ꞌi kwun ulhtus kꞌet beꞌ duldi leꞌutni, ꞌi kꞌunꞌa mbene 
la Yakꞌusda chꞌaz ditnine, tsꞌiyawh ꞌi be hudutákꞌun.

28  Ndi Moses be ꞌudustlꞌus kꞌut ꞌukꞌeguz-i, mbe la nꞌun whutulhdilhne, 
ꞌenne nane kꞌus tane te nalh ꞌet duhútꞌen de, ꞌet de be ꞌugha teꞌnidzeh-i, ꞌi 
yit dahútitsah inleꞌ.

29 ꞌEt hoontsꞌi ndiz unꞌa ꞌon nus hootátsiꞌ. Mbene la Yakꞌusda ooYeꞌ ꞌantsꞌi 
yuba unli whe yukꞌunuya de, ꞌinkꞌez Sizi buzkaiꞌ be ꞌandit khuni buba 

lhaídinla-i huwhutꞌi, ꞌinkꞌez Yakꞌusda ba ꞌudun nebuninla, ꞌet hoontsꞌi 
ndi buzkaiꞌ ꞌaw hoonliyaz buba lhíloh de, ꞌinkꞌez Ndoni ꞌen cha ꞌen be ye 
unzoo-i ootsꞌu haídultsꞌuk-un, hichꞌaz yalhduk de, ꞌet ndi tsꞌiyawh mbene 
la whuz unꞌa ndutꞌenne, ꞌet ꞌon nus whéoonujut whe buba nahutideh.

30 ꞌEt neMoodihti, ꞌen ookꞌoh tsꞌe tꞌetsꞌoninzun. ꞌEn ꞌutni, “Be 
kꞌuznudzun-i, si schꞌeꞌ ꞌuntꞌoh! Si hukwꞌelha whutiselh.” ꞌInkꞌez cha ꞌutni, 
“NeMoodihti duduneꞌne, buba nahutiyeh.”

31 Yakꞌusda khuna-un, mbene la ꞌudaꞌ oochꞌe yinline ꞌet hoontsꞌi hichꞌaz 
nalhya de, ꞌenne whewhunujut whe buba nahutiyeh.

32  ꞌEt hoontsꞌi nohni whunalhnih ndi khuni niz dakez daja hutni la, soo 
cho tꞌeoonáhzun ꞌinkꞌez ulhchoot. Hukwꞌelhꞌaz tube cho dzoh nusahdeh 
ꞌet hoontsꞌi ꞌaw nohchꞌa lheꞌílhdoh. ꞌEt tsꞌiyawh whutulh usáhdil.

33  Whuloh te Yakꞌusda gha tsꞌiyanne nalh dzoh nunóhuhulhdeh ꞌinkꞌez 
nohchꞌaz yahalhduk. Whuloh te mbe la whuz unꞌa Yakꞌusda dzoh 
nudehne, ꞌenne butsꞌú nedahdaih.

34 ꞌInkꞌez ꞌoh daꞌ ꞌasuhanꞌai whe sgha teꞌnahzun ꞌinkꞌez sla ahtꞌen inleꞌ. 
ꞌEt ndai la ahtꞌi-i, ꞌi ꞌantsꞌi nohghu hayílhchoot ꞌet hoontsꞌi hoonáhtꞌiꞌ. 
Tꞌeoonáhzun nohnichꞌoh ꞌon nus hoonzun-un ꞌinkꞌez ꞌilhiz ꞌuhoontꞌoh, ꞌet 
yakꞌuz nohba whuzdla wheꞌ hoontꞌoh.

35 Inka be nóhdzi ulhtus-un khun whuladoohtnih júnih! ꞌI gha hooncha-
un nohgha whutaltsꞌulh.

36  ꞌEt njan ꞌet tsꞌiyawh oola doohtnih junih! ꞌEt Yakꞌusda nohtsꞌu hukwaꞌ 
ninzun-un, lhaoodahla de, ꞌet nóhtsꞌu nahizya-un, ꞌet nohgha whútakulh.

37 ꞌUdaꞌ khuni ꞌet nja dutni,
“ꞌEt mbe la whusatíyalh-un, ꞌaw saꞌ iloh whusatíyalh.

 38 ꞌEt mbene la tsꞌihꞌun unꞌa ꞌuntꞌohne,
ꞌenne be ꞌalhaꞌ hoontꞌoh-i,
ꞌi be ndi yun kꞌut hudóltsꞌiꞌ hubaꞌ hoontꞌoh.

ꞌEt hoontsꞌi ndunne kꞌoh naꞌhuja de,
ꞌet de ꞌaw si buba hóstꞌeꞌ aitꞌoh.”

39 ꞌEt ꞌinkꞌez ndunne mbene la Yakꞌusda ooba ꞌalhaꞌ yintꞌohne ꞌinkꞌez 
kꞌoh naꞌhuja de, ꞌenne ndai la Yakꞌusda bugha whútaꞌalh-un, ꞌaw 
huyólhchoot aitꞌoh. Wheni ꞌaw ꞌenne bukꞌunꞌa lheꞌtsꞌítꞌoh. ꞌEt kꞌus wheni 
Yakꞌusda ooba ꞌalhaꞌ yintꞌohne tsꞌinli, ꞌet whe dijizne ꞌutsꞌintꞌoh.

Be ꞌalhaꞌ hoontꞌoh-i, ꞌi be tꞌetsꞌoninzun

11  1 ꞌEt ndai la ooka tse tsꞌúhooli-i, be ꞌalhaꞌ hoontꞌoh-i, ꞌi be 
tꞌetsꞌonínzun neba whusatíkulh. ꞌInkꞌez nduwhi ndet la 

lhtsꞌuhoosꞌen-un, ꞌet hoontsꞌi be ꞌalhaꞌ hoontꞌoh-i, ꞌi be tꞌetsꞌonínzun ꞌet 
whuzúsdla wheꞌ hoontꞌoh.

2  ꞌEt be ꞌalhaꞌ hoontꞌoh-i, ꞌi be ndunne Yakꞌusda ba ꞌutso 
whudilhdzulhne, ꞌenne soo tsꞌihꞌun unꞌa howu yahalhduk.

3  Be ꞌalhaꞌ hoontꞌoh-i, ꞌi be za tꞌetsꞌonínzun Yakꞌusda daja ni la, ꞌet whe 
tsꞌiyaitsuk ndi yun kꞌut ꞌulya. Ndai la lhtsꞌisꞌen-i, ꞌi hoontsꞌi, dughuni ꞌi be 
tsꞌiyawh ꞌuyinla-i ꞌuntꞌoh.

Yakꞌusda ndi yun ꞌuyinla ꞌoh daꞌ whutsꞌun be neba ꞌalhaꞌ 
hoontꞌoh-i, ꞌi gha za Yakꞌusda oonalh tsꞌihꞌun ꞌutsꞌintꞌoh

4 Ndun Abel Yakꞌusda ooba ꞌalhaꞌ yintꞌoh. ꞌI be za ꞌuja dulhutsin Cain ꞌen 
anus unzoo-i Yakꞌusda loodel kꞌut yuba ídalhkꞌun. ꞌEt ndi huwa íninꞌai-i, 
ꞌet Yakꞌusda hoonzoo kꞌunꞌa yughu yalhduk. ꞌEt Abel dazsai hukwꞌelhꞌaz 
hoontsꞌi ntsꞌenꞌa daja-un, ꞌet ooghun nebulh yaínduk, Yakꞌusda nalh ꞌen 
tsꞌihꞌun dune ꞌuntꞌoh hutni.

5 Ndi be ꞌalhaꞌ hoontꞌoh-i, ꞌi be za Enoch ntsꞌenꞌa la Yakꞌusda yutsꞌu 
hukwaꞌ ninzun-un, ꞌet ꞌuhóonla ꞌet whuz unꞌa ooghun tꞌewhunúdzun. ꞌAw 
dalhitsal. Khuna whe Yakꞌusda yakꞌuz whe yalhti. ꞌEt whuz unꞌa Yakꞌusda 
ooghuni ꞌet ndutni, “Yakꞌusda yakꞌuz tsꞌe whenáyalhti. Hooloh. ꞌEt huwa 
huyulh ꞌutꞌenne ꞌaw lhahuyisꞌen suliꞌ.”

6 Bé ꞌalhaꞌ hoontꞌoh-i, ꞌi ooyit de, ꞌaw Yakꞌusda ooba dzoh tsꞌoozooꞌ aitꞌoh. 
ꞌEt huwa mbene la Yakꞌusda tsꞌun hutidulh hukwaꞌ huninzun de, Yakꞌusda 
hoonli wheꞌ hoontꞌoh, ꞌet buba ꞌalhaꞌ hotꞌeꞌ hubaꞌ hoontꞌoh. ꞌInkꞌez soo tsꞌihꞌun 
dudzi huwaꞌ hooli whe hikꞌoh tsꞌe hukwa hítisꞌenne, ꞌenne za bulaꞌ tinelh.

7 Noah ꞌen cha Yakꞌusda ooba ꞌalhaꞌ yintꞌoh. ꞌI be ndet la ꞌawhuz 
lhuhoosꞌ̱en-un Yakꞌusda yúlhni, “Huwondleꞌ ꞌawet whuz de hóoltsꞌulh.” 
ꞌEt huwa whenuljut inka ꞌet whuchꞌa ndi tsꞌi cho ꞌuyínla. ꞌEt huwa Noah 
hiyoh dilhtsꞌine, ꞌenne tsꞌiyawh ubúlhyih. Ndet ndi tsꞌi cho ꞌuyínla-i, ꞌi 
gha ndi yun kꞌut dúlcho whe dunene buba nahisda. ꞌInkꞌez ntsꞌenꞌa la whe 
be ꞌalhaꞌ hoontꞌoh-i be tsꞌihꞌun unꞌa ꞌuntꞌohne tsꞌinli, Noah ꞌen cha whuz 
unꞌa Yakꞌusda ooba ꞌalhaꞌ yintꞌoh-un suliꞌ, ꞌi be tsꞌihꞌun dune inleꞌ.

Abraham ooba ꞌalhaꞌ hoontꞌoh-un
8  Ndun Abraham, ꞌen cha Yakꞌusda ꞌuyúlhni, “ꞌUdun yun kꞌuz tonyaꞌ. 

Kꞌat le de njan yun kꞌut ꞌet nchꞌeꞌ whutaleh.” ꞌEt be ꞌalhaꞌ hoontꞌoh-i be 
Abraham whuz unꞌa yukꞌúneꞌ ꞌustꞌen. ꞌEt ntsꞌe tiyalh ꞌaw tꞌéoonúszun ꞌet 
hoontsꞌi ꞌawet tizya.

9 Be ꞌalhaꞌ hoontꞌoh-i, ꞌi be ndi yun yutsꞌu yoozi-i, ꞌi oochꞌeꞌ tileh. ꞌEt 
njan yun kꞌut ꞌutsꞌun keyoh whutꞌen-un unli, ꞌet whuz unꞌa njan yun kꞌut 
usda. Nimbali bet za whutꞌi. Ndunne Isaac ꞌinkꞌez Jacob ꞌenne cha ꞌen 
kꞌunꞌa nimbali be za huwhutꞌi. ꞌEnne cha ndi Abraham ye yutsꞌu náhizya-
un, ꞌenne bulh buchꞌeꞌ whutaleh.

10 ꞌEt njan keyoh ꞌilhiz ꞌuwhutatꞌelh-un, ꞌet Yakꞌusda, ꞌen ꞌuhóonla, ꞌet 
Abraham huba sulhꞌi whe nimbali be za hootꞌeꞌ inleꞌ.

11 Be ꞌalhaꞌ hoontꞌoh-i, ꞌi be Sarah ꞌen cha Yakꞌusda ye ulhtus-i 
yutlꞌanahonꞌai ꞌoolchan ha. Tube yoo ꞌun uzulh ꞌaw ooyaz hóleꞌ ooba 

lheꞌhóotꞌoh. ꞌEt hoontsꞌi ntsꞌenꞌa la Yakꞌusda yutsꞌú hoozi-un Sarah 
tꞌeooninzun Yakꞌusda ꞌaw yula dootnih aitꞌoh.

12  ꞌEt huwa ꞌilhoghun dune ꞌen tube nisjan kꞌet ꞌantsꞌi dazsai leꞌuntꞌoh, 
ꞌet hoontsꞌi yé dindene huldlai. Ndoghi sum ꞌet ꞌi bundeíniltsukne ꞌinkꞌez 
taba sai ꞌaw oonolto aitꞌoh, ꞌet ꞌuhuniltsuk.

Ndunne ꞌudaꞌne Yakꞌusda ooba ꞌalhaꞌ yintꞌohne, ꞌenne tsꞌiyawh 
ꞌawhuz buba ꞌalhaꞌ hoontꞌoh whe whulh yahadla

13  Ndunne ꞌudaꞌne Yakꞌusda ooba ꞌalhaꞌ yintꞌohne, ꞌenne tsꞌiyawh ꞌawhuz 
buba ꞌalhaꞌ hoontꞌoh whe whulh yahadla. ꞌEt ndai la Yakꞌusda yé butsꞌú 
nahizya-i, ꞌi ꞌaw butlꞌalhéyizulh. ꞌEt hoontsꞌi ndai la nus huhonꞌen-i, ꞌet 
huwa ꞌaw nawh buba lheꞌhóotꞌoh. Budzi hóontꞌiꞌ-un ꞌet whe huhoontun. 
ꞌInkꞌez tsꞌiyanne hutni, ꞌaw ndi yun kꞌut whutꞌenne lhuhíloh. ꞌAntsꞌi ndi 
yun kꞌut whukꞌuhundilh wheꞌ hintꞌoh.

14 ꞌEt dahutitsa whutso mbene la whuz unꞌa yalhdukne, ꞌenne soo tsꞌet gaih 
whe tsꞌiyanne whubuhonulhtun, dichꞌoh duyun kꞌut ꞌet za hukwaꞌ huninzun.

15 ꞌEt ꞌalha ndet yun kꞌut whuchꞌa huzdil-un, ꞌet howu nuní hunudeh de, 
ꞌet whuz daꞌ nahutoodilh ooleꞌ.

16  ꞌEt hoontsꞌi ꞌon nus keyoh hoonzoo-un hukwaꞌ huninzun. Njan keyoh 
ꞌuwhúlhni-un, ꞌet yakꞌuz whuzꞌai. ꞌEt huwa Yakꞌusda ꞌen duYakꞌusda 
hidániꞌ. ꞌInkꞌez Yakꞌusda ꞌen duYakꞌusda huyulhni, ꞌet ꞌaw hukwaya lhiloh, 
keyoh whuti ꞌet buba lhaóodinla ꞌet huwa.

ꞌUdaꞌ dunene unzoone buba ꞌalhaꞌ hoontꞌoh-un
17 Be ꞌalhaꞌ hoontꞌoh-i, ꞌi be ꞌoh daꞌ Yakꞌusda Abraham yóolhdzai 

whe ꞌaw ꞌilhoghun duyeꞌ Isaac loodel kꞌeyilhti ꞌinkꞌez Yakꞌusda ba 
yutuzilhghelh ha. Ndet whe la Yakꞌusda yutsꞌú hoozi-un whe ooyeꞌ ootsꞌu 
haindene hutildlai, ꞌet tsꞌiyawh hóolhchoot.

18  ꞌInkꞌez whutso ꞌuja ꞌen Yakꞌusda Abraham yudániꞌ, “Isaac ꞌen gha 
nyédinde ꞌenne tsꞌiyawh whusahátidulh.”

19 ꞌEt hoontsꞌi Isaac loodel kꞌeyítalhtelh whutso Abraham whunalni 
Yakꞌusda daja yudániꞌ. ꞌEt huwa ꞌet dunínzun, Yakꞌusda ꞌen soo ꞌúltus 
whe Isaac dazsai de, ꞌet hoontsꞌi yaidlanne butoh dunaidutálhtelh. ꞌInkꞌez 
ꞌalhaꞌ hoontꞌoh, ꞌantsꞌi yaidlánne hanáyalhti leꞌyinla.

20 ꞌInkꞌez be ꞌalhaꞌ hoontꞌoh-i, ꞌi be ndet la tsꞌiyantsuk whusaóotikulh ha, 
Isaac Yakꞌusda yoodalhkut, ndunne Jacob ꞌinkꞌez Esau bulh butsꞌun óozooꞌ ha.

21 Be ꞌalhaꞌ hoontꞌoh-i, ꞌi be Jacob dawhénintsai whe Yakꞌusda 
yoodalhkut Joseph ooyeꞌke butsꞌun óozooꞌ ha. ꞌEt dutuz la chándunuti 
whe Yakꞌusda tsꞌu teniꞌ nalhdzin.

22  ꞌInkꞌez be ꞌalha hoontꞌoh-i, ꞌi be Joseph ꞌawet ooyiz latoh whéninleꞌ 
whe Israel whuduneꞌne Egypt yun kꞌut whuchꞌa nahutidulh whe huwun 
bubulh yaílhduk. ꞌInkꞌez ootsꞌun cha dahítilelh la, ꞌet ubudániꞌ.

Moses ooba ꞌalhaꞌ hoontꞌoh-un
23  ꞌOh daꞌ Moses whuzdli daꞌ, tsꞌoodun daldzooꞌ la, ꞌet huwa be ꞌalhaꞌ 

hoontꞌoh-i, ꞌi be oodusneke lerwe daja ni-un, ꞌaw hikꞌunꞌa lheꞌinel, ꞌet kꞌus 
ta sanun ndúwhulyiz ꞌet oodusneke nuhínilhꞌiꞌ.

24 Moses ꞌawet kꞌéninyai whe Pharaoh ootseꞌ, ꞌen ooyaz huyúlhni, ꞌet be 
ꞌalhaꞌ hoontꞌoh-i, ꞌi be nduhúyulhni-un ꞌilhiz chꞌa bunísjoot.

25 ꞌEt kꞌus Yakꞌusda ooduneꞌne, ꞌenne bulh tube lhat-un hoontsiꞌ-un dzoh 
notizut, ꞌet whuz unꞌa Moses ꞌutahahónꞌai. ꞌAtsulyaz lubeshi be hootátꞌeꞌ-
un, ꞌaw ꞌet iloh ꞌutahahónꞌai.

26  Christ ꞌen gha ndunne Egypt whutꞌenne, ꞌenne Israel tsꞌu haindene 
buchꞌaz yahalhduk. ꞌEt Moses nja duninzun ndi buchꞌaz yahalhduk-un, ꞌet 
Egypt whulerwe daltsuk sooneya, ꞌi tsꞌiyawh ban nus yinzoo whe ꞌuntꞌoh. 
Yakꞌusda ꞌen ntsꞌenꞌa la whe oochꞌeꞌne buba kꞌelha whutaleh-un, ꞌet buba 
neóoninꞌai, ꞌet huwa ꞌet dúhoontꞌoh-un za Moses hukwa itísꞌen.

27 Yakꞌusda lhistꞌen-un, ꞌen whuz unꞌa ꞌantsꞌi yanꞌen hukwꞌunꞌa ꞌuja, ꞌet 
huwa ooba howa whulnaꞌ-un whulh usyin. ꞌEt huwa be ꞌalhaꞌ hoontꞌoh-i, 
ꞌi be yun kꞌut Egypt whuchꞌa nasja. ꞌAw lerwe ye yulh hunilchꞌe-i, Moses 
ꞌaw yé lhniljut.

28  Be ꞌalhaꞌ hoontꞌoh-i, ꞌi be Moses tsꞌiyantsuk Yakꞌusda kꞌuneꞌ ꞌustꞌen. ꞌEt 
huwa ndet la yoh ꞌuskaiꞌ be whe hoodalꞌen-un, ꞌet lizas whutus lhuseya. 
ꞌEt huwa yoh ꞌuskaiꞌ be whe hoodatꞌen-un, ꞌudechoo whuzdline, ꞌenne 
ndun lizas buzoolhghelh aitꞌoh.

29 Ndi ya tooꞌ dulkꞌun-i, Yakꞌusda buba lhchꞌaz ꞌúyinla ꞌinkꞌez yun 
whudizgih-un whe be ꞌalhaꞌ hoontꞌoh-i, ꞌi be hikꞌut naníndil. ꞌEt Egypt ba 
lhuganne, ꞌenne cha buba huntizdil whe tsꞌiyawh too ubanghan.

ꞌUdaꞌ lhane buba ꞌalhaꞌ hoontꞌoh-un, ꞌet whe whuchꞌa honílhde
30 Be ꞌalhaꞌ hoontꞌoh-i, ꞌi be Jericho keyoh ꞌet lhtakꞌantꞌit dzin ꞌet 

whunahudidulh whe khunsul hukwꞌelhꞌaz ndi tse dutai-i whunanilhyo-i 
nanánkat.

31 Be ꞌalhaꞌ hoontꞌoh-i, ꞌi be ndun ꞌulꞌen-un Rahab huyúlhni, ꞌen ndunne 
Moses ba nunúlꞌiꞌne, ꞌenne bulaꞌ tinelh ha duyoh dábuninla. ꞌEt huwa 
mbene la Yakꞌusda kꞌunulheꞌustꞌenne, ꞌenne ꞌaw bubulh dalhitsal.

32 ꞌAwet njan lheꞌwhultsuk be ꞌalhaꞌ hoontꞌoh-i kꞌuneꞌ hustꞌen, ndunne huldlai 
kꞌet ꞌaw tsꞌiyawh bughun nohdósniꞌ aitꞌoh. Gideon ndet ꞌuhóonla. Barak ꞌen 
cha. Sampson, Jephthah, David, Samuel, ꞌinkꞌez nus hooꞌenne, ꞌenne tsꞌiyawh,

33  Be ꞌalhaꞌ hoontꞌoh-i, lhelhdun keyoh whutꞌenne, ꞌenne cha tsꞌiyawh 
buchꞌaꞌ hunilhde. Ndet la tsꞌihꞌun unꞌa ꞌuhoontꞌoh-un, be ꞌalhaꞌ hoontꞌoh-i, 
ꞌi be ꞌuhuhóonla. Ndet la Yakꞌusda butsꞌú hoozi-un, be ꞌalhaꞌ hoontꞌoh-i, ꞌi 
be buchꞌeꞌ whutaleh tꞌehoninzun. Be ꞌalhaꞌ hoontꞌoh-i, ꞌi be Yakꞌusda ndi 
khuna-iti, lion huyúlhni-i, ꞌi hize lhtsꞌunaꞌ hoonla bundólhda whuchꞌa.

34 Be ꞌalhaꞌ hoontꞌoh-i, ꞌi be kwun dizkꞌun-i, ꞌi cha nahinilhno. Yakꞌusda 
chꞌaz ditnine, ꞌenne ooduneꞌne, ꞌenne saluzti be hubuhutighan inleꞌ, ꞌet 
hoontsꞌi be ꞌalhaꞌ hoontꞌoh-i, ꞌi be buchꞌa hudujih. Tetsunne, ꞌenne cha 
ꞌi be ulhtusne nahusdliꞌ. Lhuhutigan tsꞌe hutizdil whe ꞌet cha be ꞌalhaꞌ 
hoontꞌoh-i, ꞌi be hilhtus suliꞌ. ꞌEt whuz unꞌa bubulh lhúhuganne, ꞌenne cha 
bubenújut hudanꞌai ꞌet whuz unꞌa whenábuhunanyoot.

35 Be ꞌalhaꞌ hoontꞌoh-i, ꞌi be whulohne tsꞌekoo bughu yaidlanne cha 
za dunahudidil ꞌinkꞌez bughu nahundil. ꞌInkꞌez ꞌuyoonne cha dzoh 
nubuhulhde, ꞌet hoontsꞌi be ꞌalhaꞌ hoontꞌoh-i, ꞌi be za didutchꞌoh ꞌaw bula 
nahudutitnih hukwa lheꞌhunízun. ꞌEt whe la ꞌon nus hoonzoo hukwꞌunꞌa 
dunabudutálelh ꞌet nahohootáꞌalh.

36  ꞌEt ꞌuyoonne, ꞌenne bughu hudlo ꞌet whe ubuhóolhdzai, ꞌEt whulohne 
bubuhoolhtsas. ꞌInkꞌez whulohne tlꞌoolh be bubuhulhghel ꞌinkꞌez 
ꞌabuhanla.

37 Whulohne tse be bubahanghan. Whulohne be dugut be buyustꞌe 
tánuhidizghut. Whulohne cha nintaꞌ hutitꞌelh-un whutsꞌú bonalhtꞌi. 
Whulohne saluzti be bubuhanghan. ꞌInkꞌez whulohne ndai khuna-i zuz, 
dube te, ꞌusbai te, ꞌi tsꞌiyawh lhenyoo zuz ꞌi za be dune hinli. ꞌInkꞌez 
ꞌantsꞌi ꞌoh nuhudilh. Hikꞌu khútinalh-i, ꞌi hoontsꞌi lhuhuyítꞌiꞌ inleꞌ. Dunene 
dzoh nubuhulhde. Lhat-un whe hoontsiꞌ kꞌunꞌa neꞌbahalhꞌen.

38  ꞌEt nduntꞌohne ꞌaw ndi yun ꞌi hoontsꞌi buba soo lheꞌyildzooꞌ. ꞌAw dune 
lhuhóotꞌih-un ꞌinkꞌez dzulh toh te ꞌoh ho lhelhtsꞌun náhutudulh. Tse ꞌan te 
kꞌus yun ꞌan te, ꞌoh huwhutꞌi.

39 ꞌEt ndunne tsꞌiyawh be buba ꞌalhaꞌ hoontꞌoh-i, ꞌet huwa hoonzoo 
kꞌunꞌa bughu yainduk. ꞌEt hoontsꞌi ndet la butsꞌu hoosdzi-un, ꞌaw 
butlꞌalhúhoozulh.

40 Whuz unꞌa wheni tsꞌiyawh nús de Yakꞌusda ꞌon nus hoonzoo-un nebaꞌ 
ꞌuhóonla. ꞌEt whuz unꞌa ndunne tsꞌiyawh wheni tsꞌuhooloh de, ndet whe 
la Yakꞌusda butsꞌu hoozi-un, neyit ꞌaw tsꞌihꞌun unꞌa lhadúlyane hooleꞌ 
aitꞌoh.

Neba ꞌalhaꞌ hoontꞌoh-i, ꞌi be lhghu naztoolghas

12  1 ꞌEt huwa nohdutásnelh, ndunne ooghun nohdásniꞌne, ꞌenne 
Yakꞌusda be ꞌutꞌen kꞌoh whunénulhtunne, ꞌenne huldlai kꞌet, 

nenat ndúlcho ꞌantsꞌi kwꞌus leꞌhintꞌoh. ꞌEt huwa ndai la ꞌantsꞌi neba ndaz-i 
kꞌoh nenilhtꞌi-i, ꞌinkꞌez ndi lubeshi ꞌaw huwa lhúhoolnaꞌ whe neilhchuk, 
ꞌi tsꞌiyawh ꞌun uztoolhdilh. Ndi Yakꞌusda ba lhghu naztulwus-i, ꞌi nebut 
néwhultsꞌut-i, nelhtsꞌunisi whe uztoolghas.

2  Netso tsꞌe Sizi Gri uznoolhꞌen. ꞌAw ꞌen za neba bé ꞌalhaꞌ 
hoontꞌoh-un dantꞌoh la, ꞌen tsꞌihꞌun unꞌa whunénulhtun-un ꞌuntꞌoh. 
ꞌInkꞌez ndi yun kꞌut usda-un, ꞌet ye khuna-i, ꞌen dúwhulcho whe 
neba ꞌalhaꞌ hoontꞌoh-i neba lhaoodulhꞌih-un ꞌuntꞌoh. Nus de ye 

whúntalhni-i, ootsꞌu yíkulh, ꞌet huwa tulalhgus yulh ínyin inleꞌ. 
Ndai la yugha yooya suliꞌ-i ooba ꞌantsꞌi ꞌuhoontꞌoh inleꞌ. ꞌInkꞌez 
Yakꞌusda ookwꞌutsꞌuzda cho diztiꞌ-un, ꞌet naílhni tsꞌe huwu 
nátlꞌadidaꞌ.

Yakꞌusda khuni yé nebulh yalhduk-i, khun te ꞌantsꞌi nohba ꞌootꞌeꞌ junih
3  ꞌEt Sizi daja la, ꞌet soo cho huwun nuní noohzut. ꞌEt ndunne lubeshi 

ꞌulhꞌenne, ꞌenne tsꞌiyawh hichꞌaz ditni, ꞌet hoontsꞌi soo whulh ínyin. 
Nohni cha tsꞌiyawh ꞌen za ooghu nuní nahdeh de, ꞌet whe ꞌaw nénohtsilh 
aitꞌoh ꞌinkꞌez ꞌaw tehtsun ꞌoohleꞌ aitꞌoh.

4 Nohni lubeshi chꞌa neꞌahtꞌen-un, tube nohba huwa whúlna ꞌet hoontsꞌi 
ꞌaw hukwꞌe yalhizahdla.

5 ꞌEt Yakꞌusda khuniti be duyeꞌke kꞌunꞌa nohbulh yalhduk-un, 
whunaoodúlhnoh. Ndiz unꞌa nohMoodihti ꞌunohúlhni,

“Syeꞌke khuni be nohbulh yasduk-i ootsꞌu doohtni junih.
Ndet la nintaꞌ ahtꞌih-un hukwaꞌ nohúlhni de,
khun yo whúꞌun ꞌetsul ꞌoohneh junih.

 6 ꞌEt mbene la neMoodihti bukꞌentsiꞌne,
ꞌenne tsꞌiyawh khuniti be bubulh yalhduk.

Mbene la buzke unline,
ꞌenne tsꞌiyawh uboolhtsas.”

7 ꞌEt Yakꞌusda khuni ulhtus-i be nohbulh yalhduk, ꞌinkꞌez ꞌaw whulh 
nuzulhti de, ꞌet de duzkehke kꞌunꞌa nohnulhyeh. ꞌEt mbe dune suba 
ꞌuntꞌoh ooyeꞌ tankꞌus ꞌuja de yutsꞌahalhoohoosꞌal?

8  ꞌEt nohni nihyilh whe Yakꞌusda khuni ulhtus-i be nohbulh yalhduk 
de, ꞌinkꞌez tsꞌiyawh whuz unꞌa ꞌilhoghun tsꞌinli whe uznizyai, ꞌet ꞌaw 
ookꞌunulheꞌzahtꞌen de, ꞌaw nohbá hooloh, ꞌinkꞌez Yakꞌusda buzkeh 
lhahloh whé ahtꞌoh.

9  Nja ꞌon ꞌun cha nohdusni, ndi yun kꞌut nebáke ꞌenne khuni 
ulhtus-i be nebulh yahalhduk ꞌinkꞌez bukꞌúneꞌ tsꞌustꞌen. ꞌInkꞌez 
Yakꞌusda, ꞌen neyughi ooBá tsꞌutni-un, ꞌen neBá ꞌukꞌenus díztiꞌ-un 
ꞌuntꞌoh, ꞌen ꞌon nus ootlꞌaꞌúzdudoolyelh tsꞌihꞌun unꞌa ndi yun kꞌut 
uzdutaltsꞌilh huba.

10 Ndi yun kꞌut nebáke ꞌatsulyaz za bubulh ꞌutsꞌintꞌeꞌ, ndet la ꞌukꞌenus 
neba hoonzoo-un, ꞌet tꞌehoninzun, ꞌet whuz unꞌa khuni ulhtus-i be 
nehunilhyai. ꞌEt hoontsꞌi Yakꞌusda neBá, ꞌen ndet la ꞌilhiz wheni neba 
whutizooꞌ kꞌunꞌa khuni ulhtus-i be nebulh yailhduk. ꞌEt ꞌen kꞌunꞌa ꞌon ꞌun 
lubeshi neghu hooloh tsꞌooleꞌ ha.

11 Ntsꞌenꞌa la tsꞌihꞌun unꞌa khuni ulhtus-i be nebulh yainduk whe 
uznizyai, whuloh te whutsꞌuzdutni, ꞌet hoontsꞌi hukwꞌelhꞌaz ꞌet whuz unꞌa 
uznizya de, ꞌet de soo tsꞌihꞌun ꞌuntꞌohne dune uztileh whe Yakꞌusda nalh 
tsꞌihꞌun unꞌa lhtsꞌun uztitꞌelh.

b 12:18 ꞌEt ꞌudechoo khuni buba lhaídinla-i, ꞌi kꞌut whunulhꞌen Moses dzulh Sinai 
nusúya-un huwun (Exodus 19:21,22, 20:18-21, Deuteronomy 4:11,12, 5:22-27) 

Yakꞌusda ooghuni khun te oola doohtnih junih
12  ꞌEt huwa ꞌantsꞌi nénihtsai leꞌahtꞌoh whe nohgan naintle ꞌinkꞌez 

nohgwut cha tetsun suliꞌ de, soo ꞌon ꞌun ꞌoohneh aitꞌoh whe ulhtus 
naoolhtselh.

13  Nohke ba ti cha lhtsꞌeoodizꞌa nahoolhtselh. ꞌEt whuz unꞌa mbene 
la nohtoh tetsunne, ꞌenne tinchꞌu hooyaꞌ aitꞌoh, ꞌet kꞌus soo hilhtus 
naꞌhutitleh.

14 Tsꞌiyanne tsꞌun tsꞌihꞌun unꞌa lhtsꞌun ꞌoohtꞌeꞌ hukwaꞌ ꞌoohtꞌen. Lubeshi 
ooghu hoolohne dune oohleꞌ hukwa ꞌoohtꞌen. ꞌAw ꞌet de za neMoodihti 
uztiꞌelh.

15 Soo cho nohtoh nohnichꞌoh nohulhutsinke bughohleꞌ! Doo ka si 
Yakꞌusda ye unzoo-i hiye nghoyaꞌ. ꞌEt de la whulohne nohtoh nukꞌoz 
hudooleꞌ aitꞌoh. ꞌEt ndihíntꞌoh de, ꞌet ꞌenne bugha lhane nukꞌoz hudutileh 
wheꞌ hoontꞌoh.

16  Doo ka si nohtoh whulohne, ꞌuyoonne tsꞌekoo kꞌus dune bulh lubeshi 
olhchoot whutsꞌu noohtꞌi. Kꞌus Esau kꞌunꞌa Yakꞌusda ooghohdloh. ꞌEn 
ꞌudechoo whuzdli-un ꞌuntꞌoh ꞌinkꞌez di la oobá yutsꞌu yoozi-i, ꞌi oochꞌeꞌ 
yataleh, bubá nahuyoosdzi-i didut ootsꞌitikulh-i, ꞌi ꞌuyinla, ꞌilhoh 
yutiꞌulh-i za kꞌelha yutizꞌai.

17 Tꞌeoonáhzun hukwꞌelhꞌaz dáhooja. Ndi hoonzoo-un yukꞌelhꞌotiꞌalh-un 
hukwaꞌ ninzun, ꞌet hoontsꞌi oobá yuchꞌaz nálhꞌa. Lhat whe huwintse, ꞌet 
hoontsꞌi ꞌaw oobá dudeni nahudunooꞌah aitꞌoh. Ntsꞌoh dátꞌen hoontsꞌi, ꞌaw 
hiba lhkꞌenaóodooꞌalh aitꞌoh.

Yakꞌuz dilhtsꞌine butsꞌun tsꞌilwus
18  Ndiz whuz unꞌa nohdósniꞌ hukwa ꞌustꞌen, ndunne Israel buzkehke, ꞌaw 

ꞌenne bukꞌunꞌa iloh whe ndi dzulh Sinai b dune yutꞌainaih-i, ꞌet ꞌaw whuz 
ulhtáhyal. Ndi dzulh dulcho dizkꞌun, ꞌinkꞌez tsahólhgus chaꞌ hoontꞌoh. 
ꞌAnkwꞌus ꞌaw hoonli huhooꞌen aitꞌoh, ꞌinkꞌez nilhtsi dus cho cha hoonli.

19 ꞌEt Yakꞌusda ba be tsꞌújih-i, ꞌi cha hudántsꞌo ꞌinkꞌez Yakꞌusda 
yalhduk-un, ꞌet cha huwhudántsꞌo. ꞌEt nyoonne yudántsꞌone, ꞌaw ꞌon 
ꞌun hidótsꞌo hukwa lheꞌhunízun. ꞌEt whuz unꞌa hitsꞌu tedudli ꞌaw ꞌon ꞌat 
huwhudutátsꞌo-un hukwa lheꞌhunizun ꞌet huwa.

20 ꞌEt Yakꞌusda khuni butlꞌa ídanꞌai-i, ꞌet ꞌaw whulh hooyin aitꞌoh ꞌet 
huwa. Khuni nja ndutni, “Khuna-i hoontsꞌi ndi dzulh yutꞌaiznai de, ꞌet de 
tse be hizoolhghelh, kꞌus kꞌa za be huyoochꞌih.”

21 ꞌEt hohonꞌen whe tube whehúnilhjoot. Moses ꞌen hoontsꞌi, “Whenuzjut 
ꞌinkꞌez dustlut,” ni.

22  ꞌEt ndi dzulh ooghun nohuzdániꞌ-i, ꞌaw whuz whe lhahdulh. Kꞌus 
ndi dzulh Zion tsꞌutni, ꞌi ootsꞌóozahdil. Yakꞌusda khuna-un, ꞌen ookeyoh 
whuti ꞌuhoontꞌoh. ꞌInkꞌez keyoh whuti Jerusalem tsꞌuwhútni. ꞌEt yakꞌuz 
whuzꞌai. ꞌEt lizas huldlai kꞌet, ꞌaw uzdooniꞌ aitꞌoh.

23  ꞌInkꞌez mbene la Yakꞌusda ooba ꞌalhaꞌ yintꞌohne tsꞌiyanne 
ꞌilhunaoodulh buba whuzꞌai. Mbe la ꞌudechoo whuzdli-un oosdzi-un, ꞌen 
mbene la oochꞌeꞌ yindline, ꞌenne yakꞌuz tsꞌe bubooziꞌ ꞌukꞌusguz, ꞌenne 
cha ꞌet hudilhtsꞌi. Yakꞌusda ꞌen tsꞌiyanne ba nahiyilh-un, ꞌen cha ꞌet usda. 
ꞌInkꞌez mbene la tsꞌihꞌun unꞌa lhadúlyane, ꞌenne buyughi-i, ꞌi cha ꞌet 
ꞌuntꞌoh.

24 ꞌEt Sizi ndi ꞌandit khuni neba lhaíndinla-i, ꞌen neba kꞌelha whulhtsi-
un, ꞌen cha ꞌet usda. ꞌInkꞌez ndi ꞌuskaiꞌ neba nadíltꞌi, ꞌi be nelubeshi 
tsꞌiyawh neba gak suliꞌ, ꞌet ntsenꞌa la Abel yuzilhghi whe buzkaiꞌ yun 
nadíltꞌi, ꞌi anus hoonzoo-un whunénilhtan, ꞌet cha ꞌet whuzꞌai. Ndowhi 
tsꞌiyawh ꞌet whutsꞌu whusalhghaz.

Yakꞌuz whutsꞌun nebulh yalhduk-un tsꞌoozólhtsꞌaiꞌ
25 ꞌEt Yakꞌusda nohbulh yálhduk-un, ꞌet huwun nohbulh yalhduk-un, 

khun dah doohtniꞌ junih. Soo cho whunulhꞌen ndi yun kꞌut ꞌet ndúbulhni 
ꞌet hoontsꞌi ꞌaw hikꞌunulheꞌitꞌel, ꞌet huwa hoolhtus whe buba nahizya. ꞌEt 
ꞌandit yakꞌuz whutsꞌun nebulh yalhduk-un, ꞌen oochꞌaz nátsꞌulhya de, ꞌet 
ꞌon nus dáwhultus whe neba nahutideh.

26  ꞌOh daꞌ Yakꞌusda bubulh yálhduk whe ndi yun ditlut. ꞌInkꞌez doo cha 
za netsꞌú hoozi whe nja dútni, “Doo cha za ndi yun dutistlut. ꞌAw ꞌi za 
iloh, yat cha ndúwhulcho whe whudútistlut.”

27 ꞌInkꞌez ndi khuni, “cha za,” ꞌutni-un, ꞌet ndiz unꞌa whunénulhtun, 
tsꞌiyai ndai la ꞌulya-i, ꞌi tsꞌiyawh dutitlut. ꞌEt whuz unꞌa ditlut-i gak 
whutaleh. ꞌEt ndai la ꞌaw dootlut aitꞌoh-i, ꞌi ꞌilhiz wheni ꞌutitꞌelh.

28  ꞌEt huwa ndet la Yakꞌusda lerwe unli-un, ꞌet ꞌaw nohóohootnah aitꞌoh. 
ꞌEt netsꞌu whutikulh. ꞌInkꞌez ndi ye unzoo-i, ꞌi be si Yakꞌusda, ꞌen neba 
díztiꞌ-un ꞌinkꞌez neba be óonujut-un, ꞌen ooba neꞌtsꞌootꞌen.

29 Wheni neYakꞌusda kwun tsꞌiyai dilhkꞌun-i ꞌet nduntꞌoh whe ꞌuntꞌoh ꞌet 
huwa.

Ndi yun kꞌut lubeshi oochꞌaz nálhyeh

13  1 ꞌAhoolhyiz nohulhutsinke bukꞌeoohtsiꞌ.
2  Mbene la whutso daꞌ lhuzihꞌenne, hoonáhtꞌiꞌ whe nohyoh 

dáboohlelh. Whulohne lizasne tilah ꞌuhintꞌoh ꞌaw tꞌeoonuzahzun ꞌet huwa.
3  Mbene la Sizi Gri unidulhne ꞌet huwa ꞌadinlane, bunalhnih ꞌinkꞌez 

bula ꞌoohtꞌen, ꞌenne bubulh ꞌantsꞌi ꞌadahla léahtꞌoh ꞌet huwa. Mbene la be 
zútlane, ꞌenne cha whuz unꞌa noheni toh ubulhdzun. Tsꞌiyawh ꞌilho yustꞌe 
zaꞌ tsꞌintꞌoh ꞌet huwa.

4 Lhghuzdilhtsꞌí-un, tsꞌiyanne baꞌ hoontꞌoh, ꞌinkꞌez whudíztiꞌ. Lhghu 
dilhtsꞌine whuꞌiz whe dulili kꞌut duhutꞌen-un, ꞌaw lhuhóohtsiꞌ wheꞌ 
hoontꞌoh. ꞌEt hoontsꞌi mbe la ꞌuyoonne tsꞌekoo kꞌus ꞌuyoonne dune bulh 
nintaꞌ utꞌihne, ꞌenne Yakꞌusda buba nahutiyeh wheꞌ hoontꞌoh.

5 Ntsꞌenꞌa la ndi yun dulhtsꞌi-un huwahli. Ndai la ꞌandit ahtꞌi-i, ꞌon nus 
ꞌuyoo ka daoohtni junih. ꞌEt huwa neMoodihti nja dutni,

“ꞌAw nohghu toosyaꞌ aitꞌoh,
ꞌinkꞌez nohla doosnih aitꞌoh.”

6  Inka nedzi ulhtus whé ꞌuzdooniꞌ,
neMoodihti ꞌen nela ꞌutꞌen-un ꞌuntꞌoh.

Dune danehulhꞌen ꞌet hoontsꞌi ꞌaw lhtsꞌunoolhjut.

Lhelhtsꞌun unꞌa hodulhꞌehne, ꞌenne bukꞌuneꞌ ꞌoohtꞌen junih
7 Yakꞌusda ba ꞌilhunaoodulhne mbene la nohtso whudilhdzulhne, ꞌenne 

bunaoolhnih. ꞌEnne ꞌuhintꞌoh Yakꞌusda ooghuni be nohbulh yáhalhduk. 
Ntsꞌenꞌa niz dakꞌez ndi yun kꞌut hudálhtsꞌiꞌ daꞌ bubulh dáhooja, ꞌet howu 
nuní noohzut. ꞌEnne hiye ꞌalhaꞌ ꞌuntꞌoh-i, ꞌi ookꞌunꞌa neꞌoohtꞌen.

8  Sizi Gri ꞌen hulhdaꞌ cha, ꞌinkꞌez ꞌandit dzin cha, ꞌinkꞌez ꞌilhiz wheni, ꞌet 
za nduntꞌoh.

9 Lhelhtsꞌun unꞌa ꞌinkꞌez hoontsiꞌ hukwꞌunꞌa dune hohodulhꞌeh, ꞌenne 
uboozólhtsꞌaiꞌ ꞌinkꞌez bukꞌuneꞌ ꞌoohtꞌen junih. Ndai la lizwifne huyaꞌalh-i, 
ꞌi ꞌantsꞌi unli whe ꞌuntꞌoh. ꞌEt mbene la bukꞌunꞌa ꞌutꞌenne, ꞌaw bula 
ꞌeꞌwhudóneꞌ aitꞌoh. ꞌEt huwa ye unzoo-i, ꞌi be whuz unꞌa nedzi dizꞌai de, 
ꞌet de za tsꞌihꞌun ꞌuhoontꞌoh.

10 Wheni Sizi Gri ooba ꞌalhaꞌ yintꞌohne ꞌuyoo loodel tsꞌutꞌi. ꞌInkꞌez ndai 
loodel neba kꞌínkat-i, ꞌi tsꞌooꞌalh hubaꞌ hoontꞌoh. ꞌEt hoontsꞌi mbene la ndi 
yun kꞌut nimbali cho ootꞌah neꞌútꞌenne, ꞌaw huyooꞌalh aitꞌoh whuz unꞌa 
butlꞌalhuhooltsꞌulh.

11 ꞌEt lubret ꞌukꞌenus diztiꞌ-un khuna-i uzkaiꞌ, ndet la ꞌukꞌenus whudiztiꞌ-
un, lubeshi ba ꞌet whuz dainikai. ꞌEt ndi khuna-i oozi, dune whutꞌi-un, 
yoo ꞌaz tsꞌe hidálhkꞌun.

12  ꞌEt whuz unꞌa za Sizi keyoh whutꞌi whunanistlꞌoo datí-un whan ꞌaz tsꞌe 
ꞌet dzoh nuhuyulhdzut. ꞌEt whe dichꞌoh duduzkaiꞌ, ꞌi be Yakꞌusda ba ꞌudun 
nenéninla.

13  ꞌEt huwa tsꞌuwhutꞌi-un whan ꞌaz tsꞌe, ntsꞌe la Sizi Gri ꞌuntꞌoh-un, ꞌet 
wheni cha ꞌet ꞌutsꞌootꞌeꞌ. ꞌInkꞌez ntsꞌenꞌa whe yooya huyulhtsi-un, wheni 
cha tsꞌuhólhchoot.

14 ꞌEt ndi yun kꞌut ꞌaw keyoh ꞌilhiz ꞌuwhutatꞌelh-un hooloh wheꞌ 
hoontꞌoh. ꞌEt hoontsꞌi ndet keyoh ꞌilhiz ꞌuwhutatꞌelh-un, ꞌet whuz de 
hóoltsꞌulh, ꞌet za hukwa tsꞌitísꞌen.

15 ꞌEt huwa Sizi Gri booziꞌ gha ꞌahoolyiz Yakꞌusda musi uzdóniꞌ. ꞌEt whuz 
unꞌa Yakꞌusda uzdólhtiꞌ.

16  ꞌEt hoonzoo-un ꞌuwhulhꞌen ꞌinkꞌez tsꞌiyawh ꞌalhgoh lhla ꞌahtꞌen, ꞌet 
khun whunaoodoolhnoh junih, ꞌEt whuz unꞌa Yakꞌusda gha whutꞌaih-un, 
tsꞌiyawh ꞌet tube hóontꞌiꞌ.

17 Nohtsó whudilhdzulhne, ꞌenne bukꞌuneꞌ ꞌoohten ꞌinkꞌez butlꞌáꞌ 
dudoolhyeh. ꞌEnne nohzul nohba yughundline ꞌuhintꞌoh ꞌet huwa. ꞌInkꞌez 
ntsꞌenꞌa la nohba highunli, ꞌet whuz unꞌa Yakꞌusda but nohba hutiyin. 
Soo tsꞌihꞌun unꞌa newhúnahꞌaih, dahtꞌen-un, ꞌet huwa ndunne whutso 
whudilhdzulhne huhótꞌeꞌ whe Yakꞌusda ba nohghú hooleꞌ hubaꞌ hoontꞌoh. 
Khun te nohni nohgha khunani hoodleꞌ junih. ꞌEt ndahtꞌen de za, ꞌet de za 
nohba hootázooꞌ.

Neba tenadoohdli
18  Tsꞌihꞌun unꞌa tꞌetsꞌoninzun neyo tsꞌe oogha tꞌetsꞌoninzun-i ꞌaw hoonli-

unyaz hoontsiꞌ-un whughu hooloh. Whuz unꞌa za tsꞌuhootátun hukwa 
ꞌuzninzun. Whuz unꞌa neba tenadoohdli.

19 ꞌEt ꞌon ꞌun cha nohtsꞌu tédusdli, sba tenadoohdli, ꞌet de la ꞌaho 
Yakꞌusda nohtsꞌó tlꞌanasoolhtelh.

Ye unzoo-i nohbulh ꞌóohtꞌeꞌ
20 ꞌEt ꞌawet Yakꞌusda ꞌen be nedzi tsꞌihꞌun ꞌootꞌeꞌ negha óoninꞌai-un, 

ꞌen neMoodihti Sizi Gri buzkaiꞌ be neba nadíltꞌiꞌ-i, ꞌet huwa yaidlane toh 
dunaidilhti. ꞌEn ꞌusbai ghunli ncha-un ꞌuntꞌoh. ꞌInkꞌez ndi ꞌuskaiꞌ ꞌi be 
ꞌilhiz wheni khuni neba lhaídinla-i whe ꞌuntꞌoh.

21 ꞌEt Yakꞌusda soo tsꞌihꞌun unꞌa lhadulyane nohtilhtselh, ꞌet whuz unꞌa 
nohba tenadutisdli. ꞌEt whe Yakꞌusda ntsꞌenꞌa nohtsꞌu hukwaꞌ ninzun-un, 
ꞌet tsꞌiyawh ooba ꞌuwháhla. ꞌInkꞌez ndai Yakꞌusda Sizi Gri be ꞌet nohba 
ꞌuwhulhꞌen-un, ꞌet ꞌuhóonla de, ꞌet whunílhcho whe hootátꞌeꞌ. ꞌEn za ꞌilhiz 
wheni ooba tsꞌodólhtiꞌ. ꞌEt ndo honeh.

22  ꞌEt sulhutsinke, soo cho nohtsꞌu tédusdlih ndi khuni ꞌi be la nus 
nóohtꞌi, ꞌi tsꞌiyawh soo cho oozólhtsꞌaiꞌ ꞌinkꞌez nohba ꞌalhaꞌ ꞌootꞌeꞌ. ꞌEt 
hoontsꞌi ꞌaw lhat-un ꞌukꞌelhúwhusgus.

23  Neulhutsin Timothy ꞌadinꞌai-un ꞌawet tenánja ꞌet tꞌewhunoohzeh 
hukwaꞌ nuszun. ꞌEt ꞌaho whusanája de, ꞌen bulh nohtsꞌútatꞌus.

24 Nohtso whudilhdzulhne cha, ꞌinkꞌez Yakꞌusda oochꞌeꞌne, ꞌenne cha sba 
hadih budóhni. Yun kꞌut Italy whutꞌenne, ꞌenne cha hádih nohuhútni.

25 Nohni tsꞌiyawh ndi Yakꞌusda ye unzoo-i nohbulh ꞌootꞌeꞌ nohba hukwaꞌ 
nuszun. ꞌEt ndo honeh. 

Mbene la Lizwifne ooba ꞌalhaꞌ hoontꞌohne James hadih ubulhni

1  1 Si James, Yakꞌusda ꞌinkꞌez neMoodihti Sizi Gri ba ꞌulhnan-un usdli. 
Nohni Lizwifne, mbene la Sizi Gri ooba ꞌalhaꞌ yintꞌohne, nohkeyoh 

whuchꞌa nohonízyootne ahli, ndi ꞌudustlꞌus nohtsꞌó kꞌesges-i, ꞌi be hadih 
nohdúsni.

Dzoh nuhudeh-un huwa hóhodulꞌeh
2  Sulhutsinke lhat-un whe lhelhtsꞌun unꞌa dzoh nahzut de, ꞌet hoontsꞌi 

hoonahtiꞌ whe whuz unꞌa za ꞌoohtꞌeꞌ.
3 Tꞌewhunáhzun ntsꞌenꞌa la Yakꞌusda ootꞌaninahtan whe lhelhtsꞌun unꞌa 

dzoh nahzut, ꞌet whuz unꞌa hodoolhꞌeh soo ulhtus whe núdolhyaꞌ ꞌet huwa.
4 ꞌEt hoontsꞌi ntsꞌenꞌa la Yakꞌusda ba ulhtusne sahliꞌ, ꞌet ꞌalha soo tsꞌihꞌun 

unꞌa tsꞌiyawh hodoolhꞌeh. ꞌEt de la Yakꞌusda ba lhadúlyane ꞌoohleꞌ. ꞌInkꞌez 
soo tsꞌihꞌun unꞌa ꞌutꞌen kꞌoh lhaóodahla. ꞌEt whuz unꞌa Yakꞌusda ba 
hoonliyaz whuyit lheáhnel.

5 ꞌEt nohni whulohne Yakꞌusda be whútnih-i ꞌaw tsꞌiyawh lhahtꞌih de, ꞌet 
de Yakꞌusda hika huyoodolhkut. ꞌEt de la mbene la hika oodulhkutne, ye 
dánzoo whe bugha ítaꞌalh. ꞌInkꞌez ꞌaw yooya boolhtselh aitꞌoh.

6 Mbene la yoodulhkutne, bé ꞌalhaꞌ hoontꞌoh-i be huyoodolhkut. Khun 
te buba nawh ꞌuhotꞌeꞌ junih. ꞌEt mbene la ba nawh ꞌuhoontꞌohne, ꞌenne 
ntsꞌenꞌa nilhtsꞌi too bubulh nudutun leꞌhintꞌoh.

7 ꞌEt huwa nduntꞌohne dune khun te neMoodihti ꞌaw hoonli-unyaz bugha 
óotaꞌalh hunoozin junih!

8  Nduntꞌohne, ꞌenne ꞌahoolhyiz nawh ꞌuhitꞌelhne hinli.

Hoonzoo ꞌuntꞌohne ꞌinkꞌez telꞌenne cha Yakꞌusda ba lhgha zaꞌ ꞌuhintꞌoh
9 Mbene la neulhutsin telꞌen-un, ꞌen Yakꞌusda ꞌuntꞌoh-un yulhtsi, ꞌet 

huwa hótꞌeꞌ hubaꞌ hoontꞌoh.

James Ndi ꞌUdustlꞌus 

10 ꞌEt hoontsꞌi hoonzoo ꞌuntꞌoh-un duzooneya be do ꞌúdudildzun-un, ꞌen 
Yakꞌusda yo naꞌyinla, ꞌet huwa hótꞌeꞌ hubaꞌ hoontꞌoh. ꞌEt tꞌewhunónzin 
ntsꞌenꞌa la ꞌindaiyaz dátsaih, whuz unꞌa za ye hoonzoo ꞌuntꞌoh-i, ꞌi gha 
khoonaꞌ aitꞌoh.

11 ꞌEt sa haꞌaih te ꞌi be tube whúnilwus. ꞌI be ꞌindai chun dugih te, bindai 
nakuk. ꞌEt lheldzooꞌ whundoútꞌen ꞌet hoontsꞌi hooloh lhih. ꞌEt whuz 
unꞌa za mbene la hoonzoo ꞌuntꞌohne ꞌawhuz dude ꞌutꞌen ꞌuhulhꞌen whe 
didutchꞌoh hoontsꞌi hooloh hutileh.

Dzoh nutsꞌuzut ꞌet hoontsꞌi Yakꞌusda ookꞌetsꞌintsiꞌ
12  Mbe la óolhdzai-un, ꞌet hoontsꞌi ꞌawhuz whulh usyin, ꞌen ꞌukꞌenus 

hoonzoo-un oogha whutaltsꞌulh. ꞌEn ꞌuntꞌoh ꞌilhiz ye khútinalh-un ooghá 
whuntꞌai. Ndet la whuchꞌaꞌ whunílhde-un, ꞌet cha oogha whútaltsꞌulh. 
Mbene la neMoodihti yukꞌentsiꞌne, ꞌet whuz unꞌa butsꞌú hoozi.

13  ꞌIlhoghun lubeshi tsꞌuníntꞌi de, khun te Yakꞌusda sóolhdzih dooniꞌ 
junih. ꞌAw Yakꞌusda ntsiꞌ-i be óldzih aitꞌoh. ꞌInkꞌez didutchꞌoh cha whuz 
unꞌa za ꞌuyoonne hoontsiꞌ tsꞌe bunoolhtꞌi aitꞌoh.

14 ꞌEt hoontsꞌi wheni ꞌilhone tsꞌinli whe whenichꞌoh hukwaꞌ uzninzun ꞌet 
huwa lubeshi ꞌuztilhꞌelh-un tsꞌe whutsꞌúznintꞌi.

15 Ndutsꞌutꞌen de, ꞌet ntsꞌenꞌa la hukwaꞌ uzninzun kꞌunꞌa whe lubeshi 
ꞌutsꞌulhꞌih-un, ꞌet lubeshi wheditꞌen. ꞌEt lubeshi ꞌutsꞌulhꞌen te, ꞌet ꞌi gha 
datsꞌútsaih.

16 Sulhutsinke ookꞌesiꞌne, nanoohtꞌah júnih!
17 NeBá, ꞌen yakꞌuz be hootꞌen-i tsꞌiyawh ꞌuyinla. Ndi be hootꞌen-i 

whuloh te ꞌutsꞌun unꞌa naꞌutꞌih ꞌinkꞌez tsawhúsꞌih leꞌwhulhꞌih. ꞌEt hoontsꞌi 
neBá ꞌaw nawh whuninizun-un unli iloh. ꞌEt huwa dai la ndus de negha 
whúninla-un, ꞌet unzoo ꞌinkꞌez soo tsꞌihꞌun ꞌuhoontꞌoh, ꞌi tsꞌiyawh ꞌen za 
tsꞌu ha whúkat wheꞌ hoontꞌoh.

18  Ntsꞌenꞌa la dichꞌoh hukwaꞌ ninzun-un, ꞌet whuz unꞌa ꞌuja whe ndi khuni 
ꞌalhaꞌ ꞌuntꞌoh-i, ꞌet ꞌi be doo cha tsꞌuwhuzdli. ꞌEt whuz unꞌa ndúhooja ndai 
la ꞌuyalhꞌen-i ootoh ꞌet whe wheni ꞌudechoo oochꞌeꞌne tsꞌuzdliꞌ.

ꞌIlhoghun ahli whe ꞌa cho ohtsꞌo
19 ꞌEt huwa sulhutsinke ookꞌesiꞌne, ꞌilhone ahli whe Yakꞌusda ooghuni 

soo ꞌa cho ohtsꞌo. Nánilhtsulyaz hukwꞌu nuní nulhzut whe yatulhdih. ꞌEt 
khun te hunólhchꞌeh junih.

20 Huzáhke de, Yakꞌusda ye tsꞌihꞌun unꞌa ꞌuntꞌoh-i, ꞌaw whuz unꞌa 
ookꞌuneꞌ ꞌoohtꞌen aitꞌoh.

Yakꞌusda ooghuni ookꞌuneꞌ ahtꞌen ꞌantsꞌi oozúlhtsꞌai iloh
21 ꞌEt inka tsꞌiyai whudutsun kꞌunꞌa neahtꞌen, ꞌinkꞌez lhat-un whe tankꞌus 

unꞌa ahtꞌen-un, ꞌet ꞌi tsꞌiyawh whula doohtnih. ꞌInkꞌez Yakꞌusda ooghuni 

nohyudánde-i, ꞌi nohdzi yo úlhdzun whe ólhchoot. Ndi khuni ꞌi be za 
nohtilhyih.

22  ꞌEt nohni Yakꞌusda ooghuni daja ni la, ꞌet whuz unꞌa ookꞌuneꞌ ꞌoohtꞌen. 
ꞌAntsꞌi oozúlhtsꞌai iloh. ꞌEt ndahtꞌen de, nohnichꞌoh naꞌdunahtꞌah whé ahtꞌen.

23  ꞌEt mbene la ndi khuni ꞌantsꞌi hiditsꞌo ꞌet hoontsꞌi lheyúlhchootne, 
ꞌenne nduntꞌohne, ꞌenne ꞌuhintꞌoh, ndai la be naꞌuzdunulꞌen ꞌi be 
naꞌhundunulꞌen, hukꞌoh tsꞌe ꞌuhintꞌoh.

24 Dichꞌoh naꞌdunulꞌen, ꞌinkꞌez ꞌet daootꞌen la ꞌet ꞌaho whunahoodulneh.
25 ꞌEt hoontsꞌi Yakꞌusda dughuni lhaóodinla-i, ꞌi be lubeshi chꞌa naneulhti, 

mbene la ꞌet soo cho hikꞌuyalhduk ꞌinkꞌez whunalhuhodulhnoh, ꞌinkꞌez daja 
ni ꞌahoolhyiz hukwꞌúneꞌ hutꞌen de, mbene la ndutꞌenne, ꞌenne ꞌet whuz unꞌa 
dude ꞌutꞌen kꞌoh huwa ꞌukenus hoonzoo-un bugha whutaltsꞌulh.

26 Mbene la nohtoh Yakꞌusda ba neꞌhutꞌen huninzun, ꞌet hoontsꞌi ꞌaw 
dughuni gha lhéꞌoolihne, ꞌet dichꞌoh za naꞌhundunutꞌah. ꞌEt ꞌantsꞌet 
nduntꞌohne Yakꞌusda ba hutꞌen-un, ꞌet ꞌaw hoonli lhuhóoloh.

27 ꞌEt ntsꞌenꞌa la tsꞌihꞌun ꞌuhoontꞌoh, ꞌinkꞌez ꞌalhaꞌ ꞌuhoontꞌoh whe 
Yakꞌusda neBá, ꞌen ba néꞌtsꞌutꞌen-un, ꞌet nja dúhoontꞌoh: tsꞌunohne ꞌinkꞌez 
tsandilhne, ꞌenne dzoh nahudeh huwa buzih nutsꞌoodilh hubaꞌ hoontꞌoh 
bula tsꞌootꞌen ha. ꞌInkꞌez cha ndi yun kꞌut dawhútꞌen la lubeshi ꞌulꞌen, ꞌi 
gha dutsun ꞌoohleꞌ junih.

Khun te ꞌilhoghun, ꞌen ꞌuyoon anus unzoo whe ꞌuntꞌoh noohzun junih

2  1 Sulhutsinke, neMoodihti Sizi Gri whudíztiꞌ-un, ꞌen nohba ꞌalhaꞌ 
ꞌuntꞌoh, ꞌet huwa khun te ꞌilhoghun ꞌuyoonne anus unzoo-un 

noohzin junih.
2  Khunsul tilah ꞌilhoghun dune nohlugliz nohghu danínya whe latultꞌo 

díztiꞌ-i nedúlya, ꞌinkꞌez naih unzoo-i be dune unli. ꞌInkꞌez ꞌet za ꞌuyoon 
dune, ꞌen cha yuniyalh. ꞌEn telꞌen-un ꞌuntꞌoh, ꞌinkꞌez tsꞌiyawh oonaih 
ꞌutsiꞌ-i be dune unli.

3  ꞌEt ndun oonaih unzoo-un hoonáhtꞌiꞌ whe, “Njan hoonzoo-un sinda,” 
dahni. ꞌEt ndun telꞌen-un, ꞌen ꞌudahni, “ꞌAntsꞌi njan yun neke zih sinda 
kꞌus ꞌantsꞌi tedut ti ꞌet sinyin.”

4 ꞌEt whuz unꞌa ndahtꞌen de, ꞌet ꞌalha nohni ꞌilhoghun ꞌen ꞌuyoon anus 
unzoo nahzun. ꞌEt whuz unꞌa noheni untsiꞌ-i be ꞌudaꞌ ooba nahizahya.

5 Sulhutsinke ookꞌesiꞌne, soo zúlhtsꞌai. Ndi yun kꞌut tꞌelꞌenne, mbene 
la Yakꞌusda kꞌentsiꞌne, ꞌenne ꞌutahábanla buba ꞌalhaꞌ hoontꞌoh-i, ꞌi be 
hoonzoo ꞌuntꞌohne ubulhtsi. ꞌAw ndi yun kꞌut be ꞌutsꞌintꞌoh-i iloh. ꞌInkꞌez 
ntsꞌe la Yakꞌusda lerwe unli-un, neBá yutꞌi-i bugha ítalelh-i, ꞌet ꞌi bugha 
ítakulh. ꞌEt whuz unꞌa za mbene la yukꞌentsiꞌne, ꞌenne cha bugha ítalelh.

6 ꞌEt ndun telꞌen-un nohghu ninya whe ootsꞌeꞌ dudulhtiꞌ. ꞌEt hoontsꞌi 
hoonzoo ꞌuntꞌohne, ꞌenne hoontsiꞌ hukwꞌunꞌa nunéꞌnohuhulhꞌen. 
ꞌAhoolhyiz nahíyilh-un but nenóhohugus.

7 Ndi booziꞌ unzoo-i, ꞌi beꞌ nohúlhni, ꞌalha ꞌi hidulhyoh yalhduk.
8  ꞌEt Yakꞌusda nelerwe, ndi ooghuni netlꞌaídanꞌai-i neba ꞌukꞌeyánguz-i, 

ꞌet nja dutni, “Ntsꞌenꞌa la nohnichꞌoh kꞌenahtsiꞌ, ꞌet whuz unꞌa za ꞌuyoonne 
bukꞌeoohtsiꞌ.” ꞌEt nduhtꞌen de, ꞌet sooꞌ hoontꞌoh.

9 ꞌEt hoontsꞌi ꞌilhoghun ꞌuyoon anus unzoo-un nahzun de, ꞌet lubeshi 
ahla whe ahtꞌoh. ꞌEt whuz unꞌa ndi Yakꞌusda ooghuni netlꞌaídanꞌai-i 
whunóhnulhtun khuni kꞌunyisne ahli.

10 ꞌEt ndi Yakꞌusda ooghuni netlꞌaídanꞌai-i, ꞌi hoontsool-unyaz kꞌuzninyuz 
de, ꞌantsꞌi tsꞌiyawh kꞌuzninyuz ꞌet za ꞌuhoontꞌoh.

11 ꞌEt la ndun ꞌet dutni-un, “Dune kꞌus tsꞌeke bulh nintaꞌ ꞌoohtꞌen junih.” 
ꞌEn njan cha nja dutni, “Dune solhghelh junih.” ꞌEt nja dúhoontꞌoh, 
ꞌuyoonne ꞌat bulh nintaꞌ lheꞌíntꞌel de, ꞌet hoontsꞌi dune sílhghih de, ꞌet ndi 
Yakꞌusda ooghuni netlꞌaídanꞌai-i, ꞌi tsꞌiyawh kꞌuninyuz wheꞌ hoontꞌoh.

12  ꞌEt inka Yakꞌusda ooghuni netlꞌaídanꞌai-i, ꞌi be lubeshi chꞌa naneulhti, 
ꞌawet nilhdukw whe ꞌi be nohba nahutideh noohzin. ꞌEt huwa ꞌet whuz 
unꞌa nohnichꞌoh lhtoh tsꞌihꞌun unꞌa lhulh yaoolhduk, ꞌinkꞌez whuz unꞌa za 
neꞌóohtꞌen.

13  Inka ndet dzin suba neba nahutideh-un whusaóotiltsꞌulh, mbene la 
lhgha tꞌelhenízun-un, ꞌen oogha telheꞌwhunídzun whe Yakꞌusda yuba 
nahutiyeh. ꞌEt mbe la ꞌuyoon gha téꞌninzun-un, ꞌen Yakꞌusda yugha 
teꞌuntázeh whe yuba nahutiyeh.

Be ꞌalhaꞌ hoontꞌoh-i ꞌutꞌen unzoo-i yit de,  
ꞌaw hoonli lhuhóoloh wheꞌ hoontꞌoh

14 Sulhutsinke, mbe la dune ꞌutni, “Be ꞌalhaꞌ hoontꞌoh-i ꞌustꞌi,” ꞌet hoontsꞌi 
Yakꞌusda ꞌaw yukꞌúnulhéꞌustꞌen de, ꞌi ꞌaw ooba lheꞌhóozooꞌ wheꞌ hoontꞌoh! 
ꞌEt nduntꞌoh-i be ꞌalhaꞌ hoontꞌoh-i, soo butilhyih nahzun eh? ꞌAwundooh!

15 ꞌEt neulhutsinke kꞌus neulhtuske, naih lhuhítꞌiꞌ, kꞌus ꞌandit dzin huba 
hoontsꞌi, ꞌaw huyooꞌalh-i lhuhítꞌiꞌ de,

16 ꞌet ꞌilhoghun nohni nohtoh ubúlhni, “Soo óohtꞌeꞌ la. Noolhwus la. Soo 
cho naꞌoohtꞌalh.” ꞌEt hoontsꞌi ndai la hoonli hiye ndunidzit-i ꞌaw hiye bula 
lheꞌáhnel de, ntsꞌenꞌa nohba hootázooꞌ? ꞌAw khuni za hikꞌukhoonaꞌ aitꞌoh.

17 ꞌEt whuz unꞌa za dune ꞌutni, “Be ꞌalhaꞌ hoontꞌoh-i ustꞌi,” ꞌet hoontsꞌi 
Yakꞌusda ꞌaw yukꞌunulhéꞌustꞌen de, ꞌaw hoonliyaz lhiloh.

18  ꞌEt hoontsꞌi ꞌilhoghun tilah ndiz unꞌa nja dusúdoniꞌ, “Nyun be ꞌalhaꞌ 
hoontꞌoh-i intꞌi, ꞌinkꞌez si ꞌutꞌen ꞌustꞌi. ꞌAwet nye ꞌutꞌen ooyit be, be mba 
ꞌalhaꞌ hoontꞌoh-i whusunilhtun, ꞌet de la si cha seꞌ ꞌutꞌen be, ꞌi be la sba 
ꞌalhaꞌ hoontꞌoh-un whunyunoostun.”

19 ꞌInkꞌez ndiz unꞌa cha sudóniꞌ, “Yakꞌusda ꞌilhoghun za ꞌuntꞌoh.” ꞌEt 
mba ꞌalhaꞌ hoontꞌoh, ꞌet huwa ꞌutꞌen unzoo-i ꞌilhꞌen. ꞌEt hoontsꞌi ntsiꞌ-i 
nududeh-i ꞌenne hoontsꞌi ꞌet whuz unꞌa buba ꞌalhaꞌ ꞌuhoontꞌoh whe nujut 
bulh hudutlut.

20 ꞌEt nyun tube whuzini! ꞌAwhuz eh tꞌeóonuzínzun? ꞌUtꞌen yit de, ꞌet 
de nduntꞌoh-i be ꞌalhaꞌ hoontꞌoh-i, ndi yun kꞌut ꞌaw hoonli lhiloh whe 
ꞌuntꞌoh.

21 Ndiz unꞌa nja dúhoontꞌoh, netso daꞌ-un, Abraham, ꞌen duyeꞌ, Isaac, ꞌen 
loodel kꞌeyilhti, Yakꞌusda ba yutuzilhghelh ha. ꞌEt huwa dude ꞌutꞌen be 
tsꞌihꞌun dune suliꞌ.

22  Soo tsꞌihꞌun unꞌa tꞌewhunonzeh, Abraham be ꞌutꞌen kꞌoh, be ꞌalhaꞌ 
hoontꞌoh-i, ꞌi be ꞌuja. ꞌEt be ꞌutꞌen kꞌoh huwa, be ꞌalhaꞌ hoontꞌoh-i soo 
tsꞌihꞌun unꞌa lhadúlya suliꞌ.

23  ꞌEt Yakꞌusda ooghuni daja ni ꞌen ghun, ꞌi tsꞌiyawh ꞌuhóonla. Ndiz unꞌa 
nja dutni, “Abraham ꞌen Yakꞌusda yuba ꞌalhaꞌ ꞌuntꞌoh. ꞌEt huwa Yakꞌusda 
tsꞌihꞌun dune inli,” yúlhni. ꞌInkꞌez Yakꞌusda ookꞌeke suliꞌ-un, huyúlhni.

24 Tꞌewhunúhzun eh? Ndiz unꞌa nja dúhoontꞌoh. ꞌAw be ꞌalhaꞌ hoontꞌoh-i 
gha za iloh whe tsꞌihꞌun dune tsꞌulih. Ne-eꞌutꞌen gha cha, ꞌet whuz unꞌa 
tsꞌihꞌun dune tsꞌulih.

25 Ndun lubeshi ꞌulhꞌen-un, Rahab huyúlhni, ꞌen dichꞌoh dude ꞌutꞌen kꞌoh 
huwa, dune nalh tsꞌihꞌun ꞌuntꞌoh-un suliꞌ. ꞌEt ndiz unꞌa ndúja, ndunne 
Joshua ba khuni naꞌáne, ꞌenne dábúninla whe ꞌet hukwꞌelhꞌaz ꞌudun tetí-
un tenábuninla.

26 ꞌEt inka nja dúhoontꞌoh, neyustꞌe neyughi ooghu whe yooloh de, ꞌaw 
lhtsꞌuhínoh. ꞌEt whuz unꞌa za be ꞌalhaꞌ hoontꞌoh-i, ꞌinkꞌez neꞌutꞌen kꞌoh 
cha ooghu wheyooloh de, ꞌet be ꞌalhaꞌ hoontꞌoh-i ꞌaw hoonli lhuhóoloh.

Neghuni ooghu lhtsꞌiloh de

3  1 Sulhutsinke nohtoh khun te stalhane dune hodulhꞌehne ꞌoohleꞌ 
hukwa ꞌoohtꞌen junih. Wheni hodulhꞌehne, ꞌet ꞌon nus hooncha whe 

neba nahutideh ꞌet huwa.
2  Lhat-un hukwꞌunꞌa lubeshi ꞌutsꞌulhꞌen ꞌet huwa. ꞌEt dune dichꞌoh 

dughuni be ꞌaw lubeshi lhilhchulh de, ꞌen dune soo lhadúlya-un suliꞌ. 
Duyustꞌe dulcho whe tsꞌihꞌun unꞌa néꞌyulhꞌen.

3  Nja howu nuní noohzut, ndi yeztli ooze yuzdla-i ooza tsꞌuyulih te, 
ntsꞌoh tula núznulhtꞌiꞌ, ooyustꞌe ꞌoh túneꞌ ꞌutꞌen.

4 Nja ꞌet cha howu nuní noohzut, lubaz ncha-i be tsꞌikelh ꞌinkꞌez tube 
nilhtsꞌi de, ꞌoh te nulhtsꞌi. Ntsꞌoh tsꞌi dalcho ꞌet hoontsꞌi niz tsꞌuchus 
lheltsool-i ꞌet hoontsꞌi whuz unꞌa za yukꞌúneꞌ ꞌutꞌen.

5 ꞌInkꞌez netsoola lheꞌultsool, ꞌet hoontsꞌi hooncha-un howu yalhduk. 
ꞌInkꞌez whunulhꞌen, kwun ntꞌum-iyaz dikꞌaih te, dáwhulcho chuntoh be 
whúdutakꞌun wheꞌ ꞌuhoontꞌoh.

6 Netsoola ꞌantsꞌi kwun leꞌuntꞌoh. Ndai la khuni tsꞌihꞌun unꞌa lheꞌítꞌoh 
be yatsꞌulhduk-i, ꞌi be dubih. ꞌI be dulcho neyustꞌe nintaꞌ yulhꞌih. Ndi yun 
kꞌut neyustꞌe whutsꞌu nintꞌi-un, ꞌantsꞌi kwun kꞌunꞌa hoolhtus whulhtsih. 
ꞌInkꞌez netsoola ꞌi kwuncho yo whumoodih, ꞌen be dikꞌaih.

7 ꞌEt ndi yun kꞌut khuna-i didowh-i, dutꞌai cha, ndai la yun kꞌut núlhꞌas-i 
cha, ꞌinkꞌez ndai la toot hoonli, ꞌi cha, wheni ndi yun kꞌut dunene, ꞌi 
tsꞌiyawh kꞌuneꞌ tsꞌoolꞌen hubaꞌ hoontꞌoh.

8  ꞌEt hoontsꞌi ꞌaw ꞌilhoghun netoh hoontsꞌi, khuni be yatsꞌulhduk-un, 
ꞌaw kꞌuneꞌ tsꞌuhoolꞌen aitꞌoh. ꞌAhoolhyiz bé hoontsiꞌ tuneꞌ uzduniꞌ-un 
ꞌaw ꞌetsul uzdóneh aitꞌoh. ꞌEt neghuni lubezo leꞌuntꞌoh, ꞌi be ꞌuyoonne 
tsꞌughan leꞌtsꞌutꞌen.

9 Neze whe Yakꞌusda neBá tube cho ooba tsꞌodílhtiꞌ. ꞌInkꞌez ꞌet whe 
za nebulh dunene bubézduyaih, ꞌenne Yakꞌusda dukꞌunꞌa ubínla, ꞌenne 
hoontsꞌi neghuni be ꞌet dúbutsꞌutni.

10 ꞌEt whuz unꞌa za nawh kꞌunꞌa yatsꞌulhduk. Whuloh te hoonzoo kꞌunꞌa 
neuzduniꞌ. ꞌInkꞌez whuloh te hoontsiꞌ whe tuné uzduniꞌ. Sulhutsinke ꞌet 
ꞌaw whuz unꞌa lheꞌhóstꞌeꞌ hubaꞌ hoontꞌoh.

11 Too unzoo-i ꞌinkꞌez too ntsiꞌ-i ꞌaw ꞌilhoghun za haóoli aitꞌoh.
12  Sulhutsinke, ndi duchun fig huyulhni, ꞌi oomaiꞌ olive cha ootsꞌu 

hanóoyeh aitꞌoh. ꞌInkꞌez mai chun, ꞌi cha ꞌaw oomaiꞌ, fig huyulhni, ootsꞌu 
hanóoyeh aitꞌoh. ꞌEt whuz unꞌa za too duninkꞌoz-i ꞌinkꞌez too unzoo-i bulh 
nankultꞌoh ꞌilhoghun za haóoli aitꞌoh.

Yakꞌusda ye whunih-i ꞌinkꞌez netsudule ye whunih-i
13  Mbe la nohtoh whunih-un dune unli ꞌinkꞌez lhat-un tꞌewhunínzun? ꞌEt 

duntꞌóh-un hoonzoo kꞌunꞌa nohtoh dune ooleꞌ. ꞌEt whuz unꞌa oobe ꞌutꞌen 
kꞌoh whunih-i be ꞌinkꞌez yo ꞌududildzun ꞌi be titꞌelh wheꞌ hoontꞌoh.

14 ꞌEt hoontsꞌi nohni ꞌukꞌenus lhgheꞌ oolhnihne ahtꞌoh, ꞌinkꞌez ꞌahoolhyiz 
kꞌuneꞌ tihtꞌen hukwaꞌ nahzun. ꞌEt whuz unꞌa nohdzi dizꞌai de, ꞌet whe 
óontꞌeꞌ be howu yaoolhduk junih! Ndet la khuni ꞌalhaꞌ ꞌuntꞌoh-i, khun te 
huwun hoohtsꞌit junih.

15 ꞌAw ndi be whútnih-i, ꞌaw ndus de hálhdiltsꞌulh. Kꞌus ndi yun kꞌut 
hiye whunih-i, ꞌi ꞌuntꞌoh. Ntsꞌenꞌa la neyustꞌe whutsꞌu nintꞌi-un hukwꞌunꞌa 
ꞌúhoontꞌoh. Ntsiꞌ-i nududeh-i, ꞌen ye whunih-i, ꞌi ꞌuntꞌoh.

16 ꞌEt ntsꞌe la ꞌuhoontꞌoh dune lhgheꞌ oolnih ꞌinkꞌez ꞌahoolhyiz dichꞌoh 
za khununi hunudzut, ꞌet whuz unꞌa tsꞌiyawh buba wheꞌ hoontꞌoh hooyoh 
dawhútanelh suba, ꞌinkꞌez tsꞌiyaitsuk hoontsiꞌ-un ꞌoh ꞌuwhahulhꞌen.

17 ꞌEt hoontsꞌi ndus de be whutnih-i ndiz unꞌa nja dutꞌen, ꞌudechoo-i 
netsun hooloh neilhꞌi, ꞌinkꞌez nedzi dizghel cha yulhtsi, ꞌinkꞌez 
nánilhtsulyaz néꞌtsꞌutꞌen. ꞌEt whe ꞌuyoonne hukwaꞌ huninzun kꞌunꞌa 
bugha tsꞌúwhunle. Be teꞌnudzun-i, ꞌi be uzdutábun. ꞌInkꞌez ꞌuyoonne ba 
cha ꞌutꞌen unzoo-i ꞌutsꞌoolhꞌen. ꞌInkꞌez tsꞌiyanne lhgha za nebutsꞌoolhꞌen, 
ꞌinkꞌez ꞌaw nawh lheꞌtsꞌunizun whe neꞌtsꞌootꞌen.

18  Mbene la ꞌuyoonne gha tsꞌihꞌun ꞌuhootꞌeꞌ ꞌet buba hukwaꞌ huninzun, 
ꞌi bube ꞌutꞌen gha tsꞌihꞌun unꞌa buba neꞌhootꞌen. ꞌEt de lhane tsꞌihꞌun unꞌa 
lhtsꞌun ꞌuhútitꞌelh.

James 3

The New Testament in Central Carrier of Canada, 2nd ed. © 2011, Wycliffe Bible Translators, Inc.



543

ꞌUdudítiꞌ-i, ꞌi be dune lhdulhyoh nehúwhulyih

4  1 Nohni nohtoh di ha tsꞌiyawh lhdulhyoh ꞌudahnih, ꞌinkꞌez lhéhdulh? 
ꞌEt ntsꞌez de hahóoltsꞌut wheꞌ hoontꞌoh? Tsꞌiyanne dukꞌunꞌa hukwaꞌ 

huninzun, ꞌet whuz de hahóoltsꞌut wheꞌ hoontꞌoh.
2  Tube hoonli-unyaz hukwaꞌ nuhzun ꞌet hoontsꞌi ꞌaw lhuwháhtꞌih. ꞌEt 

huwa dune sulhghih. Dune gheꞌ oolhnih ꞌet hoontsꞌi ndet la hukwaꞌ 
nahzun-un ꞌaw lhuwháhtꞌih. ꞌEt huwa lhdulhyoh ꞌudahnih ꞌinkꞌez 
lhedúhdulh, ꞌinkꞌez Yakꞌusda ꞌaw ookwa lheꞌyooduzulhkut, ꞌet huwa ꞌaw 
lháhtꞌih.

3 Yakꞌusda ookwa oodulhkut ꞌet hoontsꞌi ꞌaw nohghá yoꞌalh aitꞌoh. 
Hoontsiꞌ hukwꞌunꞌa ookwa oodulhkut. ꞌAntsꞌi nohnihchꞌoh nohba hoonzoo 
hukwaꞌ nahzun te, bé neꞌtihtꞌen, ꞌet huwa ꞌaw nohghá yoꞌalh aitꞌoh.

4 Nohni dune ꞌinkꞌez tsꞌekoo lhulh nintaꞌ ahtꞌihne léahtꞌoh, soo zúlhtsꞌai, 
ndi yun kꞌut hoontsiꞌ túne ahtꞌen-un, ꞌet za hoonáhtꞌiꞌ de, ꞌet de Yakꞌusda 
chꞌaz ditnine ahli. ꞌEt huwa mbene la ndi yun kꞌut hoontsiꞌ tuneꞌ titꞌen 
hukwaꞌ ninzunne, ꞌenne Yakꞌusda chꞌaz ditnine naꞌhududulhtsi.

5 Yakꞌusda ooghuni ꞌantsꞌet ꞌet lheꞌdusni whe nja dutni “Ndoni 
neyudinda-un, ꞌen tube cho ꞌuyoonne neba halheꞌnizun.”

6 ꞌEt Yakꞌusda lhan ꞌun ye unzoo-i negha íninꞌai, inka ndiz unꞌa ooghuni 
nja dutni,

“Mbene la ꞌududíltiꞌne,
ꞌenne Yakꞌusda budulhyoh ꞌuntꞌoh.

ꞌEt hoontsꞌi yo údudildzunne,
ꞌenne ye unzoo-i bugha yúꞌaih whe ꞌuntꞌoh.”

Be yo ꞌuzdudildzun-i, ꞌi ndi yun kꞌut hoonli za ghu 
nuni uznuzut de, ꞌet whuchꞌaꞌ ꞌulhdeh

7 ꞌEt huwa tsꞌiyantsuk whe Yakꞌusda ookꞌuneꞌ ꞌoohtꞌen hubaꞌ hoontꞌoh. 
Netsudule, ꞌen oodulhyoh ꞌoohyin, ꞌet de nohghu nátsetilyalh.

8  Yakꞌusda benghoh nenahya de, ꞌet de Yakꞌusda didut cha nohenghoh 
netiyalh. Nohni nintaꞌ utꞌihne, ꞌet whuchꞌa nohla tunáhgus. Nohni nawh 
ninidohne, nohdzi ootsun hooloh naoolhtselh.

9 ꞌEt dáhja la, ꞌet nohnichꞌoh tube cho yoo yo ꞌududolhdzin! ꞌInkꞌez 
howuni ꞌoohleꞌ! Ndet la hoontsiꞌ-un howahdloh-un, ꞌet ꞌetsul ꞌudóhnih, 
ꞌet huwohtso! Be hóonahtꞌiꞌ-i, ꞌi tsꞌiyawh whuladoohtni, ꞌinkꞌez nohdzi 
undoodaꞌ.

10 NeMoodihti oobut yo ꞌududoolhdzin, ꞌet de la nohdólhtiꞌ.

Nyulhutsin ooba nahonyeh junih
11 Sulhutsinke lhdulhyoh yaoolhduk junih! Mbe la dulhutsin dulhyoh 

yalhduk-un ꞌinkꞌez yuba nahizya de, ꞌen Yakꞌusda dughuni netlꞌaídanꞌai-i, 

ꞌi yudulhyoh yalhduk whe ꞌutni. ꞌI yanus unzoo naꞌdunúdzun. ꞌEt ndintꞌen 
de, ꞌaw Yakꞌusda khuni netlꞌaídanꞌai-i, ꞌaw kwꞌunulheꞌzintꞌen, ꞌantsꞌi 
Yakꞌusda kꞌunꞌa nahiyilh-un ꞌintꞌoh naꞌdunínzun.

12  ꞌAw ꞌilhoghun za ꞌuntꞌoh ndi khuni netlꞌaídanꞌai-un. ꞌAw ꞌilhoghun 
za dune bulhyis-un kꞌus kwuncho yo tsꞌe butilhꞌalh. ꞌEt huwa mbe inli 
naꞌduninzun whe ꞌuyoonne ba nahanyilh?

Bunde datántꞌelh-un wheꞌ ontꞌeꞌ junih
13 ꞌInkꞌez nohni tsꞌiyawh soo zúlhtsꞌai. Whulohne diz unꞌa tilah nja 

dudóohtniꞌ, “Bunde kꞌus ꞌom bun tilah nguz keyoh tsꞌuztidulh, kꞌus nguz 
tilah ꞌutsꞌooneh. Whuz ꞌilheyus kꞌut whuz uzdutáltsꞌilh, whuz la sooneya 
lhai ꞌutsꞌooleh.”

14 ꞌEt hoontsꞌi bunde ꞌaw dawhútanelh-un tꞌeóonuzáhzun. Be kháhna-i, 
ꞌi ndai whé ꞌuntꞌoh? ꞌAntsꞌi lhut léꞌuntꞌoh. ꞌAtsulyaz za ndo whe dudoh, 
ꞌinkꞌez gak lhih.

15 ꞌEt kꞌus ndiz unꞌa nja dudóohtniꞌ hubaꞌ hoontꞌoh, “NeMoodihti hukwaꞌ 
ninzun de, ꞌinkꞌez ꞌawhuz tsꞌukhuna de, ꞌet de ndi kꞌus ndi, ꞌet whuz unꞌa 
nja dúztinelh.”

16 ꞌEt ꞌawet nohni ꞌududíltiꞌne ndet ꞌududítiꞌ be yalhduk, ꞌet ndi tsꞌiyawh 
hoontsiꞌ wheꞌ hoontꞌoh.

17 ꞌEt inka mbe la tꞌehoninzun tsꞌihꞌun unꞌa neꞌhootꞌen hubaꞌ hoontꞌoh, 
ꞌinkꞌez ndulhúhustꞌen de, ꞌet de ooba lubeshi ꞌuhoonli.

Hoonzoo ꞌuntꞌohne telꞌenne teilhꞌenne buba nahutideh

5  1 ꞌEt nohni hoonzooꞌ ꞌuntꞌohne soo zúlhtsꞌai. Dawhultsiꞌ-un nohtsꞌu 
hóokulh, ꞌet huwa tube cho ahtso ꞌinkꞌez ꞌalhdzul.

2  Whe soo dahꞌa-un, ꞌet tsꞌiyawh holhjut. Nohnaih ꞌi hoontsꞌi ꞌi cha 
musdziyaz tsꞌiyawh yaꞌalh.

3 Nohgold ꞌinkꞌez silver ꞌi bulh, ꞌi ndulcho kꞌenáditsan. ꞌInkꞌez ndi kꞌenáditsan-
un, ꞌet whe nahohootáꞌalh dantꞌohne ahli. Ndi ndai la kwun gak ilhꞌí-i, ꞌet whuz 
unꞌa ndahtꞌen-un nintaꞌ nohtálhꞌelh. ꞌEt ꞌudekꞌez dzin ꞌet huba ꞌaoohli!

4 ꞌEt tlꞌo nohba nadulhdzóohne, ꞌenne cha tsꞌiyawh bubeꞌ whulhtsꞌit. 
ꞌEt huwa nohchꞌa tsó yahalhduk. ꞌInkꞌez mbene la nohba whutꞌásne, 
ꞌenne cha whuz unꞌa za ꞌubulhꞌen. ꞌInkꞌez Yakꞌusda, mbe la tsꞌiyantsuk 
whuMoodih unli-un, ꞌen nohchꞌa húnahutso whe tsꞌiyawh budántsꞌo.

5 Nohni hoonzooꞌ ꞌuntꞌohne, ndi yun kꞌut hoonahtꞌiꞌ-un za ꞌuwhulhꞌen, 
ꞌinkꞌez hoonzoo hukwꞌunꞌa za dune ahli. ꞌEt nohni ꞌet tsꞌiyawh hukwaꞌ 
nahzun tuneꞌ ahtꞌen. ꞌEt ntsꞌenꞌa la musdoos natsꞌuzulghih te whutso ꞌet 
naznulhkꞌoh, ꞌet whuz unꞌa za nohni cha ꞌet ndahtꞌen.

6 Mbene la tsꞌihꞌun unꞌa ꞌutꞌenne, ꞌenne nohni bukꞌéwhahꞌai, ꞌinkꞌez ꞌet 
whe ubahghan, ꞌet hoontsꞌi ꞌaw kꞌúlhonidzun, nohnichꞌoh hukwaꞌ nahzun 
huwa ꞌáhtꞌen.

Dzoh nahdeh-un nohba huwa whúlnaꞌ ꞌet hoontsꞌi whulh sahyin
7 Inka sulhutsinke neMoodihti whusanátidalh whutsꞌun, ꞌet huba 

sulhꞌih. Soo zúlhtsꞌai, ndun dune haníyeh ꞌulhꞌen-un, ndi haínulhyeh-i, 
ꞌi soo ꞌúlcho tileh whutsꞌun, saꞌ whe yuba sulhꞌi. ꞌOlulh ꞌinkꞌez dakꞌet 
naootilhtelh-un, ꞌet huba sulhꞌi.

8  Nohni cha neMoodihti whusanatidalh-un, ꞌet whuz unꞌa za huba 
oolhꞌeꞌ, ꞌinkꞌez nohdzi soo cho ulhtus óolhꞌeꞌ. ꞌAwet neba nilhdukw suliꞌ 
ꞌet huwa.

9 Sulhutsinke lhchꞌa neꞌdoohtniꞌ junih, doo ka si nohkꞌéholtsꞌit. Nulhꞌen 
Yakꞌusda, nahiyilh-un, ꞌen dati usyin ꞌet huwa.

10 Sulhutsinke ndunne nus hooꞌenne, mbene la neMoodihti booziꞌ be 
yalhdukne, ꞌenne dude ꞌutꞌen kꞌoh huwa dzoh nuhúde de, ꞌet hoontsꞌi 
neMoodihti datinelh la, ꞌet huba hilhꞌi. ꞌEnne bugha hodoolhꞌeh!

11 Soo zúlhtsꞌai, mbene la howa whúlnaꞌ hoontsꞌi whulh huzyin, ꞌenne 
ꞌukꞌenus hoonzoo-un bubulh ꞌúhooja butsꞌutni. ꞌEt ndun Job tsꞌutni, ꞌen 
cha ntsꞌenꞌa la dzoh nusuzut, ooba howa whúlnaꞌ hoontsꞌi whulh ínyin. 
ꞌInkꞌez ntsꞌenꞌa la neMoodihti tube yugha teꞌnanzin, ꞌinkꞌez hukwꞌelhꞌaz 
hoonzoo ꞌuntꞌoh-un yutlꞌanáhonꞌai, ꞌet tsꞌiyawh whulh údahtsꞌoh.

12  ꞌInkꞌez sulhutsinke ndi ꞌuhoontꞌoh-un ꞌunohdúsni, ꞌet hoonliyaz dune 
tsꞌu nahizinya de, khun te yakꞌuz whunalh ꞌudúsni kꞌus ndi yun kꞌut 
whunalh ꞌudusni, kꞌus ꞌuyoo khuni be, whuz unꞌa te yatoolhdih junih. ꞌEt 
kꞌus, “A,” dutihnelh de, ꞌantsꞌi, “A,” doohtniꞌ. ꞌEt, “Dah,” dutihnelh de, ꞌet 
cha, “Dah,” doohtniꞌ! Doo ka si nohba nahoodeh.

Lhla tsꞌootꞌen
13  Nohni nohtoh dzoh nuzutne hoonli de, ꞌenne tenahudoodli. ꞌInkꞌez 

nohtoh hoontꞌiꞌne hoonli de, ꞌenne cha shun ꞌi be Yakꞌusda hudólhtiꞌ.
14 Nohni nohtoh tetsunne hoonli de, mbene la Yakꞌusda ba 

ꞌilhunaoodulhne nohtso whudilhdzulhne, ꞌenne ꞌanih budóhniꞌ. ꞌInkꞌez la 
ndi khe neMoodihti booziꞌ be ꞌi ndun tetsun-un, ꞌet ookwꞌut ububoolhtlo 
ꞌinkꞌez hiba tenadoodli.

15 ꞌInkꞌez be ꞌalhaꞌ hoontꞌoh-i, ꞌi be la tenadoodli. ꞌEt de la tetsun-un soo 
naꞌootneh. ꞌEt de la neMoodihti do náꞌyooleh. ꞌEt de la lubeshi utꞌi de, ꞌi 
yuba whunawhudoolnoh.

16 Lhtsꞌun tankꞌus ahtꞌen de, lhudóhni ꞌinkꞌez lhba tenadoohdli. ꞌEt 
ndahtꞌen de, ꞌet de la soo naꞌoohneh. ꞌEt tsꞌihꞌun dune, ꞌen tsꞌihꞌun unꞌa 
whe tenadudli de, ꞌet whuz unꞌa ootenadudli gha lhat-un hooncha túneꞌ 
whutitꞌen ꞌet huwa.

17 ꞌEt Elijah tsꞌutni-un, ꞌen wheni nekꞌunꞌa dune unli inleꞌ. ꞌEn ꞌuja 
soo chan chꞌa tenadidli. ꞌEt tat yus kꞌut ꞌon ꞌat lhúhoolcho, ꞌet ꞌaw 
nalhúhoolhtel, ndi yun kꞌut.

18  ꞌInkꞌez doo cha za tenadidli whe chan ꞌantsꞌi yakꞌuz tsꞌe hájulh ꞌEt yun 
doo cha za mai ookꞌut hananyai.

Tankꞌus níntꞌi-un nahundunooyaꞌ ha oolaꞌoohneh
19 Sulhutsinke nohtoh ꞌilhoghun khuni ꞌalhaꞌ ꞌuntꞌoh-i yuchꞌa nasja de, 

ꞌet nohtoh neMoodihti ghu nainilhti de,
20 ꞌen ꞌet nduja-un, ꞌet nja dudóhniꞌ, “Mbe la lubeshi ꞌulhꞌen-un, be ꞌalhaꞌ 

nudzun-i ꞌantsꞌi yuchꞌa nasja de, ndújan-un neMoodihti ghu nainilhti de, 
ꞌen ndi yun kꞌut datítsah-un whuchꞌa nayulhti whe ꞌuntꞌoh. ꞌInkꞌez ꞌen gha 
ꞌantsꞌi lhat-un lubeshi ookwꞌéꞌimbal leꞌtinelh.” 

Lizwifne lhelhdun keyoh whutꞌenne huzdliꞌ, ꞌenne Peter hadih ubulhni

1  1 Si Peter Sizi Gri ꞌen gha whelꞌaꞌ-un usdli. Nohni Lizwifne bukeyoh 
whutꞌenne ahli inleꞌ. ꞌAwet lhelhdun keyoh whutꞌenne sahliꞌ. Pontus, 

Galatia, Cappadocia, Asia, ꞌinkꞌez Bithynia ꞌet cha. ꞌEt ꞌóh ho ndulcho whe 
ꞌatsulyaz whuba nenáhtna. Yakꞌusda ba ꞌutahályanne ahtꞌoh. ꞌEt huwa 
nohni nohtsꞌo kꞌeꞌisguz.

2  Yakꞌusda neBá nus whudizulh-un tsꞌiyawh tꞌeooninzun. ꞌEt huwa 
ꞌutahályanne ahtꞌoh. Ndiz unꞌa nohba ꞌet ꞌúhooja, Ndoni Yakꞌusda ba 
ꞌudun nenóhninla Sizi Gri ookꞌuneꞌ tihtꞌen ha, ꞌinkꞌez buzkaiꞌ nohba 
nadíltꞌi ꞌi be nohlubeshi tsꞌiyawh nohba gak suliꞌ. Ye unzoo-i ꞌinkꞌez 
Yakꞌusda tsꞌun be tsꞌihꞌun ahtꞌoh-i, ꞌi lhan ꞌun te nohgha óokat.

Yakꞌuz tsꞌe neba ꞌet ꞌuzdla-un
3  Yakꞌusda, Sizi Gri neMoodihti ooBá, ꞌen uzdílhtiꞌ. Hooncha whe negha 

teꞌnanzin et whe nanehílhnaꞌ. ꞌEt huwa hoonzoo-un hukwa tse tsꞌúholeꞌ 
hubaꞌ hoontꞌoh. Sizi Gri ꞌen yaidlanne butoh dunadija. ꞌEt huwa wheni 
cha ꞌilhiz tsꞌukhutinalh-un, ꞌet hukwa tse tsꞌúhooli.

4 ꞌAndit ꞌawet neBá yutꞌi-i negha ítalelh-i, ꞌi cha wheni neba ꞌuntꞌoh. ꞌAw 
oolhjut aitꞌoh. ꞌAw ntsiꞌ cha ooleꞌ aitꞌoh, ꞌinkꞌez dutoodeh aitꞌoh. ꞌI ꞌudaꞌ 
yakꞌuz tsꞌe nohba ꞌet whuzdla.

5 Mbene la Yakꞌusda ye ulhtus-i be búghudli, ꞌinkꞌez hitꞌanínintanne ꞌet 
whe whéhudutijih-un huhootálhchulh. ꞌEt ꞌudekꞌez dzin de, yakꞌuz tsꞌe ꞌet 
neba whuzdla-i, ꞌi tsꞌiyawh tsꞌet haóotikulh ꞌet wheni lhaóodintꞌoh.

6 ꞌEt whe whunílhchoh hoonáhtꞌiꞌ. ꞌEt hoontsꞌi ꞌandit ꞌatsulyaz wheni 
tilah lhelhdun whe dzoh nahzut-un, ꞌet whe nohóolhdzi.

7 ꞌEt whuz unꞌa dahoontꞌoh whe nohba ꞌalhaꞌ hoontꞌoh-un, ꞌet nohba ꞌon 
nus hoonzoo tileh. Ntsꞌenꞌa la gold kwun ꞌi be ꞌuzooꞌ huyulhtsih, ꞌet whe 
soo tsꞌihꞌun oozai za lhih, ꞌet hoontsꞌi ꞌi cha hooloh tileh. ꞌEt nohba ꞌalhaꞌ 

hoontꞌoh-un gold anus whudíztiꞌ wheꞌ hoontꞌoh. ꞌEt whuz unꞌa za ꞌoh de 
de ndet dzin Sizi Gri nenalhtsꞌet be hóodiltsai de, ꞌet de la bé nohba ꞌalhaꞌ 
hoontꞌoh-un huwa Sizi Gri nohba whudutálhtiꞌ, ꞌinkꞌez ooba hooncha tileh.

8  Sizi Gri ꞌaw lhuzihꞌen ꞌet hoontsꞌi ookꞌehtsiꞌ. ꞌAw lhuzihꞌen ꞌet hoontsꞌi 
nohba ꞌalhaꞌ ꞌuntꞌoh. ꞌInkꞌez ndi be tsꞌuhoontꞌiꞌ-i ncha kꞌet ꞌaw uzdooniꞌ 
aitꞌoh, ꞌinkꞌez tube diztiꞌ whe ꞌuntꞌoh. ꞌEt huwa hoonáhtꞌiꞌ.

9 ꞌUdekꞌez dzin de nohba ꞌalhaꞌ hoontꞌoh ꞌet whe nohzul dutijih wheꞌ 
hoontꞌoh.

10 Ndunne Yakꞌusda be nus honꞌenne, ꞌenne ndi ye unzoo-i nohtsꞌu 
hóoltsꞌulh-un, ꞌet huwun nus huhonꞌen. Njan whézdujis-un, ꞌet huwun ꞌet 
soo tsꞌihꞌun ꞌukꞌenus huwaꞌ hooli whe nahahootáꞌalh hukwaꞌ hutꞌen.

11 ꞌOh daꞌ Christ ooyughi buyudinda ꞌinkꞌez ꞌuwhutanelh whutso, ꞌen 
bugha yalhduk ntsꞌenꞌa la Christ dzoh nutizut, ꞌet hukwꞌelhꞌaz ooba 
hooncha tuneꞌ titꞌen-un ꞌuwhutanelh. ꞌEt nduhoontꞌoh-un nkede njan 
ꞌet nduwhutanelh, ꞌinkꞌez ntsꞌenꞌa ꞌuwhutanelh, ndunne nus honꞌenne 
nahahootáꞌalh hukwaꞌ hutꞌen.

12  ꞌInkꞌez ndunne nus hooꞌenne, ꞌenne Yakꞌusda whubunilhtan ꞌaw ꞌenne 
buba lheꞌhootꞌoh. ꞌEt kꞌus wheni za neba nus húhonꞌen. ꞌEt ꞌawet mbene 
la khuni unzoo-i be yalhdukne, ꞌenne Ndoni yakꞌuz ndus de hálꞌaꞌ-un, 
ꞌen be nohodániꞌ. ꞌInkꞌez nduhoontꞌoh-un, ꞌet lizasne, ꞌenne hoontsꞌi 
nahahootáꞌalh hukwaꞌ huninzun.

Yakꞌusda neBá, ꞌen ookꞌunꞌa za ꞌutsꞌootꞌeꞌ
13  ꞌEt huwa noheni lhadáhle. Nohnichꞌoh duba whutihtnih. ꞌEt whuz 

unꞌa ye unzoo-i nohtsꞌu tihkulh, ꞌet whulatoh whutsꞌun ooka tse hóohli. 
Ndet dzin ꞌutinelh Sizi Gri nenalhtsꞌet be hóodutaltsilh. ꞌOh de de njan 
whézdujis-un, ꞌet nohgha whútaltsꞌulh.

14 Tsꞌoodunne kꞌunꞌa ꞌukꞌuneꞌ ꞌutꞌenne oohleꞌ. ꞌAw niz de ha ꞌíhtꞌen, 
Yakꞌusda tꞌenuzahzun, ꞌet huwa hoontsiꞌ tsꞌunáhtꞌi. ꞌAw ꞌon ꞌun ndóhtꞌen 
junih.

15 ꞌEt hoontsꞌi ꞌawet mbe la dutihjih ha nohkaꞌ daniꞌ-un, ꞌen ntsꞌenꞌa la 
lubeshi ooghu hooloh, nohni cha ndahtꞌen-un la ꞌen ookꞌunꞌa za toohdilh.

16 ꞌEt huwa whuz unꞌa ꞌukꞌehóoguz whe nja dutni, “Si lubeshi ooghu 
hooloh-un ꞌustꞌoh. ꞌEt huwa nohni cha ꞌet dóhtꞌeꞌ hubaꞌ hoontꞌoh.”

17 ꞌIlhoghun tsꞌinli whe ntsꞌenꞌa la datsꞌitꞌen-un, neBá ꞌaw lhdítni whe 
neba nahutiyeh. Inka ꞌen tsꞌun za tenadahdli de, soo cho khahdli. ꞌEn be 
nulhjut whe ndi yun kꞌut ꞌoh whuya lhóhdilh.

18  ꞌOh daꞌ ndet la nohdusneke whunohodalhꞌeꞌ-un, whulohkhun ꞌaw 
hoonliyaz lhuhooloh inleꞌ. Silver, gold nduwhi, ꞌi be iloh Yakꞌusda 
nanohoket. ꞌI tsꞌiyawh hooloh tileh ꞌet huwa.

19 ꞌEt hoontsꞌi Christ buzkaiꞌ diztiꞌ-i, ꞌi be naneoket. ꞌEn ꞌusbaiyaz ꞌaw 
hoonli-unyaz bulhodíꞌoh kꞌunꞌa ꞌuntꞌoh.

20 ꞌAlha ꞌudaꞌ ndi yun ꞌutilnelh, whutso daꞌ Sizi Gri daóotanelh-un ꞌudaꞌ 
tꞌewhunínzun. ꞌEt njan ꞌudekꞌez dzin nohba whuzꞌai-un, ꞌet ꞌandit nohba 
tsꞌet hahóoltsꞌut.

21 ꞌEn gha Yakꞌusda ootꞌaninahtan. ꞌEn ꞌuja yaidlanne butoh dunaidilhti 
ꞌinkꞌez ye diztiꞌ-i, ꞌi cha yugha nínꞌai. ꞌEt de la Yakꞌusda ootꞌaninahtan, 
ꞌinkꞌez ndet la hukwa tse hoohli-un, ꞌet Yakꞌusda ꞌen gha tsꞌiyawh 
oosawhútiltsꞌulh.

Khuni ꞌilhiz ꞌuntꞌoh-i
22  Ndoni ꞌen be ndai la khuni ꞌalhaꞌ ꞌuntꞌoh-i, ꞌi ookꞌuneꞌ ahtꞌen, ꞌi be la 

nohdzi ꞌaw lubeshi ooghu hooloh sulhtsi. ꞌEt la nohdzi ndulcho-i be ooba 
ꞌalha hoontꞌohne bukꞌehtsiꞌ. Nohdzi ꞌaw lhdítsun whe ꞌilhoghun ahli whe 
soo cho lhkꞌeoohtsiꞌ.

23  Yakꞌusda ooghuni ꞌi be doo cha za nawhuzáhdli. Nedusneke gha ꞌilhiz 
tsꞌukhoonaꞌ aitꞌoh. ꞌInkꞌez Yakꞌusda ooghuni ꞌi be za ꞌilhiz tsꞌukhutinalh 
wheꞌ hoontꞌoh.

24 ꞌEt huwa ndi khuni nja dutni,
“Tsꞌiyanne tsuk ꞌantsꞌi tlꞌo leꞌhintꞌoh.

Ndi tlꞌo ꞌatsulyaz ꞌuntꞌoh.
ꞌInkꞌez dune ye diztiꞌ-i,

ꞌi oomaiꞌ leꞌuntꞌoh.
Ndi tlꞌo bisdai dugih ꞌinkꞌez nakuk.

 25 ꞌEt hoontsꞌi neMoodihti ooghuni ꞌilhiz wheni ꞌet dizꞌai.”
ꞌEt ndi khuni ꞌi khuni unzoo-i be nohbulh yainduk, ꞌi ꞌuntꞌoh.

2  1 Inka ꞌuyoonne tsꞌun noheni untsiꞌ-i, whutsꞌit be yalhduk-un, ꞌinkꞌez 
duba naꞌahzooꞌ. ꞌInkꞌez ꞌuyoonne ghe oolhnih, ꞌinkꞌez khuni untsiꞌ-i 

be yálhduk-un cha, ꞌet tsꞌiyawh ꞌilhiz wheni whuladoohtnih.
2  ꞌAndit tsꞌoodunne whuzdline lilet ꞌi za hika dátni, nohni cha ꞌenne 

bukꞌunꞌa ndi khuni tsꞌihꞌun ꞌuntꞌoh-i, ꞌi za ookwa daóohtni ꞌon nus ulhtus 
tihleh ha.

3  NeMoodihti daldzooꞌ la ꞌet nawhahꞌai de, ꞌet de ndi khuni ꞌi za ookwa 
daóohtni.

Sizi Gri ꞌen ꞌutahayálhti-un, ꞌinkꞌez wheni cha ꞌutaháltine ꞌutsꞌintꞌoh
4 Sizi ꞌen ꞌuntꞌoh tse khuna-i dultꞌoh. Lizwifne, ꞌenne ꞌuhiyinla lhane ꞌun 

hitizno leꞌhuja. ꞌEt hoontsꞌi Yakꞌusda ꞌutahayálhti-un ꞌinkꞌez ꞌen tube diztiꞌ 
whe ꞌuntꞌoh. ꞌEn za ootsꞌu tóohdilh.

5 ꞌInkꞌez nohni cha tse khuna-i, ꞌi kꞌunꞌa ꞌahtꞌoh. ꞌEt whuz unꞌa Ndoni ꞌen 
lugliz whucho nohni nohbéꞌ whulneh. ꞌInkꞌez ꞌen be nohnih Yakꞌusda ba 
lubretne ꞌahtꞌoh. ꞌEt whe ndai la Ndoni nohtsꞌo hukwaꞌ ninzun-un, ꞌet Sizi 
Gri ꞌen be ndai la Yakꞌusda ooba sooꞌ yintꞌoh-i, ꞌi oogha ióhlelh.

6 ꞌEt huwa Yakꞌusda nja dutni whe ꞌukꞌunusguz,

“Whunulhꞌen, nohni keyoh Zion whutꞌenne,
ꞌet koontlꞌat tse,
soo ꞌukꞌenus ookwa dahotni-i ꞌet nédisꞌai.
ꞌEn ꞌutahasti, ꞌinkꞌez diztiꞌ whe ꞌuntꞌoh.

ꞌEt ꞌalhaꞌ hoontꞌoh mbene la buba ꞌalhaꞌ yintꞌohne,
ꞌaw yooya hooleꞌ aitꞌoh.”

7 ꞌEt huwa mbene la nohba ꞌalhaꞌ hoontꞌohne, nohba diztiꞌ whe ꞌuntꞌoh. 
ꞌEt hoontsꞌi mbene la hikꞌunulheꞌustꞌenne, ꞌenne bughun nja dutni,

“Ndunne yoh ꞌuwhulhꞌenne ndi tse ꞌun hidutlꞌuz leꞌhuja,
ndi koontlꞌat tse soo ꞌukꞌenus ookwa dahotni-i suli.”

8  ꞌInkꞌez njan cha nja dutni,
“Ndi tse ꞌi hitꞌaz nunughalh

ꞌinkꞌez ꞌi be ꞌahoolhyiz buba dzoh lhih.”
Yakꞌusda ooghuni hikꞌunulheꞌustꞌen, ꞌi gha nónughalh. ꞌEt whuz unꞌa 
Yakꞌusda bubaꞌ hóonla.

9 ꞌEt hoontsꞌi nohni dune ꞌutahályane ahli. Yakꞌusda lerwe 
oolubretne ahli. Yakꞌusda oochꞌeꞌne ahtꞌoh. Nohni ooduneꞌ ꞌuntꞌohne 
ahli. ꞌOnghohne, ꞌenne tsꞌihꞌun unꞌa daldzooꞌ whe ꞌuntꞌoh, tsꞌiyawh 
budutáhnelh ha. ꞌAwhuz tsalhgus yo dulhtsꞌi whe ꞌanih nohdániꞌ, ootsꞌu 
toohdilh ha. Oogha ítꞌen-i be hootꞌen-i ꞌet ꞌuhoontꞌoh.

10 ꞌUdaꞌ Yakꞌusda ooduneꞌ lháhloh inleꞌ. ꞌEt ꞌandit Yakꞌusda ooduneꞌ 
sahliꞌ. ꞌUdaꞌ ꞌaw bé nohgha teꞌwhunizeh-i lhulhchulh inleꞌ. ꞌAndit ꞌawet bé 
nohgha teꞌwhunizeh-i nohghantꞌai.

ꞌUdun yun kꞌut whutꞌenne toh tsꞌihꞌun unꞌa yinka dólhtsꞌiꞌ
11 Nohni ookwꞌesiꞌne ahli, ookeyoh hoolohne kꞌunꞌa, ꞌatsulyaz za ndi yun 

kꞌut ahdulh. ꞌEt huwa ntsꞌe la nohyustꞌe whutsꞌu nintꞌi-un, whuyit ꞌoohtꞌeꞌ, 
ꞌet hukwa nohtsꞌu tédusdli.

12  ꞌUdun yun kꞌut whutꞌenne toh tsꞌihꞌun unꞌa yinka dólhtsꞌiꞌ. ꞌEt whe 
la nohchꞌaz ditnine, ꞌenne hoontsiꞌ tuneꞌ ahtꞌen nohohútni, ꞌinkꞌez ꞌutꞌen 
unzoo-i ahla ꞌet honilhꞌen de, ꞌet de nkede Yakꞌusda dune toh nutiyalh, ꞌet 
huwa ꞌon nus hoonzoo kꞌunꞌa hidutálhtiꞌ.

Ntsꞌenꞌa la dune neꞌhutitꞌen-un ꞌukꞌehonguz-un,  
ꞌet tsꞌiyawh whukꞌúneꞌ ꞌoohtꞌen

13  Inka neMoodihti, ꞌen gha ntsꞌenꞌa la dune neꞌhutitꞌen-un ꞌukꞌehonguz-
un, ꞌet tsꞌiyawh whukꞌúneꞌ ꞌoohtꞌen. Dantꞌohne dune hinli ꞌet hoontsꞌi, 
bukꞌuneꞌ ꞌoohtꞌen. Mbe la lerwe unli-un, soo ꞌudetso whudilhdzulh-un, ꞌen 
cha ookꞌuneꞌ ꞌoohtꞌen.

14 Kꞌus ndi yun moodihne, ꞌenne cha. Ndunne, ꞌenne lerwe ba whelꞌaꞌne 
ꞌuhintꞌoh. ꞌEt whe la mbene la hoontsiꞌ-un ꞌuwhulhꞌenne, ꞌenne lerwe ba 
bubeꞌ whutilhya. ꞌEt hoonzoo-un ꞌuwhulhꞌenne, ꞌenne budutálhtiꞌ.

15 ꞌEt whuz unꞌa Yakꞌusda hukwaꞌ ninzun-un, tsꞌihꞌun unꞌa neꞌahtꞌen de, 
ꞌi be la whusni be yalhdukne buze whudánaꞌdohꞌalh.

16 Sizi gha lubeshi chꞌa nasdilne ahtꞌoh. ꞌEt hoontsꞌi ꞌet whutꞌanínahtan 
whe nohba ꞌantsꞌi hoonli whe lubeshi ꞌoolhꞌen junih! ꞌEt kꞌus Yakꞌusda be 
ꞌulhnane kꞌunꞌa yinka dólhtsꞌiꞌ.

17 ꞌInkꞌez ooba ꞌalhaꞌ hoontꞌohne, ꞌenne tsꞌiyawh soo cho budólhtiꞌ ꞌinkꞌez 
bukꞌeoohtsiꞌ. Yakꞌusda be noolhjut ꞌinkꞌez lerwe ꞌen cha dólhtiꞌ.

Nohni ꞌulhnane nohmoodih bube núlhjut whe 
butlꞌaꞌ dudoolhyelh hubaꞌ hontꞌoh

18  ꞌEt nohni ꞌulhnane nohmoodih bube núlhjut whe butlꞌaꞌ dudoolhyelh 
hubaꞌ hoontꞌoh. Unzoone ꞌinkꞌez soo neꞌutꞌenne, ꞌenne za iloh bukꞌúneꞌ 
ꞌoohtꞌen. ꞌAw tsꞌihꞌun lheꞌitꞌohne, ꞌenne hoontsꞌi bukꞌúneꞌ ꞌoohtꞌen.

19 Tsꞌihꞌun ꞌahtꞌoh ꞌet hoontsꞌi dzoh nunóhohulhdeh de, ꞌahoolhyiz 
Yakꞌusda ghu nuní nahzut-un huwa nohba ꞌantsꞌi hoonli whe dzoh nahdeh 
de, ꞌet Yakꞌusda ba hoonzoo wheꞌ hoontꞌoh.

20 ꞌEt huwa tankꞌus unꞌa ahja de ꞌet hukwa yanohahulhtsus de, tꞌezahnih 
whe whúlhchoot de, di suba nohgha óokat? ꞌEt hoonzoo-un ꞌuwhulhꞌen 
ꞌinkꞌez ꞌantsꞌi nohba hoonli whe hukwꞌelha dzoh nahzut de, ꞌet Yakꞌusda 
ba hoonzoo wheꞌ ꞌuhoontꞌoh.

21 ꞌEt ndiz unꞌa za Yakꞌusda notsꞌo húkwaꞌ ninzun. ꞌEt Christ ꞌen 
cha neba dzoh nusúzut. ꞌEt whe ꞌen ookꞌunꞌa buneꞌúznootꞌen ha 
whunénilhtan. ꞌEt huwa ꞌen za butsꞌuntoodilh hubaꞌ hoontꞌoh.
 22 ꞌEn ꞌaw lubeshi lheꞌilel,

ꞌinkꞌez ꞌaw whutsꞌit-i be yalhulhduk.
23 ꞌEt khuni untsiꞌ-i be hiyulh yalhduk ꞌet hoontsꞌi ꞌaw khuni untsiꞌ be 

butsꞌun kꞌulhditnel. ꞌOh daꞌ dzoh nusúzut whe, ꞌet hoontsꞌi ꞌaw bubulh 
lheꞌoonílhjoot. ꞌEt kꞌus mbe la soo tsꞌihꞌun unꞌa nahiyilh-un, ꞌen yutlꞌaꞌ dudilti.

24 Nelubeshi didutchꞌoh duyustꞌe be tulalhgus tsꞌú yoozdla. ꞌEt huwa 
ꞌaw ꞌon ꞌun nelubeshi nemoodih ooleꞌ aitꞌoh. ꞌEt de la tsꞌihꞌun unꞌa 
tsꞌukhoonaꞌ. Ooka kꞌet ꞌet whe tsꞌiyawh soo náꞌtsꞌulya.

25 ꞌAntsꞌi ꞌusbaiyaz ninta nilhꞌaz-i leꞌahtꞌoh inleꞌ. ꞌEt ꞌandit mbe la ꞌusbai 
ghunli leꞌuntꞌoh-un ꞌinkꞌez nezul ghúndli-un cha, Sizi ꞌen ꞌuntꞌoh, ꞌen 
ooghu nanahdil.

Nohni tsꞌekoo nohkike buba nyo ꞌudúdoolhdzin

3  1 ꞌEt nohni tsꞌekoo ꞌet whuz unꞌa za nohkike buba nyo ꞌudúdoolhdzin 
whe butlꞌaꞌ dudoolhyelh. Whulohne Yakꞌusda ooghuni 

hikꞌúnulheꞌustꞌen whe buꞌatke, ntsꞌenꞌa ꞌuhintꞌoh huwa tilah khuni yit 
hoontsꞌi dudeni náhondunoolelh.

2  Dálhdzooꞌ la ꞌinkꞌez Yakꞌusda enulhjut-un, ꞌet whuz unꞌa nohonilhꞌen 
de, ꞌet huwa la dudeni náhondunoolelh.

3  Yoo ꞌaz tsꞌe daóohtꞌen la, ꞌet whuz unꞌa za iloh. Ntsꞌenꞌa la nohtsighaꞌ 
dalhdzun, kꞌus gold nédulhya, kꞌus khusulhya te ꞌulhdzun-i, kꞌus naih 
unzoo-i be dune ahli de, ꞌohwhi tsꞌiyawh ꞌantsꞌi ꞌuntꞌoh.

4 ꞌEt kꞌus ntsꞌenꞌa la nohdzi yo dáhoontꞌoh la, nohyo tsꞌe ntsꞌenꞌa la 
tꞌewhudusnih ꞌinkꞌez soo neꞌahtꞌen, ꞌet ꞌi be soo nadahtꞌih leꞌhoontꞌoh. ꞌEt 
ꞌohwhi Yakꞌusda oonalh whudíztiꞌ wheꞌ hoontꞌoh.

5 ꞌEt niz de haóodanzut nduwhulhyiz whe ndunne tsꞌekoo Yakꞌusda 
oochꞌeꞌne, ꞌenne Yakꞌusda tꞌaníhunantan, ꞌenne cha soo cho soo 
nahudutꞌih. Dukike butlꞌáꞌ hududilya.

6 Whuz unꞌa za Sarah Abraham yukꞌuneꞌ ꞌustꞌen whe, “Smoodih” yulhni. 
Nohni cha ꞌaw whelhnulhjut whe ꞌutꞌen unzoo-i ꞌulhꞌen de, ꞌet de nohni 
cha Sarah kꞌunꞌa ꞌutihtꞌelh. ꞌEt whuz unꞌa nohkike butlꞌaꞌ dudoolhyelh.

Nohni dune nohꞌatke tsꞌihꞌun unꞌa neꞌboolhꞌen
7 Nohni cha dune nohꞌatke tsꞌihꞌun unꞌa neꞌboolhꞌen whe buzih dulhtsꞌih, 

ꞌinkꞌez ubudólhtiꞌ. Soo nálhtsayaz whe neꞌboolhꞌen lhihílhtus wheꞌ 
hintꞌoh ꞌet huwa. ꞌEt ndi ꞌilhiz be tsꞌukhutinalh-i nohghantꞌai nanúlhtꞌoh 
be áhtꞌoh ꞌet huwa. ꞌEt dúlhahtꞌoh de nohtenadudli-i Yakꞌusda ꞌaw 
yoozólhtsꞌai aitꞌoh.

Kꞌunóohdzin junih
8  ꞌEt njan ꞌudekꞌez-un nohdutásnelh. Nohni tsꞌiyawh noheni ꞌilho 

za ooleꞌ. Lhgha teꞌnohdzin ꞌinkꞌez ooba ꞌalhaꞌ hoontꞌohne tsꞌiyawh 
lhkꞌeoohtsiꞌ. Lhtsꞌun nohdzi oozooꞌ ꞌinkꞌez soo cho lhtsꞌúkꞌeke oohleꞌ.

9 ꞌEt khun ꞌuyoonne nohtsꞌun tankꞌus ꞌuhuninzun de, khun te 
kꞌunóohdzin junih. ꞌUyoonne nohchꞌaz yáhalhduk de, nohni khun buchꞌaz 
yaóolhduk junih. Kꞌus ꞌantsꞌi khuni unzoo-i be za bubulh yaóolhduk. 
Tꞌeoonáhzun ꞌet whuz unꞌa Yakꞌusda nohtsꞌo húkwaꞌ ninzun. ꞌEt de la 
Yakꞌusda yutꞌi-i, ꞌi nohghá holtsꞌit.

10 Ndiz unꞌa ꞌukꞌehonguz whe nja dutni,
“Mbene la ꞌandit khuna-un hóontꞌiꞌne ꞌinkꞌez dzin totsuk ba 

hoonzoone,
ꞌet nduntꞌohne mbene la ꞌet whuz unꞌa hukwaꞌ ninzunne,

ꞌenne hoontsiꞌ túnulheꞌhudoosnih,
ꞌinkꞌez khuni whutsꞌit-i be yalhuhoolhduk.

 11 Hoontsiꞌ tuneꞌ hutꞌen whuchꞌaz náhoolyeh ꞌinkꞌez ꞌutꞌen unzoo-i za 
ꞌuhoolhꞌen.

Be tsꞌihꞌun unꞌa lhtsꞌun ꞌutsꞌootꞌeꞌ, ꞌet za soo cho hukwaꞌ hootꞌen 
hubaꞌ hoontꞌoh.

 12 ꞌEt ꞌalha neMoodihti mbene la tsꞌihꞌun ꞌuntꞌohne, ꞌahoolhyiz bughunli.
Hitsꞌu tedudlih totsuk uboozilhtsꞌai.

ꞌEt hoontsꞌi mbene la lubeshi ꞌulhꞌenne,

ꞌenne huske be bunilhꞌen.”

Tsꞌihꞌun unꞌa ahtꞌen hukwꞌelha dzoh nahdzut de,  
ꞌet ꞌukꞌenus hoonzoo-un nohgha whútaltsꞌulh

13  Ndet la hoonzoo hukwꞌunꞌa ahtꞌoh de, ꞌet de mbe ꞌutinelh 
nohunduntálhdah?

14 ꞌEt hoontsꞌi tsꞌihꞌun unꞌa ahtꞌen hukwꞌelha, huwa dzoh nahdzut de, ꞌet 
ꞌukꞌenus hoonzoo-un nohgha whútaltsꞌulh. ꞌInkꞌez nohéꞌ hoonulhjoot de 
whénoolhjut junih, kꞌus huwuni oolhleꞌ junih!

15 ꞌEt hoontsꞌi Yakꞌusda neMoodihti, nohdzi be soo ꞌukꞌenus dólhtiꞌ. ꞌEt 
whuz unꞌa mbe la nohoodutalhkut ndet hukwa tse hoohli-un, ꞌet huwa 
ꞌahoolhyiz khuni lhadóolhdzin. ꞌEt hoontsꞌi soo tsꞌihꞌun unꞌa bunulhꞌen 
ꞌinkꞌez soo cho neꞌbulhꞌen whe budóhniꞌ.

16 ꞌEt lubeshi nohghu hooloh de, ꞌet ꞌuyoonne hoontsiꞌ kꞌunꞌa nohchꞌaz 
yáhalhduk, ꞌet hoontsꞌi tꞌehoninzun Christ, ꞌen be hoonzoo hukwꞌunꞌa 
whe ndi yun dúlhtsꞌi, ꞌet de la hukwaya hooleꞌ.

17 ꞌEt Yakꞌusda, hukwaꞌ ninzun de, ꞌutꞌen unzoo-i huwa dzoh nahzut 
de, ꞌet nohba hoonzoo wheꞌ hoontꞌoh. ꞌEt hoontsꞌi tankꞌus unꞌa ahtꞌen-un 
huwa dzoh nahzut de, ꞌalha ꞌaw nohba lheꞌhóozooꞌ.

Christ neba dzoh nusuzut-un, ꞌi be whutsꞌodulꞌeh
18  Christ ꞌen cha dichꞌoh ꞌilhoh za nelubeshi kꞌelha dzoh nusuzut. ꞌEn 

tsꞌihꞌun ꞌuntꞌoh ꞌinkꞌez wheni ꞌaw tsꞌihꞌun unꞌa lheꞌtsꞌitꞌoh. Whuz unꞌa 
neba ꞌet ndúja whe Yakꞌusda tsꞌu néootalelh ha. ꞌEnne ooyustꞌe hizilhghi 
ꞌet hoontsꞌi Ndoni be ooyustꞌe nakhítnaꞌ.

19 ꞌInkꞌez cha ꞌen be ntsꞌe la nududehne ꞌahudinla tsꞌe, whuz butsꞌu 
whinya ꞌinkꞌez ndet whe butsꞌu hóoltsꞌulh-un huwun ubulh yailhduk.

20 Ndunne, ꞌenne ꞌuhintꞌoh ꞌoh daꞌ ꞌaw hikꞌúnulheꞌitꞌel inleꞌ. ꞌEt ꞌoh daꞌ 
Noah tsꞌi cho wheꞌ yudilhꞌen. ꞌEt nduwhulyiz Yakꞌusda ubulh dzoh nuzut, 
ꞌinkꞌez bubailhꞌeꞌ. ꞌInkꞌez whulohne ꞌalhgoh lhkꞌudine, ꞌaw ꞌenne za, too 
butighan whuchꞌaz hudujih.

21 ꞌEt ndiz whuz unꞌa huwaꞌ tꞌetsꞌonanzin. ꞌEt whuz unꞌa za too beꞌ 
tsꞌulya-un whézdujih. ꞌAw neyustꞌe tsun
bunaꞌtsꞌulhde, whuz unꞌa iloh. ꞌEt kꞌus yakꞌusda tsꞌoodulhkut hoonzoo-un 
neyo tsꞌe oogha tꞌetsꞌoninzun-i whudoꞌa, ꞌet whuz unꞌa uzdujih. Sizi Gri 
dunadija-un, ꞌet ꞌuhoontꞌoh.

22  ꞌEn, ꞌaw ꞌen za yakꞌuz whenaja ꞌinkꞌez ꞌandit Yakꞌusda yughu nailhni 
tsꞌe usda. ꞌInkꞌez ndunne lizasne, ꞌudedone, ꞌenne ꞌonghohne hiye óolhtus 
ha, ꞌenne cha, ꞌinkꞌez mbene la ye ulhtus-i ꞌutꞌine, ꞌenne tsꞌiyawh ꞌalhgoh 
Sizi Gri hikꞌuneꞌ ootꞌen hubaꞌ ꞌubínla.

4  1 Inka Christ, duyustꞌe ꞌi be neba dzoh nusuzut. ꞌEt huwa nohni cha 
noheni ulhtus oolhꞌeꞌ whe ꞌen kꞌunꞌa nuni noohzut. Mbene la dichꞌoh 

duyustꞌe be dzoh nudehne, ꞌenne tsꞌiyawh lubeshi ꞌonidulh-un ꞌetsul 
ꞌuhuja ꞌet huwa.

2  ꞌEt whuz unꞌa dawhuldzoh ndi yun kꞌut neba whuzꞌai, ꞌaw ꞌuyoonne 
bukꞌunꞌa lubeshi tsꞌúlhnoostꞌi hubaꞌ hoontꞌoh. ꞌEt kꞌus Yakꞌusda netsꞌo 
hukwaꞌ ninzun-un, ꞌet whuz unꞌa tsꞌukhoonaꞌ hubaꞌ hoontꞌoh.

3 ꞌAlha niz de haóodanzut whutsꞌun, ꞌudun yun kꞌut whutꞌenne hukwaꞌ 
huninzun tuneꞌ hustꞌen, ꞌet wheni cha ꞌet whuz unꞌa za ꞌet dutsꞌítꞌen. ꞌEt ꞌawet 
sóo hooldzoh ꞌet dutsꞌítꞌen. ꞌEt ꞌoh daꞌ ꞌutꞌen dutsun-i ꞌutsꞌalhꞌen, neyustꞌe 
whutsꞌu nintꞌi, ꞌinkꞌez nzoodi ꞌi be lhtoh ꞌutsꞌitꞌen, ꞌinkꞌez ꞌahoolhyiz tsꞌekoo 
tooꞌ buznidulh whe taznutnai inleꞌ, ꞌinkꞌez ꞌukꞌeltsi neba ꞌalhaꞌ ꞌuntꞌoh-un ꞌet 
huwa wheni cha ndet la neba whuchꞌa oonijoot-un, tsꞌiyawh lhtoh edutsꞌítꞌen.

4 Ndunne ꞌudun yun kꞌut whutꞌenne buba wheꞌ hoontꞌoh hooyoh dáhoontꞌoh 
huwa ꞌetsul ahja. ꞌAw ꞌon ꞌun zooduꞌi bubulh lhéꞌtuzilhꞌel. ꞌInkꞌez ꞌaw ꞌon ꞌun 
lahootꞌoh te bubulh nulheꞌzahtꞌen. ꞌEt huwa hoontsiꞌ kꞌunꞌa noghu yahalhduk.

5 ꞌEt nahiyilh-un ꞌawet lhaduja. Mbene la yaidlanne ꞌinkꞌez khunane cha, 
hibut netidulh buba nahutiyeh ha. Dahitꞌen-un, ꞌet tsꞌiyawh hidutánelh.

6 ꞌEt huwa ndunne dahútitsah whutso ꞌenne khuni unzoo-i be bubulh 
yailhduk. ꞌEt whe ntsꞌenꞌa la khunane buba nahutiyeh, ꞌet whuz unꞌa za 
ꞌenne cha buba nahutiyeh. ꞌEt whe ntsꞌenꞌa la Yakꞌusda khuna, ꞌenne cha 
ꞌet whuz unꞌa buyughi khutinalh.

Ne-eꞌutꞌen be Yakꞌusda uzdólhtiꞌ
7 ꞌEt ꞌawet ndi yun whulatoh nilhdukw suliꞌ. Inka nohnichꞌoh duba 

whahtnih ꞌinkꞌez ꞌahoolhyiz khahdli. ꞌEt whe la soo tsꞌihꞌun unꞌa tenadoohdli.
8  ꞌEt njan soo ꞌukꞌenus hooncha-un ꞌuhoontꞌoh. Soo ulhtus-i be 

lhkꞌeoohtsiꞌ. Ntsꞌenꞌa la dune tankꞌus nunóhulhꞌen whe nohundulhda de 
cha, ꞌet hoontsꞌi whutus bukꞌeoohtsiꞌ hubaꞌ hoontꞌoh.

9 Nohdzi hoontꞌiꞌ whe dune tsꞌu daóohzooꞌ.
10 ꞌIlhone ahli ndi ndai la Ndoni nohgha íninꞌai-i, ꞌi be lhla ꞌoohtꞌen. Ndi 

Yakꞌusda ye unzoo-i lhat-un lhentsꞌun unꞌa nohghantꞌai. ꞌEt whe ꞌuyoonne 
soo cho whuz unꞌa buba neꞌoohtꞌen.

11 Mbene dune yatilhdukne, ꞌenne Yakꞌusda kꞌunꞌa yahoolhduk hubaꞌ 
hoontꞌoh. Mbene ꞌuyoonne dune ba neꞌútꞌenne, ndai la ndi ye ulhtus-i 
Yakꞌusda bugha íninꞌai, whuz unꞌa ꞌuyoonne buba néꞌhootꞌen. ꞌEt whuz 
unꞌa tsꞌiyanne Sizi Gri ꞌen be Yakꞌusda hidólhtiꞌ. Sizi Gri ꞌilhiz wheni 
ꞌinkꞌez ꞌilhiz wheni, ꞌen ꞌon nus uzdólhtiꞌ ꞌinkꞌez oobaꞌ hoontꞌoh-un, ꞌen 
tsꞌiyawh ꞌen oochꞌeꞌ ꞌuhoontꞌoh. ꞌEt ndo honeh.

Dzoh nutsꞌuzut-i, ꞌi be Yakꞌusda dótiꞌ
12  Ookꞌesiꞌne ꞌuyoonne bugha dzoh nahzut-i, ꞌet whe óolhdzi, ꞌantsꞌi 

kwun kꞌunꞌa be dáhtnih. Nohbulh ꞌet dúhooja de, khun te ndiz unꞌa 
nohbulh ꞌet dulhótasnel noohzin junih.

13 Kꞌus ndai la Christ whe dzoh nusuzut-un, ꞌet whuz unꞌa za dzoh 
nahzut de, ꞌet de soo cho hóhtꞌeꞌ! ꞌEt whe Christ ye diztiꞌ-i, ꞌi nohnalh tsꞌet 
hahóoltsꞌut de, ꞌet de la tube cho whunólhni.

14 ꞌEt Christ bunihdulhne ahli huwa nohodilhtsiꞌ de, ꞌet de soo ꞌukꞌenus 
hoonzoo-un ꞌudaꞌ nohbulh ꞌúhooja. Yakꞌusda ooyughi ye diztiꞌ-i, ꞌi ꞌilhiz 
wheni nohbulh ꞌuntꞌoh ꞌet huwa. ꞌEt ndunne, ꞌenne hichꞌaz yalhduk, ꞌet 
hoontsꞌi nohni dúlhtiꞌ whuz unꞌa ooghu yalhduk.

15 ꞌEt dudulh dune ughánne, kꞌus ꞌundunutꞌihne, kꞌus tankꞌus itꞌelhne, 
kꞌus ꞌuyoonne ꞌahoolhyiz dahóotꞌen la buhútni, ꞌenne tsꞌiyawh ꞌet 
nduntꞌohne, khun te ꞌenne bukꞌunꞌa neꞌóohtꞌen junih. Doo ka si bukꞌunꞌa 
dzoh nohzut.

16 ꞌEt hoontsꞌi mbe la Christ ooduneꞌ unline ꞌinkꞌez ꞌet huwa dzoh 
nuhúzut de, khun hukwaya hooleꞌ junih! ꞌEt kꞌus njan huwa Yakꞌusda 
hidólhtiꞌ.

17 ꞌAwet neba whusahóoltsꞌut, mbe la Yakꞌusda ooyoh tsꞌinline, ꞌalhgoh 
neba nahutiyeh. ꞌEt whenichꞌoh neba nahutiyeh de, ꞌet de ndunne 
Yakꞌusda ooghuni unzoo-i daja ni hukwa lheꞌnízunne, ꞌenne dahóoneh 
suba?

18  ꞌInkꞌez nja dutni,
“Tsꞌihꞌun unꞌa ꞌuntꞌohne tube buba howa whulnaꞌ whe hudutijih.

ꞌEt ndunne Yakꞌusda lhodílhtiꞌne ꞌinkꞌez lubeshi ꞌulhꞌenne, ꞌenne 
dahútinelh nahzun?”

19 ꞌEt de mbene la Yakꞌusda hikꞌúneꞌ ꞌutꞌenne hukwa dzoh nuhuzut de, 
ꞌutꞌen unzoo-i ꞌuhoolhꞌen. ꞌEt whuz unꞌa Yakꞌusda hiye khuna-i buba 
gholeꞌ. ꞌEn ꞌuja tsꞌiyaitsuk inla ꞌinkꞌez ꞌaw neladootnih aitꞌoh.

Nohni dune tso whudilhdzulhne, soo cho bughahli

5  1 Nohni Yakꞌusda ba ꞌilhunaoodulhne, mbene la nohtoh ꞌutso 
whudilhdzulhne, si cha nohbulh ꞌilhoghun ꞌustꞌoh. ꞌInkꞌez Christ, ꞌen 

dzoh nusuzut daꞌ, si cha ꞌet hoosꞌen. ꞌInkꞌez ndai la ndi ye diztiꞌ-i ꞌawet 
nilhdukw nenalhtsꞌet haootiltsꞌulh, ꞌet huwa si cha sulh ꞌuwhutanelh. ꞌEt 
huwa khuni ulhtus-i be njan nohdutásnelh.

2  Yakꞌusda be ꞌusbaine butoh dúlhtsꞌi, ꞌenne buba ꞌusbai ghundline 
oohleꞌ. ꞌUyoonne nanóhonuyoot ꞌet huwa ꞌet dóhtꞌen junih. Nohnichꞌoh 
hukwaꞌ nahzun huwa ꞌet bughohleꞌ. Nohba kꞌelha whutale noohzin junih, 
nohnichꞌoh hoonáhtꞌiꞌ huwa ꞌoohtꞌen.

3  Nohtlꞌályanne bumoodih cho oohleꞌ junih. ꞌEt ndunne ꞌilhoh nuyehne, 
ꞌenne bunalh tsꞌihꞌun unꞌa ꞌoohtꞌen, ꞌet de la ꞌenne cha nohkꞌunꞌa 
ꞌuhootꞌeꞌ.

4 ꞌEt ndun Sizi Gri ꞌusbai ghundline butso whudilhdzulh-un, ndet la 
nenalhtsꞌet haínya de, ꞌet de ndi whudíztiꞌ-un whuchꞌa oonúlhde-un, ꞌaw 
gak nahodleꞌ aitꞌoh, ꞌet nohgha óotaltsꞌulh.

Yakꞌusda ootlꞌaꞌ dudulhye ꞌinkꞌez netsudule oochꞌaz dahtni
5 ꞌEt whuz unꞌa za nohni niyilhne mbene la yoo ꞌun udohne, ꞌenne butlꞌaꞌ 

dudoolhyelh. ꞌAlha nohni cha tsꞌiyawh whuz unꞌa lhtlꞌaꞌ dudoolhyelh. Be 
yo úzdudildzun-i, ꞌantsꞌi naih kꞌunꞌa bé dolhtsꞌiꞌ. Ndiz unꞌa ꞌukꞌehonguz 
whe nja dutni,

“Ndunne ꞌududíltiꞌne, ꞌenne Yakꞌusda buchꞌaz ditni.
ꞌEt hoontsꞌi mbene la yo údudildzunne, ꞌenne ye unzoo-i bugha 

yúꞌaih.”
6 ꞌEt huwa Yakꞌusda soo cho oobut yo ꞌúdudulhdzun. ꞌEt de la 

whusahóoltsꞌut de nohdólhtiꞌ.
7 Ndet la huwu ni ahli-un, ꞌet tsꞌiyawh Yakꞌusda ootlꞌawháhle. 

ꞌAhoolhyiz nohghunli ꞌet huwa.
8  Duba whahtnih ꞌinkꞌez soo cho huwahli! Netsudule, nohchꞌaz ditni-

un, ꞌen ndi khuna-iti, lion tsꞌutni, ꞌi kꞌunꞌa nohtunudúlgho. Mbene nintaꞌ 
butalhꞌelh ꞌenne bukunúta.

9 Yakꞌusda ootꞌanínohtan whe ndun oochꞌaz dohtni. Tꞌeoonáhzun ndet 
la dzoh nahde, ndi yun kꞌut ndulcho whe ooba ꞌalhaꞌ yintꞌohne, ꞌenne cha 
whuz unꞌa za dzoh nuhudeh.

10 ꞌEt Yakꞌusda, ye unzoo-i, ꞌi tsꞌiyawh yulh ꞌúntꞌoh, ꞌi gha Christ Sizi 
neba daja la-un, ꞌet huwa uzdutijih ha nekaꞌ daniꞌ. ꞌEt huwa ꞌilhiz wheni 
yakꞌuz whudiztiꞌ tsꞌe uzdutaltsꞌilh. ꞌEt hoontsꞌi ꞌatsulyaz dzoh nutihdoh. 
ꞌEt hukwꞌelhꞌaz dichꞌoh soo cho lhanóhdutileh. ꞌEt ulhtus nóhtilhtselh 
ꞌinkꞌez yoh ookꞌu whuzꞌai-i kꞌunꞌa ꞌaw nahóohtnah aitꞌoh nohtilhtselh.

11 Yakꞌusda ꞌen tsꞌun ye diztiꞌ-i ꞌinkꞌez tsꞌiyawh ye ulhtus-i, tsꞌiyawh 
oochꞌeꞌ ꞌuntꞌoh. ꞌI ꞌilhiz wheni ꞌinkꞌez ꞌilhiz wheni, ꞌet ndo honeh.

Nohni tsꞌiyawh nohdzi unzoo-un nohbulh ꞌuhotꞌeꞌ
12  ꞌEt neulhutsin, Silvanus tsꞌutni-un, ꞌen ootꞌaníwhunintan-un unli, 

daja nohdasniꞌ-un, ꞌen sba za ꞌukꞌuneyúzguz. Khuni ti be ndi Yakꞌusda ye 
unzoo-i, tsꞌiyawh huwun nohdásniꞌ. ꞌI be núdulhya, ꞌinkꞌez ꞌi soo tsꞌihꞌun 
unꞌa ꞌalha ꞌuntꞌoh.

13  ꞌEt keyoh Babylon, ndun tsꞌeke ꞌen cha nohbulh ꞌutahálti-un ꞌuntꞌoh, 
ꞌen cha hadih nohúlhni. Mark syeꞌ kꞌunꞌa ꞌen cha hadih nohúlhni.

14 Lhkꞌehtsiꞌ be nalhadahtsꞌoos, ꞌi be hadih lhudahtni. Mbene la Sizi Gri 
yulh ꞌuntꞌohne, nohni tsꞌiyawh nohdzi unzoo-un nohbulh ꞌuhotꞌeꞌ. ꞌEt ndo 
honeh. 

Yakꞌusda soo hoolhtus whe yulh suyinne, Peter hadih ubulhni

1  1 Si Simon Peter Sizi Gri ꞌen beꞌ ꞌulhna-un ꞌinkꞌez whelꞌaꞌ-un cha 
usdli. NeYakꞌusda neulhyis-un Sizi Gri, ꞌen ye tsꞌihꞌun unꞌa ꞌuntꞌoh-i, 

ꞌet ꞌi be njan be ꞌalhaꞌ hoontꞌoh-i díztiꞌ-i, ꞌet nohni cha ꞌinkꞌez wheni cha 
ꞌalhgoh neghaltsꞌut. ꞌEt huwun nohtsꞌo kꞌeꞌusges.

2  Yakꞌusda ꞌinkꞌez Sizi neMoodihti, soo tsꞌihꞌun unꞌa ꞌen ooghun 
tꞌetsꞌoninzun-un, ꞌet ꞌi be Yakꞌusda ye unzoo-i ꞌinkꞌez ye tsꞌihꞌun ꞌuntꞌoh-i, 
ꞌi lhanꞌun te nohgha óokat.

3  Ntsꞌenꞌa la Yakꞌusda ba ndi yun kꞌut uzdoltsꞌiꞌ ha, Yakꞌusda dichꞌoh 
whéulhtus-un, ꞌet ꞌi be nduwhulcho negha óoninꞌai. ꞌEn ndet ooghun 
tꞌetsꞌoninzun ꞌi gha, neghá whultsꞌut. ꞌEt whe ndai la Yakꞌusda ye diztiꞌ-i 
ꞌinkꞌez ꞌaw hoonliyaz whanus hoonzoo-un hooloh, ꞌet whe ꞌuzdutijih huwa 
nekaꞌ daniꞌ.

4 ꞌEt ꞌi be njan khuni kꞌus hooncha-un ꞌinkꞌez khuni diztiꞌ-un, ꞌet 
whulh netsꞌu náhizya. Njan ꞌet huwa Yakꞌusda dantꞌoh la, ꞌet nohni cha 
whuz unꞌa za ookꞌunꞌa ꞌóohtꞌeꞌ. ꞌEt whe la ndai la ndi yun kꞌut ntsiꞌ-i 
netilhtselh-i, ꞌet ndi yun kꞌut whutꞌenne ꞌet za whutsꞌó nintꞌi, ꞌet nohni 
ꞌudaꞌ tsꞌiyawh oochꞌa nasahdil.

Sizi Gri ꞌen ooghun tꞌeoonihzin-un, ꞌi be la ꞌon nus soo nóohyeh
5 Njan ꞌet soo ꞌet huwa, ꞌet ꞌudaꞌ Yakꞌusda nohba ꞌalhaꞌ ꞌuntꞌoh, nohdzi 

ndulcho-i be ndiz whuz unꞌa cha ꞌoohtꞌeꞌ. Tsꞌihꞌun unꞌa dune unzoone 
oolhleꞌ, ꞌinkꞌez ꞌon nus cha Yakꞌusda tꞌenoohzeh.

6 Hoontsiꞌ-un whuchꞌa khohdleꞌ, ꞌinkꞌez howa whulnaꞌ hoontsꞌi 
whulh oohyin. ꞌAhoolhyiz Yakꞌusda ooghu nuní noohzut, ꞌinkꞌez ooba 
whudólhtiꞌ.

7 Yakꞌusda ooba ꞌalhaꞌ yintꞌohne bukꞌeoohtsiꞌ, ꞌi cha, ꞌinkꞌez be 
lhkꞌetsꞌutsiꞌ-i, ꞌi be lhkꞌeoohtsiꞌ.

Bulh Nanki ꞌUdustlꞌus 
Peter ꞌUkꞌeyánguz-i

8  ꞌEt ndi tsꞌiyawh ꞌet ndahtꞌen de, ꞌinkꞌez ꞌi be ꞌon nus ulhtus lheh de, ꞌet 
de la ndi la neMoodihti Sizi Gri ꞌen ooghun tꞌeoonihzin-un, ꞌi be la ꞌon 
nus soo nóohyeh, ꞌinkꞌez noheꞌutꞌen soo tsꞌihꞌun unꞌa ꞌootꞌeꞌ.

9 ꞌEt mbene la Sizi Gri ooba ꞌalhaꞌ yintꞌohne, ꞌenne ndi nja dulhúhustꞌen 
de, ꞌenne nilhdukwyaz za húhooꞌen leꞌhintꞌoh ꞌinkꞌez ꞌankwꞌus huhoosꞌ̱en 
leꞌhintꞌoh. ꞌInkꞌez niz dakꞌez bulubeshi huyalhꞌen-i, ꞌudaꞌ Yakꞌusda 
tsꞌiyawh bubunayalhde inleꞌ, ꞌet whunahodilhnoh.

10 Inka sulhutsinke nohdzi ndulcho-i be ꞌinkꞌez ꞌon ꞌun cha, ꞌet ntsꞌenꞌa la 
dutihjih ha nohkaꞌ daniꞌ, ꞌinkꞌez ꞌutahalyane ahli soo tsꞌihꞌun unꞌa njan ꞌet 
whunaoodoolhnoh junih. ꞌEt ndi tsꞌiyawh ꞌi be whuz unꞌa ndahtꞌen de, ꞌet 
de ꞌaw ntoohghalh aitꞌoh.

11 Ndiz unꞌa neMoodihti ꞌinkꞌez neulhyis-un Sizi Gri, ntsꞌe la ꞌilhiz wheni 
lerwe unli-un, ꞌet hoonzoo whe nohba dáhaꞌdutikwus.

Peter ꞌawet datítsah-un
12  ꞌEt huwa njan tsꞌiyawh tꞌeoonáhzun ꞌinkꞌez khuni ꞌalhaꞌ ꞌuntꞌoh-i, ꞌi 

cha úlhchoot whe soo cho oohtun. ꞌEt hoontsꞌi nohdásniꞌ-un ꞌahoolhyiz 
lhkꞌuz te nohnalhtsꞌet hanáwhusꞌaih.

13  ꞌEt tꞌeoonúszun ꞌawhuz khusna ꞌet whutsꞌun, nohdásniꞌ-un nohba 
whunaznih ꞌinkꞌez nohnalhtsꞌet nunáwhusꞌaih. ꞌI be la hoohnih oohleꞌ.

14 Tꞌeoonúszun ꞌawet nilhdukw whe datítsah. Ntsꞌenꞌa la datísah-un, ꞌet 
neMoodihti Sizi Gri whusunilhtan.

15 Inka ꞌon ꞌun oosneh aitꞌoh-un ꞌet hukwa ꞌustꞌen, ꞌet dustꞌen-un ꞌet 
huwa la dasúsai hukwꞌelhꞌaz njan hodilhꞌeꞌ-un tsꞌiyawh la whunaoolhnih.

Yakꞌusda oochꞌeꞌne, ꞌenne ntsꞌenꞌa Ndoni hubunulhtun yahutilhduk-un,  
ꞌet whuz unꞌa za yahalhduk whe ꞌukꞌehónguz

16 ꞌEt neMoodihti Sizi Gri, ꞌen ye ulhtus-i ꞌinkꞌez whusanatidalh-un 
cha, ꞌet whunohuznilhtan. Tube whunistꞌi be yalhdukne, ꞌenne ꞌet whuz 
unꞌa whulohne tsꞌihꞌun unꞌa khuni lheꞌitꞌoh-i ꞌuhulhꞌen. ꞌEnne bukꞌunꞌa 
iloh wheni whunoh uznulhtun. ꞌEt kꞌus ꞌoh daꞌ whenichꞌoh ꞌet nena be 
hooncha whe ootsꞌu hayanduz-un, ꞌet cha tsꞌonalhꞌen.

17 ꞌEt ꞌoh daꞌ ꞌuhooja-un, neBá Yakꞌusda duYeꞌ yudílhtiꞌ ꞌinkꞌez dádiztiꞌ 
whe ꞌuntꞌoh, ꞌet whunénilhtan. Kꞌus hooncha-un, ꞌen oochꞌeꞌ ꞌuhoontꞌoh, 
ꞌet dichꞌoh duYeꞌ yugha ooninꞌai. Ndiz unꞌa nja duhooja. Yakꞌuz tsꞌe whe 
ꞌukꞌenus hooncha-un, ꞌet Yakꞌusda ooghuni ndus de hadíltsꞌut whe ꞌet 
dutni, “Ndun ꞌen sYeꞌ ookwꞌesiꞌ-un, ꞌen ꞌuntꞌoh. ꞌEn gha tube hoonústꞌiꞌ.”

18  ꞌOh daꞌ dzulh kꞌut whudiztiꞌ-un ꞌet, ꞌen bulh nutsꞌudilh whe ndi 
ooghuni, ꞌi yakꞌuz tsꞌe hadiltsꞌut-i, ꞌi ꞌuzdántsꞌo.

19 Ndi Yakꞌusda be nus hooꞌenne bughuni, ꞌi ꞌukꞌenus ootꞌaz ꞌuhoontꞌoh. 
ꞌEt ndi khuni soo cho ulhchoot de, ꞌet de ꞌukꞌenus nohba hootázooꞌ. 
Ntsꞌenꞌa tsahólhgus-un kwun be hootꞌen, ꞌet ndi khuni nohba ꞌet duntꞌoh. 

Christ, sum cho tsꞌutni, ꞌen whusanátidalh, ꞌoh de ꞌet dúhooja de, nohdzi 
ndulcho-i be ndi khuni olhchoot.

20 Ndi soo ꞌukꞌenus hooncha-un tꞌewhunoohzeh hubaꞌ hoontꞌoh. Yakꞌusda 
ooghuni nus tꞌeznanzin-i, ndet ꞌuwhulhni-un, ꞌaw dune didutchꞌoh 
dukꞌunꞌa naꞌhuyooleh aitꞌoh.

21 ꞌEt ndi khuni ꞌi be nus tꞌeznanzin-i, ꞌaw dune didutchꞌoh hukwaꞌ 
huninzun whuz unꞌa iloh whe neba ꞌukꞌehónguz. ꞌEt kꞌus Yakꞌusda 
ooduneꞌne, mbe la oochꞌeꞌne, ꞌenne ntsꞌenꞌa Ndoni hubúnilhtan 
yahutilhduk-un, ꞌet whuz unꞌa za yahalhduk whe ꞌukꞌehónguz.

Khuni whutsꞌit-i be whubodulhꞌehne

2  1 ꞌEt ꞌoh daꞌ ꞌuhooja-un ndunne whuhutsꞌit whe nus hooꞌenne, ꞌenne 
cha dune toh hudilhtsꞌi inleꞌ. ꞌInkꞌez whuz unꞌa za khuni whutsꞌit-i 

be whubodulhꞌehne, ꞌenne cha nohtoh hudutáltsꞌilh. Ndunne whuꞌiz whe 
khuni whutsꞌit-i, bé nohba ꞌalhaꞌ hoontꞌoh-i, ꞌi musai hitilhtselh hukwaꞌ 
hutitꞌelh, ꞌet whuz unꞌa whunohodutilhꞌeh. NeMoodihti, mbe la naboket-
un, ꞌen hoontsꞌi hitsꞌoodutádlai. Mbene la whuz unꞌa dune hodulhꞌehne, 
ꞌenne la ꞌilhudzin de Yakꞌusda ye huske-i, ꞌi khunsul bugha whútaltsꞌulh.

2  ꞌInkꞌez khuni duwhutsꞌit-i be lhane nahuntiꞌah bubuhuntoodilh ha. ꞌEt 
huwa ꞌenne bugha ꞌuyoonne njan Yakꞌusda buznidulh-un, ꞌet tsꞌuwhutsꞌit 
whe tsꞌutꞌen, hudutinelh.

3  ꞌUyoonne chꞌeꞌ haꞌ huninzun ꞌet whe bughuni whutsꞌit-i be nohgha háꞌ 
hunduntatꞌo. ꞌEt hoontsꞌi Yakꞌusda mbe buba nahutiyeh-un, ꞌudaꞌ buba 
lhadintꞌoh. ꞌInkꞌez ꞌen ꞌuntꞌoh ye huske-i bugha whútaꞌalh, ꞌen ꞌaw lhitoh 
whe ꞌuntꞌoh.

Dune nanaꞌahne Yakꞌusda dabutilelh la
4 ꞌOh daꞌ whuz unꞌa za nja dúhooja, nyoonne lizasne lubeshi inlane, 

ꞌenne Yakꞌusda ꞌaw buba whulalhdítnel. ꞌEt huwa tsakꞌet whutlꞌah hooloh-
un, Tartarus tsꞌutni, whuz tsꞌe whébalhdil. ꞌInkꞌez whuz tsꞌe tsalhgus yo 
buba nahutiyeh whutsꞌun lhuztih tlꞌool be whénubudizguz.

5 ꞌInkꞌez yooniz de haóodanzut daꞌ whutsꞌun ꞌudaꞌ yun kꞌut whutꞌenne, 
mbene la Yakꞌusda ghu nuni lhnuszutne ꞌinkꞌez ꞌaw lhahidilhtiꞌne, ꞌenne 
cha ꞌaw buba whulalhdítnel. ꞌEnne bugha ndi yun kꞌut ndulcho whe too 
didilhtꞌo ꞌinkꞌez too hubanghan. ꞌOh daꞌ lhkꞌudine ꞌaw ꞌenne za ꞌet whuchꞌa 
Yakꞌusda ubulhyih. Too didutálhtꞌo whutso Noah, ꞌen Yakꞌusda ye tsꞌihꞌun 
unꞌa ꞌuntꞌoh-i, ꞌi be dune ubulh yailhduk, ꞌen bubulh ꞌilhoghun ꞌuntꞌoh.

6 ꞌInkꞌez nat-un keyoh Sodom ꞌinkꞌez Gomorrah huwhútni-un, ꞌet 
nawhultꞌoh kwun nailhtan whe whudálhkꞌun ꞌinkꞌez lhez gaih za 
whulhtsi. ꞌEt whuz unꞌa musai ubulhtsi ꞌet whe buba nahizya. Nus de 
mbene la Yakꞌusda highu nuní lhuntiszutne ꞌinkꞌez ꞌaw lhahidutálhtiꞌne, 
ꞌenne huwa tꞌéhonozin ha inkaꞌ hóonla.

7 ꞌInkꞌez ndun tsꞌihꞌun dune Lot huyúlhni-un, ꞌen keyoh whudutákꞌun 
whutso ꞌet whuchꞌa Yakꞌusda oolizas huyúlhyih. Mbene la butoh indaꞌne, 
ꞌenne bube ꞌutꞌen kꞌoh whudutsun-un huwu ni inleꞌ.

8  ꞌEn dune tsꞌihꞌun ꞌuntꞌoh-un, ꞌen ꞌoh daꞌ butoh indaꞌ inleꞌ, ꞌet ꞌahoolhyiz 
ꞌaw khuni kꞌúnulheꞌhustꞌen whe whunilhꞌen-un ꞌinkꞌez whuditsꞌo-un, 
ndóohoontꞌoh-un huwa dzoh nunáꞌdudulhdzut.

9 Mbene la Yakꞌusda énuljutne, ꞌenne lubeshi ꞌuhulhꞌen whutsꞌónintꞌi, 
ntsꞌenꞌa whuchꞌa nabutálelh-un, ꞌet neMoodihti tꞌeooninzun. ꞌInkꞌez 
tsꞌihꞌun lheꞌítꞌohne, ꞌenne cha ndet dzin buba nahutiyeh-un, ꞌet whutsꞌun 
bubeꞌ whuyah-un, ꞌet buboontun.

10 Mbene la soo ꞌukꞌenus buyustꞌe whudutsun-un za whutsꞌu níntꞌine 
ꞌinkꞌez bumoodihne buba ꞌantsꞌi hinli whe hikꞌunulheꞌustꞌen. ꞌEnne 
ꞌuhududíltiꞌ ꞌinkꞌez hukwaꞌ huninzun tuneꞌ hutꞌen. Nyoonne nchane ꞌaw 
whelhoniljut whe hoontsiꞌ hukwꞌunꞌa bughu yahalhduk.

11 ꞌEt hoontsꞌi lizasne, ndunne khuni whutsꞌit-i be dune hodulhꞌehne, 
ꞌenne buba nus hilhtus ꞌinkꞌez buba nus hincha wheꞌ hintꞌoh. Ndunne 
lizasne, ꞌenne hoontsꞌi nyoonne nchane nduhutꞌen-un ꞌaw neMoodihti but 
hubodilhtsiꞌ whe bukꞌelhúhowhusꞌai.

Ndunne khuni whutsꞌit-i be dune hodulhꞌehne, dahúltsiꞌ wheꞌ hintꞌoh
12  ꞌEt hoontsꞌi ndunne khuni whutsꞌit-i be dune hodulhꞌehne, ꞌenne 

chuntoh khuna-i duhúltꞌoh. Nduntꞌohne whulokhun ꞌaw tꞌehonúszun, ꞌet 
hoontsꞌi hoontsiꞌ hukwꞌunꞌa howu yahalhduk. ꞌEt huwa chuntoh khuna-i 
kꞌunꞌa dahutitsah, ꞌinkꞌez ndi hiye untsiꞌ-i, ꞌi bulh Yakꞌusda but hutiyin.

13  Buyustꞌe whutsꞌu níntꞌi-un dzin dulyiz whe ꞌet za ꞌuhúwhulhꞌen. 
Tsꞌihꞌun lheꞌhootꞌoh tuneꞌ hustꞌen-un, ꞌet hukwꞌelha buba kꞌelha whutaleh. 
Nohtoh bukaya hoonli. Tube huhoontꞌiꞌ whe nanohonaꞌah ꞌet whulh 
hulhgha nohla ꞌuhaꞌalh.

14 ꞌUyoonne ꞌat bulh nintaꞌ hutꞌih, ꞌet za honilhꞌen. Lubeshi ꞌuhulhꞌen-un, 
ꞌaw ꞌetsul ꞌuhooneh aitꞌoh. Mbene la buzul soo lheꞌíltusne, ꞌenne tankꞌus 
úbonilhtꞌi. ꞌUyoonne chꞌeꞌ haꞌ huninzun ꞌet whuz unꞌa budzi hodilꞌeꞌ. 
Nduntꞌohne Yakꞌusda bubulh hunilchꞌe whe ꞌudaꞌ buba nahizya wheꞌ 
hintꞌoh.

15 Tsꞌihꞌun ti ꞌet tinchꞌu huzdil. Balaam, Beor ooyeꞌ, ꞌen be ꞌutꞌen 
kꞌoh huhóolhchoot. Datꞌen inleꞌ la ꞌet whuz unꞌa ꞌuhutꞌen. ꞌEn tsꞌihꞌun 
lheꞌhootꞌoh tuneꞌ ꞌutꞌen-un, hoontꞌiꞌ whe ꞌet sooneya be ooba kꞌelha hoonli.

16 ꞌEt hoontsꞌi hoontsiꞌ kꞌunꞌa itꞌelh-un ꞌet huwa. Khuna-i donkey 
huyúlhni-i, ꞌaw yalhulhduk. ꞌEt hoontsꞌi ndun nus hooꞌen-un, ꞌen whusni 
kꞌunꞌa neꞌutꞌen whe donkey dune kꞌunꞌa khuniti be yulh yalhduk whe 
Balaam, “Dah!” yulhni.

17 ꞌEt ndunne nduntꞌohne, ꞌenne ꞌantsꞌi too kꞌet whuzdla-un, ꞌaw too 
hooloh-un whunduhúltꞌoh. ꞌEt ndo kwꞌus búlh nodultsꞌut, leꞌuhintꞌoh. 

Nduntꞌohne whuz unꞌa khuni be ꞌalhaꞌ hoontꞌoh-i whuyit ꞌuhintꞌoh. Soo 
ntsꞌe la tsahólhgus ꞌinkꞌez múgaih hoonli, ꞌet ꞌilhiz wheni ꞌet buba ꞌudun 
whuzꞌai.

Dune nanaꞌahne
18  Mbene la ooba ꞌalhaꞌ hoontꞌohne ndunne ndi yun kꞌut tankꞌus 

ꞌitꞌelhne, ꞌenne buchꞌa nahusdil. Nyoonne khuni whutsꞌit-i hodulhꞌehne, 
ndunne ooba ꞌalhaꞌ hoontꞌohne hubuhoolhgooh hukwaꞌ buhalhꞌen. 
Ntsꞌenꞌa la hoolhtus whe neyustꞌe lubeshi whutsꞌu nintꞌi-un, ꞌenne 
whutsꞌit-i khuni ncha-i be bubulh yahalhduk whe tankꞌus úbonilhtꞌi 
hukwaꞌ ba halhꞌen.

19 Tsꞌiyantsuk kꞌuneꞌ ꞌuhootꞌen ꞌet butsꞌú hoozi. ꞌEt hoontsꞌi didutchꞌoh 
whudutsun-un ꞌuhuwhulhꞌen ꞌet whe netsudule be ꞌulhna huzdliꞌ. ꞌEt 
nawh lheꞌhóotꞌoh, mbe la whuchꞌa bunílhdene, ꞌenne bube ꞌulhna hinli.

20 ꞌEt ndunne neMoodihti ꞌinkꞌez neulhyis-un Sizi Gri, ꞌen soo tsꞌihꞌun 
highu tꞌewhunínzun, ꞌi be ndi yun kꞌut hoontsiꞌ-un, ꞌet tsꞌiyawh whuchꞌa 
hudujih de, ꞌinkꞌez doo cha za buchꞌaꞌ ninde, ꞌinkꞌez ntsiꞌne butanahandil 
de, ꞌet de whutsodaꞌ Yakꞌusda tꞌehunuszun daꞌ, dahítꞌen la, ꞌet whanus 
buba hotátsiꞌ tileh.

21 ꞌEt nduntꞌohne, ꞌenne njan tsꞌihꞌun ti ꞌaw tꞌehonuszun de, ꞌet de 
daꞌ buba sooꞌ hotꞌeꞌ ooleꞌ. ꞌEt hukwꞌelhꞌaz tꞌehonanzin de ꞌinkꞌez butlꞌa 
hidanꞌai whe ꞌantsꞌi hichꞌaz nálhya, ꞌet whuz unꞌa ꞌudekꞌez ꞌi ꞌudechoo 
anus hotátsiꞌ.

22  ꞌInkꞌez ntsꞌenꞌa la bubulh dahooja, ndi khuni ꞌi gha whutsꞌodulꞌeh, 
ntsꞌenꞌa la daja ni, ꞌet whuz unꞌa ꞌuhooja whe ndiz unꞌa nja dutni, “Lhike 
nahuyulkooh-i, doo cha za nahuyutꞌulh.” ꞌInkꞌez nja dutni, “Gugoos too 
be soo cho bubunaꞌhulhdoh, ꞌinkꞌez hukwꞌelhꞌaz whutlꞌus tanahalgok.” 
Ndunne ꞌet whuz unꞌa ꞌet duhintꞌoh.

Yakꞌusda dune ye tsꞌu nahizya-i kꞌoh nálheꞌusne

3  1 ꞌEt ꞌawet ookꞌesiꞌne, ndi bulh nanki ꞌudustlꞌus nohtsꞌo kꞌesges. ꞌI be 
noheni unzoo, ꞌet hoontsꞌi nohba whunaznih.

2  ꞌEt ndunne nus hooꞌenne Yakꞌusda oochꞌeꞌ unline, ꞌenne ꞌoh daꞌ 
daja hudaniꞌ. ꞌInkꞌez wheni whelꞌaꞌne ꞌutsꞌintꞌoh, neMoodihti neulhyis-
un ooghuni, ꞌi be nohbulh yatsꞌalhduk ꞌinkꞌez nohuzdániꞌ, ꞌet huwa la 
tsꞌiyawh whunaoolhnih.

3  Njan ꞌet ꞌudechoo soo cho tꞌewhunoohzeh hubaꞌ hoontꞌoh. ꞌUdekꞌez 
dzin de, ꞌet de Yakꞌusda ghudlohne, ꞌenne ntsꞌenꞌa la buyustꞌe whutsꞌu 
níntꞌi-un, ꞌet whuz unꞌa za ꞌuhutitꞌelh hukwaꞌ huninzun, ꞌenne cha nohtoh 
ꞌuhutitꞌelh.

4 ꞌInkꞌez ꞌuhudutinelh, “ꞌAlha eh Sizi Gri nohtsꞌu nahizya doo cha 
whusanatidalh-un. Ndun ꞌudáhni-un, ꞌen ntsꞌé ꞌutꞌen? Netso daꞌne 

tsꞌiyawh yahadla ꞌet hoontsꞌi ꞌawhuz whusanálhusdai. ꞌUdechoo ndi 
yun ꞌulya ꞌinkꞌez ꞌandit dzin whutsꞌun, tsꞌiyantsuk dawhútꞌen la, ꞌet za 
nduwhútꞌen.”

5 ꞌUdaꞌ dahooja la ꞌaw whunahoolnih hukwa lheꞌhunízun. Yakꞌusda 
ooghuni, ꞌi be ꞌudechoo ꞌudaꞌ ndo yat ꞌuhóolya inleꞌ. ꞌInkꞌez ndi yun 
whuloh tehtlꞌah ꞌuntꞌoh ꞌinkꞌez whuloh yun unli inleꞌ.

6 Yakꞌusda dughuni ꞌi be too dudilhtꞌo. ꞌEt whuz unꞌa yun kꞌut too beꞌ 
hoonla. ꞌEt whe tsꞌiyawh gak whulhtsi.

7 Mbene la Yakꞌusda ghu nuni lhnuszutne ꞌinkꞌez ꞌaw lhahidilhtiꞌne, 
ꞌenne buba nahutiyeh Yakꞌusda ye huske-i bugha whútaltsꞌulh ha, ꞌet ndet 
ꞌudekꞌez dzin whutsꞌun dughuni be buba kꞌoh hoontun. ꞌEt de la ꞌandit 
yun ꞌinkꞌez ndo yat cha, ꞌoh de kwun be tsꞌiyawh whudutálhkꞌun.

8  ꞌEt hoontsꞌi nohni ookꞌesiꞌne, njan ꞌilhoghun whunaoodoolhnoh junih. 
NeMoodihti ꞌilhudzin ꞌet ꞌantsꞌi 1,000 be yus kꞌut ba dúwhultꞌoh. Kꞌus 
1,000 be yus kꞌut ꞌet ꞌantsꞌi ꞌilhudzin ba dúwhultꞌoh.

9 NeMoodihti ntsꞌenꞌa la netsꞌu náhizya-un, ꞌaw saꞌ nulhéꞌustꞌen. ꞌEt 
whulohne saꞌ stla ꞌutꞌen huninzun. ꞌEt hoontsꞌi tube saꞌ neba sulhꞌi. ꞌAw 
ꞌilhoghun hoontsꞌi ninta ooltsꞌit hukwa lheꞌnizun. ꞌEt tsꞌiyanne dudzi 
nahondunooleh ꞌet za butsꞌu hukwaꞌ ninzun.

NeMoodihti oodzin whusaóotiltsꞌulh
10 ꞌEt ooka tse lhúhoodli whe dune ꞌundunutꞌi-un ꞌulhdzis whusayaih, ꞌen 

kꞌunꞌa ooka tse lhúhoodli whe neMoodihti oodzin whusaóotiltsꞌulh. Ndet 
la ndúhooja de, ꞌet ndo yat ꞌantsꞌi kwun dilhtulh hukwꞌunꞌa gak whutaleh. 
ꞌInkꞌez ndai ꞌulya-i, tsꞌiyawh kwun ulhtus-i be tsꞌiyaitsuk natilgheh. Ndi 
yun ꞌinkꞌez ndai la ookꞌe yuzdla-i, ꞌi bulh tsꞌiyawh dutákꞌun.

11 ꞌOh de ꞌet dótanelh de, ꞌet whutso ndiz unꞌa dune unline oohleꞌ 
hubaꞌ hoontꞌoh, lubeshi yit ꞌinkꞌez Yakꞌusda be ꞌutꞌen kꞌoh ꞌet za hukwꞌu 
neꞌoohtꞌen.

12  Yakꞌusda oodzin whuz de hóoltsꞌulh-un, ꞌahoolhyiz hukwa tse hólheꞌ 
ꞌinkꞌez ꞌa cho whusahóoltsꞌit-un whuz unꞌa hukwaꞌ hoolhꞌen. Ntsꞌowhúya 
hoozulh whe ꞌet nduwhútanelh, ꞌet de ndo yat ndulcho whe kwun be gak 
whutaleh. ꞌEt ndai la tsꞌiyaitsuk ꞌulya-i, kwun nulwus kꞌet ꞌi be tsꞌiyaitsuk 
natilgheh.

13  ꞌEt hoontsꞌi njan ndet la netsꞌu hoozi-un, ndi yun ꞌinkꞌez yat ꞌet 
ꞌawhundidi-un, ꞌet ꞌahoolhyiz hukwa tse tsꞌúholeꞌ. Njan ꞌet ye tsꞌihꞌun unꞌa 
ꞌuntꞌoh-i, ꞌi ꞌet za ꞌilhiz wheni ꞌet ꞌutitꞌelh.

Soo tsꞌihꞌun za ꞌoohtꞌeꞌ
14 ꞌEt huwa nohni ookꞌesiꞌne ndi ꞌi tsꞌiyawh ooka tse hóhleꞌ. Soo ndet 

ꞌon ꞌun oohneh aitꞌoh whe hóolhdzih. ꞌEt whe la ꞌaw hoonliyaz hukwaya 
lhuzoohleꞌ. ꞌEt de la hoonliyaz nohkꞌelhúholhtsꞌit, ꞌinkꞌez Yakꞌusda be 

tsꞌihꞌun ahtꞌoh-i, ꞌet whuz unꞌa ꞌen ba hóolhdzih. ꞌEt Sizi Gri whusanája 
de, ꞌet de la whuz unꞌa ꞌoohtꞌeꞌ.

15 ꞌInkꞌez neMoodihti tube saꞌ neba sulhꞌi, ꞌet lhane hudoojis huba, 
ꞌet whuz unꞌa huwu nuni noohdeh hubaꞌ hoontꞌoh. ꞌInkꞌez neulhutsin 
ookwꞌetsꞌintsiꞌ-un, ꞌen Paul huyulhni, ꞌen ye whunih-i, ꞌi oogha whultsꞌut, 
ꞌet ꞌi gha Yakꞌusda ooghuni nohtsꞌo kꞌeꞌanguz.

16 ꞌEt tsꞌiyawh be ꞌudustlꞌus ꞌi kꞌut ꞌet howu yalhduk. Whulukhi khuni 
tube howa whúlnaꞌ whe tꞌeznuzih. ꞌEt mbene la ꞌaw whulhodílꞌelne, 
ꞌinkꞌez ꞌaw soo lheꞌíltusne cha, Yakꞌusda ooghuni ꞌi dichꞌoh hukwaꞌ 
huninzun kꞌunꞌa naꞌhuyínla. ꞌEt whuz unꞌa za ꞌonghoh-i ooghuni ꞌi cha ꞌet 
duhúyinla. ꞌI gha hoontsiꞌ-un, ꞌet dichꞌoh khanáhuwhuntꞌai.

17 ꞌEt huwa nohni mbene la ookwꞌesiꞌne, njan ꞌet nduwhútanelh whutso, 
ꞌudaꞌ tꞌeooonáhzun. ꞌEt huwa howahli! Ntsꞌenꞌa la ahtꞌoh, whuz unꞌa za 
ꞌoohtꞌeꞌ. Doo ka la ndunne ntsiꞌne, ꞌenne nintaꞌ hutꞌih-un, ꞌenne bukꞌunꞌa 
ꞌoohneh. ꞌEt bukꞌunꞌa ꞌahja de, ꞌet tehtsun tihleh.

18  ꞌEt hoontsꞌi neMoodihti ꞌinkꞌez neulhyis-un Sizi Gri ye unzoo-i, 
daja ni la ꞌinkꞌez ndet ooghu tꞌetsꞌoninzun-un, ꞌet cha, ꞌon nus ooghun 
hodoolhꞌeh. ꞌEn tsꞌun ye diztiꞌ-i nawhultꞌoh ꞌandit ꞌinkꞌez ꞌilhiz wheni. ꞌEt 
ndo honeh. 

Ndi khuni be tsꞌúkhuna-i, ꞌi ghun

1  1 Soo ꞌudechoo daꞌ whutsꞌun hoonli-un soo tsꞌihꞌun unꞌa whuzdántsꞌo-
un, nena be cha tsꞌonalhꞌen, ꞌinkꞌez nela be cha ootꞌátsꞌaznai khuni 

be tsꞌúkhuna-i, ꞌi ghun.
2  Ndi be tsꞌukhuna-i nenalhtsꞌet hahóoltsꞌut ꞌinkꞌez tsꞌohonꞌen ꞌinkꞌez 

howu yatsꞌalhduk. Ndi ꞌilhiz be tsꞌukhuna-i neBá bulh ꞌuntꞌoh. ꞌI 
nenalhtsꞌet hahóoltsꞌut, ꞌet huwun nohtsꞌudániꞌ.

3  Ndet la tsꞌohonꞌen-un ꞌinkꞌez tsꞌodántsꞌo-un, ꞌet huwun nohtsꞌútni. ꞌEt 
whe la lhulh ꞌutsꞌintꞌoh tsꞌooleꞌ. ꞌEt ꞌalha neBá ꞌinkꞌez ooYeꞌ Sizi Gri ꞌenne 
bubulh ꞌilho uzdidowh.

4 ꞌInkꞌez ndi tsꞌiyawh huwun nohtsꞌó kꞌeꞌtsꞌanguz, ꞌet whe la tube cho 
whunólhni.

Ndi be hootꞌen-i, ꞌi ooniz tsꞌidulh de, ꞌet de ꞌilhoh ꞌutsꞌintꞌohne tsꞌinli
5 Ndi khuni tsꞌodántsꞌo-un ꞌi ꞌuntꞌoh, ꞌen tsꞌaháltsꞌut-i, ꞌi ghun nohtsꞌútni 

Yakꞌusda be hóotꞌen-i ꞌuntꞌoh, ꞌinkꞌez ꞌaw tsálhgus ooghu hooloh gaih.
6 ꞌEn bulh lhulh ꞌútsꞌintꞌoh tsꞌutni de, ꞌinkꞌez tsálhgus yo tsꞌe tsꞌidulh de, ꞌet 

tsꞌuwhutsꞌit wheꞌ tsꞌutni, ꞌinkꞌez ꞌaw khuni ꞌalhaꞌ ꞌuntꞌoh-i ookꞌunulheꞌtsꞌustꞌen.
7 ꞌEt hoontsꞌi be hootꞌen-i bulh ꞌuntꞌoh, ꞌi ooniz tsꞌidulh de, ꞌet de ꞌilhoh 

lhulh ꞌutsꞌintꞌohne tsꞌinli ꞌinkꞌez ooYeꞌ Sizi Gri buzkaiꞌ be nelubeshi 
tsꞌiyawh yunaꞌalhde.

8  ꞌAw lubeshi lhtsꞌitꞌih tsꞌutni de, naꞌuzdunutꞌah ꞌinkꞌez khuni ꞌalha 
ꞌuntꞌoh-i neghu hooloh.

9 Lubeshi ꞌutsꞌalhꞌen tsꞌutni de, ꞌaw nelalhdutisni ꞌinkꞌez tsꞌihꞌun ꞌuntꞌoh 
whe nelubeshi neba yunaoodutilnoh ꞌinkꞌez tankꞌus unꞌa ꞌuhoontꞌoh-un, 
tsꞌiyawh whuchꞌa neyunaꞌtilhdoh.

10 ꞌAw lubeshi lheꞌtsꞌílel tsꞌutni de, Yakꞌusda whutsꞌit-un ꞌuntꞌoh tsꞌutni 
wheꞌ tsꞌutni, ꞌinkꞌez ooghuni, ꞌaw neghu hooloh.

ꞌUdechoo ꞌUdustlꞌus 
John ꞌUkꞌeyánguz-i

a 2:7 Ndi khuni, “Sulhutsinke,” mbene la Sizi Gri ooba ꞌalhaꞌ yintꞌohne, ꞌenne ꞌantsꞌi 
lhuzkehke hinli leꞌhintꞌoh. ꞌEt huwa lhulhutsin ꞌinkꞌez lhulhtuske hudli wheꞌ hintꞌoh. 

2  1 Suzkehkeyaz, ꞌaw lubeshi ꞌutilhꞌelh whuchꞌa ꞌet huwa ndi khuni ꞌi 
be nohtsꞌó kꞌeꞌusges. Mbene la lubeshi ꞌulhꞌenne, ꞌenne buba neBá 

Yakꞌusda but neba yatilhduk-un, Sizi Gri, tsꞌihꞌun unꞌa ꞌuntꞌoh-un, ꞌen 
ꞌuntꞌoh.

2  ꞌInkꞌez ꞌen ꞌuntꞌoh nelubeshi kꞌelha dazsai. ꞌAw wheni za iloh. Yinka 
ndulcho whe whulubeshi kꞌelha cha. ꞌI be la neBá soo cho netsꞌu naítotꞌen 
ꞌet hukwa.

Sizi Gri mbe unli, whuz unꞌa tꞌezninzun
3  Khuni netlꞌaidanꞌai-i ookꞌuneꞌ tsꞌutꞌen de, ꞌet whuz unꞌa tꞌetsꞌonínzun ꞌi 

gha Sizi Gri tꞌezninzun.
4 Mbe la ꞌen tꞌenuszun ni de, ꞌinkꞌez yughuni yukꞌunulheꞌustꞌen de, ꞌen 

whutsꞌit-un ꞌuntꞌoh ꞌinkꞌez ndi khuni ꞌalhaꞌ ꞌuntꞌoh-i ꞌaw lhiyítꞌih whe 
ꞌuntꞌoh.

5 ꞌEt mbe la yughuni kꞌuneꞌ ꞌutꞌen-un, ꞌen ꞌalha Yakꞌusda ye nékꞌentsiꞌ-i 
be tsꞌihꞌun unꞌa lhadúlya whe ꞌuntꞌoh. Njan huwa tꞌetsꞌonínzun Sizi Gri 
ooyúzdultsꞌi wheꞌ tsꞌintꞌoh.

6 Mbe la ye yudínda-un ni de, ntsꞌenꞌa la nusuya-un, ꞌet whuz unꞌa za 
nóyaꞌ hubaꞌ hoontꞌoh.

7 Sulhutsinke a ꞌaw khuni ꞌandidi-i netlꞌaidanꞌai-i, ꞌi ghun iloh nohtsꞌó 
kꞌeꞌusges. ꞌUdechoo whutsꞌun tꞌenahzun ndi khuni ꞌudaꞌ-i ꞌuntꞌoh. Ndi 
khuni ꞌudaꞌ-i, ꞌudechoo whutsꞌun dahtsꞌo-i, ꞌi ꞌuntꞌoh.

8  Tsalhgus yo ꞌawet whedúdeh ꞌinkꞌez tsꞌihꞌun be hóotꞌen-i ꞌawet be 
hóotꞌen suliꞌ. ꞌEt huwa nohtsꞌó kꞌeꞌusges
ꞌinkꞌez doo cha ꞌunohdúsni, ꞌandit khuni netlꞌaídanꞌai-i, ꞌi ndi ꞌalha khuni 
ꞌi yulh ꞌúntꞌoh, ꞌinkꞌez nohni cha bulh ꞌáhtꞌoh.

9 Mbe la be hóotꞌen niz ꞌuntꞌoh ni de, ꞌinkꞌez dulhutsin tsꞌudutni, ꞌen 
ꞌawhuz tsalhgus yo usda whé ꞌuntꞌoh.

10 Mbe la dudulhutsin kꞌentsiꞌ-un, ꞌen be hóotꞌen toh ꞌuntꞌoh ꞌinkꞌez ꞌaw 
tankꞌus ꞌutitꞌelh-un whutsꞌu nóotꞌi aitꞌoh.

11 ꞌEt hoontsꞌi mbe dudulhutsin tsꞌudutni-un, ꞌen tsálhgus yo ꞌuntꞌoh 
ꞌinkꞌez tsálhgus yo nuya. ꞌInkꞌez ntsꞌe tizya-un ꞌaw tꞌeoonúszun, ndi 
tsahólhgus-i be hoosꞌ̱en suliꞌ ꞌet huwa.

Yakꞌusda ba ulhtusne huzdliꞌ

 12 Tsꞌoodunneyaz Sizi Gri booziꞌ gha nohlubeshi nohba bunaꞌide,
ꞌet huwa nohtsꞌó kꞌeꞌusges.

 13 Nebáke ndultꞌohne ndun mbe ꞌudechoo whutsꞌun hoonli-un,
ꞌen tꞌenahzun, ꞌet huwa nohtsꞌó kꞌeꞌusges.

Chilke ntsiꞌ-un oochꞌaꞌ nulhde ꞌet huwa nohtsꞌó kꞌeꞌusges.
Tsꞌoodunne neBá tꞌenahzun, ꞌet huwa nohtsꞌó kꞌeꞌusges.

 14 Nebáke mbe la ꞌudechoo whutsꞌun ꞌuntꞌoh-un tꞌenahzun,
ꞌet huwa nohtsꞌó kꞌeꞌisguz.
Chilke ulhtus ꞌinkꞌez Yakꞌusda ooghuni nohyudínꞌai,
ꞌinkꞌez ntsiꞌ-un oochꞌaꞌ nulhde,
ꞌet huwa nohtsꞌó kꞌeꞌisguz.

Ndiz unꞌa ndi yun kꞌut uzdóltsꞌiꞌ
15 Ndi yun kꞌut tankꞌus ꞌuwhutꞌen-un ꞌinkꞌez ndi yun kꞌut hoonli, ꞌi cha, 

whutsꞌu nóohtꞌi junih. Mbe la ndi yun kꞌut tankꞌus neꞌwhutꞌen ndóohoontꞌoh-
un whutsꞌu nintꞌi de, ꞌaw neBá ye nékꞌentsiꞌ-i ooghu wheyooloh whe ꞌuntꞌoh.

16 Neyustꞌe whutsꞌú nintꞌi-un, ꞌinkꞌez nena whutsꞌu níntꞌi-un cha, ꞌinkꞌez 
ndai la ahtꞌi-un be ꞌududulhtiꞌ de, ndi ꞌi tsꞌiyawh ndi yun kꞌut huba 
ꞌuntꞌoh, ꞌinkꞌez ꞌaw neBá tsꞌu halhúhooltsꞌut ꞌet huwa.

17 Ndi yun ꞌawet whewhúltsꞌit ꞌinkꞌez ootsꞌúznintꞌi-i cha, ꞌet hoontsꞌi 
Yakꞌusda hukwaꞌ ninzun te neꞌútꞌen-un, ꞌen ꞌilhiz khutinalh.

Mbene la Christ chꞌaz ditnine, ꞌenne buchꞌa khóhdleꞌ
18  Tsꞌoodunne ꞌawet ꞌet néꞌhunintꞌo wheꞌ hoontꞌoh. Christ chꞌaz ditni-un 

whuz de úyalh whulh údahtsꞌo wheꞌ hoontꞌoh. ꞌAndit hoontsꞌi Christ chꞌaz 
ditnine huldlai wheꞌ hoontꞌoh. ꞌEt whe tꞌetsꞌonínzun ꞌawet ꞌet néꞌhunintꞌo 
wheꞌ hoontꞌóh.

19 Netsꞌu hahándil wheꞌ hintꞌoh ꞌet hoontsꞌi ꞌaw nebulh didowhne iloh 
ꞌuhintꞌoh. Nebulh didowhne ꞌuhintꞌoh de, nebulh za daꞌ hootꞌeꞌ ooleꞌ. ꞌEt 
hoontsꞌi whehandil ꞌet huwa la tsꞌiyanne tꞌebunózin ꞌaw nebulh didowhne 
lhuhíloh.

20 ꞌEt hoontsꞌi ndun Christ lubeshi ooghu hooloh-un, ꞌen Ndoni 
nohyúidanꞌai ꞌinkꞌez tsꞌiyantsuk tꞌeoonáhzun.

21 Ndi khuni ꞌalha ꞌuntꞌoh-i tꞌenuzahzun huwa iloh nohtsꞌó kꞌeꞌisguz. 
Ndi khuni tꞌenahzun ꞌet huwa nohtsꞌó kꞌeꞌisguz ꞌinkꞌez ndi khuni ꞌalhaꞌ 
ꞌuntꞌoh-i whutsꞌit ooghu hooloh.

22  Mbe la Sizi ꞌen Christ ꞌunli ꞌet whutsꞌoodidlai-un, ꞌen whutsꞌit-un 
ꞌuntꞌoh. ꞌEn Christ chꞌaz ditni-un ꞌuntꞌoh. ꞌEn ꞌuntꞌoh neBá ꞌinkꞌez ooYeꞌ 
bulh whutsꞌoodidlai.

23  Mbe la neBá ooYeꞌ tsꞌoodidlai-un, neBá cha lhiyítꞌih whe ꞌuntꞌoh. Mbe 
la neBá ooYeꞌ ooba ꞌalhaꞌ yintꞌoh de, ooBá cha yutꞌi whe ꞌuntꞌoh.

ꞌUdechoo whutsꞌun whudáhtsꞌo-un ꞌilhiz wheni bulh ꞌóohtꞌeꞌ
24 ꞌEt huwa ꞌudechoo whutsꞌun whudáhtsꞌo-un ꞌilhiz wheni bulh ꞌóohtꞌeꞌ. 

ꞌEt ꞌudechoo whutsꞌun whudáhtsꞌo-un nohbulh ꞌúhoontꞌoh de, ꞌet de la 
neBá ꞌinkꞌez ooYeꞌ cha bubulh útihtꞌelh.

25 Njan netsꞌú hoozi-un, ꞌilhiz tsꞌukhutinalh-un, ꞌet ꞌuwhúlhni.
26 Mbene la nanohuntiꞌah hukwaꞌ ꞌutꞌenne, ꞌenne bughun ndi nohtsꞌó 

kꞌeꞌisguz.
27 ꞌEt hoontsꞌi Ndoni neBá nohyeídanꞌai-i, ꞌilhiz nohbulh ꞌúntꞌoh, ꞌinkꞌez 

ꞌuyoonne dune ꞌaw ꞌon ꞌun whunohodoolhꞌeh huba lheꞌhóotꞌoh. ꞌEt kꞌus 
ndi nohyudíltsꞌut-i tsꞌiyantsuk whunohdulhꞌeh ꞌinkꞌez tsꞌihꞌun ꞌuntꞌoh, ꞌaw 
whutsꞌit-i iloh ꞌuntꞌoh. ꞌEt soo ntsꞌenꞌa la whunohdalhꞌeꞌ, whuz unꞌa za 
bulh ꞌóohtꞌeꞌ.

Wheni Yakꞌusda ooduneꞌne, ꞌaw hoonli hukwaya 
lhtsꞌiloh whe la oobut núzdolyaꞌ

28  Tsꞌoodunneyaz ndun ꞌen za bulh ꞌóohtꞌeꞌ. ꞌEt whe la nohnalh tsꞌet 
hainya de, ꞌinkꞌez whusanája de, nedzi ulhtus unli ꞌinkꞌez ꞌaw hoonli 
hukwaya lhtsꞌiloh whe la oobut núzdolyaꞌ.

29 ꞌEn tsꞌihꞌun unꞌa ꞌuntꞌoh tꞌeoonáhzun de, tꞌeoonahzun mbene la 
tsꞌihꞌun neꞌútꞌenne ꞌenne Yakꞌusda yé ulhtus-i be huwhuzdli wheꞌ hintꞌoh.

3  1 Dalcho-i be la neBá nekꞌentsiꞌ-un negha óoninꞌai, Yakꞌusda dichꞌoh 
uneúlhni buzkeh ꞌutsꞌintꞌoh soo cho whunulhꞌen. ꞌEt huwa ndi yun 

kꞌut whutꞌenne tꞌenehunúszun, didut ꞌaw tꞌehinúszun ꞌet huwa.
2  Ookꞌesiꞌne ꞌandit Yakꞌusda buzkeh tsꞌinli. Daztitꞌelh-un ꞌawhuz 

nenalhtsꞌet halhúwhulhtsꞌit. ꞌEt hoontsꞌi tꞌetsꞌoninzun tsꞌanꞌen de, soo 
bunduz tiltꞌelh, soo ntsꞌenꞌa la dantoh, whuz unꞌa uztilhꞌelh ꞌet huwa.

3  ꞌInkꞌez mbene la whuz unꞌa hitsꞌun hukwa tse hooline, dutsun hooloh 
naꞌhudutiltselh, dantꞌoh la ootsun hooloh, whuz unꞌa.

Lubeshi ꞌutsꞌulhꞌen-un tsꞌiyawh whulazdootnih hubaꞌ hoontꞌoh
4 Mbe la lubeshi ꞌulhꞌen, ꞌaw khuni yukꞌúnulheꞌustꞌen-un whe ꞌuntꞌoh. 

ꞌEt khuni kꞌutsꞌuyus de, lubeshi ꞌuhoontꞌoh.
5 ꞌInkꞌez tꞌeoonáhzun nelubeshi neba ꞌún yutoolhdilh ha ndi yun kꞌut 

nusuya. ꞌInkꞌez didut ꞌaw lubeshi ooghu hooloh whe ꞌuntꞌoh.
6 Mbe la ye yudinda-un, ꞌaw lubeshi oolhꞌen aitꞌoh whe ꞌuntꞌoh. Mbe la 

lubeshi ꞌulhꞌen-un, ꞌaw lhuyíꞌel ꞌinkꞌez ꞌaw tꞌeinúszun.
7 Tsꞌoodunneyaz ꞌuyoon nanohnooꞌah junih. Mbe la tsꞌihꞌun neꞌutꞌen-

un, ꞌen tsꞌihꞌun ꞌuntꞌoh. Dantꞌoh la Sizi Gri tsꞌihꞌun ꞌuntꞌoh, whuz unꞌa 
nduntꞌoh whé ꞌuntꞌoh.

8  ꞌUdechoo whutsꞌun netsudule lubeshi ꞌulhꞌen. Mbe la lubeshi ꞌulhꞌen, 
ꞌen netsudule uniyalh-un ꞌúntꞌoh. Njan ꞌet huwa Yakꞌusda ooYeꞌ ndi yun 
kꞌut nusúya, ꞌet whe la netsudule be ꞌutꞌen musai yoolhtselh ha.

9 Mbe la Yakꞌusda yé ulhtus-i bé whuzdli-un, ꞌen lubeshi lheꞌulhꞌen. 
Ndi Yakꞌusda tsꞌu hainzut-i, ꞌi be ꞌilhiz wheni tsꞌukhutinalh, ꞌinkꞌez ꞌilhiz 
wheni yulh ꞌuntꞌoh. ꞌEt mbene la ꞌi be whuzdline, ꞌenne ꞌaw lubeshi 
ꞌuhoolhꞌen aitꞌoh.

Wheni Sizi Gri unidulhne tsꞌiyawh lhkꞌetsꞌootsiꞌ
10 ꞌEt ndiz unꞌa Yakꞌusda buzkeh ꞌinkꞌez netsudule buzkeh cha 

tꞌehunudzun: Mbe la tsꞌihꞌun nulheꞌustꞌen, kꞌus dudulhutsin kꞌelhítsiꞌ, ꞌen 
Yakꞌusda uniyalh-un iloh ꞌuntꞌoh whe ꞌuntꞌoh.

11 Soo ꞌudechoo wheꞌ whuditꞌen whutsꞌun ndi khuni dahtsꞌo nja dutni, 
lhkꞌetsꞌootsiꞌ, ni.

12  Ndun dune Cain ꞌen kꞌunꞌa iloh. ꞌEn ndun ntsiꞌ-un uniyalh-
un ꞌuntꞌoh ꞌinkꞌez dudulhutsin yuzilhghi. Ndet hukwaꞌ yinla 
yuzilhghi? Be ꞌutꞌen untsiꞌ ꞌinkꞌez bulhutsin ꞌen tsꞌihꞌun neꞌutꞌen, 
ꞌet hukwaꞌ yinla.

13  Sulhutsinke ndi yun kꞌut whutꞌenne nohtsꞌo dutni de, khun te nohba 
hócha junih.

14 Neulhutsinke bukꞌetsꞌintsiꞌ, ꞌet huwa tꞌetsꞌoninzun datsꞌuzsai 
leꞌtsꞌintꞌoh ꞌinkꞌez natsꞌukhítnaꞌ leꞌtsꞌintꞌoh. Mbe la dulhutsin kꞌelhitsiꞌ-un, 
ꞌawhuz dazsai leꞌuntꞌoh.

15 Mbe la dulhutsin tsꞌu dutni-un, ꞌen neghan-un ꞌuntꞌoh. ꞌInkꞌez 
tꞌeoonáhzun mbe la neghan-un, ꞌen ꞌilhiz be tsꞌukhuna-i ooghu 
wheyooloh whe ꞌuntꞌoh.

Sizi Gri neba daja la ꞌet huwa be lhkꞌetsꞌutsiꞌ-i tꞌezninzun
16 Sizi Gri ꞌen ye khuna-i neba yuladitni, ꞌet huwa be lhkꞌetsꞌutsiꞌ-i 

tꞌezninzun. ꞌInkꞌez wheni cha neulhutsinke be tsꞌúkhuna-i buba 
oolazdootnih hubaꞌ hoontꞌoh.

17 ꞌEt hoontsꞌi mbe la ndi yun kꞌut hoonli utꞌi-un whe bulhutsin 
ꞌeꞌdunidzit de, ꞌinkꞌez dudzi be ꞌaw yugha telheꞌnizil de, ntsꞌenꞌa 
Yakꞌusda ye nékꞌentsiꞌ-i yulh ꞌútitꞌelh? ꞌEt dutꞌen de, ntsꞌenꞌa 
Yakꞌusda kꞌetitsiꞌ?

18  Tsꞌoodunneyaz ꞌaw khuni be za lhkꞌetsꞌutsiꞌ uzdoonꞌ. Soo tsꞌihꞌun unꞌa 
ne-eꞌutꞌen be cha lhkꞌetsꞌootsiꞌ.

19 Njan ꞌet huwa la tꞌetsꞌoninzun khuni ꞌalhaꞌ ꞌuntꞌoh-i bulh ꞌutsꞌintꞌoh. 
ꞌEt de la oobut nedzi tsꞌihꞌun ꞌootꞌeꞌ.

20 Nedzi gha neba nahisda de, Yakꞌusda ꞌon nus negha teꞌninzun whe 
ꞌuntꞌoh, tsꞌiyantsuk tꞌeoonínzun ꞌet huwa.

21 Ookꞌesiꞌne nedzi neba nalhuhusye de, whélhtsꞌuniljut whe Yakꞌusda 
oobut núzdilhya.

22  Di la ootsꞌo óokaꞌ tsꞌutni-i, ꞌi negha íyunle, ooghun-i tsꞌoontun ꞌinkꞌez 
hoonzoo whe oonalh neꞌtsꞌutꞌen ꞌet huwa.

23  Ndi dughuni netlꞌaídanꞌai, ooYeꞌ Sizi Gri mbe unli neba ꞌalhaꞌ ꞌootꞌeꞌ 
ꞌinkꞌez lhkꞌetsꞌootsiꞌ. ꞌEt whuz unꞌa dughuni netlꞌaídanꞌai.

Soo cho huwohleꞌ lhane whe nus hooꞌenne naꞌhududilꞌi 
ꞌudaꞌ netoh ꞌuhutꞌen wheꞌ hoontꞌoh

24 Mbe la yughuni oontun-un, ꞌen Yakꞌusda yudínda ꞌinkꞌez Yakꞌusda cha 
yulh ꞌuntꞌoh. Ndoni neyídanꞌai ꞌen be tꞌetsꞌonínzun neyo tsꞌe nebulh ꞌuntꞌoh.

4  1 Ookꞌesiꞌne, nudúdeh-i tsꞌiyawh iloh nohba ꞌalha ꞌootꞌeꞌ. Ndi 
nududeh-i oozúlhdzih Yakꞌusda ba tsꞌihꞌun ꞌuntꞌoh tilah. Lhane 

huwhutsꞌit whe nus húhooꞌenne yun kꞌehindil ꞌet huwa.
2 Ndai la nududeh-i Sizi Gri duyustꞌe be ndi yun kꞌut nuseya, ni de, ꞌi Yakꞌusda 

ba tsꞌihꞌun whe ꞌuntꞌoh. ꞌEt whe la Yakꞌusda ooyughi mbe unli tꞌetsꞌonínzun.
3 Tsꞌiyai nududeh-i Sizi Gri duyustꞌe be ndi yun kꞌut nuseya, ꞌaw 

lhdusnih de, ꞌaw Yakꞌusda bulh lhéꞌitꞌoh whe ꞌuntꞌoh. ꞌEt ndi nududeh-i, 
ꞌi Christ chꞌaz ditni-i, ꞌi ꞌuntꞌoh. Whusatiyalh whulhúdahtsꞌo ꞌinkꞌez ꞌudaꞌ 
ndi yun kꞌut hoonli whe ꞌuntꞌoh.

4 Tsꞌoodunneyaz Yakꞌusda bulh áhtꞌoh ꞌinkꞌez ndunne Christ chꞌaz 
ditnine ꞌudaꞌ buchꞌaꞌ nulhde. Mbe la nohyudinda-un, ꞌen ndi yun kꞌut 
ꞌuntꞌoh-un netsudule ꞌen ꞌuntꞌoh, yanus ꞌultus whe ꞌuntꞌoh ꞌet huwa.

5 Nduntꞌohne ndi yun kꞌut whuchꞌeꞌ hinli. ꞌEt huwa yun kꞌut whutꞌenne 
bukꞌunꞌa yahalhduk ꞌinkꞌez yun kꞌut whutꞌenne buboohoozílhtsꞌai.

6 Wheni Yakꞌusda oochꞌeꞌne tsꞌinli. Mbene la Yakꞌusda tꞌeninzunne, 
ꞌenne nehuditsꞌo. Mbene la Yakꞌusda oochꞌeꞌ lhilohne, ꞌenne ꞌaw 
lhunehoozílhtsꞌai. ꞌEt njan ꞌet huwa nududeh-i tsꞌihꞌun ꞌuntꞌoh-i ꞌinkꞌez 
tankꞌus ꞌuntꞌoh-i nudúdeh-i tꞌebuznínzun.

Tsꞌiyanne lhkꞌetsiꞌne, ꞌenne Yakꞌusda yé ulhtus-i bé 
huwhuzdli ꞌinkꞌez Yakꞌusda tꞌehinínzun

7 Ookꞌesiꞌne tsꞌiyawh lhkꞌetsꞌootsiꞌ. Bé lhkꞌetsꞌutsiꞌ-i Yakꞌusda tsꞌu 
háltsꞌut whe ꞌuntꞌoh. Tsꞌiyanne lhkꞌetsiꞌne, ꞌenne Yakꞌusda yé ulhtus-i bé 
huwhuzdli ꞌinkꞌez Yakꞌusda tꞌehinínzun.

8  Mbe la dulhdune kꞌelhítsiꞌ-un, Yakꞌusda tꞌenuszun whe ꞌuntꞌoh, 
Yakꞌusda ꞌen nekꞌentsiꞌ-un ꞌuntꞌoh ꞌet huwa.

9 ꞌAw ꞌílhoghun duYeꞌ ꞌen ndi yun kꞌuz yútilhꞌaꞌ. ꞌEn be la ꞌilhiz wheni 
tsꞌukhoonaꞌ ha. ꞌEt whuz unꞌa Yakꞌusda ye nékꞌentsiꞌ-i yunénilhtan.

10 Ndiz unꞌa nja duwhutni, wheni Yakꞌusda ookꞌelhtsꞌítsiꞌ inleꞌ, ꞌet 
hoontsꞌi nekꞌentsiꞌ ꞌinkꞌez duYeꞌ whusayálhꞌaꞌ nelubeshi kꞌelha datitsa ha. 
ꞌI be la soo cho netsꞌu naítatꞌen.

11 Ookꞌesiꞌne, ꞌet whuz unꞌa Yakꞌusda nekꞌentsiꞌ de, wheni cha 
lhkꞌetsꞌootsiꞌ hubaꞌ hoontꞌoh.

Lhkꞌetsꞌutsiꞌ de, Yakꞌusda neyudinda
12  ꞌAw dune Yakꞌusda yanꞌenne hooloh. Lhkꞌetsꞌutsiꞌ de, Yakꞌusda 

neyudinda ꞌinkꞌez ye nékꞌentsiꞌ-i nedzi yo soo tsꞌihꞌun unꞌa lhaóodulya.

13 Njan ꞌet huwa tꞌetsꞌoninzun Ndoni negha íninꞌai ꞌet whe bulh 
ꞌutsꞌintꞌoh ꞌinkꞌez didut cha neyudínda.

14 Ndi yun kꞌut whutꞌenne ubutilhyis-un ha neBá duYeꞌ whusayálhꞌaꞌ. ꞌEt 
tsꞌohonꞌen ꞌinkꞌez howu yatsꞌulhduk.

15 Mbe la Sizi Yakꞌusda ooYeꞌ ꞌuntꞌoh ni-un, ꞌen Yakꞌusda yuyudínda 
ꞌinkꞌez didut cha Yakꞌusda bulh ꞌuntꞌoh whé ꞌuntꞌoh.

16  Ndi Yakꞌusda ye nékꞌentsiꞌ-i tꞌeznanzin ꞌinkꞌez neba ꞌalhaꞌ 
hoontꞌoh. Yakꞌusda nekꞌentsiꞌ-un ꞌuntꞌoh. Mbe la bé lhkꞌetsꞌutsiꞌ-i 
bulh ꞌúntꞌoh-un, ꞌen Yakꞌusda bulh ꞌuntꞌoh ꞌinkꞌez Yakꞌusda 
yuyudínda whe ꞌuntꞌoh.

Ndiz unꞌa be lhkꞌetsꞌutsiꞌ-i soo tsꞌihꞌun unꞌa neba lhadúlya suliꞌ
17 Neba nahudeh dzin ꞌet si nedzi oolhtus ha, ꞌet whuz unꞌa be 

lhkꞌetsꞌutsiꞌ-i soo tsꞌihꞌun unꞌa neba lhadúlya suliꞌ. Christ didut ꞌet duntꞌoh 
huwa, wheni cha ndi yun kꞌut ꞌet dutsꞌíntꞌoh ꞌet huwa.

18  Bé lhkꞌetsꞌutsiꞌ-i ꞌaw nujut ooghu hooloh. ꞌEt hoontsꞌi bé 
lhkꞌetsꞌutsiꞌ soo tsꞌihꞌun unꞌa lhadúlya suliꞌ-i, ꞌi nujut ꞌun 
whenaínuyukw. Nujut dzoh nunéulhdzut whe ꞌuntꞌoh. Mbe la nuljut-
un, ꞌen bé lhkꞌetsꞌutsiꞌ-i ooyo soo tsꞌihꞌun unꞌa lhálhditꞌoh whe 
ꞌuntꞌoh.

19 Yakꞌusda didut ꞌudechoo nekꞌentsiꞌ ꞌet huwa ookꞌetsꞌintsiꞌ.

Be ꞌalhaꞌ hoontꞌoh-i, ꞌi be Yakꞌusda ookꞌuneꞌ tsꞌootꞌen
20 Mbe la Yakꞌusda ookꞌesiꞌne ni de, ꞌinkꞌez dudulhutsin tsꞌudutni, ꞌen 

whutsꞌit-un ꞌuntꞌoh. Ntsꞌenꞌa dudulhutsin yunilhꞌen hoontsꞌi yukꞌelhítsiꞌ 
de, Yakꞌusda ꞌaw lhuyisꞌen, ꞌinkꞌez ntsꞌenꞌa yukꞌetitsiꞌ?

21 ꞌInkꞌez ndi khuni netlꞌaídanꞌai-i, ndiz unꞌa nja dúhoontꞌoh; mbe la 
Yakꞌusda kꞌentsiꞌ-un, dudulhutsin cha kꞌeootsiꞌ hubaꞌ hoontꞌoh.

5  1  Mbe la Sizi, ꞌen Christ ꞌuntꞌoh, ooba ꞌalhaꞌ hoontꞌoh-un, ꞌen 
Yakꞌusda yé ulhtus-i be whuzdli-un ꞌuntꞌoh. Mbene la ndun 

ꞌilhiz be tsꞌukhutinalh-un negha óoninꞌai-un, hikꞌentsiꞌ de, mbene 
la ꞌen be yé ulhtus-i whuzdline, ꞌenne cha bukꞌehootsiꞌ hubaꞌ 
hoontꞌoh.

2  Yakꞌusda ookꞌetsꞌintsiꞌ ꞌinkꞌez ooghuni tsꞌoontun de, ꞌet njan ꞌet huwa 
tꞌetsꞌoninzun Yakꞌusda buzkeh bukꞌetsꞌintsiꞌ.

3  Ndi ooghuni tsꞌoontun de, ꞌet whuz unꞌa Yakꞌusda ookꞌetsꞌintsiꞌ. ꞌInkꞌez 
ndi ooghuni ꞌaw oogha lhúhoolnaꞌ whe ookꞌuneꞌ tsꞌootꞌen.

4  Mbene la Yakꞌusda yé ulhtus-i be whuzdline, ꞌenne ndi yun kꞌut 
ꞌutꞌen ntsiꞌ-i chꞌaꞌ nilhde. Bé neba ꞌalhaꞌ hoontꞌoh-i, ꞌi be whuchꞌaꞌ 
nilhde.

5 Mbe la Sizi ꞌen Yakꞌusda ooYeꞌ unli ooba ꞌalhaꞌ hoontꞌoh-un, ꞌen ndi 
yun kꞌut ꞌutꞌen ntsiꞌ-i chꞌaꞌ ulhdeh.

1 John 4 ,  5

Yakꞌusda duYeꞌ dantꞌoh-un ꞌuntꞌoh whunénulhtun
6 Sizi ꞌen Christ ꞌuntꞌoh. ꞌEn too ꞌinkꞌez ꞌuskaiꞌ be whusainya. ꞌAw too be 

za iloh. Too ꞌinkꞌez buzkaiꞌ be whusainya. Ndoni tsꞌihꞌun beꞌ hoontꞌoh-i 
ꞌuntꞌoh. ꞌEt huwa ꞌen ꞌuja oonalh ꞌóohooja.

7 ꞌEt tane ꞌenne yakꞌuz whutsꞌun bunalh ꞌóohooja. NeBá, ꞌinkꞌez ndun 
khuni cha, ꞌinkꞌez Ndoni cha. Ndunne tane ꞌilhoghun za hinli.

8  ꞌEt ndi ta ꞌi ndi yun kꞌut oonalh ꞌóohooja. Ndoni ꞌinkꞌez too ꞌinkꞌez 
buzkaiꞌ cha. Ndi ta ꞌi lhgháꞌ ꞌuhudija.

9 Dune oonalh ꞌóohoojane bughuni tsꞌilhchoot de, Yakꞌusda oonalh 
ꞌóohooja-un ꞌon nus hooncha wheꞌ hoontꞌoh, ꞌinkꞌez ndi Yakꞌusda duYeꞌ 
yughu yailhduk-i, ꞌi ꞌuntꞌoh.

10 Mbe la Yakꞌusda ooYeꞌ ooba ꞌalhaꞌ yintꞌoh-un, Yakꞌusda daja ni-un, ꞌet 
cha ooba ꞌalhaꞌ hoontꞌoh whuzdliꞌ. Mbe Yakꞌusda ooba ꞌalha lheꞌyitꞌoh-un, 
ꞌen Yakꞌusda whutsꞌit ninzun. Yakꞌusda duYeꞌ yughu yailhduk-un ooba 
ꞌalha lheꞌyítꞌoh ꞌet huwa.

11 Ndi oonalh ꞌóohooja-i, ꞌi Yakꞌusda ꞌilhiz tsꞌukhutinalh-un negha 
óoninꞌai. Ndi ꞌilhiz be tsꞌúkhuna-i, ꞌi ooYeꞌ bulh ꞌúntꞌoh.

12  Mbe la ooYeꞌ utꞌi-un ꞌilhiz be tsꞌukhuna-i utꞌi whe ꞌuntꞌoh. Mbe la 
Yakꞌusda ooYeꞌ lhitꞌih-un, ꞌen ꞌaw ꞌilhiz be tsꞌukhuna-i lhitꞌih whe ꞌuntꞌoh.

13  Mbene la Yakꞌusda ooYeꞌ booziꞌ ooba ꞌalhaꞌ yintꞌohne ndowhi nohtsꞌó 
kꞌesguz. ꞌEt whe la ꞌilhiz khutihnalh-un whahtꞌi tꞌeoonóhzin, ꞌinkꞌez 
Yakꞌusda ooYeꞌ booziꞌ nohba ꞌalhaꞌ ꞌootꞌeꞌ za ꞌoohtꞌeꞌ.

Yakꞌusda uniyalhne, ꞌenne ndet ootsꞌo hukwaꞌ hutni-un, tsꞌiyawh ubuditsꞌo
14 ꞌEt whelhtsꞌuniljut whe ootsꞌu tezdudli, ꞌet ꞌi ꞌuntꞌoh, ndet la hoonli 

ootsꞌu hukwaꞌ tsꞌutni de, hukwaꞌ ninzun de, neditsꞌo.
15 ꞌInkꞌez neditsꞌo tꞌetsꞌoninzun de, ndet ootsꞌo húkwaꞌ tsꞌutni, ndi 

whutso daꞌ ootsꞌu húkwaꞌ tsꞌutni-un, ꞌet nawh lheꞌhootꞌoh negha tíkulh.
16 Mbe la bulhutsin lubeshi ꞌaw yukꞌé dalhtisah-i ꞌulhꞌen, yunilhꞌen de, 

Yakꞌusda yoodolhkut ꞌinkꞌez ꞌet la nyoon lubeshi ꞌaw yukꞌé dalhtisah 
ꞌulhꞌen-un, ꞌen khutinalh-un yugha óotaꞌalh. ꞌEt lubeshi ooghá daztisah-i 
cha hoonli. ꞌAw ꞌet huba tenadondli lhduzúsni.

17 Tsꞌihꞌun be nulheꞌtsꞌustꞌen-i, ꞌi tsꞌiyawh lubeshi ꞌuntꞌoh. ꞌInkꞌez lubeshi 
ooghá daztitsah-i, ꞌi cha hoonli.

Mbe la Yakꞌusda yé ulhtus-i gha whuzdli-un, ꞌaw lubeshi lheꞌulhꞌen
18  Mbe la Yakꞌusda yé ulhtus-i gha whuzdli-un, ꞌaw lubeshi lheꞌulhꞌen, 

ꞌet tꞌetsꞌoninzun. ꞌEt hoontsꞌi mbe la Yakꞌusda yé ulhtus-i gha whuzdli-un 
didutchꞌoh khudli whe ꞌuntꞌoh, ꞌinkꞌez ntsiꞌ-un ꞌaw yutꞌaóonalh aitꞌoh.

19 Wheni Yakꞌusda bulh ꞌútsꞌintꞌoh tꞌetsꞌoninzun. ꞌInkꞌez ndi yun kꞌut 
whutꞌenne, ntsiꞌ-un tsꞌiyawh kꞌúneꞌ bulꞌen.

1 John 5

20 Yakꞌusda ooYeꞌ whusainya ꞌinkꞌez tꞌetsꞌonínzun njan tꞌetsꞌonózin-
un, ꞌet negha óoninꞌai. ꞌEt whe la ndun ꞌalhaꞌ ꞌuntꞌoh-un tꞌeznoozeh ha. 
Ndun ꞌalhaꞌ ꞌuntꞌoh-un, ꞌen bulh ꞌutsꞌintꞌoh. OoYeꞌ Sizi Gri ꞌen cha bulh 
ꞌutsꞌintꞌoh. Ndun ꞌen ꞌuntꞌoh soo ꞌalha Yakꞌusda ꞌuntꞌoh ꞌinkꞌez ꞌilhiz be 
tsꞌúkhuna-i unli whe ꞌuntꞌoh.

21 Tsꞌoodunneyaz ꞌukꞌeltsi-i oochꞌa khahdli. ꞌEt ndo honeh. 

1 John 5

The New Testament in Central Carrier of Canada, 2nd ed. © 2011, Wycliffe Bible Translators, Inc.



573

Hadih nohdúsni, ni John
1 Si ꞌutso whudilhdzulh-un, tsꞌeke ꞌutahálti-un ꞌinkꞌez buzkeh cha butsꞌó 

kꞌeꞌusges. ꞌEnne bukꞌesiꞌ. ꞌAw si za iloh. Mbene la khuni ꞌalhaꞌ ꞌuntꞌoh-i 
tꞌeninzunne, ꞌenne cha bukꞌehintsiꞌ.

2  Ndi khuni ꞌalhaꞌ ꞌuntꞌoh neyúdizdla-i, ꞌinkꞌez ꞌilhiz wheni nebulh 
útitꞌelh-i, ꞌi ghaꞌ dusni.

3 Yakꞌusda neBá ꞌinkꞌez neMoodihti Sizi Gri neBá ooYeꞌ, ꞌenne butsꞌun 
ye unzoo-i, ye téꞌninzun-i cha, ꞌinkꞌez nedzi whudizghel-i, ꞌohwhi ꞌilhiz 
wheni nebulh ꞌóotꞌeꞌ. Khuni ꞌalha ꞌuntꞌoh-i ꞌinkꞌez be lhkꞌetsꞌutsiꞌ-i bulh.

NeBá khuni netlꞌaídanꞌai-i, lhkꞌetsꞌootsiꞌ, ni
4 NeBá khuni netlꞌaídanꞌai-i, tsꞌilhchoot kꞌunꞌa, whuz unꞌa whulohne 

nyuzkeh khuni ꞌalhaꞌ ꞌuntꞌoh-i bulh hídulh. ꞌEt nawhusꞌai whe tube hoonústꞌiꞌ.
5 ꞌInkꞌez tsꞌeke ꞌandit ntsꞌu tédusdlih. ꞌAw khuni yugha néꞌulhꞌai-i, ꞌandidi be 

ntsꞌó kꞌeusges iloh. Ndi khuni ꞌudechoo whutsꞌun tꞌezninzun. Lhkꞌetsꞌootsiꞌ, ni.
6 Ndai la khuni yugha néulhꞌa oogha nutsꞌóodilh hubaꞌ hoontꞌoh. Ndi ꞌi 

bé lhkꞌetsꞌutsiꞌ-i, ꞌi ꞌuntꞌoh. ꞌUdechoo whutsꞌun dahtsꞌo ndi khuni yugha 
néulhꞌa, ꞌi ooghá nohdilh hubaꞌ hoontꞌoh.

Lhane dune nanaꞌáhne yun kꞌéhindil, ꞌet huwa khahdli
7 Lhane dune nanaꞌáhne yun kꞌéhindil ꞌet huwa. Nduntꞌohne ꞌaw Sizi 

Gri ndi yun kꞌut duyustꞌe be nuséya lhuhudusni. Mbe la nduntꞌoh-un, ꞌen 
dune nanaꞌah-un ꞌuntꞌoh ꞌinkꞌez Christ chꞌaz ditni-un cha ꞌuntꞌoh.

8 Nohnichꞌoh khahdli! Ndai la ꞌutꞌen beni ꞌutsꞌitꞌen-i ninta tsꞌoolelh 
whuchꞌa. ꞌEt de la soo cho neba ꞌukꞌelha hóleꞌ.

9 Mbe la ninta ꞌutꞌih-un ꞌinkꞌez Christ khuni be ooghu yaduk-i, ꞌaw 
lhuyóotun de, ꞌaw Yakꞌusda cha lhítꞌih. Mbe la ndi Christ ooghu yaduk-i 
yoontun de, neBá duYeꞌ bulh nahúltꞌoh ubutꞌi whé ꞌuntꞌoh.

Bulh Nanki ꞌUdustlꞌus 
John ꞌUkꞌeyánguz-i

10 Mbe la Christ ooghu yaduk-i lhuyóotun-un whunoh dutilhꞌeh huba 
nohghu ninya de, nduntꞌoh-un ꞌaw nohyoh daóoyaꞌ junih, kꞌus danínyaih 
dóhniꞌ junih!

11 Mbe la danínyaih yúlhni-un, ꞌen cha ndi tankꞌus neꞌútꞌen-un yula 
ꞌutꞌen whe ꞌuntꞌoh ꞌet huwa.

John ubulhni, “ꞌIlhudzin de nohtsꞌu tisyalh hukwaꞌ nuszun”
12  Lhat-un huwun nohtsꞌó kꞌetisgus, ꞌaw ꞌudustlꞌus ꞌinkꞌez ꞌudustlꞌus too 

be iloh. ꞌAntsꞌi nohtsꞌu tísyalh ꞌinkꞌez soo nohnin tsꞌe nohbulh yatisduk ꞌet 
hukwaꞌ nuszun. ꞌEt de la tube cho tsꞌuhótꞌeꞌ.

13 Nohulhtus ꞌutahálti-un buzkeh, ꞌenne hadih nohuhútni. ꞌEt ndo honeh. 

2 John

John, Gaius tsꞌiyanne yukꞌentsiꞌ-un, ꞌen yutsꞌó kꞌeꞌanguz
1 Si John ꞌutso whudilhdzulh-un Gaius tsꞌiyanne yukꞌentsiꞌ-un, ꞌen soo 

ꞌalha ookꞌesiꞌ-un, ꞌen ootsꞌó kꞌeꞌusges.
2  Ookꞌesiꞌ-un nzul dáldzooꞌ la whuz unꞌa tsꞌiyaitsuk be hoonzoo ꞌoneh 

ꞌinkꞌez soo ꞌóntꞌeꞌ, ꞌet whuz unꞌa mba tenadusdli.
3 Daintꞌen la tsꞌihꞌun unꞌa inyalh-un, neyulhutsinke whusahándil ꞌinkꞌez 

ndi khuni ꞌalhaꞌ ꞌuntꞌoh-i bulh ꞌintꞌoh-i, ꞌet hukwꞌún nahuwhulnuk. ꞌEt 
huwa tube cho hoonústꞌiꞌ.

4 Suzkehke unline, ꞌenne khuni ꞌalhaꞌ ꞌuntꞌoh-i be tsꞌihꞌun unꞌa hidulh-un 
whulh ꞌúdustsꞌo te, ꞌet dáhoolcho-i be hoonústꞌiꞌ wheꞌ hoontꞌoh.

Gaius ꞌahoolhiz tsꞌiyanne bula ꞌutꞌen
5 Ookꞌesiꞌ-un neyulhutsinke ꞌinkꞌez ꞌutsꞌun whutꞌenne ꞌahoolhyiz bula 

ꞌintꞌen.
6 ꞌEnne ꞌuhintꞌoh ntsꞌenꞌa la bukꞌentsiꞌ, Yakꞌusda ba ꞌilhunaoodulhne, 

ꞌenne butsꞌun nkꞌunahuwhulnuk. Ntsꞌenꞌa la Yakꞌusda hootátꞌeꞌ hukwꞌunꞌa 
hutidulh tsꞌe whébilhꞌaih de, ꞌet tube soo ꞌintꞌen whe ꞌintꞌen.

7 Yakꞌusda booziꞌ gha whehándil ꞌinkꞌez ꞌudun yun kꞌut whutꞌenne bula 
kꞌez lheꞌhílhchulh ꞌet huwa.

8 Wheni cha nduntꞌohne neyoh dábutsꞌoolelh hubaꞌ hoontꞌoh. ꞌEt de la 
khuni ꞌalhaꞌ ꞌuntꞌoh-i ba ꞌilhoh ꞌutsꞌutꞌen tsꞌooleꞌ la.

ꞌIlhoghun dune, ꞌen hoontꞌiꞌ whe Yakꞌusda ba 
ꞌilhunaoodúlhne butoh dune ꞌuntꞌoh-un naꞌdudilꞌi, ꞌinkꞌez 

ꞌilhoghun dune, ꞌen tsꞌiyanne soo híghu yalhduk
9 ꞌEt Yakꞌusda ba ꞌilhunaoodúlhne butsꞌó kꞌeꞌisguz. ꞌEt hoontsꞌi ꞌilhoghun 

butoh usda-un, Diotrephes huyulhni, ꞌen hoontꞌiꞌ whe buba nus diztiꞌ 
naꞌdudilꞌi, ꞌet hukwaꞌ ninzun. ꞌEn ꞌaw nekalheꞌnízun.

Bulh Ta ꞌUdustlꞌus 

10 ꞌEn khuni ookꞌewhúnduda ꞌi be ꞌantsꞌi ulgih leꞌutni nechꞌaz yálhduk. 
ꞌEt huwa nohtsꞌu tísyalh de, ntsꞌoh te neꞌutꞌen-un nohnalh howu yatisduk. 
ꞌAw ꞌet za iloh ndutꞌen, neulhutsinke ꞌaw buka lheꞌnízun. ꞌInkꞌez mbene la 
bukaꞌ ninzunne, ꞌenne tenazdudli bayoh ꞌet tenábulhꞌaih.

11 Ookꞌesiꞌ-un ndai la ntsiꞌ-i bunéꞌnontꞌen junih. Unzoo-i za bunéꞌnontꞌen. 
Mbe la ꞌutꞌen unzoo-i ꞌulhꞌen-un, ꞌen Yakꞌusda bulh ꞌuntꞌoh. ꞌEt hoontsꞌi 
mbe la tankꞌus ꞌutꞌen-un, ꞌen ꞌaw Yakꞌusda lhíꞌel whe ꞌuntꞌoh.

12  Tsꞌiyanne Demetrius soo híghu yalhduk. ꞌInkꞌez khuni ꞌalhaꞌ 
ꞌuntꞌoh-i, ꞌi gha whunénulhtun dantꞌoh unli. ꞌInkꞌez wheni cha soo óoghu 
yatsꞌulhduk. ꞌInkꞌez ꞌalhaꞌ tsꞌutni tꞌeoonáhzun.

Tsꞌiyanne budzi whudoghel-un, ꞌet butsꞌu hukwaꞌ ninzun
13 Lhat-un huwun ꞌukꞌunéꞌtisguz inleꞌ. ꞌEt hoontsꞌi ꞌaw ꞌudustlꞌus kꞌut 

ꞌinkꞌez ꞌudustlꞌus too be iloh.
14-15 ꞌEt hoontsꞌi ꞌa cho, nyutisꞌelh hukwa tse hóosdli. ꞌInkꞌez soo 

lhunílꞌen whe yatálduk. Tsꞌihꞌun unꞌa lhtsꞌun ꞌóohtꞌeꞌ. Nekꞌekene nezih 
dilhtsꞌine, ꞌenne hadih nyuhútni. Nekꞌekene nyuzih dilhtsꞌine, ꞌenne 
ꞌilhoghun hinli hadih ubudíni. 

3 John

Yakꞌusda ꞌutahábanlane, Jude hadih ubulhni
1 Si Jude Sizi Gri be ꞌulhna-un ꞌinkꞌez James bulhutsin ꞌustꞌoh. Nohni 

Yakꞌusda neBá, ꞌen ba ꞌudun nelyane ꞌinkꞌez Sizi Gri ꞌen be uboontun. ꞌEt 
nduntꞌohne, ꞌenne ꞌutꞌahályane ꞌuhintꞌoh. Nohni ndi ꞌudustlꞌus nohtsꞌó 
kꞌesguz.

2  Ye téꞌninzun ꞌinkꞌez be nedzi dizghel-i, ꞌi cha, ꞌinkꞌez be lhkꞌetsꞌutsiꞌ-i 
cha, ꞌi tsꞌiyawh nohba lhkꞌuz lhutookat ha nohba tenadusdli.

Neba ꞌalhaꞌ hoontꞌoh-un, soo cho whulh núdolhyaꞌ
3 Ookꞌesiꞌne ndet la whe whézdijiz-un, ꞌet huwun daꞌ nohtsꞌó kꞌetisgus. 

ꞌEt hoontsꞌi be neba ꞌalhaꞌ hoontꞌoh-un, ꞌet huwun ꞌon nus nohtsꞌo 
kꞌeoosges hubaꞌ hoontꞌoh. Ndi neba ꞌalhaꞌ ꞌuntꞌoh-i, ꞌilhoh za ꞌinkꞌez ꞌilhiz 
wheni Yakꞌusda oochꞌeꞌne, ꞌenne Yakꞌusda butlꞌa hónla, ꞌi ba soo cho 
núdolhyaꞌ, ꞌet nohdutasnelh ha nohtsꞌo kꞌeꞌisguz.

4 ꞌEt whulohne dune tube nistꞌi unline whe nohtáhunindil. Niz de 
whudizulh saꞌ inleꞌ ꞌet whutsꞌun ntsꞌénꞌa la buba nahutiyeh, ꞌet tsꞌiyawh 
ꞌukꞌuwhusguz. ꞌEnne dune Yakꞌusda yit ꞌuntꞌohne, ꞌenne ꞌuhintꞌoh. 
NeYakꞌusda ye unzoo-i, ꞌi ꞌutsꞌun unꞌa naꞌhuyulhꞌih whe ꞌet nduhútni, ndai 
la tsꞌiyawh ꞌutꞌen dutsun-i, ꞌi ꞌutsꞌulhꞌen de, ꞌet sooꞌ hoontꞌoh nehútni. ꞌInkꞌez 
Yakꞌusda ꞌen za kꞌúnuneꞌulꞌen, Sizi Gri neMoodihti, ꞌen hitsꞌoodidlai.

ꞌUdaꞌ ꞌinkꞌez ꞌandit Yakꞌusda lanaditnine
5 ꞌEt hoonli nohba whunatiznih, ꞌudaꞌ tꞌeoonáhzun ꞌet hoontsꞌi. 

ꞌEt whengho hodizut njan Egypt yun kꞌut ꞌet whuchꞌa neMoodihti 
duduneꞌne, ꞌenne tsꞌiyawh ubulhyih. ꞌEt hukwꞌelhꞌaz mbene la ooba ꞌalha 
lheꞌhootꞌohne, ꞌenne tsꞌiyawh gak ubulhtsi.

6 ꞌEt ndunne lizas, ꞌenne cha Yakꞌusda bubaꞌ hoonla-un, ꞌet hoontsꞌi 
whulahuditni. ꞌInkꞌez ndunne neMoodihti tsálhgus yo tsꞌe ꞌenne 

huboontun. Tlꞌoolh ꞌilhiz ꞌuntꞌoh-i, ꞌi be whénubudizguz, dzin hooncha-un 
whuz de hóoltsꞌulh ꞌoh de buba nahutiyeh.

7 ꞌEt whuz unꞌa ndunne Sodom ꞌinkꞌez Gomorrah whutꞌenne, ꞌet whunat 
whuduneꞌne, ꞌenne cha, ꞌet whuz unꞌa za bukꞌoh tsꞌe ꞌuhutꞌen. ꞌUtꞌen 
dutsun-i ꞌuhulhꞌen, ꞌet wheni dichꞌoh whutlꞌaꞌ hududilya. Tsꞌiyai didowh-i 
bulh nintaꞌ hutitꞌih ꞌAlha ndi kwun ꞌaw nalhnusne-i, ꞌi be dzoh nuhudeh 
wheꞌ hoontꞌoh. ꞌEt huwa ꞌenne bugha tꞌetsꞌonanzin.

8 ꞌEt whuz unꞌa za ndunne ꞌet nduhutinelh-un ninzunne, ꞌenne buyustꞌe 
lubeshi be dutsun huyilhꞌi. ꞌInkꞌez ndai la hikꞌúneꞌ ootꞌen buba an ndo 
ꞌuntꞌohne bukꞌunulheꞌhustꞌen. ꞌInkꞌez ndunne butsꞌu ha ꞌánduzne lizas, 
ꞌenne hoontsꞌi hukwꞌunꞌa bughu yahalhduk.

9 ꞌEt hoontsꞌi Michael ꞌen ꞌudedo lizas ꞌuntꞌoh-un, ꞌet ꞌoh daꞌ netsudule 
ꞌen Moses dazsai whe hukwꞌelhꞌaz oozi ꞌi ghun lhdulhyoh ꞌuhudutni. ꞌAw 
dichꞌoh oobaꞌ hoontꞌoh lhnízun whe yuchꞌaz ditni be yalhduk ꞌinkꞌez 
yuba nahutiyeh. ꞌEt hoontsꞌi Michael ndiz unꞌa netsudule ꞌuyúlhni, 
“NeMoodihti hukwaꞌ nyudóniꞌ!”

10 ꞌEt hoontsꞌi ndunne ndet la tꞌehonuszun-un, ꞌet hoontsꞌi hukwꞌunꞌa 
howu yáhalhduk. ꞌInkꞌez ntsꞌenꞌa la neyustꞌe hukwaꞌ ninzun, ꞌet whuz 
unꞌa za tsꞌantꞌi neꞌútꞌen, whuz unꞌa duyustꞌe nintaꞌ huyulhꞌih.

11 Dawhultsiꞌ-un butsꞌu hóoltsꞌulh! ꞌEnne cha Cain duhulꞌen. ꞌEt huwa 
dawhultsiꞌ-un butsꞌu hóoltsꞌulh! ꞌEt ndun Balaam nanitꞌa hukwꞌunꞌa ꞌuja. 
ꞌEnne cha whuz unꞌa za tube sooneya ghu dahóoditꞌoh. ꞌEt ndun Korah 
dahoontꞌoh huwa Moses chꞌaz nedinja-un, ꞌenne cha ꞌen kꞌunꞌa hahadla.

Yakꞌusda lanaditnine, ꞌenne tube hintsiꞌ suliꞌ ꞌinkꞌez buba nahisda
12  Lhkꞌehtsiꞌ whe lhlanaꞌahtꞌalh, ꞌet hoontsꞌi ndunne ooghu yasdukne 

ꞌaw whelhoniljut whe nohlaꞌhaꞌalh. ꞌEnne ꞌantsꞌi howaóodli-i teh noo 
duhúltꞌoh. Dichꞌoh za soo neꞌhududulꞌen. ꞌAntsꞌi kwꞌus too ooghu 
hooloh-i leꞌhintꞌoh. ꞌEt kwꞌus kꞌunꞌa ndulcho bubúlh nutsꞌi. ꞌAntsꞌi dakꞌet 
mai chun mai ooghu hooloh leꞌhintꞌoh. ꞌInkꞌez ooghih bulh ꞌantsꞌi 
hánahuyulhchꞌulh leúntꞌoh. Nat daházsai leꞌhintꞌoh.

13 ꞌAntsꞌi ndulcho tatsi nudútun leꞌhintꞌoh. Ndai la dune buba hukwaya 
hooni-i, ꞌi huwus ꞌet duntꞌoh. Sum kꞌunꞌa lhtanahikulh leꞌhutꞌen. ꞌEt 
duntꞌohne dune, ꞌenne soo tsalhgus tꞌes leꞌuntꞌoh-i, ꞌi ꞌilhiz wheni ꞌet 
Yakꞌusda buba ꞌudun whulhꞌai.

14 ꞌEt ndun Enoch ꞌen whulh lhtakꞌantꞌit Adam tsꞌu hainzut-un ꞌuntꞌoh, 
ꞌen ndunne dune, ꞌenne bughu nus hónꞌen whe nja dutni, “Whunulhꞌen 
neMoodihti ꞌawet whusáinya! Ooduneꞌne, ꞌenne tsꞌiyawh oochꞌeꞌne, lhane 
kꞌet ꞌaw ꞌubutsꞌolhto aitꞌoh, ꞌenne bubulh whusatiyalh.

15 Nyoonne Yakꞌusda yit ꞌuntꞌohne, ꞌenne tsꞌiyawh buba nahutiyeh. ꞌEnne 
Yakꞌusda yit ꞌuntꞌohne, dahoontꞌoh hukwꞌunꞌa Yakꞌusda chꞌaz neꞌustꞌenne 
whuz unꞌa bukꞌehóotaꞌalh. ꞌEt ndunne Yakꞌusda yit ꞌuntꞌohne, ꞌenne 

lubeshi ꞌulhꞌenne ꞌuhintꞌoh. Ntsꞌenꞌa la khuni dutsꞌun-i be hidulhyoh 
yahalhduk, ꞌet whuz unꞌa buba nahutiyeh!”

Yakꞌusda lanaditnine, ꞌenne nja dúhintꞌoh
16 Nduntꞌohne, ꞌenne tsanukhuni huldilhne, ꞌinkꞌez whunílhchꞌoh whe 

buba dzoh hinli. Buyustꞌe nintꞌi tsꞌe hidulh. Khuni ncha-i be yahalhduk. 
ꞌEt whe hoonzoo hukwꞌunꞌa dune ghu yahalhduk ꞌet whe whuchꞌa 
nohotálhdoh.

17 ꞌEt hoontsꞌi ookꞌesiꞌne, neMoodihti Sizi Gri ba whelꞌaꞌne ndai khuni 
hiye yailhduk-i, soo cho oonaoolhnih.

18 Ntsꞌenꞌa la nohodaniꞌ ꞌudekꞌez whusaóotiltsꞌulh-un lhane neBá ookꞌoh 
tsꞌe huwudlohne whutaleh. Nyoonne ntsꞌe la Yakꞌusda chꞌaz nintꞌi tsꞌe ꞌet 
whuz unꞌa za hutidulh.

19 Ndunne, ꞌenne ndi yun kꞌut whuba za ꞌuhintꞌoh. ꞌEnne dune lhchꞌaz 
hunilhtꞌi ꞌinkꞌez Ndoni ooyit ꞌuhintꞌoh.

Soo cho Yakꞌusda bulh ꞌóohtꞌeꞌ
20 ꞌEt hoontsꞌi ookꞌesiꞌne be nohba ꞌalhaꞌ hoontꞌoh-i, ꞌi be ꞌon nus ulhtus 

ꞌududulhtsi. Ndoni ꞌen be tenadahdli.
21 Ndai la Yakꞌusda ye nékꞌentsiꞌ-i, ꞌi za bulh ꞌóohtꞌeꞌ. NeMoodihti Sizi 

Gri ye teꞌninzun-i, ꞌi be ꞌilhiz tsꞌukhoonaꞌ-un tsꞌuwhutꞌi, ꞌet za hukwa 
itóhꞌen.

22  Dune tꞌebunoohzeh ntsꞌenꞌa whe lhentsꞌun unꞌa ꞌuhintꞌoh. Whulohne 
bugha teꞌnohzin.

23 ꞌEt hoontsꞌi ꞌonghohne buba whenulhjut whe uboolhyih, kwun 
táhanabahle. Ndi naih buyustꞌe tꞌaizna-i, ꞌi hoontsꞌi ootsꞌu doohni.

Yakꞌusda uzdólhtiꞌ
24 ꞌEt ꞌawet mbe la Yakꞌusda chꞌaz natilꞌahne whuchꞌa nohghundli-un, 

ꞌinkꞌez ootsꞌu hayánduz-i zih nenóhtalelh, ꞌaw be ꞌukꞌehóotaltsꞌulh-i yit. 
ꞌEt soo ꞌukꞌenus hóontꞌiꞌ whe whuz unꞌa nohba ꞌuwhutilelh.

25 ꞌAw ꞌen za Yakꞌusda whunih-un ꞌinkꞌez neulhyis-un unli. ꞌAw 
ꞌen za ootsꞌu hayánduz-i ꞌinkꞌez kꞌus ncha-un ꞌuntꞌoh. ꞌInkꞌez ꞌen za 
kꞌúnuneꞌulꞌen-un ꞌuntꞌoh. ꞌInkꞌez tsꞌiyai tsuk an ndo ꞌúntꞌoh-un ꞌuntꞌoh. 
ꞌAndit whutsꞌun ꞌinkꞌez ꞌilhiz wheni, ꞌet whuz unꞌa ꞌuwhutátꞌelh. ꞌEt ndo 
honeh. 

1  1 Ndi khuni ꞌi Sizi Gri dune buba tsꞌet hahónla-i ꞌuntꞌoh. Yakꞌusda 
yutlꞌaídanꞌai be ꞌulhnane bunalh tsꞌet hahóokat ha. ꞌAwet daóotanelh-

un, ꞌet huwun ꞌuntꞌoh. Dulizas ꞌen dude ꞌulhna-un John ꞌen yughe nílhꞌaꞌ.
2  John ꞌen Yakꞌusda ooghuni yughu yalhduk-un ꞌuntꞌoh. Sizi Gri ndet 

howu yailhduk-un huwun cha ꞌet dune budániꞌ, ꞌinkꞌez tsꞌiyai honꞌen-un, 
ꞌet cha ubudániꞌ.

3  Mbe la ndi ꞌudustlꞌus yukꞌuyalhduk-un ꞌinkꞌez ndi nus be hootꞌen-i 
khuni huidántsꞌone huyoontun de, tube ꞌukꞌenus hoonzoo-un bughá 
whutaltsꞌulh, ꞌawet nilhdukw suliꞌ ꞌet huwa.

Lhtakꞌantꞌit-un dune Yakꞌusda ba ꞌilhunaoodulhne, hadih ubulhni
4 Yun kꞌut Asia tsꞌe Yakꞌusda ba lhtakꞌantꞌit-un lhelhdun keyoh dune 

ꞌilhunaoodúlhne, nohni si John nohtsꞌo kꞌeꞌusges whe nja dudusni: Mbe 
la ꞌuntꞌoh ꞌinkꞌez antꞌeꞌ-un, ꞌinkꞌez whuz de tíyalh, ꞌen ye unzoo-i ꞌinkꞌez 
nedzi bet whudizghel ꞌinkꞌez lhtakꞌantꞌi nududeh-i Yakꞌusda yukꞌusda-i 
but ꞌuntꞌoh, ꞌenne cha ye unzoo-i ꞌinkꞌez nedzi ba dóghel-i oohtꞌeꞌ.

5 Sizi Gri ꞌen cha whuz unꞌa ꞌunohúlhni. ꞌEn ꞌuntꞌoh soo tsꞌihꞌun unꞌa 
whunénulhtun-un unli. ꞌEn ꞌuja ꞌudechoo whuzdli-un yaidlanne toh 
dunadija-un ꞌuntꞌoh. Ndi yun kꞌut lerwene kꞌuneꞌ bulꞌen. ꞌEn nekꞌentsiꞌ 
ꞌinkꞌez duduzkaiꞌ be nelubeshi tunáyuzguz.

6  OoBá Yakꞌusda ꞌen ba lerwene ꞌinkꞌez lubretne neyulhtsi. ꞌIlhiz ꞌinkꞌez 
ꞌilhiz wheni ꞌen dótiꞌ, ꞌinkꞌez hoolhtus whe kꞌune neꞌoolꞌen. ꞌEt ndo honeh.
 7 Whunulhꞌen! Kwꞌus toh whuz de tiyalh.

Tsꞌiyanne hitiꞌelh.
Mbene la oola ꞌinkꞌez ooke lugloo cho hikunúnilhtꞌone, ꞌenne cha.

ꞌInkꞌez ndi yun kꞌut lhelhdoh didowhne, ꞌen gha khunahutitso.
ꞌEt ndó tanelh, ꞌet ndó honeh.

8  NeMoodihti nja dutni, “Si ꞌustꞌoh Alpha ꞌinkꞌez Omega usdli. ꞌUdechoo 
wheꞌ whuditꞌen-un ꞌinkꞌez ꞌetsul ꞌuwhutánelh-un, ꞌen ꞌustꞌoh. Mbe usdli 

ꞌinkꞌez istꞌeꞌ-un, ꞌinkꞌez whusatíyalh-un ꞌustꞌoh, ꞌinkꞌez tsꞌiyai-i anus 
ulhtus-un ꞌustꞌoh.”

John noo Patmos huyulhni, ꞌi kꞌut ꞌadinꞌai whe Sizi Gri inꞌen
9 Si John nohulhutsin ꞌustꞌoh. Dzoh nahdeh te si cha nohbulh dzoh 

nuszut. Njan Yakꞌusda lerwe unli-un ꞌinkꞌez Sizi Gri ooba howa whúlnaꞌ 
ꞌet hoontsꞌi neba whulh ínyin-un, si cha whuz unꞌa za nohbulh susyin. 
Yakꞌusda ooghuni be yásduk ꞌinkꞌez Sizi Gri tꞌehinoozeh huwa cha, ꞌet 
huwa ndi noo Patmos huyulhni-i, ꞌi kꞌut ꞌustꞌoh inleꞌ whe,

10 ꞌet ꞌoh daꞌ neMoodihti oodzin, ꞌet ꞌantsꞌi Ndoni bulh sulh wheóodande 
léꞌusja. ꞌEt skꞌoh tsꞌe dune tube yatilhduk, be tsꞌujih-i kꞌunꞌa, ꞌet 
whudástsꞌo.

11 ꞌEt nja dutni, “Si Alpha ꞌinkꞌez Omega usdli. ꞌUdetso-un ꞌinkꞌez 
ꞌudekꞌez-un ꞌustꞌoh. Ndet whunilhꞌen-un ꞌudustlꞌus kꞌut ꞌukꞌéhoonges 
ꞌinkꞌez lhtakꞌantꞌit-un Yakꞌusda ba ꞌilhunaoodulhne, yun kꞌut Asia 
hudilhtsꞌi, ꞌenne ndi ꞌudustlꞌus butsꞌo tlꞌayonlelh. Ndi bukeyoh hooziꞌ 
ꞌuntꞌoh: Ephesus, Smyrna, Pergamos, Thyatira, Sardis, Philadelphia, 
ꞌinkꞌez Laodicea whuz cha.”

12  Ndi khuni saniz de tsꞌe be yáduk-i dástsꞌo whe ootsꞌu nasuzꞌa. ꞌEt 
whuz nasuzꞌa whe ndi lhtakꞌantꞌi-i be hootꞌen-i nanusaꞌa-i gold be ꞌulya, ꞌi 
tísꞌen.

13  ꞌEt nyoo lhtakꞌantꞌi-i be hootꞌen-i nanusaꞌa-i toh, yinka dune yeꞌ kꞌunꞌa 
ꞌet usyin. Oonaih ooke tꞌayanaih-i, ꞌi be usda. Se gold bulh ꞌulya-i, ꞌi be 
ootsꞌi toh ꞌon doh whuya ye tsꞌudilhꞌoo.

14 Ootsi ꞌinkꞌez ootsigha ꞌusbai gha kꞌunꞌa ꞌulhyul, yus kꞌunꞌa ꞌulhyul. 
Oona ꞌantsꞌi kwun kꞌunꞌa tizdi doútꞌen.

15 Ooke ꞌantsꞌi dulkꞌun tꞌeh tsáhazdanꞌai-i ndoútꞌen. Ooghuni ꞌantsꞌi too 
natájilh léꞌutni.

16  Oola nailhni tsꞌunkꞌus lhtakꞌantꞌi sum ꞌi yoontun. ꞌEt saluzti ꞌi oozá 
huyanꞌa. Lhchꞌaz tsꞌe ookꞌa hoonli. ꞌInkꞌez oonin sa ulhtus-i kꞌunꞌa be 
hóodatꞌen.

17 Tísꞌen whe oobut dasúsai hukwꞌunꞌa naztsꞌut. Dula nailhni tsꞌunkꞌus ꞌi 
be skꞌédilni ꞌinkꞌez ꞌusulhni, “Niljut íloh! ꞌUdechoo-un ꞌinkꞌez ꞌudekꞌez-un 
ꞌustꞌoh.

18  Khuna-un ꞌustꞌoh. Dasúsai inleꞌ ꞌinkꞌez sunilhꞌen, ꞌilhiz ꞌinkꞌez ꞌilhiz 
wheni khusna. ꞌEt ndo honeh! Hades ꞌinkꞌez yatsꞌadlah-un whulugli 
nusdle.

19 Ndet la honꞌen-un ꞌukꞌéhoonges. Hoonli ꞌuntꞌoh-i ꞌinkꞌez nduwhi 
hukwꞌelhꞌaz nus dawhútanelh-un, ꞌet cha ꞌukꞌéhoonges.

20 Ndi lhtakꞌantꞌi sum snailhni sla kꞌet inꞌen-i, ꞌinkꞌez lhtakꞌantꞌi 
nanusaꞌa-i gold be ꞌulya-i be hootꞌen-i cha, ꞌi ooghun wheꞌ hoontꞌoh 
hooyoh-un, ꞌet ndiz unꞌa nja dúhoontꞌoh: Lhtakꞌantꞌi sum ꞌi lhtakꞌantꞌit-un 

Yakꞌusda ba ꞌilhunaoodulhne, ꞌenne bulizas ꞌuntꞌoh. ꞌInkꞌez lhtakꞌantꞌi be 
hootꞌen-i, inꞌen-i, ꞌi lhtakꞌantꞌit Yakꞌusda ba ꞌilhunaoodulhne ꞌuntꞌoh.”

Keyoh Ephesus dune Yakꞌusda ba ꞌilhunaoodúlhne ꞌudechoo whe Sizi Gri 
ꞌinkꞌez nohbulh dunene cha bukꞌehtsiꞌ inleꞌ, ꞌet whuladihtni, sba budóniꞌ

2  1 “ꞌEt keyoh Ephesus dune Yakꞌusda ba ꞌilhunaoodúlhne bulizas ꞌen 
ootsꞌó kꞌeinges:

Mbe la lhtakꞌantꞌi sum nailhni oola kꞌet ꞌinkꞌez lhtakꞌantꞌi be hóotꞌen-i 
toh nuya-un, ꞌen nja dutni:
 2 Noheꞌutꞌen kꞌoh tꞌeoonuszun, noheꞌutꞌen ulhtus-i cha. Nohba howa 

whulnaꞌ ꞌet hoontsꞌi whulh sahyin, ꞌinkꞌez ndunne ntsiꞌne ꞌaw 
bubulh ꞌóohtꞌeꞌ

aitꞌoh. Mbene la whelꞌaꞌne naꞌdudilꞌine, ꞌet hoontsꞌi ꞌalha ꞌaw whelꞌaꞌne 
lhuhíloh, ꞌenne uboozílhdzai ꞌinkꞌez tꞌebunanzin whutsꞌitne ꞌuhintꞌoh.

 3 Sooziꞌ gha soo cho whulh áhyin ꞌinkꞌez ꞌaw hoonliyaz talhódahni whe 
tube ihtꞌen ꞌet hoontsꞌi ꞌaw nélhnahtsil.

 4 ꞌEt hoontsꞌi ꞌilhughun whe ꞌutsꞌun unꞌa sba ꞌahtꞌoh. ꞌUdechoo whe Sizi 
Gri ꞌinkꞌez nohbulh dunene cha bukꞌehtsiꞌ inleꞌ, ꞌet whuladihtni.

 5 ꞌEt huwa whunaoolhnih ndet la nálhtsꞌut-un. Lhtꞌananahdaih ꞌinkꞌez 
ꞌudechoo noheꞌutꞌen-i nalhchoot. ꞌAw lhtꞌanalhníhdil de, khunsul 
nohtsꞌun tísyalh ꞌinkꞌez nyoo nohbe hóotꞌen-i nohghu naitáschulh.

 6 ꞌEt hoontsꞌi ꞌilhoghun hoonzoo-un, ꞌet whahtꞌi, Nicolas unidulhne 
bube ꞌutꞌen ootsꞌu dahni. Si cha tube whutsꞌu dusni wheꞌ hoontꞌoh.

 7 Mbe la ꞌuditsꞌone, Ndoni Yakꞌusda ba ꞌilhunaoodulhne, daja ubúlhni-
un, ꞌen huyoozólhtsꞌaiꞌ hubaꞌ hoontꞌoh. Mbene la ꞌutꞌen ntsiꞌ-i 
yuchꞌaꞌ ꞌulhdehne, ndi duchun oogha khutna-i oomaiꞌ huyooꞌalh-
un bugha óotasꞌalh. Ndi duchun ꞌi Yakꞌusda ookeyoh ꞌukꞌenus 
hoonzoo-un, ꞌet whuniz tsꞌe nadánꞌa.”

Keyoh Smyrna dune Yakꞌusda ba ꞌilhunaoodulhne, noheꞌutꞌen cha, be dzoh 
nahzut-i, ꞌinkꞌez whe télhꞌen-un cha, tsꞌiyawh tꞌeoonúszun, sba budóniꞌ

8  “ꞌEt keyoh Smyrna dune Yakꞌusda ba ꞌilhunaoodúlhne bulizas ꞌen 
ootsꞌó kꞌeinges, nja dudini:

Mbe la ꞌudechoo-un ꞌinkꞌez ꞌudekꞌez-un, ꞌen dazsai inleꞌ, ꞌinkꞌez nahítna, 
ꞌen nja dutni:
 9 Noheꞌutꞌen cha, be dzoh nahzut-i, ꞌinkꞌez whe télhꞌen-un cha, tsꞌiyawh 

tꞌeoonúszun. ꞌEt hoontsꞌi ꞌalha hoonzooꞌ ꞌahtꞌoh. Ndunne nohchꞌaz 
ditnine nduhutni, wheni lizwifne ꞌutsꞌintꞌoh, ꞌet hoontsꞌi lizwifne 
lhuhiloh. ꞌEnne ndun Satan huyúlhni-un, ꞌen oolugliz ꞌet whuchꞌeꞌ 
hinli wheꞌ hintꞌoh, ꞌet cha tꞌeoonúszun.

 10 Ndet la whe dzoh nutihzut-un, ꞌawet nilhdukw nohghu whutáltsꞌulh. 
ꞌEt whénoolhjut junih! Soo zúlhtsꞌai! ꞌAwet nilhdukw whulohne 

netsudule ꞌanohtilelh. ꞌEt whe ootálhdzih. ꞌEt whunizyat dzin ꞌet 
dzoh nutihdeh. ꞌEt yaitahdlah whutsꞌun ꞌet nohba ꞌalhaꞌ hoontꞌoh 
zaꞌ hótꞌeꞌ. ꞌEt hukwꞌelha ꞌilhiz khutihnalh-un nohghá whuntꞌai, ꞌon 
ꞌun whuchꞌa oonúlhde, ꞌet cha nohgha whútasꞌalh.

 11 Mbene la ꞌuditsꞌone, Ndoni Yakꞌusda ba ꞌilhunaoodulhne, dája 
ubulhni, ꞌenne huyoozólhtsꞌaiꞌ. Mbene la ꞌutꞌen ntsiꞌ-i chꞌaꞌ 
nilhdene, ꞌet dune whúlh nat dahútitsah-un, ꞌi be ꞌaw hundódah 
aitꞌoh.”

Keyoh Pergamos dune Yakꞌusda ba ꞌilhunaoodulhne, seꞌ 
ꞌutꞌen kꞌoh whulohkhun whuladihtni, sba budóniꞌ

12  “ꞌEt keyoh Pergamos dune Yakꞌusda ba ꞌilhunaoodulhne bulizas ꞌen 
ootsꞌó kꞌeinges. Nja dudini:

Mbe la saluzti lhchꞌaz tsꞌe khundiyin-i utꞌi-un, ꞌen nja dutni:
 13 Noheꞌutꞌen kꞌoh ꞌinkꞌez ntsꞌe whahtꞌi-un tꞌeoonuszun. Ndet la Satan 

ookwꞌutsꞌuzda cho diztiꞌ-i usꞌai-un, ꞌet whahtꞌi. Sooziꞌ, ꞌi soo cho 
oohtun. Ntsꞌe la Satan whutꞌi-un ꞌinkꞌez ꞌoh daꞌ ndun Antipas 
huyúlhni-un, ꞌen sooziꞌ gha nohtoh hizilhghi. ꞌEt hoontsꞌi nohba 
ꞌalhaꞌ ꞌustꞌoh-un ꞌaw whutsꞌulhoodáhdlai.

 14 ꞌEt hoontsꞌi oolohkhun ꞌutsꞌun unꞌa sba ahtꞌoh. Whulohne nohtoh 
Balaam ooghuni ꞌi huyoontun ꞌet huwa. ꞌEn ꞌuntꞌoh Balak 
hodalhꞌeꞌ. ꞌEn ꞌuja Israel ootsꞌu haindene whubodalhꞌeꞌ but 
ꞌukꞌeltsi gha tꞌaih-i, ꞌi huyooꞌalh ꞌinkꞌez ꞌuyoonne tsꞌekoo ꞌinkꞌez 
ꞌuyoonne dune bulh cha nintaꞌ hootꞌih whe uboolhgooh hukwa 
ꞌutꞌen.

 15 Nohni nohtoh ꞌet cha Nicolas ooghuni oontunne hoonli. ꞌI tube ootsꞌu 
dusni whe ꞌuntꞌoh.

 16 Lhtꞌananahdilh! ꞌEt ndúlhahnel de khunsul nohtsꞌun tisyalh ꞌinkꞌez 
saluzti szah hainꞌa-i, ꞌi be ndunne Nicolas unidulhne, ꞌenne 
buchꞌaz nedútasdalh.

 17 Mbe la ꞌuditsꞌone, Ndoni Yakꞌusda ba ꞌilhunaoodulhne, daja ubulhni, 
huyoozólhtsꞌaiꞌ hubaꞌ hoontꞌoh. Mbene la ꞌutꞌen ntsiꞌ-i yuchꞌaꞌ 
ꞌulhdene, ꞌenne ndi ꞌutꞌalh-i manna huyúlhni-i, ꞌi dune buchꞌa 
ntistꞌi-i, ꞌi whuloh bugha ítasꞌalh. ꞌInkꞌez tse dulyul-i cha bughá 
ntasꞌalh. ꞌInkꞌez ndi tse ookꞌut ꞌandidi ꞌooziꞌ ꞌi ookꞌe itáguz. 
ꞌAw dune booziꞌ tꞌehinuszun. Ndun oogha ídiltsꞌut-un, ꞌen za 
tꞌeyuntázin.”

Keyoh Thyatira dune Yakꞌusda ba ꞌilhunaoodulhne, 
whulohne tube tankꞌus neꞌutꞌenne, ꞌenne sba budóniꞌ

18  “ꞌEt Keyoh Thyatira dune Yakꞌusda ba ꞌilhunaoodulhne bulizas ꞌen 
ootsꞌó kꞌeinges. Nja dudini:

Yakꞌusda ooYeꞌ oona ꞌantsꞌi kwun kꞌunꞌa tizdi doútꞌen ꞌinkꞌez ooke 
dulkꞌun tꞌeh unzoo-i doútꞌen, ꞌen ꞌutni:
 19 Noheꞌutꞌen tꞌenuszun, be lhkꞌetsꞌutsiꞌ-i, ꞌuyoonne laꞌahtꞌen, be nohba 

ꞌalhaꞌ hoontꞌoh-i, ꞌinkꞌez hoonli talhódahni. ꞌI ꞌutꞌen ꞌudechoo 
wheꞌ dahtꞌen-un ꞌandit ꞌon nus soo ꞌahtꞌen. ꞌI cha tsꞌiyawh 
tꞌenuszun.

 20 ꞌEt hoontsꞌi hoontsool-unyaz whe sba ꞌutsꞌun unꞌa ahtꞌoh. Nyoon tsꞌeke 
Jezebeel nus hóoꞌen naꞌdudútni. Hubodulhꞌeh ꞌinkꞌez seꞌ ꞌulhnane 
tankꞌus úbunilhtꞌi. ꞌUyoonne dune ꞌinkꞌez ꞌuyoonne tsꞌekoo bulh 
nintaꞌ hootꞌih. ꞌInkꞌez ndi ꞌukꞌeltsi gha tꞌaih-i huyooꞌalh hukwaꞌ 
bulhꞌen. ꞌEn tsꞌeke ꞌaw whuchꞌa lhnuzáhyoot.

 21 Ndun tsꞌeke ꞌuyoonne dune bulh nintaꞌ ꞌutꞌih-un, ꞌet ꞌetsul ꞌooneh 
dúsnih, ꞌet ꞌaw dudzi kꞌoh nalheꞌyilel.

 22 Soo zúlhtsꞌai, lili kꞌut duntidaꞌ-un oogha óotasꞌalh. Mbene la dune 
yulh nintaꞌ ꞌutꞌihne, ꞌenne cha nduhútꞌen-un, ꞌaw lhtꞌanalhonidulh 
de, dzoh nodidoh-un bugha óotasꞌalh.

 23 ꞌInkꞌez ndun tsꞌeke buzkeh cha ubutisghan. ꞌInkꞌez Yakꞌusda ba 
ꞌilhunaoodulhne, tsꞌiyawh tꞌehontázin, si ꞌustꞌoh dune bubeni toh 
ꞌinkꞌez budzi bet cha hoonli hukwu nústa. ꞌInkꞌez ꞌilhughun ahli 
whe noheꞌutꞌen kꞌoh huwa nohba kꞌelha whutiselh.

 24 ꞌEt hoontsꞌi nohni ꞌinkꞌez ꞌuyoonne Thyatira whutꞌenne, ndun tsꞌeke 
ooghuni lhuhuyóotun de, ꞌinkꞌez soo Satan be ꞌutꞌen ꞌukꞌenus yoo 
yo ꞌuntꞌoh-i, whuz unꞌa nduhutni, ꞌi cha tꞌehinúszun de, nohdusni, 
ꞌaw ꞌon ꞌun howa whúlnaꞌ-un nohgha lhótuzasꞌal.

 25 ꞌEt hoontsꞌi whusatísyalh whutsꞌun, ndai la ꞌutꞌen unzoo-i ꞌulhꞌen-i soo 
cho oohtun.

 26 Mbene la ꞌutꞌen untsiꞌ-i yuchꞌaꞌ ꞌulhdéhne ꞌinkꞌez ꞌudekꞌez whutsꞌun seꞌ 
ꞌutꞌen huyoontun de, ꞌenne lhelhdun keyoh whutꞌenne bumoodih 
hutileh-un, ꞌet bugha óotasꞌalh.

 27 Nduntꞌoh-un lhuztih tuz be ꞌusbai kꞌunꞌa butso nutíyalh ꞌinkꞌez 
lhentlꞌus oosaꞌ ꞌi kꞌunꞌa yanúbutiyuz.

Whuz unꞌa ꞌet bughu tisdleh.
SBá si cha whuz unꞌa stlꞌahónꞌai.

 28 ꞌInkꞌez bundadaꞌ sum cha oogha yúntasꞌalh.
 29 Mbe la ꞌuditsꞌone, Ndoni Yakꞌusda ba ꞌilhunaoodulhni, dája ubulhni, 

ꞌen huyoozólhtsꞌaiꞌ.”

Keyoh Sardis dune Yakꞌusda ba ꞌilhunaoodulhne, lhane 
dune ꞌuhutni, khahna whe ahtꞌoh hutni, ꞌet hoontsꞌi 

yaidlanne ahli whe ahtꞌoh, sba budóniꞌ

3  1 “ꞌEt keyoh Sardis dune Yakꞌusda ba ꞌilhunaoodulhne bulizas, ꞌen 
ootsꞌó kꞌeinges. Nja dudini:

Mbe la yakꞌusda lhtakꞌantꞌi ndudeh-i ꞌinkꞌez lhtakꞌantꞌi sum cha nule-
un, ꞌen ꞌutni:

Noheꞌutꞌen kꞌoh tꞌeoonúszun. Lhane dune cha ꞌuhutni, khahna hutni, 
ꞌet hoontsꞌi yaidlanne ahli whe ahtꞌoh.

 2 Yakꞌusda ba noheꞌutꞌen ꞌaw soo lheꞌildzooꞌ, ꞌet nawhusꞌai. ꞌEt huwa soo 
cho huwahli! Whulohkhi ꞌutꞌen unzoo-i nohbulh ꞌuntꞌoh, ꞌawet 
nilhdukw whe gak tileh. Inka ꞌutꞌen unzoo-i cha ꞌon nus ulhtus 
ulhtsi.

 3 ꞌEt huwa whunalhnih ntsꞌenꞌa la ndi khuni dáhtsꞌo ꞌinkꞌez úlhchoot. 
Soo cho oohtun ꞌinkꞌez lhtꞌananoohdilh! ꞌEt ꞌaw whuz unꞌa za 
huwu lháhloh de, soo ꞌundunutꞌih-un kꞌunꞌa nohgha óontazꞌilh. 
ꞌInkꞌez ntsꞌowhúya ꞌuhunitꞌoh-un nohtsꞌun tísyalh ꞌaw 
tꞌewhuntuzáhzin.

 4 Whulohne nyulh ꞌuntꞌohne Sardis whutꞌenne, whulohneyaz, ꞌenne 
ꞌaw dunaih lhuhudílhtsun. ꞌEnne ulhyul-i be hudilhtsꞌi whe sulh 
nótidulh. ꞌEt huba sooꞌ huldzooꞌ ꞌet huwa.

 5 Mbene la ꞌutꞌen untsiꞌ-i chꞌaꞌ ꞌulhdehne, naih ulhyul-i be húdutaltsꞌilh. 
Ndi ꞌilhiz tsꞌukhuna-i be ꞌudustlꞌus kꞌut, ꞌaw bubooziꞌ 
ꞌukꞌunatoosges aitꞌoh. SBá ꞌinkꞌez oolizas bulh ꞌenne bubut ꞌenne 
schꞌeꞌne hinli budutásnelh.

 6 Mbe la ꞌuditsꞌone, Ndoni Yakꞌusda ba ꞌilhunaoodulhne, dája ubulhni, 
ꞌen huyoozólhtsꞌai hubaꞌ hoontꞌoh.”

Keyoh Philadelphia dune Yakꞌusda ba ꞌilhunaoodulhne, 
dzoh nusahde-un soo whulh nudalhyaꞌ, sba budóniꞌ

7 “ꞌEt keyoh Philadelphia dune Yakꞌusda ba ꞌilhunaoodulhne bulizas, ꞌen 
ootsꞌó kꞌeinges. Nja dudini:

Mbe la lubeshi ooghu hooloh-un, tsꞌihꞌun ꞌuntꞌoh-un cha, ꞌinkꞌez lerwe 
David oolugli naꞌa-un. Mbe la dáhaꞌ daꞌaih-un, ꞌaw dune danaꞌdoꞌalh 
aitꞌoh. ꞌInkꞌez dánaꞌdiꞌaih-un ꞌaw dune dahanaꞌdooꞌalh aitꞌoh. ꞌEn ꞌutni:
 8 Noheꞌutꞌen tꞌenuszun. Whunulhꞌen dati ꞌudun ꞌudiztan-un nohbut 

neóonusꞌai. ꞌInkꞌez ꞌaw dune dánaꞌdotan aitꞌoh. Be ulhtus-i ntsool-
iyaz ahtꞌi, sghuni cha oohtun, ꞌinkꞌez sooziꞌ ꞌaw ootsꞌu lhoodáhdlai 
ꞌet huwa.

 9 Soo zulhtsꞌai, nyoonne Satan oolugliz whutꞌenne, ꞌenne lizwif hinli 
hutni ꞌet hoontsꞌi huwhutsꞌit wheꞌ hutni, ꞌaw lizwif lhuhiloh. 
ꞌAw nawh lheꞌhootꞌoh, nohghu bunúsdla ꞌinkꞌez nohbut teniꞌ 
hunilhdzun ubutiselh. ꞌEt huwa la tꞌehonózin nohkꞌesiꞌ inleꞌ.

 10 Nohdásniꞌ dzoh nusahde-un soo whulh nudalhya. ꞌEt whuz unꞌa 
skꞌuneꞌ zahtꞌen. ꞌEt huwa ndi yun kꞌut ndulcho whe dune dzoh 
nutidoh-un whusaóotiltsꞌulh ubootálhdzih ha. ꞌEt whutso whuchꞌa 
nanohtásdlelh.

 11 Soo zúlhtsꞌai, khunsul ꞌutisnelh whusatísyalh. Tsꞌihꞌun ahtꞌoh-un soo 
cho hoohtun. ꞌEt la hukwꞌelha ahtꞌen-un ꞌaw ꞌuyoonne nohgho 
hólhchoot aitꞌoh.

 12 Mbene la ndi ꞌutꞌen untsiꞌ-i chꞌaꞌ ꞌulhdehne, nduntꞌohne ꞌantsꞌi 
sYakꞌusda oolugliz whucho whutꞌah nainꞌa-i ubutiselh. ꞌInkꞌez 
ꞌaw tenálhotisdulh. SYakꞌusda booziꞌ, ꞌi bukꞌeyítasgus. ꞌInkꞌez 
sYakꞌusda ookeyoh whuti-un ꞌooziꞌ, ꞌandit-un Jerusalem huwhutni, 
ꞌi cha bukꞌeyítasgus. Yakꞌuz tsꞌe sYakꞌusda ootsꞌu haootiltsꞌulh. 
ꞌInkꞌez ꞌandit-i sooziꞌ, ꞌi cha bukꞌeyítasgus.

 13 Mbe la ꞌuditsꞌone, Ndoni Yakꞌusda ba ꞌilhunaoodulhne, daja ubulhni, 
ꞌen huyoozólhtsꞌaiꞌ.”

Keyoh Laodicea dune Yakꞌusda ba ꞌilhunaoodulhne, 
whulohne sghuni ꞌantsꞌi nohba ꞌuntꞌoh, sba budóniꞌ

14 “ꞌEt keyoh Laodicea dune Yakꞌusda ba ꞌilhunaoodulhne bulizas, ꞌen 
ootsꞌó kꞌeinges. Nja dudini:

Mbe la ndó honeh-un, ꞌinkꞌez oonalh ꞌúwhutꞌen-un cha, ꞌinkꞌez 
ootꞌaniuznintan-un cha ꞌinkꞌez tsꞌihꞌun unꞌa ꞌuntꞌoh-un cha. Ndai la 
Yakꞌusda ꞌuyinla-i ꞌen ꞌudechoo whéꞌwhudilhꞌen-un ꞌuntꞌoh, ꞌen ꞌutni:
 15 Noheꞌutꞌen kꞌoh tsꞌiyawh tꞌeoonúszun. Ntsꞌenꞌa la Yakꞌusda ba ahtꞌen-

un, ꞌaw tube cha lhnáhkꞌuz ꞌinkꞌez ꞌaw tube cha lhnúlhwus, soo 
cho náhkꞌuz kꞌus nulhwus ꞌet daꞌ nohba hukwaꞌ nooszin ooleꞌ.

 16 ꞌAw lhnáhkꞌuz cha ahtꞌoh ꞌinkꞌez ꞌaw lhnúlhwus cha ahtꞌoh. ꞌAntsꞌi 
nahzulyaz leꞌahtꞌoh. ꞌEt huwa sze whe nꞌun nohtisdzoh.

 17 Lheꞌdahni, ‘Hoonzooꞌ tsꞌintꞌoh ꞌon nus cha hoonzoo tsꞌuja. ꞌAw ꞌuyoo 
hoonliyaz ka lheꞌuznízun,’ dahni. ꞌEt dahitꞌoh la dalhtsiꞌ la 
tsꞌiyantsuk nohba nekꞌeꞌ hootꞌoh cha ahtꞌoh. Teilhꞌen cha ahtꞌoh. 
Whuzihꞌen cha ahtꞌoh, ꞌinkꞌez ustꞌet ahtꞌoh.

 18 Ndai la gold kwun be ꞌon nus ꞌuldzooꞌ suliꞌ-i, ꞌi si stsꞌun óohket 
nohdusni. ꞌEt de la hoonzoo ꞌoohtꞌeꞌ. ꞌInkꞌez naih ulhyul-i, ꞌi cha 
stsꞌun óohket. ꞌEt de la ꞌet dune oohleꞌ, ꞌinkꞌez ꞌustꞌet ahli-un cha 
la hukwa yálhuzoohleꞌ. Na yoo, ꞌi na kꞌet dúlhye, ꞌet de la soo 
hóohꞌen.

 19 Mbene la kꞌeke kꞌunꞌa bukꞌesiꞌne, ꞌenne tsꞌiyawh khuni ulhtus-i be 
bubulh yasduk ꞌinkꞌez tsꞌihꞌun unꞌa nenábusdlih. ꞌEt huwa nohdzi 
ulhtus cho ulhꞌi ꞌinkꞌez noheni náhandunoohlelh.

 20 Soo zulhtsꞌai, dati susyin ꞌinkꞌez dati dunuzkwꞌuz. Mbe la suditsꞌo-
un ꞌinkꞌez sba dáhaꞌ dantan-un, ooghu datisyalh ꞌinkꞌez bulh 
naꞌtistꞌulh ꞌinkꞌez didut cha sulh naꞌtitꞌulh.

 21 Mbe la ndi ꞌutꞌen ntsiꞌ-i chꞌaꞌ ꞌulhdeh-un, skwꞌutsꞌuzda cho kꞌut szih 
tidalh-un oogha óotasꞌalh. Si cha whuz unꞌa cha whuchꞌaꞌ nusde 
ꞌinkꞌez ꞌuBá ookwꞌutsꞌuzda cho diztiꞌ-i, ꞌi kꞌut oozih natlꞌadisdaꞌ.

 22 Mbe la ꞌuditsꞌone, Ndoni Yakꞌusda ba ꞌilhunaoodulhne, dája ubulhni, 
ꞌen huyoozólhtsꞌaiꞌ.”

John ndo yakꞌuz ꞌilho dati ꞌudun diztan whunilhꞌen

4  1 ꞌEt hukwꞌelhꞌaz whunusꞌen ꞌinkꞌez ndo yakꞌuz ꞌilho dati ꞌudun 
diztan whutísꞌen. ꞌEt ꞌudechoo yatilhduk-i duzústsꞌai, ꞌantsꞌi be 

tsꞌujih be yálhduk leꞌutni. “Ndiz stsꞌu dugha inyaih, ꞌinkꞌez ꞌandit 
hukwꞌelhꞌaz daóotanelh-un whúnyuntistun,” sulhni.

2  ꞌEt ꞌaho ꞌantsꞌi Ndoni bulh sulh wheóodande léꞌusja. ꞌInkꞌez yakꞌuz 
kwꞌutsꞌuzda cho diztiꞌ-i usꞌai ꞌi kꞌut ꞌilhoghun yukꞌusda, ꞌet whutísꞌen.

3  ꞌInkꞌez nyoon hukwꞌusda-un ꞌantsꞌi tse duníztiꞌ-i, jasper huyulhni, 
ꞌinkꞌez carnelian tse cha, ꞌet whuz unꞌa ndoútꞌen. ꞌInkꞌez ndi kwꞌutsꞌuzda 
cho diztiꞌ-i, ꞌi ditni nayúgus-i, ꞌi oonayuztꞌi, ꞌantsꞌi tse emerald huyulhni ꞌi 
ndoútꞌen.

4 Ndi kwꞌutsꞌuzda cho diztiꞌ-i oonat nat whunizyai ꞌon ꞌat dunghi 
kwꞌutsꞌuzda cho diztiꞌ-i, ꞌi oonaidilhya. ꞌInkꞌez ndi kwꞌutsꞌuzda cho 
diztiꞌ-i nat whunizyai ꞌon ꞌat dine útso whudilhdzulhne hikꞌudilhtsꞌi. Naih 
ulhyul-i be dune hinli. Gold naniztsꞌun-i butsi kꞌéyuzdla.

5 Ditni oolhges, ditni cha, ꞌinkꞌez lhai yaduk-i cha ndi kwꞌutsꞌuzda cho 
diztiꞌ-i ootsꞌu haídukat. ꞌInkꞌez ndi kwꞌutsꞌuzda cho diztiꞌ-i oobut lhtakꞌantꞌi 
be hootꞌen-i dizkꞌun. ꞌI ndi lhtakꞌantꞌi Yakꞌusda oonududeh-i, ꞌi ꞌuntꞌoh.

6 ꞌEt ndi kwꞌutsꞌuzda cho diztiꞌ-i oobut ꞌet bunghun whucho dizghel 
kꞌet too ꞌantsꞌi khe leꞌuntꞌoh, ꞌet whuzꞌai leꞌhoontꞌoh. Lhum dantꞌoh la 
ookiúntꞌen ꞌet ndóhotꞌen. Ndi kwꞌutsꞌuzda cho diztiꞌ-i ookꞌut cha ꞌinkꞌez 
oonat cha dunghi hoonliyaz usjiz-i, ꞌuna za unli, bubut tsꞌe cha ꞌinkꞌez 
butꞌa tsꞌe cha ꞌuna bughu nizdla.

7 ꞌUdechoo usjiz-i, ꞌi khuna-iti, lion, doútꞌen. Bulh nanki usjiz-i, ꞌi 
musdoosyaz doútꞌen. Bulh ta-i usjiz-i, ꞌi dune kꞌunꞌa oonin hoonli. Bulh 
dunghi usjiz-i, ꞌi ꞌantsꞌi tsibalyan utꞌoh-i leꞌuntꞌoh.

8  ꞌI nyoo dunghi usjiz-i, ꞌilho whe lhkꞌuta ye nutꞌo-i ooghu yuzdla. 
ꞌInkꞌez ndulcho whe ꞌuna za unli ooyo tsꞌe cha. ꞌAw ꞌulhdzis ꞌinkꞌez dzenis 
ibulh nalhuhulhyiz whe njan duhútni,

“Lubeshi ooghu hooloh-un,
lubeshi ooghu hooloh-un,
lubeshi ooghu hooloh-un,

Yakꞌusda neMoodihti,
ꞌen tsꞌiyai tsuk anus ulhtus-un ꞌuntꞌoh.

Mbe ꞌantꞌeꞌ-un, ꞌinkꞌez ꞌuntꞌoh-un,
ꞌinkꞌez whusatiyalh-un,” hutni.

9 Ndun ꞌilhiz ꞌinkꞌez ꞌilhiz wheni khuna-un, kwꞌutsꞌuzda cho diztiꞌ-i 
usda-un, ꞌen ndunne hoonliyaz usjizne, soo cho neꞌhiduniꞌ, ꞌinkꞌez 
hidilhtiꞌ, ꞌinkꞌez nenachailꞌen huyúlhni totsuk,

  John Ooba Tsꞌet Hahónkat-un 3 ,  4

The New Testament in Central Carrier of Canada, 2nd ed. © 2011, Wycliffe Bible Translators, Inc.



588

10 ꞌet ndunne nat whunizyanne ꞌon ꞌat dine dune ꞌutso whudilhdzulhne, 
mbe la kwꞌutsꞌuzda cho diztiꞌ-i kꞌut usda-un, ꞌilhiz ꞌinkꞌez ꞌilhiz wheni 
khuna-un, ꞌen hibut nacháhunuldulh, hitsꞌu téniꞌ hunilhdzun chaꞌ hutꞌen. 
ꞌInkꞌez butsi kꞌéyuzdla-i hibut nehíninla, ꞌinkꞌez ꞌuhutni,

11 “O neMoodihti ntsꞌu ha ꞌánduz, díntiꞌ, ꞌinkꞌez ilhtus cha ꞌintꞌoh. ꞌI 
tsꞌiyawh ꞌet ndun tsꞌídoniꞌ huba soo ꞌílzooꞌ, tsꞌiyaitsuk inla ꞌet huwa. Nyun 
inla ꞌet huwa ꞌuntꞌoh, ꞌet whuz unꞌa hukwaꞌ ninzun.”

ꞌUdustlꞌus ookꞌuneꞌúsguz-i, ꞌi Yakꞌusda be ꞌusbaiyaz yílhchoot

5  1 Njan ꞌet whunusꞌen, mbe la kwꞌutsꞌuzda cho diztiꞌ-i yukꞌusda-un, 
ꞌen nailhni tsꞌunguz dula be ꞌudustlꞌus lhchꞌaz tsꞌe ookꞌuneꞌúsguz-i, 

ꞌinkꞌez ꞌudustlꞌus lhyúnduniduz. ꞌInkꞌez lhtankꞌantꞌit-un, ꞌet buneꞌdilhze.
2  ꞌEt ꞌilhoghun lizas soo ulhtus-un tísꞌen. ꞌInkꞌez tube cho njan dutni, 

“Mbe soo ꞌuldzooꞌ-un, ꞌen ndi ꞌudustlꞌus yadáhaꞌ dutilhchꞌulh ꞌinkꞌez 
lhehaíduntidus?”

3 Ndo yakꞌuz, kꞌus yun kꞌut, kꞌus yun tꞌah cha, ꞌaw ꞌilhoghun soo lhéꞌildzooꞌ-
un hooloh ndi ꞌudustlꞌus yadáhaꞌ dutilhchꞌulh kꞌus yuntilhꞌelh huba.

4 ꞌInkꞌez ꞌaw ꞌilhoghun soo lheꞌildzooꞌ ndi ꞌudustlꞌus yadáhaꞌ 
dutilhchꞌulh, ꞌinkꞌez yukꞌuyatilhduk kꞌus yuntilhꞌelh. ꞌAw nahuyólhtelh 
aitꞌoh, ꞌet huwa tube huwose.

5 ꞌEt ꞌilhoghun ꞌutso whudilhdzulh-un, ꞌen ꞌusúlhni, “Intso iloh! Nilhꞌen 
Judah bulh didowhne bubukhuna-i cho, lion huyúlhni, mbe la lerwe 
David tsꞌu haínzut-un, ꞌen ꞌuja tsꞌiyantsuk whuchꞌaꞌ nilhde. ꞌEn za soo 
ꞌúldzooꞌ ndi ꞌudustlꞌus yadáhaꞌ dutilhchꞌulh, ꞌinkꞌez ndi lhtakꞌantꞌi be 
lhúnedilhze-i yadáhaꞌ dutilhchꞌulh.

6  ꞌEt ndet la whutísꞌen tube sba hooncha. Ndi kwꞌutsꞌuzda cho diztiꞌ-i 
ꞌinkꞌez ndi dunghi hoonliyaz ꞌusjiz-i, ꞌinkꞌez ꞌutso whudilhdzulhne butoh 
cha, ꞌet ꞌusbaiyaz ꞌilho hizilhghi-i doútꞌen ꞌet usyin. Oode lhtakꞌantꞌi 
ꞌinkꞌez lhtakꞌantꞌi ꞌuna cha unli. ꞌI oona ꞌi ꞌuntꞌoh Yakꞌusda oochꞌeꞌ unli 
lhtakꞌantꞌi nududeh-i. ꞌI ndi yun kꞌut ndulcho whe whélꞌaꞌ.

7 ꞌEt ndi ꞌusbaiyaz mbe la kwꞌutsꞌuzda cho diztiꞌ-i kꞌusda-un, ꞌen nailhni 
tsꞌungus ꞌudustlꞌus yoontun-i, ꞌi yula kꞌéhayanꞌai.

Yakꞌusda beꞌ ꞌusbaiyaz ꞌaw ꞌen za soo ꞌuldzooꞌ
8  ꞌEt ndi ꞌudustlꞌus yílhchoot ibulh, ndi dunghi hoonliyaz ꞌusjiz-i, ꞌinkꞌez 

nat whúnizyane ꞌon ꞌat dine tso whudilhdzulhne cha, ndi ꞌusbaiyaz hibut 
nacháhunildil. ꞌIlhoghun hinli tsꞌiyawh nela be, be tsꞌujun-i nuhúle, 
ꞌinkꞌez tsetsꞌai gold unli-i, ꞌi ndi dizkꞌun-i sooltsun-i bet whúdizbun. ꞌI ndi 
ꞌi ꞌuntꞌoh mbene la Yakꞌusda oochꞌeꞌne butenadudli ꞌuntꞌoh.

9 ꞌInkꞌez ꞌandidi shun ꞌi hiyé whenijun whe nja duhutni,
“Ndi ꞌudustlꞌus itálhchulh ꞌinkꞌez oodáhaꞌ datalhchꞌulh ꞌet huba soo 

ꞌíldzooꞌ.

Dune nyozilhghi ꞌinkꞌez ꞌuyoonne tsꞌiyanne didohne,
ꞌinkꞌez lhelhtsꞌun unꞌa yalhdukne cha,
ꞌinkꞌez ꞌuyoonne dune, ꞌinkꞌez lhelhdun keyoh whutꞌenne cha, 

nyuzkaiꞌ be Yakꞌusda ba naneonket, ꞌet huwa.
 10 ꞌInkꞌez neYakꞌusda ba lerwene ꞌinkꞌez lubretne nezilhtsi.

ꞌInkꞌez ndi yun kꞌut kꞌúneꞌ tsꞌotilꞌelh ha uzdutáltsꞌilh.”
11 ꞌEt njan whutísꞌen ꞌinkꞌez whudástsꞌo ndi kwꞌutsꞌuzda cho diztiꞌ-i, 

ꞌinkꞌez hoonli usjiz-i cha, ꞌinkꞌez ꞌutso whudilhdzulhne, ꞌenne cha, ꞌenne 
bunat lhane lizasne, ꞌenne whuz huldlai kꞌet ꞌaw butsꞌolhto aitꞌoh,

12  ꞌenne tube cho njan duhútni,
“Ye ulhtus-i, hiye hoonzoo ꞌuntꞌoh-i, be whútnih-i,
ꞌinkꞌez nutꞌi cha, be uzdiztiꞌ-i,

ꞌinkꞌez be hóotꞌen-i,
ꞌinkꞌez tsꞌuhoontꞌiꞌ te bé neꞌtsꞌulꞌen-i, ꞌusbaiyaz hizilhghi-i,

ꞌen ꞌuntꞌoh ndowhi tsꞌiyawh huba soo ꞌúldzooꞌ whe whuz unꞌa 
uzdólhtiꞌ.”

13  ꞌInkꞌez ndai la usjiz ndo yakꞌuz ꞌuntꞌoh-i, ndi yun kꞌut cha, ꞌinkꞌez ndi 
yun ootꞌah tsꞌe cha, ꞌinkꞌez dai la ya too kꞌut hoonli-i, ꞌenne tsꞌiyawh njan 
duhútni whe ubudustsꞌo,

“Tsꞌuhóontꞌiꞌ te bé neꞌtsꞌulꞌen-i, be uzdiztiꞌ-i, be hóotꞌen-i,
ꞌinkꞌez tsꞌiyantsuk ookꞌuneꞌ whutꞌen-i cha,
mbe la kwꞌutsꞌuzda cho diztiꞌ-i kꞌusda-un cha, ꞌinkꞌez ꞌusbaiyaz 

hizilhghi-i cha,
ꞌilhiz ꞌinkꞌez ꞌilhiz wheni buchꞌeꞌ yoleꞌ.”

14 ꞌEt ndi dunghi usjiz-i, ꞌi ꞌutni, “ꞌEt ndo honeh!” ni. ꞌInkꞌez nat 
whunizyat ꞌon ꞌat dine ꞌutso whudilhdzulhne, oobut nacháhunildil ꞌinkꞌez 
ndun ꞌilhiz wheni khuna-un hitsꞌu teniꞌ nalhdzin.

ꞌUdechoo ꞌudustlꞌus lhudildze-i

6  1 ꞌEt ndi ꞌudustlꞌus be lhídildze-i ꞌilho ꞌi ꞌusbaiyaz yutsꞌu hayálhchꞌul 
ꞌet whutísꞌen ꞌinkꞌez dunghi usjiz-i butoh ꞌilhoghi ꞌi duzustsꞌai. ꞌAntsꞌi 

ditni kꞌunꞌa ꞌutni ꞌinkꞌez “ꞌAnih ꞌinkꞌez whunilhꞌen!” ni.
2  ꞌEt whunusꞌen ꞌinkꞌez yeztli ulhyul-i tisꞌen. Mbe la yukꞌusda-un kꞌaza 

nutun. ꞌInkꞌez ndai la netsi kꞌustan-i naniztsꞌun-i, ꞌi ootlꞌayíltsꞌut. ꞌEt 
whuz unꞌa tsꞌiyanne chꞌaꞌ tilhdoh ꞌinkꞌez whuchꞌa butálhdoh ha, ꞌet whuz 
whinya.

Bulh nanki ꞌudustlꞌus lhudildze-i
3  ꞌEt bulh nanki ꞌudustlꞌus be lhídildze-i, ꞌi yudáhaꞌ dalhchꞌul. ꞌInkꞌez 

bulh nanki usjiz-i, ꞌi ꞌutni whe dastsꞌo, “Anih ꞌinkꞌez whunilhꞌen!” ni.
4 ꞌInkꞌez ꞌuyoo yeztli, tube dúlkꞌun-i, whuz whelget. Mbe la yukꞌusda-un, 

ꞌen be tsꞌihꞌun unꞌa lhtsꞌun ꞌutsꞌintꞌoh-un, ndi yun kꞌut whutꞌenne bughu 

hootálhchulh, ꞌet yutlꞌahonꞌai dune lhoohoogan ha. ꞌInkꞌez saluzti cho ꞌi 
ootlꞌayánkez.

Bulh ta-i ꞌudustlꞌus lhudildze-i
5 Ndet la bulh ta-i ꞌudustlꞌus be lhídildze-i yudáhaidalhchꞌul. Ndi bulh 

ta-i usjiz-i dastsꞌo ꞌinkꞌez ꞌutni, “ꞌAnih, whunilhꞌen!” Whuz yutasꞌen 
ꞌinkꞌez yeztli dulhkꞌus-i, ꞌi tisꞌen. Mbe la yukꞌusda-un, ꞌen bé neꞌuldas-i, ꞌi 
oola kꞌét yuzdla.

6  ꞌInkꞌez ndi dunghi usjiz-i ootoh tsꞌe ꞌuwhutni, “Lhes hanúyeh-i oosaꞌ 
ꞌilho dizbun, ꞌi ꞌilho sooneya denarius huyúlhni-i, ꞌi kꞌelha yutizꞌai. ꞌInkꞌez 
ta oosaꞌ ndultsuk-i tlꞌo maiꞌ, barley huyúlhni-i, ꞌi ꞌilho sooneya denarius 
huyúlhni-i, ꞌi kꞌelha yutizꞌai. ꞌInkꞌez khe be ꞌutꞌes-i ꞌinkꞌez tsꞌekoo tooꞌ 
cha, ꞌi ꞌohwhi khun te nintaꞌ oolhꞌen junih.”

Bulh dunghi-i ꞌudustlꞌus lhudildze-i
7 ꞌEt bulh dunghi-i ꞌudustlꞌus be lhídildze-i, ꞌi yudáhaꞌ dalhchꞌul whe 

bulh dunghi-i usjiz-i ꞌet ndutni whe dástsꞌo, “ꞌAnih ꞌinkꞌez whunilhꞌen!”
8  Whunusꞌen ꞌinkꞌez yeztli ꞌantsꞌi bodande-i doútꞌen-i. ꞌInkꞌez 

yukꞌusda-un booziꞌ, ꞌi be yátsꞌadlah-i huyúlhni. ꞌEt niz de yaidlanne 
dilhtsꞌi-un, Hades huwhútni-un, ꞌet buwhuniltsꞌulh. Ndi yun kꞌut 
whutꞌenne hoontsool-unyaz, nedo kꞌoh, ¼ huwhutni-un, ꞌet ꞌuwhulcho-
un ubuhutighan, ꞌet bughá whultsꞌut. Saluzti be, ꞌinkꞌez dai cha, dada 
nudúzut-i, ꞌi cha, ꞌinkꞌez chuntoh khuna-i, ꞌohwhi be dune yahitádlah.

Bulh kwulaiꞌ ꞌudustlꞌus lhudildze-i
9 Ndet la bulh kwulaiꞌ-i ꞌudustlꞌus be lhídildze-i yudáhaꞌ dalhchꞌul whe 

mbene la Yakꞌusda ooghuni gha ꞌinkꞌez highuni ghu yalhdukne dune 
ubanghanne buzul, ꞌenne loodel tꞌah ubutísꞌen.

10 ꞌEt tube cho njan duhútni, “Nekꞌuneꞌ ꞌulꞌen-un nyun lubeshi nghu 
hooloh-un, ꞌinkꞌez tsꞌihꞌun ꞌintꞌoh-un cha inli. Ndi yun kꞌut mbene la 
neanghanne dawhuldzoh neuzkaiꞌ gha buba nahutanyeh ꞌinkꞌez neba 
kꞌutántnelh?”

11 ꞌInkꞌez ꞌilhoghun hinli whe ulhyul-i nahuyitsꞌuz-i butlꞌaꞌ húninla. 
ꞌInkꞌez ubuhútni, bubulh ꞌulhnane ꞌinkꞌez bubulh utsinke ꞌenne cha 
tsꞌiyawh ꞌenne bukꞌunꞌa za hubuhutighan, ꞌet lhaoodutanelh whutsꞌun, 
nahoolyis.

Bulh lhkꞌuta-i ꞌudustlꞌus lhudildze-i
12  ꞌEt ꞌusbaiyaz ꞌet bulh lhkꞌuta-i ꞌudustlꞌus be lhidildze-i yudáhaꞌ 

dalhchꞌul whe khunsul tube yun núkhisna-i, ꞌinkꞌez sa cha dulhkꞌus suliꞌ, 
naih dulhkꞌus-i doutꞌen. ꞌInkꞌez ꞌulhdzis oozaꞌ cha, ꞌantsꞌi ꞌuskaiꞌ doútꞌen 
suliꞌ.

13 ꞌInkꞌez sum ꞌi cha yun kꞌut nainkat. Ndi duchun figs maiꞌ ntitꞌai whutso 
ꞌantsꞌi nilhtsi ulhtus-i be yun nanukuk, ꞌet whuz unꞌa sum yun kꞌut nainkat.

14 ꞌInkꞌez ntsꞌenꞌa la ꞌudustlꞌus lhenahinudus, ꞌet whuz unꞌa yatꞌa 
lhenawhuniduz ꞌet whuz unꞌa gak whuzdliꞌ. Dzulh cha ꞌinkꞌez noo te, 
tsꞌiyawh whuzdla-un ꞌudun neninkat.

15 Ndi yun lerwene, dune nchane cha, dune hoonzoo ꞌuntꞌohne cha, 
lhuganne bumoodihne cha, dune ulhtusne cha, ꞌulhnane tsꞌiyawh cha, 
ꞌinkꞌez ꞌulhnane bula naditnine, ꞌenne cha, ꞌenne tsꞌiyawh tse ꞌan ꞌinkꞌez 
dzulh toh tse tꞌah, ꞌoh huntilhꞌi.

16  ꞌInkꞌez ꞌuhutni, “Tse ꞌinkꞌez dzulh tubulh nekꞌelhúhotꞌalh. ꞌEt de la 
mbe la kwꞌutsꞌuzda cho diztiꞌ-i kꞌusda-un, ꞌen oonin ꞌinkꞌez ꞌusbaiyaz ye 
húnilchꞌe-i, chꞌa neúntoolhꞌi.

17 ꞌAlha ye nebulh hunilchꞌe-i ꞌawet whudzin whusahóoltsꞌut. ꞌAw 
ꞌilhoghun hoontsꞌi whulh ooyin aitꞌoh.”

Israel tsꞌu haindene 144,000ne, ꞌenne buninta bube hoodatꞌen hutileh

7  1 ꞌEt hukwꞌelhꞌaz dine lizas ndi yun kꞌut didun nódilhya whe 
ubutísꞌen. Ndi nilhtsi dunghi ndi yun kꞌut ꞌinkꞌez yatoo kꞌut, ꞌinkꞌez 

duchun cha, ꞌohwhi ookꞌut noolhtsꞌi ha, ꞌet whuchꞌa kꞌoh húyoontun.
2  ꞌEt ꞌuyoon lizas ndaz de ndo útꞌoh whe tísꞌen. Yakꞌusda khuna-un ye 

hóodalhꞌeh-i, ꞌi yiꞌalh. ꞌEt ndunne dine lizasne, ꞌenne yun cha ꞌinkꞌez 
yatoo bulh nintaꞌ hotálhꞌelh ha bughá whultsꞌut. Soo ꞌultus whe

3  ꞌenne ubulhni, “Mbene la neYakꞌusda be ꞌulhna unline, ꞌenne ꞌet 
Yakꞌusda ye ꞌehóodalhꞌeh-i, ꞌi be buninta bube hóodatꞌen butsꞌu tilhtselh, 
ꞌet whutso ndi yun, ya too cha, ꞌinkꞌez duchun cha nintaꞌ oolhꞌen junih!” 
ubúlhni.

4 ꞌEt dáltsukne buninta bube hóodatꞌen suliꞌne whudástsꞌo. Israel tsꞌu 
haíndene bubuzkeh, lhelhdoh didowhne, ꞌenne tsꞌiyawh 144,000ne hinli. 
ꞌEnne tsꞌiyawh buninta bube hoodatꞌen bubuhulhtsi.

5 Judah bulh didowhne tsꞌu haíndene, ꞌenne 12,000ne bube hoodatꞌen 
bubuhulhtsi.

Reuben bulh didowhne tsꞌu haíndene, ꞌenne 12,000ne bube hoodatꞌen 
bubuhulhtsi.

Gad bulh didowhne tsꞌu haindene, ꞌenne 12,000ne bube hoodatꞌen 
bubuhulhtsi.

6  Asher bulh didowhne tsꞌu haindene, ꞌenne 12,000ne bube hoodatꞌen 
bubuhulhtsi.

Naphtali bulh didowhne tsꞌu haindene, ꞌenne 12,000ne bube 
hoodatꞌen bubuhulhtsi.

Manasseh bulh didowhne tsꞌu haindene, ꞌenne 12,000ne bube 
hoodatꞌen bubuhulhtsi.

7 Simeon bulh didowhne tsꞌu haindene, ꞌenne 12,000ne bube 
hoodatꞌen bubuhulhtsi.

Levi bulh didowhne tsꞌu haindene, ꞌenne 12,000ne bube hoodatꞌen 
bubuhulhtsi.

Issachar bulh didowhne tsꞌu haindene, ꞌenne 12,000ne bube 
hoodatꞌen bubuhulhtsi.

8  Zebulun bulh didowhne tsꞌu haindene, ꞌenne 12,000ne bube 
hoodatꞌen bubuhulhtsi.

Joseph bulh didowhne tsꞌu haindene, ꞌenne 12,000ne bube hoodatꞌen 
bubuhulhtsi.

Benjamin bulh didowhne tsꞌu haindene, ꞌenne 12,000ne bube 
hoodatꞌen bubuhulhtsi.

Ndunne ulhyul-i be dilhtsꞌine
9 ꞌEt hukwꞌelhꞌaz whunisꞌen ꞌinkꞌez lhane dune, huldlai kꞌet ꞌaw 

ubutsꞌolhto aitꞌoh, ꞌenne ubunusꞌen. Lhelhdun keyoh whutꞌenne, lhelhdoh 
didowhne cha. Yinka duneꞌne cha. Tsꞌiyawh lhelhtsꞌun unꞌa yalhdukne 
ꞌuhintꞌoh. ꞌEnne tsꞌiyawh kwꞌutsꞌuzda cho diztiꞌ-i ꞌinkꞌez ꞌusbaiyaz hibut 
núdilhya. Tsꞌiyawh ulhyul-i nahuyitsꞌuz-i be dune hinli ꞌinkꞌez ꞌul tlꞌotel 
ndoútꞌen-i, ꞌi nuhídule.

10 ꞌEt ꞌenne tube cho ꞌuhutni
“NeYakꞌusda kwꞌutsꞌuzda cho diztiꞌ-i kꞌusda-un ꞌinkꞌez ꞌusbaiyaz cha,
be uzdujih-i, ꞌenne butsꞌu hahóoltsꞌut!”

11 ꞌInkꞌez ꞌutso whudilhdzulhne, ꞌinkꞌez dunghi usjiz-i cha, ꞌinkꞌez lizasne 
cha, ꞌenne tsꞌiyawh ndi kwꞌutsꞌuzda cho diztiꞌ-i, ꞌi hinat núdilhya ꞌinkꞌez 
hibut nacháhunildil ꞌinkꞌez Yakꞌusda hitsꞌu teniꞌ nalhdzin.

12  ꞌInkꞌez ꞌuhutni,
“Ndo honeh! Uzdólhtiꞌ.
ꞌEt huwa ye diztiꞌ-i cha,
ꞌinkꞌez be whútnih-i,

be tsꞌílhtus ꞌinkꞌez nutꞌi cha,
be musi tsꞌutni cha,

ꞌinkꞌez be uzdiztiꞌ-i,
ꞌohwhi neYakꞌusda oochꞌeꞌ yoleꞌ ꞌilhiz ꞌinkꞌez ꞌilhiz wheni.

ꞌEt ndo honeh!”
13  ꞌAwet ꞌilhoghun ꞌutso whudilhdzulh-un, ꞌen ꞌusúlhni, “Ndunne 

ulhyul-i be dilhtsꞌine, mbene wheꞌ hintꞌoh? ꞌInkꞌez ntsꞌez de hahándil?”
14 ꞌEt ꞌudúsni, “SMoodih nyun tꞌeoonínzun.” ꞌEt ꞌusúlhni, “ꞌOh de soo 

ꞌukꞌenus dune dzoh nuhutidoh, ꞌenne ꞌuhuja ꞌoh daꞌ whuz unꞌa dzoh 
nuhuzde. ꞌInkꞌez ꞌusbaiyaz buzkaiꞌ be dunaih tunáhuyuzguz ꞌinkꞌez 
ulhyul suliꞌ.
 15 ꞌEt huwa Yakꞌusda ookwꞌutsꞌuzda cho diztiꞌ-i hinat núdilhya.

ꞌInkꞌez dzin ꞌinkꞌez ꞌulhdzis ibulh hilugliz whucho hiba neꞌutꞌen.
ꞌInkꞌez mbe la ndi kwꞌutsꞌuzda cho diztiꞌ-i yukꞌut usda-un,

ꞌen butoh ꞌuntꞌoh ꞌinkꞌez bughu tileh.
 16 ꞌAw ꞌon ꞌun buyelhéꞌtilhtsꞌul

ꞌinkꞌez ꞌaw ꞌon ꞌun taꞌhósda aitꞌoh.
ꞌAw sa zul niz cha ꞌuhootꞌeꞌ aitꞌoh,

ꞌinkꞌez ꞌaw tube cho buba whunoolwus aitꞌoh.
 17 ꞌEt huwa ꞌubinla, ꞌusbaiyaz kwꞌutsꞌuzda cho diztiꞌ-i butoh ꞌuntꞌoh,

ꞌen bughu tileh whe butso tiyalh ꞌinkꞌez ndi too ꞌilhiz wheni ookꞌu 
tsꞌukhuna-i, ꞌi tsꞌun úbutilelh.

ꞌInkꞌez Yakꞌusda bunatsul tooꞌ tsꞌiyawh buna kꞌet whúnaitilhdoh.”

Bulh lhtakꞌantꞌi ꞌudustlꞌus lhudildze-i

8  1 ꞌEt ꞌawet ꞌusbaiyaz ndi búlh lhtakꞌantꞌit ꞌudustlꞌus be lhidildze-i 
yudáhaꞌ dalhchꞌul whe sadzi lhóohoolcho haꞌ hunitꞌo whe ꞌet 

ꞌuwhuldzo atꞌen, ꞌet yakꞌuz tꞌeoodánel.
2  Lhtakꞌantꞌine lizasne Yakꞌusda but núdilhyane ubutísꞌen. ꞌInkꞌez 

lhtakꞌantꞌi be tsꞌújih-i, ꞌi butlꞌa yánkat.
3  ꞌEt ꞌuyoon lizas kwun tsit be nutꞌa-i, gold be ꞌulya-i naꞌa, whusainya 

ꞌinkꞌez loodel but usyin. Bet yudutálhkꞌun-i sooltsun-i lhai hitlꞌaindzai. ꞌI 
ndi Yakꞌusda oochꞌeꞌne butenadudli, ꞌi bulh loodel, gold be ꞌulya-i, ꞌi kꞌut 
néyoolelh ha. Ndi loodel ꞌi kwꞌutsꞌuzda cho diztiꞌ-i oobut yuzkai.

4 Ndi kwun tsit be nutꞌa-i sooltsun-i oolut ꞌinkꞌez ndunne Yakꞌusda 
oochꞌeꞌne butenadudli ꞌi bulh, ndun lizas oola kꞌet tsꞌe Yakꞌusda tsꞌun whe 
dúkat.

5 ꞌEt ndun lizas kwun tsit be nutꞌa-i yílhchoot ꞌinkꞌez loodel kꞌut kwun 
ꞌi be yudilhbun. ꞌInkꞌez yun kꞌéyilhkat. ꞌInkꞌez khuni lhai, ꞌi be taooditni-
un, ditni dutni cha, ditni oolhges cha, ꞌinkꞌez yun cha núkhisnai.

6  ꞌEt ndunne lhtakꞌantꞌine lizasne, lhtakꞌantꞌi be tsꞌujih nulene, huye tijih 
wheni lhaháduja.

ꞌUdechoo be tsꞌujih-i yéꞌ dija
7 ꞌEt ꞌudechoo lizas be tsꞌujih-i yéꞌ dija, ꞌinkꞌez ꞌindloo tsan ꞌinkꞌez 

kwun ꞌi ꞌuskaiꞌ bulh ꞌuntꞌoh-i, ꞌi yun kꞌe híyilhkat. ꞌEt ndi yun kꞌut 
whuduchun ⅓ ꞌi dánkꞌun. ꞌInkꞌez yun whutꞌan niyilh-i tsꞌiyawh cha 
dánkꞌun.

Be tsꞌujih-i bulh nanki-i yéꞌ dija
8  ꞌEt lizas bulh náne-un be tsꞌujih-i be ꞌudija. Dzulh cho dultꞌoh-i kwun 

be dizkꞌun-i yatoo kꞌut tahúyalhꞌuz. ꞌEt yatoo ⅓ ꞌi ꞌuskaiꞌ za suliꞌ.
9 Yatoo kꞌut khuna-i ⅓ ꞌi yaidla. ꞌInkꞌez tsꞌi cho nukat-i ⅓ ꞌi cha musai 

suliꞌ.

Bulh tane beꞌ tsꞌujih-i yéꞌ dija
10 ꞌEt bulh táne lizas be tsꞌujih-i be ꞌudija. ꞌInkꞌez sum cho yakꞌuz tsꞌe 

haltsꞌut. Be nekwunultꞌa-i kꞌunꞌa dizkꞌun ꞌinkꞌez ꞌukoh ⅓ ꞌet ꞌuwhultsuk-
un hukwꞌeílhtsꞌut. ꞌInkꞌez too yun tsꞌu hánusuli-un kꞌut cha.

11 Ndi sum, ꞌi wormwood, ꞌi booziꞌ. Ndi booziꞌ tsꞌulkiꞌ, ꞌi huyúlhni. 
ꞌInkꞌez too ⅓ ꞌi wormwood, ꞌi suliꞌ. ꞌInkꞌez dune lhane ndi too hikꞌeyaídla, 
tsꞌiyawh tsꞌulkiꞌ suliꞌ ꞌet huwa.

Bulh dunghi be tsꞌujih-i yéꞌ dija
12  ꞌEt lizas bulh dinene be tsꞌujih-i be ꞌudija whe dzenis oozaꞌ, ꞌulhdzis 

oozaꞌ cha, ꞌinkꞌez sum cha tsꞌiyawh ⅓ ꞌi ꞌohwhi ootꞌaꞌaznai. ꞌI tsꞌiyawh 
dulhgus suliꞌ. ꞌEt huwa dzenis ⅓, ꞌulhdzis cha ⅓ tsahólhgus suliꞌ.

13  ꞌEt yatꞌah tsꞌe ꞌilhoghun lizas ꞌoh whúya utꞌo, ꞌet nusꞌen, ꞌinkꞌez soo 
ꞌultus-un whe nja dutni, “Nohni ndi yun kꞌut dilhtsꞌine, ꞌukꞌenus hoontsiꞌ-
un nohtsꞌu hóokulh, ꞌukꞌenus hoontsiꞌ-un nohtsꞌu hóokulh, ꞌukꞌenus 
hoontsiꞌ-un nohtsꞌu hóokulh, ndi tane lizasne be tsꞌujih-i be ꞌawet hiye 
tíjih ꞌet huwa!”

Bulh kwulaiꞌ be tsꞌujih-i yéꞌ dija

9  1 ꞌEt bulh kwulane lizas be tsꞌujih-i be ꞌudija, ꞌinkꞌez sum ndus 
de yun kꞌéltsꞌut, ꞌet whunusꞌen. ꞌEn ndi tsakꞌet whucho whutlꞌah 

hooloh-un whulugli, ꞌen ootlꞌayíltsꞌut.
2  ꞌInkꞌez njan tsakꞌet whucho whutlꞌah hooloh-un whudáhaꞌ danꞌai. ꞌEt 

ꞌantsꞌi yoh be oonulwus-i cho kꞌunꞌa lhut nyus de haníldo. ꞌI be dzenis 
oozaꞌ cha ꞌinkꞌez yatꞌah ꞌi bulh ndulcho whe tsahólhgus suliꞌ.

3  ꞌEt ndi tulkꞌus cho lhut tahaíndil ꞌinkꞌez yun kꞌeíndil. Ndi tulkꞌus 
cho ntsꞌenꞌa hukwaꞌ ninzun neꞌtitꞌen-un, ꞌet ooghá whultsꞌut. Ndi lubezo 
unli-i, scorpion huyulhni, ntsꞌenꞌa hukwaꞌ ninzun te neꞌutꞌen ꞌi kꞌunꞌa.

4 Ndi tulkꞌus cho ꞌi khuni hitlꞌadánla yun kꞌut tlꞌo hanúyeh-i, kꞌus 
hanúyeh-i, duchun te, ꞌohwhi nintaꞌ yólhꞌen junih huyúlhni. Mbene dune 
Yakꞌusda ye ꞌehóodalhꞌeh-i buninta bukꞌuhoolohne, ꞌenne za ubundólhdah 
huyúlhni.

5 ꞌInkꞌez ubutighan-un oogha lhuhooltsꞌulh. ꞌAntsꞌi kwulaiꞌ sanun ꞌet 
dzoh nuboolhdzut. Ndi scorpion huyulhni ubooget-un whuz unꞌa hukwꞌe 
húduntidaꞌ.

6  ꞌOh de dzin whusahóoltsꞌut de, ꞌet dune whe yahitadlah-un hukwa 
huntitalh ꞌet hoontsꞌi ꞌaw nahohóꞌalh aitꞌoh. Yahitadlah-un tube hukwaꞌ 
huntizilh ꞌet hoontsꞌi ꞌaw yahódlah aitꞌoh.

7 Ndi tulkꞌus cho ꞌantsꞌi yeztli dune lhutigan tsꞌe tilhꞌaz duhóotatꞌen. 
Ootsi kꞌeyuzdla gold doutꞌen-i, ꞌi ootsi kꞌéuzdla. ꞌInkꞌez oonin ꞌi cha dune 
nin doútꞌen.

8  Ootsighaꞌ, ꞌi cha tsꞌekoo tsighaꞌ doútꞌen. ooghoo, ꞌi cha khuna-iti, lion 
huyulhni, ooghoo ꞌet ndoútꞌen.

9 ꞌEt lhuztih dzoot niꞌdilya-i hiyé dilhtsꞌi. ꞌInkꞌez ootsꞌuntꞌaꞌ ꞌi cha ꞌantsꞌi 
yeztli lhai ꞌilhgooh-i dune lhugan tsꞌu tilhghaz ꞌet ndutni.

10 ꞌInkꞌez ooche ꞌantsꞌi scorpion ooche ndoútꞌen. ꞌInkꞌez ooche be ꞌooget 
ꞌinkꞌez ookꞌe whúnduda. ꞌEt dune kwulaiꞌ sanun dune ubundoolhda-un, 
ꞌet ooghá whultsꞌut.

11 ꞌInkꞌez tsakꞌet whucho whutlꞌah hooloh-un whulizas ꞌen bulerwe unli. 
ꞌEn Hebrew bukꞌunꞌa Abaddon huyulhni, ꞌinkꞌez Greek bukꞌunꞌa Apollyon 
be húyoozi.

12  ꞌEt ꞌawet ꞌudechoo ꞌukꞌenus hoontsiꞌ-un whe hóoltsꞌut. Soo zúlhtsꞌai, 
nawh ꞌukꞌenus ꞌon nus hoontsiꞌ-un whuz de hóoltsꞌulh.

Bulh lhkꞌuta be tsꞌujih-i yéꞌ dija
13  ꞌAwet bulh lhkꞌutane lizas be tsꞌujih-i be ꞌudija. ꞌInkꞌez ndi loodel 

gold be ꞌulya-i, Yakꞌusda but uskai-i, ꞌi loodel dunghi oode yinli-i, ꞌi bez 
ꞌuwhutni.

14 Bulh lhkꞌutane lizas be tsꞌujih nutún-un, ꞌen ꞌutsꞌutni, “Ndunne 
dine lizas ꞌulhghelne ꞌukoh whucho Euphrates huwhútni-un, ꞌenne bula 
nadontnih.”

15 ꞌEt ndunne dine lizasne ntsꞌowheya ꞌuhunitꞌo, ndet dzin, ndet sanun, 
ꞌinkꞌez ndet yus kꞌut wheni, ꞌet wheni lhahúdintꞌoh ndi yun kꞌut dune ⅓ 
ꞌenne uboohooghan ha bula huditni.

16  Ndunne lhuganne yeztli kꞌudilhtsꞌine, 200,000,000ne hinli, ꞌet 
ꞌuhultsuk-un whudástsꞌo.

17 Njan hoosꞌen-un, ꞌet yeztli cha usꞌen. ꞌEt mbene la yukꞌudilhtsꞌine, 
lhuztih dzoot niꞌdinla-i kwun leꞌuntꞌoh dulkꞌun, duldzan-i ꞌankwꞌus 
dulhgus leꞌuntꞌoh-i, ꞌinkꞌez sulphur kꞌunꞌa dultlꞌuz ꞌi be húdilhtsꞌi. ꞌInkꞌez 
yeztli ootsi ꞌantsꞌi khuna-iti, lion, ootsi dónatꞌen. ꞌInkꞌez ooze tsꞌe kwun, 
lhut, ꞌinkꞌez sulphur ꞌohwhi oozáhaidukat.

18  Ndi ta hiye dzoh nutideh-i, ꞌi be ndi yun kꞌut dunene ⅓ne, ꞌenne 
yahadla. Ndi kwun ꞌinkꞌez lhut, ꞌinkꞌez sulphur ꞌi yeztli oozáhaidankat-i, 
ꞌi hikꞌeyaídla.

19 ꞌEt yé ulhtus-i ooze cha, ꞌinkꞌez ooche cha, whuz de haidukat ꞌet 
huwa. Ooche ꞌantsꞌi tlꞌughus léꞌuntꞌoh ꞌinkꞌez ꞌutsi oolanduninꞌai. ꞌI be 
dune hundílhdaih.

20 Mbene la ndi yun kꞌut dunene, ndi hiye dzoh nutideh-i ye 
kꞌeyálhadlalne, ꞌenne dahútꞌen la ꞌet lhtꞌanalhonídulh. ꞌEnne ꞌawhuz 
ntsiꞌ-i nududeh-i hitsꞌu teniꞌ nilhdzun ꞌet huwa. ꞌInkꞌez ꞌukꞌeltsi-i, gold, 
silver, dulkꞌun tꞌeh, tse, ꞌinkꞌez duchun be ꞌulya-i, nduwhi ꞌukꞌeltsi-i 
hoosꞌ̱en cha ꞌuntꞌoh, lheꞌdústsꞌo cha ꞌuntꞌoh, ꞌinkꞌez nulhúsyoh cha 
ꞌuntꞌoh, ꞌohwhi hitsꞌu teniꞌ nilhdzun-un, ꞌetsul lheꞌhinel.

21 Dune hughan, ꞌinkꞌez huduyun, kꞌus dune ꞌinkꞌez tsꞌekoo bulh nintaꞌ 
hutih-un, kꞌus ꞌuhundunutꞌih-un, ꞌet tsꞌiyawh whuchꞌa lhtꞌanalhonídulh.

ꞌUyoon lizas ncha-un ꞌudustlꞌusyaz ꞌi nuyúlhchoos

10  1 ꞌEt doo cha ꞌuyoon lizas ncha-un ndus de yakꞌuz tsꞌe hainya-
un tisꞌen. Kwꞌus toh ꞌuntꞌoh ꞌinkꞌez ditni naꞌúlhgus-i ootsi kꞌut 

naꞌánguz. Oonin dzenis oozaꞌ doútꞌen ꞌinkꞌez ooke ꞌantsꞌi kwun doútꞌen.
2  ꞌInkꞌez ꞌudustlꞌusyaz ꞌi nuyúlhchoos. Nailhni tsꞌe duke be ya too 

kꞌeditꞌez, ꞌinkꞌez ꞌintlꞌus tsꞌe duke be yun kꞌeditꞌez.
3  ꞌInkꞌez nyoon lizas ncha-un soo khuna-iti lion dulgho, whuz unꞌa 

ꞌudija. Soo hanyih ibulh lhtakꞌantꞌi ditni ꞌudija.
4 Lhtakꞌantꞌi ditni ꞌudija whe, ꞌawet ꞌukꞌuneꞌ tisguz. ꞌEt ndus de yakꞌuz 

tsꞌe sulh yátisduk. ꞌEt ꞌusúlhni, “Lhtakꞌantꞌi ditni daja dija-un, nyunchꞌoh 
za tꞌeoonónzin, ꞌaw ꞌukꞌehonges junih!”

5 ꞌInkꞌez ndun lizas ncha-un yatoo ꞌinkꞌez yun kꞌut usyin-un, ꞌen yakꞌuz 
tsꞌe dudilni nusꞌen.

6  ꞌEt yakꞌuz ꞌinkꞌez ndai la ꞌet hoonli-i, yun ꞌinkꞌez ndai la ookꞌut 
wheyoonli-i, yatoo ꞌinkꞌez ndai la ootoh wheyoonli-i, mbe la ꞌilhiz ꞌinkꞌez 
ꞌilhiz wheni khuna-un tsꞌiyawh ꞌuhoonla-un, ꞌen booziꞌ be lizas ncha-un 
nja dutni ꞌawet neóodinzut! ꞌAw ꞌon ꞌun hubaoolhꞌeꞌ aitꞌoh.

7 ꞌEt hoontsꞌi ndun bulh lhtakꞌantꞌit lizas ꞌawet ndet dzin be tsꞌujih-i be 
ꞌudutinelh whe Yakꞌusda wheꞌ hoontꞌoh hooyoh-un lhaóodutatnelh. ꞌEt 
whuz unꞌa Yakꞌusda dude ꞌulhna nus hooꞌenne, ꞌenne ꞌet huwun ubudániꞌ 
inleꞌ.

Ndi ꞌudustlꞌusyaz ꞌi John yanꞌal
8  ꞌEt whutso daꞌ yakꞌuz tsꞌe sulh yalhduk-un whudástsꞌo doo cha za 

sulh yatilhduk ꞌinkꞌez ꞌutni, “Ndun lizas yatoo ꞌinkꞌez yun kꞌut usyin-un 
ootsꞌinyalh ꞌinkꞌez ꞌudustlꞌus nuyulhchoos-i, ꞌi ilhchoot.”

9 ꞌInkꞌez lizas ooghu nusya ꞌinkꞌez ꞌudusni, “Deꞌ ꞌudustlꞌus stlꞌailhchoos.” 
ꞌEt ꞌusulhni, “Nah! Ilhchoot ꞌinkꞌez inꞌalh! Mbut ba tsꞌulkiꞌ tileh, ꞌet 
hoontsꞌi nze ꞌet tsꞌihna tlꞌuz kꞌunꞌa mba tilki.”

10 Lizas ꞌudustlꞌus oola kꞌe hayischooz ꞌinkꞌez usꞌal. Tsástꞌai whe tsꞌihna 
tlꞌuz kꞌunꞌa sba lhki. ꞌEt whésno whe sbut bet tsꞌuwhulkiꞌ suliꞌ.

11 ꞌInkꞌez ꞌusulhni, “Lhane dune, lhawh didowhne, lhelh tsꞌun unꞌa 
yalhdukne, ꞌinkꞌez lerwene cha, doo cha za ꞌenne bughun nus honꞌen-un 
bubudóniꞌ hubaꞌ hoontꞌoh.”

Nane oonalh ꞌuhoojane

11  1 ꞌEt doo cha tlꞌoghazilh ꞌantsꞌi be ꞌúndunaꞌooldzih-i duchun 
leꞌuntꞌoh, ꞌi stlꞌaidantan ꞌinkꞌez lizas ꞌet usyin ꞌinkꞌez ꞌutni, 

“Dudinyaih ꞌinkꞌez Yakꞌusda oolugliz whucho, loodel cha ꞌohwhi 

bundunáꞌoolhdzih. ꞌInkꞌez nyo lugliz whucho Yakꞌusda tsꞌu teniꞌ 
nilhdzunne, ꞌenne cha ubolhto.

2  ꞌEt hoontsꞌi lugliz whucho whuzih tse whunalhtun-i ba nꞌaz tsꞌe, ꞌet 
whute ꞌaw whundulheꞌzolhdzih. ꞌEt ꞌudun yun kꞌut whutꞌenne bughá 
whuntꞌai wheꞌ hoontꞌoh. ꞌInkꞌez ndi yun kꞌut Yakꞌusda ookeyoh whuti, 
ꞌet dit whunizyat ꞌon ꞌat nat sanun ꞌet ꞌantsꞌi bubaꞌ hoonli hukwꞌunꞌa whe 
ndulcho notidulh wheꞌ hoontꞌoh.

3  ꞌEt ndunne nane sba oonalh ꞌóohoojane, doso dulhkꞌus-i be húzke, 
ꞌenne 1,260 dzin ꞌet nus hótiꞌen-un, ꞌet butlꞌa óotisꞌalh.

4 Ndunne nane, ꞌenne nanki duchun, Olive huyúlhni, ꞌinkꞌez nanki be 
hootꞌen-i, neMoodihti, ndi yun kꞌut whuYakꞌusda oobut nánuyuzꞌa-i hinli 
wheꞌ hintꞌoh.”

5 Mbene la oonalh ꞌóohoojane ubundólhdah hukwa ꞌutꞌenne, kwun buza 
hadutinulh ꞌinkꞌez buchꞌaz ditnine gak hubuhutilhtselh. ꞌEt ꞌinkꞌez mbe 
ubundólhdah hukwa ninzun-un, ꞌen ndiz unꞌa hizoolghelh hubaꞌ hoontꞌoh.

6  Ndunne nane, ꞌenne ndo yat chan chꞌa whudánaꞌhudutaꞌalh bubaꞌ 
hoontꞌoh. ꞌAw nus hoohooꞌen whutoh ꞌet ꞌaw nalhótilhtel inka. ꞌInkꞌez ndi 
too ꞌi cha ꞌuskaiꞌ hitilhtselh. ꞌInkꞌez ndi yun kꞌut hukwaꞌ huninzun totsuk 
hiye dzoh nutideh-i nudútizut, ꞌet nduhóotꞌen ha butlꞌa hóoltsꞌut.

Ndunne nane bunalh ꞌúhoojane ꞌubuhuzilhghi
7 ꞌAwet ndunne nane bunalh ꞌúhoojane dune bulh yáhalhduk-un, ꞌetsul 

ꞌuhudíja whe, khuna-iti ntsiꞌ-i tsakꞌet whucho whutlꞌah hooloh halget-i, 
bubulh útigan, buchꞌaꞌ tilhdoh, ꞌinkꞌez bubutuzilhghelh.

8  ꞌInkꞌez buzi, keyoh whuti, ꞌilhoghun ti ꞌet yun hútilhtelh. Njan keyoh 
whuti mbene la Ndoni buyudindane, ꞌenne huwhútni, njan keyoh ꞌi keyoh 
Sodom ꞌinkꞌez yun kꞌut Egypt dúwhultꞌoh. ꞌEt neMoodihti tulalhgus 
kꞌehíyilhti inleꞌ.

9 ꞌEt whulohne dune, lhelhdoh didowhne, lhelhtsꞌun unꞌa yalhdukne, 
ꞌinkꞌez lhelhdun keyoh whutꞌenne cha, ndi buzi tat dzin ꞌon ꞌat 
lhoohoolcho dzin ubuhuntilhꞌelh. ꞌInkꞌez ꞌaw dune ꞌabutilhtelh-un butlꞌa 
hóohooꞌalh aitꞌoh.

10 ꞌInkꞌez ndi yun kꞌut whutꞌenne hoohootátꞌeꞌ ꞌinkꞌez huwhuntálhni. 
ꞌInkꞌez lhtsꞌeꞌ hutildulh. Ndunne nane nus
hooꞌen dazsaine, ꞌenne dzoh nunéhulhde hutni ꞌet huwa.

Ndunne oonalh ꞌuhoojane dune hubanghane dunahudidil
11 Tat ꞌon ꞌat lhoohoolcho dzin inleꞌ whe Yakꞌusda ooyiz be tsꞌukhuna-i 

buye ídiltsꞌut ꞌinkꞌez dunahuditꞌaz. Mbene la ubunalhꞌenne tube 
hunílhjoot.

12  ꞌInkꞌez ndus de yakꞌuz tsꞌe tube cho ꞌuwhudija, “Ndiz áhꞌus!” ni. 
ꞌInkꞌez buchꞌaz ditnine bunalh kwꞌus kꞌut yakꞌuz tsꞌe whe hánꞌaz.

13  ꞌEt ꞌoh whuya ꞌuhunitꞌoh whe za tube yun núkhisna-i. ꞌInkꞌez keyoh 
whuti 1/10 ꞌet nawhúnitꞌai. ꞌEt yun núkhisna-i whe 7,000ne dune higan. 
ꞌEt ꞌonghune tube whéhunuljut ꞌinkꞌez yakꞌuz whuYakꞌusda, ꞌen hidálhtiꞌ.

14 ꞌEt whúlh nat-un ꞌukꞌenus hoontsiꞌ-un whehóoltsꞌut. Soo zilhtsꞌai 
whulh tat-un ꞌon nus ꞌukꞌenus hoontsiꞌ-un ꞌa whe whuz de hóoltsꞌulh.

Bulh lhtakꞌantꞌi be tsꞌujih-i yéꞌ dija
15 ꞌEt ꞌawet whúlh lhtakꞌantꞌit-un lizas be tsꞌújih-i be ꞌudíja. ꞌEt yakꞌuz 

tsꞌe lhane tube njan duhutni,
“Ndi yun kꞌut lerwene bukeyoh neMoodihti ꞌinkꞌez ooChrist,

buchꞌeꞌ whuzdliꞌ.
ꞌInkꞌez ꞌilhiz ꞌinkꞌez ꞌilhiz wheni lerwe tileh.”

16  ꞌEt nat whunizyat ꞌon ꞌat dine ꞌutso whudilhdzulhne Yakꞌusda but 
dukwꞌutsꞌuzda cho diztiꞌ-i kꞌudilhtsꞌine, ꞌenne Yakꞌusda but nachahunildil 
ꞌinkꞌez hutsꞌun teniꞌ hunalhdzin.

17 ꞌInkꞌez ꞌuhutni,
“O Yakꞌusda neMoodihti ꞌukꞌenus ulhtus-un inli.
Mbe inli, ꞌinkꞌez mbe antꞌeꞌ,

ꞌinkꞌez mbe whuz de tíyalh-un inli.
Ndai be ílhtus-i cho ílhchoot ꞌinkꞌez lerwe inleꞌ ꞌet huwa.

Musi ntsꞌuyútni.
 18 ꞌUdun yun kꞌut whutꞌenne huhunílchꞌe ꞌinkꞌez nyoo be húnilchꞌe-i 

ꞌawet whusahóoltsꞌut.
ꞌInkꞌez yaidlanne buba nahutideh-un whusahóoltsꞌut.

ꞌInkꞌez nye ꞌulhnane nus hooꞌenne ꞌinkꞌez nchꞌeꞌne,
ꞌinkꞌez mbene la nyooziꞌ enuljutne,
ntsoolne ꞌinkꞌez nchane cha,
ꞌenne tsꞌiyawh bubaꞌ kꞌelha whutaleh.

ꞌInkꞌez mbene la ndi yun kꞌut dune nilhꞌenne,
ꞌenne cha nintaꞌ ꞌantꞌenne ubutilhtselh.”

19 ꞌInkꞌez Yakꞌusda oolugliz whucho yakꞌuz whuzꞌai-un whudáhaꞌ 
dankez. Ndi chunkelh diztiꞌ-i, ꞌi bet khuni neba lhaídinla-i, ndi nanki 
tse kꞌut ꞌukꞌunéyuzguz-i, ꞌi bé dizdla, ꞌi cha nyo oolugliz whucho nulꞌen. 
ꞌInkꞌez ditni oolhges cha, tube tawhúditni cha, ditni dutni chaꞌ whutni. 
Yun nukhútna, ꞌinkꞌez ꞌindloo tsan nincha-i cha nanánkat.

ꞌAwet ndo yatꞌah tsꞌe huwa ítꞌen-un, ꞌet whe hóodiltsai

12  1 ꞌAwet ndo yatꞌah tsꞌe huwa ítꞌen-un, ꞌet whe hóodiltsai, tsꞌeke 
oonaih ꞌantsꞌi sa tsꞌu hainduz-i doútꞌen, ꞌi be dune unli. Ooketlꞌah 

ꞌet ꞌulhdzis oozaꞌ ꞌusꞌai. ꞌInkꞌez whunizyai ꞌon ꞌat nanki sum ꞌi ootsi 
náyuztꞌi.

2  ꞌInkꞌez tsꞌoodun bulh ꞌuntꞌoh. Kaꞌ dutni ꞌawet tsꞌoodun whutileh.

3  ꞌInkꞌez doo cha za ꞌutsꞌun unꞌa ndo yatꞌah tsꞌe huwa ítꞌen-un, ꞌet whe 
hóodiltsai. Whunulhꞌen tlꞌughus cho khuna-i kꞌunꞌa núlget-i dulkꞌun, 
lhtakꞌantꞌi ootsi ꞌinkꞌez whunizyai cha oode únli. ꞌInkꞌez lhtakꞌantꞌi ootsi, 
ꞌi ꞌilho whe lerwe butsi kꞌéyuzdla-i doútꞌen, ꞌi butsi kꞌéyuzdla.

4 Duche be ndo yatꞌah sum ⅓ ꞌohwhi ndus de hayálhdil ꞌinkꞌez yun 
kꞌéyilhdil. Ndun tsꞌeke ꞌawet ooyaz whutáleh-un, ꞌen yubut usyin, soo 
tsꞌoodun whuzdli ibulh yutilhnoh ꞌet hukwa.

5 ꞌInkꞌez tsꞌeke duneyaz sulhtsi. ꞌEn ndi yun kꞌut lhelhdoh didowhne, 
tsꞌiyawh lhuztih tuz be kꞌuneꞌ butilꞌen. ꞌInkꞌez ooyaz ꞌen Yakꞌusda ꞌinkꞌez 
ookwꞌutsꞌuzda cho diztiꞌ-i whuz whehúyalhti.

6  ꞌInkꞌez tsꞌeke chuntoh dune lhuhóotꞌih tsꞌe whetsélhya. ꞌEt Yakꞌusda 
yuba lhaóodilhdzun-un, ꞌet usda. ꞌEt whe la 1,260 dzin ꞌet ꞌuwhuldzoh, ꞌet 
yaꞌalh-i be ooghu tidleh.

Satan yakꞌuz tenahinino
7 ꞌInkꞌez ndo yatꞌah whelhónigan. Michael ꞌinkꞌez dulizas te tlꞌughus cho 

khuna-i kꞌunꞌa nulget-i chꞌaz nehúdindil. ꞌInkꞌez ndi tlꞌughus cho khuna-i 
kꞌunꞌa nulget-i, dulizas te buba nchꞌaz nehúnindil.

8  ꞌAw ndunne tlꞌughus khuna-i kꞌunꞌa núlget ꞌinkꞌez oolizas te, ꞌaw 
whuchꞌa lheꞌhílhdoh. ꞌInkꞌez yatꞌah hudilhtsꞌi-un whuchꞌa buhunízyoot.

9 ꞌEt ndi tlꞌughus cho khuna-i kꞌunꞌa núlget-i ncha-un, ꞌen téhinino. 
Ndi ꞌudaꞌ whutlꞌughus, netsudule ꞌinkꞌez Satan huyulhni. Ndi yun kꞌut 
ndulcho whe dune nanaꞌah-un, ꞌen ꞌuntꞌoh. Oolizas tubulh ndi yun 
kꞌébuhuninyoot.

10 ꞌEt ndo yakꞌuz tsꞌe tube cho njan duhdija,
“ꞌAwet be uzdutijih-i, ꞌinkꞌez be tsꞌilhtus-i, ꞌinkꞌez Yakꞌusda lerwe 

unli-un,
ꞌinkꞌez ooChrist moodih tileh-un whusahóoltsꞌut.

Netsudule mbe la neulhutsinke bukꞌehoꞌalh-un,
ꞌen ndi yun kꞌéhininyoot ꞌet huwa.

Netsudule ꞌen ꞌutꞌen Yakꞌusda but uzyin whe dzin ꞌinkꞌez ꞌulhdzis 
ibulh neulhutsinke bukꞌéhooꞌaih.

 11 ꞌUsbaiyaz buzkaiꞌ be,
ndi khuni Yakꞌusda ghu yalhduk-i cha,

ꞌi ndowhi tsꞌiyawh whe netsudule chꞌaꞌ hunilhde,
ꞌinkꞌez ꞌaw hukwꞌelha yahitadlah-un whelhuhuniljut.

 12 ꞌEt huwa yakꞌuz whutꞌine ꞌinkꞌez Yakꞌusda oonimbali whucho tꞌah 
dilhtsꞌine,

nohni tsꞌiyawh whunúlhni!
ꞌEt mbene la ndi yun kꞌut dilhtsꞌine ya too kꞌut cha nohni tsꞌiyawh 

ꞌukꞌenus hoontsiꞌ-un nohgha whutaltsꞌulh.
Netsudule ndus de nohghu ninya tube hunilchꞌe.

Tꞌeooninzun ooba nilhdukw suliꞌ ꞌet huwa.”

Tsꞌeke dzoh nahuyulhdzut-un
13  ꞌEt nyoo tlꞌughus cho khuna-i kꞌunꞌa nulget-i ndus de hahínanyoot 

tꞌewhunanzin whe, ꞌet ndun tsꞌeke duneyaz ooyaz suliꞌ-un, ꞌen tube dzoh 
nuyulhdzut.

14 ꞌEt hoontsꞌi ndun tsꞌeke tsibalyan cho ootsꞌuntꞌaꞌ nanki ootlꞌayánkat. ꞌI 
be keyoh dune lhuhóotꞌi tsꞌe ꞌet tidalh-un whuz tootꞌa ha. ꞌEt tat yus kꞌut 
ꞌon ꞌat lhoohoolcho ꞌet yaꞌalh-i be ooghudli whe tlꞌughus khuna-i kꞌunꞌa 
nulget-i, ꞌi chꞌa ꞌet indaꞌ.

15 ꞌInkꞌez tlꞌughus khuna-i kꞌunꞌa tsꞌeke tsꞌun too lhai oozáhayangoo. ꞌI 
be si ndun tsꞌeke too bulh tóoltꞌah ninzun ha.

16  ꞌEt hoontsꞌi ndi yun tsꞌeke yula ꞌuja. Nyo yun lhchꞌaz ꞌuja ꞌinkꞌez ndi 
tlꞌughus cho khuna-i kꞌunꞌa nulget-i too oozáhayangoo-i, whuz ꞌajul.

17-18  ꞌInkꞌez ndi tlꞌughus cho khuna-i kꞌunꞌa nulget-i tube tsꞌeke bulh 
húnilchꞌe, ꞌinkꞌez ndun tsꞌeke ootsꞌu hainzutne bubulh útigan ha butsꞌú 
whelget. Yakꞌusda ubudaniꞌ-un hikꞌuneꞌ ꞌutꞌen ꞌinkꞌez Sizi Gri ghu 
yalhduk-i, ꞌi cha huyoontun, ꞌenne ꞌuhintꞌoh.

Khuna-iti ntsiꞌ-i tooz haki

13  1 ꞌEt yatoo kꞌut taba susyin whe khuna-iti ntsiꞌ-i tooz haki whe 
tísꞌen. Lhtakꞌantꞌi ootsi únli ꞌinkꞌez whunizyai oode únli. ꞌInkꞌez 

ndi oode whunizyai lerwe butsi kꞌéyuzdlai-i doútꞌen, ꞌi ookꞌe yuzdla. 
ꞌInkꞌez ꞌilho whe ootsi khuni Yakꞌusda chꞌa yalhduk-i ookꞌunéyusguz.

2  Ndi khuna-iti ntsiꞌ-i tísꞌen-i ꞌantsꞌi chuntoh boos cho, leopard huyúlhni, 
ꞌi doútꞌen. Ooke ꞌi cha sus ke doútꞌen. ꞌInkꞌez ooze ꞌantsꞌi khuna-i cho lion 
huyulhni-i, ꞌi ooze ꞌet ndó hotꞌen. ꞌInkꞌez ndi tlꞌughus cho khuna-i kꞌunꞌa 
nulget-i whe úlhtus-un cha, kwꞌutsꞌuzda cho diztiꞌ-i, ꞌinkꞌez tsꞌiyantsuk 
kꞌuneꞌ ootꞌen ha, ꞌet tsꞌiyawh yutlꞌahónla.

3  Ootsi ꞌilho ꞌi tube ka suliꞌ. ꞌI gha dazsai sba léꞌuntꞌoh. ꞌEt ooka 
whuzdliꞌ-un nahoojeꞌ. ꞌEt ndi yun kꞌut ndulcho whe huwaꞌ hiꞌen ꞌinkꞌez 
ndi khuna-iti ntsiꞌ-i hiyuntizdil.

4 Ndun tlꞌughus cho khuna-i kꞌunꞌa nulget-i, khuna-íti ntsiꞌ-i kꞌuneꞌ 
ootꞌen ha yugha óoninꞌai-un, ꞌen hitsꞌu teniꞌ nalhdzin. Ndi khuna-iti 
ntsiꞌ-i, ꞌi cha hitsꞌu teniꞌ nalhdzin ꞌinkꞌez ꞌuhutni, “Ndi khuna-iti ntsiꞌ-i ꞌaw 
yundultꞌoh-i hooloh. ꞌAw yulhóoganne hooloh.”

5 Ndi khuna-iti ntsiꞌ-i tooz haki-i, ꞌi hooncha-un cha howu yalhduk ꞌinkꞌez 
Yakꞌusda chꞌaz yalhduk, ꞌet wheni ooze ooghá whultsꞌut. Dit whunizyat ꞌon 
ꞌat nat sanun ꞌet ndúwhuldzoh whe kꞌuneꞌ ootꞌen ha ooghá whultsꞌut.

6  Yakꞌusda chꞌaz yawhénilhduk. Oonimbali whucho cha whuchꞌaz 
yawhénilhduk, ꞌinkꞌez mbene la yakꞌuz dilhtsꞌine, ꞌenne cha, ꞌet tsꞌiyawh 
buchꞌaz yawhénilhduk.

7 Mbene la Yakꞌusda oochꞌeꞌne, ꞌenne bubulh lhútigan ꞌinkꞌez buchꞌaꞌ 
tilhdoh, ꞌet ooghá whultsꞌut. Lhelhdoh didowhne, lhelhtsꞌun unꞌa 
yalhdukne, ꞌinkꞌez lhelhdun keyoh whutꞌenne, ꞌenne kꞌúneꞌ butilꞌen ha 
ooghá whuntꞌai.

8  ꞌInkꞌez ndi yun kꞌut dilhtsineꞌ, ꞌenne tsꞌiyawh ndi khuna-iti ntsiꞌ-i hitsꞌun 
teniꞌ huntilhdzilh. Ndun ꞌusbaiyaz ꞌudechoo ndi yun ꞌuhóolya whutsꞌun 
ꞌudaꞌ lháoodintꞌoh hituzilhghelh, ꞌenne ndi ꞌilhiz ꞌinkꞌez ꞌilhiz wheni 
tsꞌukhuna-un be ꞌudustlꞌus kꞌut bubooziꞌ ꞌukꞌulhíguzne, ꞌenne ꞌuhintꞌoh.

9 Mbe la ꞌuditsꞌone hoohoozólhtsꞌaiꞌ.
 10 Mbe la ꞌuyoonne ꞌulhna ubulhtsi-un,

didutchꞌoh cha whuz unꞌa za ꞌulhna tileh.
Mbe la saluzti be dune ghan de,

didutchꞌoh cha saluzti be datitsah wheꞌ hontꞌoh.
ꞌEt huwa Yakꞌusda oochꞌeꞌne, njan ꞌet mbene hiye ꞌalhaꞌ ninzun-i ꞌinkꞌez 
hoonli talhohodini, ꞌet ꞌuwhúlhni.

ꞌUyoo khuna-iti ntsiꞌ-i yun tsꞌu hálget
11 ꞌEt doo cha ꞌuyoo khuna-iti ntsiꞌ-i ꞌet yun kꞌut nyus de úlgwulh whe 

tisꞌen. ꞌUsbaiyaz kꞌunꞌa nanki oode unli ꞌinkꞌez tlꞌughus cho khuna-i 
kꞌunꞌa núlget-i kꞌunꞌa yalhduk.

12  Ndun ꞌudechoo khuna-iti ntsiꞌ-i, ye kꞌuneꞌ ꞌutꞌen-i whuz unꞌa tsꞌiyawh 
yubut ꞌet ndutꞌen. ꞌInkꞌez ndi yun ꞌinkꞌez yukꞌut whutꞌine cha ndi khuna-
iti ntsiꞌ-i dazsai inleꞌ ꞌinkꞌez najeꞌ-i, ꞌi hitsꞌu teniꞌ noolhdzun ubulhtsi.

13  ꞌInkꞌez ndi bulh nanki khuna-iti ntsiꞌ-i hooncha-un whehóodatꞌen te 
neꞌútꞌen. Dune nalh ndus de kwun yun kꞌéyilhkuk ꞌoh hoontsꞌi neꞌútꞌen.

14 Ndi bulh nanki khuna-iti ntsiꞌ-i, ꞌi ꞌudechoo-i khuna-iti ntsiꞌ-i nalh lhat 
te huwa ꞌitꞌen teneꞌ ꞌútꞌen ooghá whuntꞌai, ꞌet whe ndi yun kꞌut whutꞌenne 
nabunaꞌah. Ndun khuna-iti ntsiꞌ-i saluzti be ka suliꞌ inleꞌ ꞌinkꞌez hanaꞌ ndi 
yun kꞌut whutꞌenne ꞌi ookꞌeyíltsi-i ꞌuhooleh ubulhni.

15 ꞌInkꞌez ndi ꞌukꞌeltsi-i usjiz yutilhtselh, ꞌet ooghá whultsꞌut. ꞌEt de la 
ndi khuna-iti ntsiꞌ-i ookꞌeyíltsi yalhduk cha yulhtsi. ꞌInkꞌez mbene la ndi 
ꞌukꞌeltsi ꞌaw hitsꞌun teniꞌ noolhdzin aitꞌohne, ꞌenne tsꞌiyawh ubuhooghan, 
ni.

16  Ntsoolne cha ꞌinkꞌez nchane cha, hoonzoo ꞌuntꞌohne ꞌinkꞌez telꞌenne 
cha, ꞌinkꞌez ꞌulhnane ꞌinkꞌez oola naditnine cha, ꞌenne tsꞌiyawh nailhnih 
bula kꞌus buninta te whe hóodatꞌen ubulhtsi.

17 Mbene la bube hóodatꞌen, kꞌus khuna-iti ntsiꞌ-i booziꞌ, kꞌus ndi be 
oolto-i booziꞌ be ꞌi buninta kꞌus nailhni tsꞌunkꞌus bula ꞌaw ꞌukꞌulhuhooguz 
de, ꞌaw ꞌuhoket ꞌinkꞌez ꞌeꞌhoket aitꞌoh.

18  Ndi ꞌi be tsꞌúwhunih-i, mbe la beni hooni-un, ꞌen ndi khuna-iti ntsiꞌ-i 
booziꞌ yolhto hubaꞌ hoontꞌoh. Dune ooziꞌ ꞌuntꞌoh. Ndi ꞌi lhkꞌuta lhkꞌuta 
lhkꞌuta ꞌuyulhni.

144,000ne neBá booziꞌ buninta bukꞌuneyusguz, ꞌenne 
Yakꞌusda beꞌ ꞌusbaiyaz hizih nudilhya

14  1 ꞌEt soo zúlhtsꞌai, dzulh Zion huyulhni-i, ꞌi kꞌut ꞌusbaiyaz usyin 
tísꞌen. 144,000ne neBá booziꞌ buninta bukꞌunéyusguz, ꞌenne hizih 

nudilhya.
2  ꞌInkꞌez ndus de ꞌuwhútni. Too najilh-i leꞌwhutni. ꞌInkꞌez ditni, tube 

dutni kꞌunꞌa leꞌutni. ꞌInkꞌez nela be, be tsꞌújun-i be ꞌujunne, ꞌi cha dástsꞌo.
3  ꞌEt kwꞌutsꞌuzda cho diztiꞌ-i, ꞌinkꞌez nyoo dunghi usjiz-i, ꞌinkꞌez ꞌutso 

whudilhdzulhne cha, ꞌenne bubut soo ꞌandidi shun be hújun. Ndi shun 
yodoolꞌehne hooloh. Ndunne 144,000ne ndi yun kꞌut nabuhonketne, 
ꞌenne za ndi shun huyodutilꞌeh.

4 Ndunne, ꞌenne tsꞌekoo bulh nintaꞌ utꞌihne lhuhíloh, ootꞌalheꞌasnaine 
ꞌuhintꞌoh ꞌet huwa. ꞌEnne ꞌuhintꞌoh ꞌusbaiyaz nuya te totsuk 
huyununúdilh. Dune toh naooketneꞌ ꞌuhintꞌoh. Yakꞌusda ꞌinkꞌez ꞌusbaiyaz 
ꞌenne buba ꞌudechoo buchꞌeꞌne hinli.

5 ꞌInkꞌez buze ꞌaw whutsꞌit-i hooloh. ꞌAlha Yakꞌusda kwꞌutsꞌuzda cho 
diztiꞌ-i yukꞌusda ꞌen but ꞌaw whe tankꞌus ꞌuhintꞌoh-un bughu hooloh.

Tane lizasne, ꞌenne ꞌuhudíja
6  ꞌEt doo cha ꞌuyoon lizas ndo yat nutꞌo whe nusꞌen. Ndi yun kꞌut 

whutꞌenne, lhelhdun keyoh whutꞌenne, lhelhdoh didowhne, lhelhtsꞌun 
unꞌa yalhdukne, ꞌinkꞌez soo tsꞌiyanne, ꞌenne ndi khuni unzoo-i ꞌilhiz 
ꞌuntꞌoh-i, ꞌi ghun budutánelh, ꞌet huba ndun lizas ndi khuni ꞌet yudilhꞌai.

7 Tube cho nja ndutni, “Yakꞌusda bé nulhjut ꞌinkꞌez dúlhtiꞌ. Dune ba 
nahutiyeh-un ꞌawet ꞌoh whuya háꞌ hunitꞌo ꞌet huwa. Yakꞌuz ꞌinkꞌez yun 
kꞌut, yatoo ꞌinkꞌez yun tsꞌu hainli-un cha, tsꞌiyawh ꞌuhoonla, ꞌet huwa 
ootsꞌu teniꞌ nulhdzun.”

8  ꞌInkꞌez ꞌuyoon lizas yunitꞌoh ꞌinkꞌez ꞌen cha nja ndutni, “Keyoh whuti 
Babylon ꞌawet musai whuzdliꞌ, musai whuzdliꞌ! Nyo keyoh whuti soo 
nintꞌi whe ꞌuyoon dune bulh nintaꞌ ꞌutꞌih, tsekoo tooꞌ kꞌunꞌa lhelhdun 
keyoh whutꞌenne bube yulhnai.”

9 ꞌEt bulh tane lizas ꞌet bubunitꞌoh. Dultul whe nja ndutni, “Ndi khuna-
iti ntsiꞌ-i ꞌinkꞌez ookꞌeyiltsi-i cha, mbene la yutsꞌu teniꞌ nilhdzunne, ꞌinkꞌez 
buninta kꞌus bula kꞌut bube hóodatꞌen de,

10 ꞌet de dichꞌoh Yakꞌusda ye húnilchꞌoh-i tsꞌekoo tooꞌ kꞌunꞌa ulhtus-i, ꞌi 
hititnelh. Ndi lubot tsꞌekoo tooꞌ kꞌunꞌa ulhtus-i dizbun-i, whuz unꞌa ndi 
Yakꞌusda ye húnilchꞌe-i be dizbun. ꞌEt mbene la khuna-iti ntsiꞌ-i hitsꞌun 
teniꞌ nilhdzunne, ꞌenne Yakꞌusda oolizasne ꞌinkꞌez ꞌusbaiyaz bunalh kwun 
ꞌinkꞌez sulphur huyúlhni dizkꞌun, ꞌet ꞌi be dzoh notideh.

11 Ndi huye dzoh nudeh-i whulut, ꞌilhiz wheni ndo whedújoot. Mbene 
la ndi khuna-iti ntsiꞌ-i ꞌinkꞌez ookꞌeyíltsi-i hitsꞌu teniꞌ nilhdzunne ꞌinkꞌez 

buninta kꞌus bula kꞌut bube hóodatꞌenne, mbene la ꞌet ndutꞌenne, ꞌenne 
dzenis ꞌinkꞌez ꞌulhdzis-i bulh nalhotilhyiz.”

12  ꞌEt hoontsꞌi Yakꞌusda oochꞌeꞌne, ꞌaw ꞌenne bukꞌunꞌa lheꞌhítꞌoh. 
Yakꞌusda dughuni netlꞌaidanꞌai howa whulnaꞌ hoontsꞌi whulh huzyin whe 
Sizi Gri ooba ꞌalhaꞌ yintꞌohne, ꞌenne ꞌuhintꞌoh.

13  ꞌEt ndo yakꞌuz tsꞌe ꞌusuhútni, “Ndi ꞌukꞌinges, ꞌandit whutsꞌun mbene 
la neMoodihti tꞌeinínzun whe yahadla de, ꞌenne ꞌukꞌenus hoonzoo-un 
bubulh ꞌúhooja.” Ndoni, “A,” ni. “ꞌUtꞌen ꞌuhalhꞌen-un, inka nahutilyis. 
ꞌInkꞌez dahítꞌen la bube ꞌutꞌen unzoo-i ꞌaw ninta huyólelh aitꞌoh.”

Ndi yun kꞌut haꞌ nukat-un ꞌawet whusahónzut
14 ꞌEt whunusꞌen whe kwꞌus ulhyul-i tísꞌen. ꞌIlhoghun dune yeꞌ doútꞌen-

un, ꞌen ndi kwꞌus yukꞌusda. Ootsi kꞌéyuztan-i gold ꞌuntꞌoh, ꞌinkꞌez tlꞌo be 
útꞌas-i khundiyin-i nutun.

15 ꞌEt ꞌuyoon lizas lugliz whucho tenínya ꞌinkꞌez soo ꞌultus whe kwꞌus 
kꞌusda-un nja ndúyulhni, “Nyoo be útꞌas-i, ꞌi be ꞌintꞌas. ꞌAwet ꞌutantꞌus-un 
whusahóoltsꞌut. Ndi yun kꞌut haꞌ nukat-un ꞌawet whusahónzut ꞌet huwa.”

16  Inka kwꞌus kꞌusda-un ndi be ꞌútꞌas-i yun kꞌut ye whútitꞌus. ꞌEt ndi yun 
ndulcho whe ꞌadaꞌ hontꞌaz.

Yakꞌusda ye húnilchꞌoh-i
17 ꞌEt yakꞌuz whulugliz whucho, ꞌet ꞌuyoon lizas tenínya. ꞌEn cha be 

útꞌas-i khundiyin-i nutun.
18  ꞌEt doo cha ꞌuyoon lizas ꞌen loodel tsꞌu haínya. ꞌEn kwun kꞌuneꞌ ꞌulꞌen-

un unli. Nyoon be whútꞌas-i khundiyin-i nutún-un, ꞌen soo ꞌultus whe njan 
dúyulhni, “Nyoo be ꞌútꞌas khundiyin-i, ꞌi be ꞌintꞌas ꞌinkꞌez ndi yun kꞌut 
mai oochun bulh oonujin-i nischꞌiz-i nailhdzooh. ꞌAwet niztꞌai ꞌet huwa.”

19 ꞌEt ꞌawet ndun lizas dube whútꞌas-i be ndi yun kꞌut hontꞌaz ꞌinkꞌez mai 
oochun bulh oonujin-i nayalhdzoo. ꞌInkꞌez njan tse cho ookꞌut hahóokai-un, 
ꞌet ndi mai ꞌayalhkat, ꞌinkꞌez ke yit ndi mai yukꞌunuya whe ootooꞌ ootsꞌu 
hayútsus ꞌet hukwa. ꞌEt whuz unꞌa ndi Yakꞌusda ye húnilchꞌoh-i ꞌuntꞌoh.

20 ꞌEt keyoh whuti whanꞌaz, ꞌet njan tsꞌekoo tooꞌ ꞌulꞌen-un whuzꞌai, ꞌet 
mai hikꞌunúdilh ꞌinkꞌez ꞌuskaiꞌ ootsꞌu hayíjul. Yeztli ooze yuzdla-i ꞌet 
ꞌuskaiꞌ taꞌdikhulh suliꞌ. ꞌI 200 miles atꞌen, ꞌet ꞌuwhulyiz.

Lhtakꞌantꞌi oosaꞌ naniztsꞌun-i, ꞌi Yakꞌusda ye húnilchꞌoh-i be dizbun

15  1 ꞌEt doo cha yatꞌah ꞌudun whe hóodatꞌen-un whutisꞌen. Hooncha 
ꞌinkꞌez huwa ítꞌen-un. Lhtakꞌantꞌi lizasne, ꞌenne ndi lhtakꞌantꞌi 

ꞌudekꞌez hiye dzoh nuzut-i be óonujut-i nahúyule. ꞌI be yakꞌusda ye 
húnilchꞌoh-i lhaóodutanelh.

2  ꞌEt doo cha, bunghun whucho dizghel ꞌantsꞌi khe leꞌuntꞌoh, kwun ootoh 
hoonli, ꞌi doutꞌen-i tisꞌen. Mbene la ndi khuna-iti ntsiꞌ-i, ookꞌeyíltsi-i, 

ꞌinkꞌez be hóodatꞌen, ꞌinkꞌez ndi be ꞌóolto-i booziꞌ chꞌaꞌ nilhdene, ndi 
bunghun whucho dizghel kꞌut nódilhya. Nela be tsꞌujun-i Yakꞌusda oochꞌeꞌ 
unli-i, ꞌi nahúyule.

3  Moses huyulhni-un Yakꞌusda be ꞌulhna-un, ꞌinkꞌez ꞌusbaiyaz bulh 
buyun ꞌi be hújun. Ndi shun nja ndutni,

“NeMoodihti Yakꞌusda ꞌon nus ulhtus-un inli.
Nyeꞌ ꞌutꞌen uncha ꞌinkꞌez oogha ꞌítꞌen.

Yakꞌusda oochꞌeꞌne bulerwe inli.
Nyeꞌ ꞌutꞌen kꞌoh tsꞌihꞌun ꞌinkꞌez ꞌalhaꞌ hoontꞌoh.

 4 O neMoodihti mbe nyelhúntilhjut ꞌinkꞌez nyooziꞌ lhedutálhtiꞌ?
ꞌAlha ꞌi be nyunchꞌoh za lubeshi ooghu hooloh-un inli.

ꞌAlha ꞌudun keyoh whutꞌenne tsꞌiyawh whusahátidulh ꞌinkꞌez mbut 
ntsꞌu teniꞌ huntilhdzun.

Tsꞌihꞌun be néꞌintꞌen-i ꞌawet hooltsai ꞌet huwa.”
5 ꞌEt hukwꞌelhꞌaz whunusꞌen ꞌawet yakꞌuz tsꞌe Yakꞌusda oolugliz whucho 

whutꞌah, Yakꞌusda ooghuni chunkelh be dizdla-i ookꞌut nimbali whucho 
usꞌai, ꞌet dáhaꞌ dankez.

6  ꞌInkꞌez ndunne lhtakꞌantꞌi lizasne lhtakꞌantꞌi dune ye dzoh nudeh-i 
huyilelh whe lugliz whucho tehúnindil. Naih diztiꞌ-i lhditsun ꞌinkꞌez 
be hóodatꞌen be húdilhtsꞌi. ꞌInkꞌez butsꞌi toh ꞌon do se gold unli-i be 
tsuhudilhꞌoo.

7 ꞌEt nyoonne dunghi khuna-i usjiz-i, butoh ꞌilho lhtakꞌantꞌi oosaꞌ 
naniztsꞌun-i gold unli-i, Yakꞌusda ꞌilhiz ꞌinkꞌez ꞌilhiz wheni khuna-un, ye 
húnilchꞌoh-i be dizbun, ꞌi lizas lhtakꞌantꞌine butainínla.

8  ꞌInkꞌez Yakꞌusda ootsꞌu hayánduz-i ꞌinkꞌez yé ulhtus-i oolut ꞌi be lugliz 
whucho whudizbun. Lhtakꞌantꞌi dune ye dzoh nudeh-i lhtakꞌantꞌi lizasne 
nahúyule-i, lhaóodutatneh whutso lugliz whucho dune daóoyaꞌ aitꞌoh.

16  1 ꞌEt whudastsꞌo nyooz de lugliz whucho tsꞌe ꞌuwhutni, tubeꞌ 
whutni ꞌinkꞌez lhtakꞌantꞌi lizasne bubulh yatilhduk whe nja 

dutni, “Ahdulh ꞌinkꞌez ndi oosaꞌ naniztsꞌun-i Yakꞌusda ye húnilchꞌoh-i be 
dizbun-i ndi yun ookꞌut nadulhkuk!”

ꞌUdechoo oosaꞌ naniztsꞌun-i
2  Inka ꞌudechoo lizas ndi oosaꞌ naniztsꞌun-i yun kꞌut naidílhkat. Mbene 

la dune ndi khuna-iti ntsiꞌ-i bé hoodatꞌen-i utꞌine, ꞌinkꞌez ookꞌeyíltsi-i tsꞌu 
teniꞌ nilhdzunne, ꞌenne ndai la yun kꞌut naidílhkat, ꞌi be ntsiꞌ-i ꞌinkꞌez 
oobaꞌ whuninzun-i be ndunne dune buka whehúnilhjut.

Bulh nanki oosaꞌ naniztsꞌun-i
3  ꞌEt bulh nane lizas dude ꞌoosaꞌ yatoo kꞌut naidílhkat. ꞌInkꞌez ndi yatoo 

ꞌantsꞌi dune dazsai-un buzkaiꞌ doútꞌen suliꞌ. ꞌInkꞌez ndai la toot khuna-i 
tsꞌiyawh yaidla.

Bulh ta-i oosaꞌ naniztsꞌun-i
4 ꞌEt bulh tane lizas dude ꞌoosaꞌ ꞌukoh tsꞌiyawh ꞌinkꞌez yun tsꞌu hanusuli-

un cha, ꞌohwhi kꞌut naidílhkat. ꞌInkꞌez too tsꞌiyawh ꞌuskaiꞌ suliꞌ.
5 ꞌEn lizas za nja nduti whe dustsꞌo,

“O neMoodihti tsꞌihꞌun ꞌintꞌoh.
Nyun ꞌintꞌoh ꞌinkꞌez nyun ꞌantꞌeꞌ ꞌinkꞌez lubeshi ooghu hooloh-un inli.

Whuz unꞌa huba nahizínya ꞌet huwa.
 6 Ndunne Yakꞌusda oochꞌeꞌne ꞌinkꞌez mbe nus hooꞌenne bubahanghan.

ꞌEt huwa khuna-iti ntsiꞌ-i unidulhne, ꞌenne ꞌuskai hootnaiꞌ ha bubaꞌ 
yínla.

Njan ꞌet whuchꞌa honílhde ꞌet huwa.”
7 ꞌInkꞌez loodel tsꞌe ꞌuyoon yatilhduk whudustsꞌo whe nja ndutni,

“Yakꞌusda neMoodihti,
tsꞌiyan whanus ꞌultus-un inli.

ꞌAlha ꞌuhoontꞌoh! Nyun tsꞌihꞌun unꞌa ꞌinkꞌez ꞌalha hukwꞌunꞌa dune ba 
nahinyeh.”

Bulh dunghi oosaꞌ naniztsꞌun-i
8  ꞌEt bulh dine lizas dude ꞌoosaꞌ dzenis oozaꞌ kꞌut naidílhkat. ꞌInkꞌez 

dune kwun be buka nódutikꞌun ha ooghá whuntꞌai.
9 ꞌInkꞌez kwun tube núlwus-i be buka nódizkꞌan. ꞌInkꞌez Yakꞌusda booziꞌ 

hidulhyoh yalhduk. ꞌEn ye úlhtus-i be ndowhi dune ye dzoh nudeh-i 
hoonli ꞌet huwa. ꞌInkꞌez ꞌaw lhtꞌanalhonídulh ꞌinkꞌez ꞌaw lhuhidílhtiꞌ.

Bulh kwulaiꞌ oosaꞌ naniztsꞌun-i
10 ꞌEt bulh kwulane lizas dude ꞌoosaꞌ khuna-iti ntsiꞌ-i ookwꞌutsꞌuzda cho 

diztiꞌ-i yukꞌusda-i kꞌut naidílhkat. ꞌInkꞌez ookeyoh lerwe unli-un ndulcho 
whe tsahólhgus whuzdliꞌ. ꞌI gha tube hukwꞌe húnduda kꞌet dutsoola 
hidunaꞌalh.

11 ꞌInkꞌez Yakꞌusda yakꞌuz usda-un, ꞌen hidulhyoh yalhduk. Stabe 
buka whunduda ꞌi be bubulh ꞌúltsꞌulh ꞌet huwa. ꞌInkꞌez dahútꞌen-un ꞌaw 
whuchꞌa nalhehídulh.

Bulh lhkꞌuta-i oosaꞌ naniztsꞌun-i
12  ꞌEt bulh lhkꞌutane lizas dude ꞌoosaꞌ ꞌukoh whuti-un Euphrates 

huwhútni-un, ꞌi kꞌut tayálhkat. ꞌInkꞌez too hooloh suliꞌ. ꞌEt whe nyoonne 
lerwene ndaz de hatídulhne, ꞌoh whéya lhuhutidulh ꞌet wheni ꞌet huba 
ꞌuhóonla.

13  ꞌInkꞌez tlꞌughus cho khuna-i kꞌunꞌa núlget-i, ꞌinkꞌez khuna-iti ntsiꞌ-i, 
ꞌinkꞌez whutsꞌit whe nus hóoꞌen-un tane hultꞌoh nudúdeh-i ntsiꞌ-i, 
dulkwꞌah doútꞌen-i, buzá hayandil ꞌet whutísꞌen.

14 Ndowhi netsudule oonudúdeh-i ꞌuntꞌoh, whe huwa ꞌítꞌen tuneꞌ ꞌutꞌen. 
Yun kꞌut ndulcho whe whulerwene ꞌilhubootálelh. Yakꞌusda mbe la 
whanus ultus-un oodzin, ꞌet dzin, ꞌen bulh lhútigan ꞌet wheni lhadútneh.

15 “Soo zúlhtsꞌai, ꞌundunutꞌih-un kꞌunꞌa whuz de nízꞌilh. Mbene la 
ꞌahoolhyiz khudline ꞌinkꞌez dunaih lhadilhdzunne, ꞌenne ꞌet duhútꞌen de, 
ꞌaw ꞌustꞌet nohooyaꞌ aitꞌoh ꞌinkꞌez bube ꞌustꞌet óotꞌen aitꞌoh, ꞌenne ꞌukꞌenus 
hoonzoo-un bugha whútaltsꞌulh.”

16  ꞌEt Hebrew bughuni kꞌunꞌa Armageddon huwhútni-un, ꞌet wheni 
netsudule oonudúdeh-i ndi yun kꞌut whulerwene ꞌilhubohozdla.

Bulh lhtakꞌantꞌi oosaꞌ naniztsꞌun-i
17 ꞌEt bulh lhtakꞌantꞌitne lizas dude ꞌoosaꞌ ndo tazai kꞌuz naidílhkat. 

ꞌInkꞌez ndo yakꞌuz whulugliz whucho kwꞌutsꞌuzda cho diztiꞌ-i ꞌusꞌai tsꞌe, 
whuz tube cho nja nduwhútni, “ꞌAwet lhaóoduja!”

18  ꞌInkꞌez tawhúditni, ditni ꞌinkꞌez ditni cha oolhges, ꞌinkꞌez hooncha 
whe yun núkhisna-i. Ndi yun kꞌut dune whúzdliꞌ ꞌet whutsꞌun ꞌaw 
ndulcho-i be whuz unꞌa yun nulhúkhisnai.

19 ꞌInkꞌez njan keyoh whuti tawh lhkꞌehonkat. ꞌInkꞌez ꞌudun keyoh 
whutꞌenne bukeyoh whuti, ꞌoh cha nawhúnankat. ꞌInkꞌez nyoo keyoh 
whuti Babylon huwhútni-un, ꞌet cha Yakꞌusda whunalni, ꞌinkꞌez Yakꞌusda 
ye húnilchꞌoh-i, tsꞌekoo tooꞌ kꞌunꞌa ulhtus-i, ꞌi yugha ítalhdzoh inka.

20 ꞌEt ꞌinkꞌez noo tsꞌiyawh cha hooloh suliꞌ, ꞌinkꞌez dzulh cha hooloh suliꞌ.
21 ꞌInkꞌez ndus de yakꞌuz tsꞌe ꞌindloo tsan nincha-i cho, ꞌi dune kꞌut 

naílhtan. ꞌIlho ꞌindloo tsan 100 lbs ꞌet ꞌuldaz. Ndi ꞌindloo tsan be óonujut 
kꞌet ꞌi gha dune Yakꞌusda hiyulh huyih.

Tsꞌeke ꞌulꞌen-un khuna-iti ntsiꞌ-i soo dulkꞌun-i, ꞌi kꞌusda

17  1 ꞌAwet ndunne lhtakꞌantꞌi lizasne lhtakꞌantꞌi oosaꞌ naniztsꞌun-i 
nulene, bubulh ꞌilhoghun sghu ninya ꞌinkꞌez ꞌusulhni, “ꞌAnih ndun 

ꞌukꞌenus ꞌulꞌen-un, lhat-un too kꞌusda-un, ooba nahisda-un whúnyuntistun.
2  Ndi yun kꞌut whulerwene bubulh níntaꞌ ꞌutꞌih. ꞌInkꞌez ndi ye níntaꞌ 

ꞌutꞌih-i ꞌantsꞌi tsꞌekoo tooꞌ kꞌunꞌa, ꞌi be ndi yun kꞌut whutꞌenne bube 
inílhnaiꞌ leꞌuja.”

3  ꞌEt Ndoni be dune lhuhóotꞌih tsꞌe soolhti. ꞌEt njan whunusꞌen, tsꞌeke 
khuna-iti ntsiꞌ-i soo dulkꞌun-i, ꞌi kꞌusda. Yakꞌusda hiyulh huyih khuni, ꞌi 
khuna-i ntsiꞌ-i ooyusde ndulcho whe ookꞌeyusguz. Lhtakꞌantꞌi ootsi hoonli 
ꞌinkꞌez whunizyai oode únli.

4 Dulkꞌun-i ꞌankwꞌus dulhkꞌus-i ꞌinkꞌez soo dulkꞌun-i, ꞌi ndun tsꞌeke ye 
usda. ꞌInkꞌez gold ꞌinkꞌez tseyaz duniztiꞌ-i, ꞌinkꞌez kwꞌusul duniztiꞌ-i cha, 
ꞌohwhi be núdilhtsiꞌ. Lubot gold unli-i, ꞌi nuyúka. Ndai la ndi yun kꞌut 
whutꞌenne tankꞌus whudutsun te neꞌhústꞌen-un ꞌinkꞌez bube ꞌutꞌen oobaꞌ 
whuninzun-i, ꞌi be ndi lubot dizbun.

5 Ooninta ꞌet ꞌooziꞌ ꞌukꞌusguz, ꞌinkꞌez ndiz unꞌa nja ndutni,
Wheꞌ hoontꞌoh hooyoh Babylon uncha-un,

ꞌulꞌenne buloo ꞌinkꞌez ndi yun kꞌut ꞌukꞌenus hoontsiꞌ-un cha whuloo, ni.
6  ꞌEt ndun tsꞌeke tísꞌen. Sizi ba yaidlane ꞌinkꞌez Yakꞌusda oochꞌeꞌne 

bubuzkaiꞌ ꞌi be tanísnaiꞌ. Usꞌen whe sba hooncha kꞌet ꞌaw sba ꞌalha 
lheꞌhóotꞌoh.

Tsꞌeke ꞌulꞌen-un ꞌinkꞌez khuna-iti ntsiꞌ-i daja ni whe ꞌutni-un
7 ꞌEt lizas ꞌusúlhni, “Di ha mba hooncha? Ndun tsꞌeke, ꞌinkꞌez ndi khuna-

iti ntsiꞌ-i lhtakꞌantꞌi ootsi hóonli ꞌinkꞌez whunizyai oode únli kꞌusda, ꞌet 
ooghun wheꞌ hoontꞌoh hooyoh-un, ꞌet nyudutásnelh.

8  Ndi khuna-iti ntsiꞌ-i nalhꞌen-i, ꞌi ꞌantꞌeꞌ inleꞌ ꞌinkꞌez ꞌandit hooloh, 
ꞌinkꞌez tsakꞌet whucho whutlꞌah hooloh-un whuz de hatílgwulh ꞌinkꞌez 
ntsꞌe la musai tileh tsꞌu tilgwulh. ꞌInkꞌez ndi yun ꞌudechoo ꞌulya 
whutsꞌun, ndunne
ndi yun kꞌut whutꞌenne, ndi ꞌilhiz tsꞌukhuna-i be ꞌudustlꞌus kꞌut, ꞌi kꞌut 
ꞌaw bubooziꞌ ꞌukꞌulhíguzne, ndi khuna-iti ntsiꞌ-i ꞌantꞌeꞌ inleꞌ, ꞌinkꞌez ꞌandit 
hooloh, ꞌet hoontsꞌi hoonli whe ꞌuntꞌoh, ꞌenne huyanꞌen de buba hootácha.

9 Mbe la beni whúnih-un njan huwu nuni noozut. Ndi lhtakꞌantꞌi ꞌutsi, ꞌi 
lhtakꞌantꞌi shusyaz ꞌuntꞌoh. ꞌI kꞌut tsꞌeke yukꞌusda.

10 ꞌInkꞌez lhtakꞌantꞌine lerwene hoonli. Kwulane, ꞌenne huhooloh suliꞌ. 
ꞌIlhoghun ꞌen ꞌawhuz lerwe unli ꞌinkꞌez ꞌilhoghun ꞌawhuz whusalhúsyai. 
Whusainya de, ꞌatsulyaz za lerwe tileh.

11 ꞌInkꞌez ndi khuna-iti ntsiꞌ-i ꞌantꞌeꞌ inleꞌ ꞌinkꞌez ꞌaw ꞌandit hooloh, 
ꞌen lhkꞌudunghi-un unli. ꞌEt hoontsꞌi ndunne lhtakꞌantꞌine, ꞌen bubulh 
ꞌilhoghun ꞌuntꞌoh ꞌinkꞌez ndet la musai tileh tsꞌu tilgwulh.

12  Ndi whunizyai ꞌude inꞌén-i, ꞌi whunizyai lerwe, ꞌawhuz lerwe hutileh-
un butlꞌalhúwhuskatne ꞌuhintꞌoh. ꞌEt hoontsꞌi ꞌilho sadzi haꞌ hunitꞌo 
ꞌuwhuldzoh-un, ꞌet ndi khuna-iti ntsiꞌ-i ꞌen bulh kꞌuneꞌ hutitén-un bugha 
óotaltsꞌulh.

13  ꞌEnne tsꞌiyawh lhgha zaꞌ huninzun. Hiye ulhtus-i ꞌinkꞌez hiye kꞌuneꞌ 
ꞌutꞌen-i, ndi khuna-iti ntsiꞌ-i ꞌet higha óotalelh.

14 Ndunne, ꞌenne ꞌusbaiyaz bulh lhotigan. ꞌInkꞌez ꞌusbaiyaz buchꞌaꞌ 
tilhdoh! ꞌEn ꞌuntꞌoh moodihne buMoodihti unli ꞌinkꞌez lerwene bulerwe 
cha unli ꞌet huwa. Mbene la yulh ꞌúntꞌohne, ꞌenne ꞌutahálya ꞌinkꞌez ooghu 
nusjáne, ꞌenne ꞌaw Sizi hilalhditnelne hinli.”

15 ꞌEt doo cha lizas ꞌusúlhni, “Nyo lhat-un too kꞌut ꞌulꞌen-un yukꞌusda-un 
whunalhꞌen-un, ndi too, ꞌi lhane dune, lhelhdoh didowhne, ꞌinkꞌez lhelh 
tsꞌun unꞌa yalhdukne hoonli whuz unꞌa ndi too ꞌet ꞌenne ꞌuhintꞌoh.

16  Ndi khuna-iti ntsiꞌ-i oode whunizyai inꞌen-i, ndun ꞌulꞌen-un hitsꞌu 
dutitni. Ndai la yutꞌi, ꞌi tsꞌiyawh higha hahitalyelh ꞌinkꞌez ꞌustꞌet gaih 
tileh. Hiyustꞌe hitiꞌulh ꞌinkꞌez kwun be hidutálhkꞌun.

17 Yakꞌusda ntsꞌenꞌa daóotanelh-un hukwaꞌ ninzun-un, ꞌet budzi yo danla 
soo lhkꞌunꞌa za nuni hunoozut ha.
ꞌInkꞌez lerwene hiye kꞌuneꞌ ꞌutꞌen-i, ndi khuna-iti ntsiꞌ-i hitlꞌaóotilelh, ndet 
la Yakꞌusda ooghuni lhawhúdutitneh ꞌet whutsꞌun.

18  ꞌInkꞌez ndun tsꞌeke inꞌen-un, ꞌen njan keyoh whuti unli whe ꞌuntꞌoh. 
Ndi yun kꞌut whulerwene bumoodih unli.”

Njan keyoh whuti Babylon ꞌawet musai whuzdliꞌ

18  1 ꞌEt ndo ho hukwꞌelhꞌaz ꞌuyoon lizas yakꞌuz ndus de útꞌo whe 
tísꞌen. Soo ulhtus whe kꞌúneꞌ ꞌutꞌen doútꞌen. Ootsꞌu hánuyuzduz-i 

ndi yun kꞌut be hóotꞌen.
2  ꞌInkꞌez soo dultul whe nja ndutni,

“Njan keyoh whuti Babylon ꞌawet musai whuzdliꞌ,
musai whuzdliꞌ.

ꞌInkꞌez njan keyoh whuti Babylon, ndi ntsiꞌ-i nududeh-i lhai bukeyoh 
whúzdliꞌ.

Nududeh-i dutsun-i tsꞌiyawh dilhtsꞌi-un whuzdliꞌ.
Ndai la dutꞌai dutsun ꞌinkꞌez ootsꞌo dutni-i,

cha ꞌet dilhtsꞌi.
 3 Soo nintꞌi whe ꞌuyoon dune bulh nintaꞌ ꞌutꞌih,

tsꞌekoo tooꞌ kꞌunꞌa ꞌudun yun kꞌut whutꞌenne,
ꞌet whuz unꞌa za bube inulhnai.

Ndi yun kꞌut whulerwene cha huyulh nintaꞌ utꞌih inleꞌ.
ꞌInkꞌez ndi yun kꞌut ꞌeꞌóoketne,

ndun tsꞌeke whe hoonzoo ꞌuntꞌoh-un ꞌinkꞌez whélhtus-un,
ꞌet huwa hoonzoo ꞌuhuja.”

4 ꞌEt doo cha ndus de yakꞌuz tsꞌe ꞌuwhutni whudástsꞌo whe nja duwhútni,
“Sduneꞌne ootsꞌu hanáhdilh doo ka si ꞌen bulh lubeshi ꞌoolhꞌen.
ꞌInkꞌez doo ka si ndi dune ye dzoh nudeh-i,

ꞌi nohghá doltsꞌit.
 5 Oolubeshi ndo yatꞌah tsꞌe ꞌudiltai suliꞌ ꞌet huwa.

ꞌInkꞌez yé tankꞌus ꞌuntꞌoh-i tsꞌiyawh Yakꞌusda yunalni.
 6 Danóhinla-un whuz unꞌa za ooba ꞌukꞌelha hoolhtsi.

ꞌInkꞌez be ꞌutꞌen nawh ꞌultsuk ooba ꞌukꞌelha hoolhtsi.
Ndi lubot mbez nohba lhtainílhzo-i,

ꞌi nawh ꞌet ꞌultsuk ꞌi ooba lhtanaoolhdzeh.
 7 Duba nacha ꞌinkꞌez whudíztiꞌ hukwꞌunꞌa za yinka usda,

whuz unꞌa dzoh nuzut ꞌinkꞌez tsꞌodi unli-un oogha óonahꞌaih.
Dudzi yo whe nja ndutni,

‘Lerwe tsꞌeke kꞌunꞌa susda.
ꞌAw tsándilh lhúsdloh,
ꞌinkꞌez tsꞌodi cha lhuzisꞌen.’

John Ooba Tsꞌet Hahónkat-un 17 ,  18  

The New Testament in Central Carrier of Canada, 2nd ed. © 2011, Wycliffe Bible Translators, Inc.



609

 8 ꞌEt huwa dune ye dzoh nudeh-i,
ꞌilhoh dzin za ꞌet ndi tsꞌiyawh oogha whútaltsꞌulh.

Bé datsꞌutsah-i, tsꞌodi,
ꞌinkꞌez dai cha tsꞌiyawh.

ꞌInkꞌez kwun be soo tsꞌiyawh dutakꞌun.
NeMoodihti Yakꞌusda yuba nahuyeh-un, ꞌen ulhtus ꞌet huwa.”

Ndun Babylon musai whuzdliꞌ-un hukwꞌe hunudleh
9 “Ndi yun kꞌut whulerwene yulh nintaꞌ ꞌutꞌihne, ꞌenne soo hiyulh 

hoonzoo ꞌantꞌeꞌne ndi dizkꞌun whe oolut hinilhꞌen de, hikꞌe titso ꞌinkꞌez 
hikꞌe ni untileh.

10 Ndi ye dzoh nadinzut-i hinilhꞌen ꞌinkꞌez hiye nuljut inka yoo ꞌun cho 
nódilhya ꞌinkꞌez ꞌuhutni,

‘Keyoh whuti Babylon ꞌukꞌenus hoontsiꞌ-un huwá whultsꞌut,
ꞌukꞌenus hoontsiꞌ-un huwá whultsꞌut.

Nyo hoolhtus-un keyoh whuti-un,
ꞌilhoh sadzi hukꞌoh hunistꞌo-un, ꞌet mba nahisda-un, whusahóoltsꞌut.’

11 ꞌEt whu la gha tsꞌe ndi yun kꞌut ꞌeꞌóoketne hikꞌe titso
ꞌinkꞌez ꞌenne cha hikꞌe ntidleh. Ndai la hiye ooket-i, ꞌaw dune 
lhuhuyoosket suliꞌ ꞌet huwa.

12  Gold, ꞌinkꞌez silver, ꞌinkꞌez tse duniztiꞌ-i, ꞌinkꞌez kwꞌusul duníztiꞌ-i, 
ꞌinkꞌez naih díztiꞌ-i, ꞌinkꞌez naih dulkꞌun ꞌankwꞌus dulhkꞌus, luswe soo 
dulkꞌun-i, khuna-i ncha-i oode, ivory huyúlhni, hoonliyaz hiyilhꞌi-i tsꞌiyai 
diztiꞌ-i duchun, dulkꞌun tꞌeh, iron, tse marble huyulhni, ꞌantsꞌi tsꞌiyai 
diztiꞌ-i,

13  ꞌinkꞌez bulh butaꞌwhutꞌen-i cinnamon huyulhni, ꞌinkꞌez sooltsun-i 
dizkꞌun-i, khe sooltsun-i, yoo Frankincense huyulhni, tsꞌekoo tooꞌ, ꞌinkꞌez 
khe olive huyulhni, lhes ꞌinkꞌez lhes hanúyeh-i, ꞌinkꞌez musdoos ꞌinkꞌez 
ꞌusbai, yeztli ꞌinkꞌez nuyúlhgoo-i tubulh, dune yustꞌe ꞌinkꞌez buzul cha, 
tsꞌiyawh be ꞌóoket.”

14 ꞌEt ꞌuhutni, “ꞌInkꞌez soo tꞌalh-i unzoo-i za kúndunutꞌa, ndai la tube 
hikaꞌ ninzun-i, ꞌi cha tsꞌiyawh nchꞌa hooloh suliꞌ. Ndai la diztiꞌ-i ꞌinkꞌez 
soo ꞌotꞌen-i, ꞌohwhi tsꞌiyawh nchꞌa hooloh suliꞌ, ꞌaw naóonlelh aitꞌoh.”

15 Mbene la ndowhi be óoketne, ꞌenne la ndun tsꞌeke hoonzoo ꞌuntꞌoh 
ubulhtsine, ndun tsꞌeke ye dzoh nuzut-i, ꞌi hiyé nuljut inka yoo ꞌun cho 
highu núdilhya ꞌinkꞌez tube cho hutso, ꞌinkꞌez hukwꞌe ni nahunudleh.

16  ꞌInkꞌez cha ꞌuhutni,
“ꞌUkꞌenus hoontsiꞌ-un nghá whultsꞌut!
ꞌUkꞌenus hoontsiꞌ-un nghá whultsꞌut!
ꞌUya! ꞌUya!
Nyo keyoh whutꞌi naih dulkꞌun-i ꞌankwus dulhkꞌus,

ꞌinkꞌez dulkꞌun-i be húdilhtsꞌi,

ꞌinkꞌez gold, tseyaz duníztiꞌ-i,
ꞌinkꞌez kwꞌusul duniztiꞌ-i be nódilhtsiꞌ.

 17 Soo tsꞌihꞌun ꞌilhoh sadzi haꞌ hunitꞌo-un ndi wheꞌ hoonzooꞌ hoontꞌoh-i 
cho, gak whuzdliꞌ.”

ꞌInkꞌez mbene la tsꞌi cho be nukene, ꞌinkꞌez bumoodihne cha, mbene 
la whuz unꞌa ꞌeꞌhooket ꞌinkꞌez ꞌoohooketne, ꞌenne tsꞌiyawh yoo ꞌun cho 
nuhúdilhya.

18 ꞌInkꞌez nyoo dizkꞌun oolut, ꞌet hinalhꞌen whe tube cho nja nduhútni, “ꞌAw 
ndóohoontꞌoh-un keyoh whuti ꞌaw ꞌudun whuz unꞌa keyoh whuti hooloh!”

19 ꞌInkꞌez lhez dutsi kꞌehúyidzeh ꞌinkꞌez ꞌahúldzul ꞌinkꞌez hutso ꞌinkꞌez 
ꞌuhutni,

“ꞌUkꞌenus hoontsiꞌ-un ooghá whultsꞌut!
ꞌUkꞌenus hoontsiꞌ ooghá whultsꞌut!

Nyo keyoh whuti tsꞌi yatoo kꞌut núkat-i tsꞌiyawh hoonzooꞌ hintꞌoh 
ubulhtsi.

ꞌIlho sadzi haꞌ hunitꞌo-un soo tsꞌihꞌun gak whuzdliꞌ.”
 20 “Nohni yakꞌuz whutꞌenne ꞌinkꞌez nohni Yakꞌusda oochꞌeꞌne ꞌinkꞌez 

nohni whelꞌaꞌne,
ꞌinkꞌez nus hooꞌenne cha ndun tsꞌeke ꞌulꞌen-un bulh dahooja,
ꞌet huwa soo cho whunúlhni!

Ntsꞌenꞌa la nohba nahizya whuz unꞌa Yakꞌusda nohba yukꞌelha 
whulhtsi ꞌet huwa.”

Keyoh whuti Babylon ꞌawet ꞌilhiz ꞌetsul ꞌuhóoja
21 ꞌEt lizas ulhtus-un tse cho ookꞌut lhes dunutsut-i ndoútꞌen-i, ꞌi 

yílhchoot ꞌinkꞌez yatoo kꞌut taínalhꞌuz. ꞌInkꞌez ꞌutni,
“Soo wheóonujut whe keyoh whuti Babylon whuz unꞌa Yakꞌusda 

nawhúntiyus ꞌinkꞌez ꞌaw ꞌon ꞌat dune nahóꞌalh aitꞌoh.
 22 Nela be tsꞌujun-i, ꞌujune cha, duze whé huye jun-i

ꞌinkꞌez be tsꞌújih be hújihne,
ꞌaw ꞌon ꞌat dune ubuhudótsꞌo aitꞌoh.

Mbene la lhelhdowh didowh ꞌulhꞌenne,
ꞌenne cha ꞌilhiz huhooloh tileh.

ꞌInkꞌez tse kꞌut lhes hundunutsut-un be dutsꞌo-i ꞌet cha ꞌilhiz ꞌetsul 
ꞌuwhudutánelh,

ꞌaw ꞌon ꞌat dune whudótsꞌo aitꞌoh.
 23 ꞌAw be hóotꞌen-i cha hootáloh.

ꞌAw nyo dune lhghu dilhtsꞌi-un,
ꞌet cha ꞌetsul ꞌuwhutanelh.

Mbene la mba ꞌeꞌóoketne ndi yun kꞌut dune nchane ꞌuhantꞌeꞌ.
Duyun-un kꞌunꞌa ndi yun kꞌut dune lhelhdowh didowhne nyun 

nabunanꞌa ꞌet huwa.

 24 ꞌInkꞌez nus hooꞌenne ꞌinkꞌez Yakꞌusda oochꞌeꞌne bubuzkaiꞌ,
ꞌinkꞌez ndi yun kꞌut dune ubanghanne,
ꞌenne cha tsꞌiyawh bubuzkaiꞌ ꞌet ꞌuntꞌoh!”

ni, lizas ulhtus-un.

Keyoh whuti Babylon gak whuzdli-un, ꞌet yakꞌuz 
dilhtsꞌine ꞌet huwun huwhunílhni

19  1 ꞌEt njan hukwꞌelhꞌaz whudustsꞌo ndo yakꞌuz tsꞌe tube lhane soo 
tube cho nja nduhútni,

“Yakꞌusda uzdólhtiꞌ!
Be uzdujih-i, ꞌinkꞌez ye diztiꞌ-i,

ꞌinkꞌez ye úncha-i,
ꞌinkꞌez ye úlhtus-i,
ꞌohwhi tsꞌiyawh neMoodihti Yakꞌusda oobaꞌ yintꞌoh.

 2 Ye nahuyeh-i tsꞌiyawh ꞌalha ꞌuntꞌoh ꞌinkꞌez tsꞌihꞌun ꞌuntꞌoh ꞌet huwa.
Ndun ꞌukꞌenus ꞌulꞌen-un hoontsiꞌ tuneꞌ ꞌutꞌen-un, ꞌet whe ndi yun kꞌut 

dune nintaꞌ bunílhꞌen,
ꞌinkꞌez Yakꞌusda be ꞌulhnane bubuzkaiꞌ whulhtsi,
ꞌet hukwꞌelha Yakꞌusda yuba nahizya.”

3  Doo cha za ꞌuhutni,
“Yakꞌusda uzdólhtiꞌ!
Nyoon tsꞌeke ꞌilhiz ꞌinkꞌez ꞌilhiz wheni oolut ndo whedújoot!”

4 ꞌEt ndunne nat whunizyat ꞌon ꞌat dine ꞌutso whudilhdzulhne, ꞌinkꞌez 
nyowhi dunghi ꞌusjiz-i nacháhunildil ꞌinkꞌez Yakꞌusda dukwꞌutsꞌuzda cho 
diztiꞌ-i, ꞌi yukꞌusda whe, hibut dugwutsi be nachahunildil ꞌinkꞌez hitsꞌu 
teniꞌ nalhdzin whe nduhútni,

“ꞌEt ndo honeh!
Yakꞌusda ntsꞌidílhtiꞌ!”

5 ꞌEt kwꞌutsꞌuzda cho diztiꞌ tsꞌe nja nduwhútni,
“Nohni tsꞌiyawh Yakꞌusda be ꞌulhnane ꞌinkꞌez hiye nuljutne cha,

ntsoolne ꞌinkꞌez nchane cha,
neYakꞌusda dúlhtiꞌ!”

6  ꞌEt whudustsꞌo ꞌantsꞌi dune lhane ꞌilhoh yahatilhduk leꞌhutni. ꞌAntsꞌi 
natájilh kꞌunꞌa ꞌuwhutni. ꞌInkꞌez tube cho ditni dutni léꞌwhutni, whe nja 
nduhútni,

“Yakꞌusda uzdólhtiꞌ!
NeMoodihti Yakꞌusda ꞌukꞌenus ulhtus-un,

ꞌen tsꞌiyantsuk kꞌuneꞌ whulꞌen ꞌet huwa.
 7 Tsꞌohótꞌeꞌ ꞌinkꞌez tsꞌonólhni ꞌinkꞌez uzdólhtiꞌ.

ꞌUsbaiyaz ꞌat titꞌelh-un huba whusahónzut ꞌinkꞌez ooꞌat yutáleh-un 
ꞌawet dichꞌoh lhadúja.

 8 Naih diztiꞌ-i,

lhdítsun ꞌinkꞌez be hóodatꞌen,
ꞌi ye tídalh ha ooghá whultsꞌut.”

Ndi naih diztiꞌ-i, ꞌi Yakꞌusda oochꞌeꞌne bube ꞌutꞌen tsꞌihꞌun ꞌuntꞌoh-i, ꞌi 
ꞌuntꞌoh.

9 ꞌEt ndun yalhduk-un, ꞌen ꞌusúlhni, “Njan ꞌukꞌehoonges, ꞌusbaiyaz 
ꞌat titꞌelh-un naꞌhutitꞌulh-un, mbene la ooghu nusjane, ꞌenne ꞌukꞌenus 
hoonzoo-un bugha whútaltsꞌulh.” ꞌInkꞌez ꞌusulhni, “Ndi ꞌi soo tsꞌihꞌun unꞌa 
Yakꞌusda ooghuni ꞌutni.”

10 ꞌInkꞌez oobut nachánisno ootsꞌu teniꞌ untisdzilh ha. ꞌEt ꞌusúlhni, “ꞌEt 
ndintꞌen iloh! Nyulh ꞌulhna-un usdli. ꞌInkꞌez nyulhutsinke, ꞌinkꞌez Sizi 
ooghuni ghu yalhdukne, ꞌenne tsꞌiyawh bubulh ꞌulhna-un usdli whe 
ꞌustꞌoh. Yakꞌusda ꞌen za ootsꞌu téniꞌ nilhdzun!” súlhni. “Ndi khuni Sizi be 
ghú yaduk-i, ꞌi mba nus hónꞌen wheꞌ hoontꞌoh.”

Christ yeztli ulhyul-i ꞌet kꞌusda
11 ꞌEt yakꞌuz dáhaꞌ dankez ꞌet whutisꞌen, ꞌinkꞌez yeztli ulhyul-i tísꞌen. 

Yukꞌusda-un, ꞌen ootꞌaníuznintan-un ꞌinkꞌez tsꞌihꞌun ꞌuntꞌoh-un huyúlhni. 
ꞌInkꞌez soo tsꞌihꞌun unꞌa dune ba lhugan ꞌinkꞌez whuz unꞌa za buba nahuyeh.

12  Oona ꞌantsꞌi kwun kꞌunꞌa tizdi doútꞌen. Ootsi kꞌut lerwe butsi 
kꞌeyúzdla doútꞌen, ꞌi lhai ootsi kꞌusdla. Booziꞌ ookꞌeyusguz, ꞌaw dune 
tꞌeinúszun, didutchꞌoh za tꞌeinínzun.

13  Nayitsꞌuz-i ꞌuskaiꞌ be túnalhchooz-i, ꞌi be dune unli. ꞌInkꞌez booziꞌ, ꞌi 
Yakꞌusda Ooghuni tsꞌutni.

14 ꞌInkꞌez yakꞌuz lhuganne, naih diztiꞌ-i ulhyul ꞌinkꞌez lhdítsun-i be 
húdilhtsꞌi. Yeztli ulhyul-i kꞌut dilhtsꞌi whe huyunidulh.

15 ꞌEt ndi saluzti, khundiyin-i oozáhayiki. Ndi ꞌi be ꞌudun yun kꞌut 
whutꞌenne ye but tsꞌeꞌ tilhtꞌoh ha. Dichꞌoh lhuztih tuz be kꞌuneꞌ butilꞌen. 
ꞌInkꞌez Yakꞌusda ꞌukꞌenus ulhtus-un, ꞌen ye huske-i ꞌinkꞌez ye húnilchꞌoh-i, 
ꞌet njan tsꞌekoo tooꞌ ꞌulꞌen-un whuzꞌai kꞌunꞌa-i, ꞌi dichꞌoh ꞌi yukꞌunutíyalh.

16  Nayitsꞌuz-i ꞌinkꞌez oowuz kꞌut ꞌet ꞌooziꞌ ꞌukꞌusguz whe nja ndutni,
Lerwene buLerwe ꞌinkꞌez moodihne buMoodihti, ni.

Khuna-iti ntsiꞌ-i ooluganne tubulh buchꞌaꞌ ninde
17 ꞌEt doo cha lizas sa niz usyin whe tísꞌen. ꞌInkꞌez soo dultul whe ndai la 

dutꞌai ndo núdilh-i, ꞌi ꞌuyulhni, “Ndiz ꞌilhoozáhdilh Yakꞌusda ncha-un, ndi 
tihꞌulh-i nohba lhaídinla.

18  ꞌEt la lerwene buzi, lhuganne bumoodihne buzi cha, dune nchane buzi 
cha, yeztli ꞌinkꞌez yukꞌudilhtsꞌine, ꞌinkꞌez tsꞌiyanne zi cha ꞌulhnane ꞌinkꞌez 
oolawhuditnine, ntsoolne ꞌinkꞌez nchane cha, buzi tsꞌiyawh tihꞌulh.”

19 ꞌEt khuna-iti ntsiꞌ-i tisꞌen, ꞌinkꞌez ndi yun kꞌut whulerwene lhuganne 
tubulh ꞌilhuhozdil ꞌinkꞌez yeztli kꞌusda-un ꞌinkꞌez yuba lhuganne, ꞌenne 
buchꞌaz nehúdindil bubulh lhótigan ha.

20 ꞌEt ndi khuna-iti ntsiꞌ-i huyílhchoot. ꞌInkꞌez whutsꞌit whe nus hooꞌen-
un, ꞌen cha huyílhchoot. ꞌEn ꞌuntꞌoh khuna-iti ntsiꞌ-i nalh huwa ꞌítꞌen te 
neꞌústꞌen. ꞌI be mbene la khuna-iti ntsiꞌ-i oonutsi be bube hóodatꞌenne 
ꞌinkꞌez mbene la ookꞌeyíltsi tsꞌu teniꞌ nalhdzinne, ꞌenne tsꞌiyawh 
nabunanꞌa. ꞌEt ndunne nahúltꞌoh hukhuna whe kwun sulphur be dízkꞌun-i 
bunghun dúwhulcho-un, ꞌet tsúbodano.

21 ꞌEt ꞌonghunne khuna-iti ntsiꞌ-i ba lhuganne, ꞌenne ndun yeztli kꞌusda-
un, saluzti oozá hayiki, ndi saluzti ꞌi be tsꞌiyawh ꞌubanghan. ꞌInkꞌez dutꞌai 
tsꞌiyawh dune zi húnisdai.

Satan 1,000 yus kꞌut ꞌet ulhghel

20  1 ꞌEt yakꞌuz ndus de tsꞌe lizas utꞌoh whe tísꞌen. Lhuztih tlꞌoolh cho 
ꞌinkꞌez nyo tsakꞌet whucho whutlꞌah hooloh-un whulugli bulh yilelh.

2  ꞌEt nyoo tlꞌughus cho khuna-i kꞌunꞌa nulget-i, nyoo ꞌudaꞌ whútlꞌughus, 
ꞌen netsudule huyúlhni ꞌinkꞌez Satan cha huyúlhni. ꞌEn yílhchoot ꞌinkꞌez 
1,000 yus kꞌut wheni yulhghel.

3  Tsakꞌet whucho whutlꞌah hooloh-un, ꞌet ꞌayano ꞌinkꞌez yuchꞌaz 
dánaꞌdinꞌai ꞌinkꞌez whudánaꞌdilhdze. ꞌEt whuz unꞌa ndi 1,000 yus kꞌut 
lhaóodutaneh ꞌet whutsꞌun, ndi yun kꞌut ndulcho whe lhelhdoh didohne 
dune ꞌaw ꞌon ꞌun nabunooꞌah aitꞌoh inka. ꞌEt hoontsꞌi ꞌet hukwꞌelhꞌaz de 
ꞌatsulyaz hila nadootnih hubaꞌ hoontꞌoh.

Christ oochꞌeꞌne, ꞌenne 1,000 yus kꞌut huyulh lerwe hanleꞌ
4 ꞌEt kwꞌutsꞌuzda cho diztiꞌ-i lhai tísꞌen. ꞌInkꞌez yukꞌudilhtsꞌine, ꞌenne 

dune ba nahutiyeh-un, ꞌet bughá whuntꞌai. ꞌEt ndunne Sizi ooghuni ghu 
yalhdukne, ꞌinkꞌez Yakꞌusda ooghuni cha, ꞌet huwa ꞌenne ꞌoh daꞌ butsi 
kꞌunónutselh. ꞌInkꞌez mbene la nyoo khuna-iti ntsiꞌ-i kꞌus ookꞌeyíltsi-i 
hitsꞌu tenelheꞌnílhdzilne, ꞌinkꞌez mbene la oonutsi be buninta kꞌus bula 
kꞌut bukꞌulheꞌíguzne, ꞌenne tsꞌiyawh buzul nusꞌen. ꞌEnne nahukhítnaꞌ 
ꞌinkꞌez 1,000 yus kꞌut ndúwhulyiz whe ndun Christ ꞌen bulh moodih hinli.

5 Njan ꞌet ꞌudechoo dunazdutádulh-un ꞌuhoontꞌoh. ꞌEt hoontsꞌi ꞌonghohne 
yaidlanne, ꞌenne 1,000 yus kꞌut lhaóoduja de za dunahudutádulh.

6  Mbene la njan ꞌudechoo dune dunadutádulh-un bubulh ꞌuhooja de, 
ꞌenne ꞌukꞌenus hoonzoo-un bugha whútaltsꞌulh, ꞌinkꞌez lubeshi ooghu 
hootalohne hutileh. ꞌInkꞌez whulh nat dune yaitádlah-un, ꞌaw ꞌenne buba 
lheꞌhóotꞌoh. ꞌEt kꞌus Yakꞌusda ꞌinkꞌez Christ bulubret hutileh ꞌinkꞌez 1,000 
yus kꞌut huyulh moodih hutileh.

Netsudule ndi kwun, sulphur be dizkꞌun-un 
bunghun dúwhulcho-un, ꞌet tsꞌu hídano

7 ꞌEt 1,000 yus kꞌut lhawhúduja de, Satan tsakꞌet usda-un hila 
nadutitnih.

8  ꞌInkꞌez ꞌudun yun kꞌut whutꞌenne ndi yun kꞌut ndulcho whe dilhtsꞌine, 
ꞌenne nabuntiꞌah. Gog ꞌinkꞌez Magog whutꞌenne, ꞌenne lhotigan ha, Satan 
ꞌilhubootálelh. ꞌEnne yatoo ba sai ꞌet ꞌuhuniltsuk.

9 ꞌEt ndi yun kꞌut ndulcho whe whuduneꞌne whusahátidulh ꞌinkꞌez 
njan keyoh whuti ꞌet Yakꞌusda oochꞌeꞌne huwhutꞌi-un, ꞌet ꞌuhoontꞌoh 
keyoh whuti Yakꞌusda hukwꞌentsiꞌ-un, Jerusalem huwhutni ꞌet whunat 
ꞌet ꞌilhuhootádulh. ꞌInkꞌez ndo yakꞌuz Yakꞌusda usda-un whuz de kwun 
hatíkulh. ꞌI be ntsiꞌne tsꞌiyawh gak hutileh.

10 ꞌEt ndi kwun, sulphur be dizkꞌun-un bunghun dúwhulcho-un, 
ꞌet khuna-iti ntsiꞌ-i ꞌinkꞌez whutsꞌit-i be nus hooꞌen-un ꞌet huzke, ꞌet 
netsudule, dune nanaꞌah-un, ꞌen cha ꞌet tsu hídano. ꞌEt dzenis ꞌinkꞌez 
ꞌulhdzis ibulh ꞌilhiz ꞌinkꞌez ꞌilhiz wheni dzoh nuhutideh.

Kwꞌutsꞌuzda cho ulhyul-i, Yakꞌusda ꞌi kꞌut usda 
whe yukꞌunulheꞌitꞌelne buba nahutiyeh

11 ꞌEt ꞌawet ulhyul-i kwꞌutsꞌuzda ncha-i cho diztiꞌ-i, ꞌinkꞌez mbe la 
yukꞌusda-un tísꞌen. Ndi yun kꞌut ꞌinkꞌez yatꞌah cha Yakꞌusda usda-un, ꞌet 
oochꞌa whúzkat, ꞌi ꞌinkꞌez tsꞌiyawh gak whuzdliꞌ

12  ꞌInkꞌez yaidlanne ntsoolne, nchane cha Yakꞌusda but nuhúdilhya 
whubutísꞌen. ꞌInkꞌez ꞌudustlꞌus lhai ookꞌuneꞌúsguz-i, ꞌi lhkꞌenankat. ꞌInkꞌez 
ꞌuyoo ꞌudustlꞌus ookꞌuneꞌúsguz-i, ꞌi tsꞌukhuna wheꞌ ꞌudustlꞌus, ꞌi cha 
lhkꞌenankat. ꞌInkꞌez yaidlanne bube ꞌutꞌen kꞌoh huwa ndi ꞌudustlꞌus lhai 
ꞌukꞌuwhusguz-un, ꞌi gha buba nahisda.

13  ꞌEt yatoo kꞌut yaidlanne, ꞌinkꞌez be yatsꞌadlah-i, ꞌi be yaidlanne ꞌinkꞌez 
Hades dilhtsꞌine cha, ꞌenne tsꞌiyawh whutlꞌábahunla buba nahutideh ha. 
ꞌInkꞌez ꞌilhoghun hinli whe bube ꞌutꞌen gha buba nahisda.

14 ꞌEt be yátsꞌadlah-i ꞌinkꞌez Hades bulh njan sulphur be dizkꞌun-un 
bunghun dúwhulcho-un tsú bodalhdil. Njan ꞌet whulh nat yatsꞌitádlah-un 
ꞌuhoontꞌoh.

15 ꞌEt whe mbene la tsꞌukhuna-i ꞌudustlꞌus kꞌut bubooziꞌ ꞌukꞌulhíguzne, 
ꞌenne tsꞌiyawh ndi kwun bunghun dulcho-i ꞌet tsú buhudalhdil.

Tsꞌiyaitsuk ꞌandidi nasdliꞌ

21  1 ꞌEt ꞌawhundidi yatꞌah ꞌinkꞌez yun cha ꞌawhundidi-un, ꞌet 
whutísꞌen. ꞌUdechoo yatꞌah yakꞌuz ꞌinkꞌez ꞌudechoo yun ꞌet 

whehónkat ꞌet huwa. ꞌInkꞌez ꞌaw yatoo cha hooloh suliꞌ.
2  ꞌEt si, John, njan keyoh whuti whulubeshi hooloh-un, ꞌandit-un 

Jerusalem huwhútni, ꞌet ndus de yakꞌuz tsꞌe Yakꞌusda tsꞌun hahóoltsꞌut, 
ꞌet whutísꞌen. ꞌAntsꞌi tsꞌekeyaz ki titꞌelh-un ooki yutaleh-un ba soo naduja, 
ꞌet ndóhotꞌen.

3  ꞌEt ndus de yakꞌuz tsꞌe tube cho ꞌuwhutni, nja nduwhútni, “Nilhꞌen 
ꞌet Yakꞌusda dune bubulh whutitꞌelh, ꞌinkꞌez bubulh dune tileh, ꞌinkꞌez 

hiduneꞌ tileh. ꞌInkꞌez Yakꞌusda dichꞌoh bubulh útitꞌelh ꞌinkꞌez buYakꞌusda 
tileh.

4 ꞌInkꞌez Yakꞌusda bunatsul tooꞌ buna kꞌet whunaitilhdoh. Yatsꞌadlah-
un cha ꞌetsul ꞌuwhutanelh. Tsꞌodi tsꞌindli-un ꞌinkꞌez tsꞌutso-un cha ꞌetsul 
ꞌuwhutanelh. ꞌAw ꞌon ꞌun hukwꞌe tsꞌunduda-un cha hootáloh. Whutsꞌo daꞌ 
ꞌuhoontꞌoh-un tsꞌiyawh gak whuzdliꞌ ꞌet huwa.”

5 ꞌEt kwꞌutsꞌuzda cho diztiꞌ-i kꞌusda-un ꞌutni, “Soo zilhtsꞌai tsꞌiyai tsuk 
ꞌawhundidi ꞌuwhusdleh.” ꞌInkꞌez ꞌusúlhni, “Ndi khuni tsꞌihꞌun ꞌuntꞌoh 
ꞌinkꞌez ootꞌaniwhunintan whe ꞌuntꞌoh, ꞌet huwa ꞌukꞌeinges.”

6  ꞌInkꞌez ꞌusulhni, “ꞌAwet lhaóoduja! Si Alpha ꞌinkꞌez Omega usdli. 
ꞌUdetso wheꞌ whuditꞌen ꞌinkꞌez lhawhúdulya-un usdli. Mbene la 
taꞌóosdane hatájilh-un tsꞌukhuna-un whutooꞌ ꞌantsꞌi bugha ítasdzoh.

7 Mbene la ꞌutꞌen ntsiꞌ-i chꞌaꞌ ꞌalhdehne tsꞌiyaitsuk bubaꞌ yutátꞌelh. 
BuYakꞌusda tisdleh ꞌinkꞌez suzkeh hutileh.

8  ꞌEt hoontsꞌi mbene la whénuljutne, ooba ꞌalha lheꞌhóotꞌohne, hubaꞌ 
whuninzun tuneꞌ ꞌutꞌenne, neghanne cha, hoontsiꞌ túneꞌ ꞌutꞌenne, 
duyunne, ꞌukꞌeltsi tsꞌu tenadudline, ꞌinkꞌez whutsꞌitne cha, ꞌenne tsꞌiyawh 
nyo bunghun dúwhulcho-un kwun sulphur be dizkꞌun-un, ꞌet ꞌuwhutitꞌelh. 
ꞌEt whúlh nat yatsꞌitádlah-un ꞌuhoontꞌoh.”

Keyoh whuti Jerusalem ꞌawhundidi nawhusdliꞌ
9 ꞌEt nyoonne lhtakꞌantꞌine lizas, lhtakꞌantꞌi oosaꞌ naniztsꞌun-i hiye dzoh 

nutideh-i, lhtakꞌantꞌi didowh-i, ꞌi be dizbun-i, ꞌen bube ꞌilhoghun lizas 
sghu nininya ꞌinkꞌez sulh yailhduk. Nja ndúsulhni, “ꞌAnih ndun ꞌusbaiyaz 
ooꞌat tileh-un búnyuntistun.”

10 ꞌEt Ndoni be dzulh yoo do haditꞌai-i whuz whe salhti. ꞌInkꞌez keyoh 
whuti Jerusalem ꞌaw whulubeshi hooloh-un, yakꞌuz tsꞌe Yakꞌusda tsꞌun 
ndus de hóoltsꞌulh, ꞌet whusúnilhtan.

11 Yakꞌusda ootsꞌu hayánduz-i, ꞌi bulh ꞌóohoontꞌoh. ꞌInkꞌez ootsꞌu 
hayánduz-i ꞌantsꞌi tseyaz duniztiꞌ-i, jasper huyulhni, ꞌi ꞌuyoo tse 
oonohóotꞌen-i, crystal huyulhni, ꞌohwhi bundúyotꞌen.

12  Sih dutai ꞌinkꞌez dutsꞌo ꞌinkꞌez yoo do ꞌuntꞌoh. Whunizyai ꞌon ꞌat nanki 
ꞌet dati-un. ꞌInkꞌez whunizyane ꞌon ꞌat nane lizas dati-un nuhúdilhya. ꞌEt 
whunizyai ꞌon ꞌat nane Israel ootsꞌu haindene didowhne, ꞌenne bubooziꞌ 
dati ꞌukꞌusguz.

13  Tat-un dati-un ndaꞌ whudinla. Tat-un dati-un no whudinla. Tat-un 
dati-un nyan whudinla. ꞌInkꞌez tat-un dati-un nooꞌ whudinla.

14 Nyo keyoh whuti sih whunasaꞌa-i, ꞌi whunizyai ꞌon ꞌat nanki tse 
lhelhdoh didowh-i ookꞌu whuzꞌai. ꞌInkꞌez whunizyanne ꞌon ꞌat nane 
ꞌusbaiyaz ba whelꞌaꞌne bubooziꞌ hukwꞌusguz.

15 Nyoon sulh yalhduk-un gold tlꞌozilh utꞌi, keyoh whuti whudati ꞌinkꞌez 
whusih cha whundunáꞌootalhdzih ha.

16  Keyoh whuti oosih tsꞌiyawh lhundúwhulcho. Dáwhulhyiz-un, ꞌet 
za ꞌuwhultel. ꞌInkꞌez keyoh whuti tlꞌozilh be whundunaꞌoolhdzai. 
Dawhulhyiz-un, dahooltel-un, ꞌinkꞌez dayóodo-un, ndoohoolcho whe 
whundunaꞌoolhdzai. 12,000 furlongs ꞌuwhulyiz. 12,000 furlongs 
ꞌuwhultel, ꞌinkꞌez 12,000 furlongs náꞌdaldzoh.

17 ꞌEt sih doo cha whundunaꞌoolhdzai. ꞌI 144 cubits huyulhni. Dune 
whundunaꞌoolhdzih, whuz unꞌa lizas whundunaꞌoolhdzai.

18  ꞌInkꞌez sih jasper huyulhni-i, tse ꞌi beꞌ hoolya. ꞌInkꞌez nyoo keyoh 
whuti soo dadintꞌaz ookiúntꞌen-i nduntꞌoh-i, soo gold gaih za keyoh whuti 
beꞌ hoolya-un ꞌuhoontꞌoh.

19 ꞌInkꞌez nyo keyoh sih whunasaꞌa-i, ꞌi ootꞌah soo tsꞌiyaitsuk tseyaz 
duniztiꞌ-i, ꞌi be nyoo keyoh whusih whunasaꞌa-i ookꞌu whuzꞌai-i, ꞌi be 
ookꞌut nodilhtsiꞌ. ꞌUdechoo tse whutlꞌah dizꞌai-i, ꞌi jasper ꞌuntꞌoh. Bulh 
nanki tse, ꞌi sappire huyulhni-i, ꞌi ꞌuntꞌoh. Bulh ta-i tse, ꞌi chalcedony 
huyúlhni. Bulh dunghi tse, ꞌi emerald ꞌuntꞌoh.

20 Bulh kwúlaiꞌ tse, ꞌi sardonyx huyúlhni. Bulh lhkꞌuta tse, ꞌi sardius 
huyúlhni. Bulh lhtakꞌantꞌi tse, ꞌi chrysolite huyúlhni. Bulh lhkꞌudunghi 
tse, ꞌi beryl huyúlhni. Bulh ꞌilho hooloh tse, ꞌi topaz huyulhni. Bulh 
whunizyat tse, ꞌi chrysoprase huyulhni. Bulh whunizyai ꞌon ꞌat ꞌilho tse, 
ꞌi jacinth huyulhni. ꞌInkꞌez bulh whunizyai ꞌon ꞌat nanki tse, ꞌi amethyst 
huyúlhni.

21 ꞌInkꞌez whunizyai ꞌon ꞌat nanki dati, ꞌi whunizyai ꞌon ꞌat nanki 
kwꞌusul duníztiꞌ-i ꞌuntꞌoh, pearl huyulhni, ꞌet ꞌilho kwꞌusul duniztiꞌ-i cho, 
ꞌi ꞌilho dati unli. ꞌInkꞌez ooti keyoh whuti nówhuzꞌa-un, soo dadintꞌaz 
kꞌunꞌa ookiúntꞌen-i, soo gold gaih za ꞌuhoontꞌoh.

keyoh Jerusalem ꞌawhundidi-i, ꞌi Yakꞌusda 
ootsꞌu hayánduz-i be hootꞌen tileh

22  ꞌEt hoontsꞌi ꞌaw lugliz whucho lhuwhúsꞌel. NeMoodihti Yakꞌusda 
ꞌukꞌenus ulhtus-un, ꞌinkꞌez ꞌusbaiyaz bulh nyoo keyoh whulugliz hinli ꞌet 
huwa.

23  ꞌAw ꞌulhdzis oozaꞌ cha ꞌinkꞌez dzenis oozaꞌ cha ꞌaw nyo keyoh ooka 
lheꞌwhunízun Yakꞌusda ootsꞌu hayánduz-i, ꞌi be hootꞌen. ꞌInkꞌez ꞌusbaiyaz 
ꞌen whuniz be hootꞌen.

24 Mbene la ꞌudun yun kꞌut whutꞌenne butoh hudijizne, ꞌenne hiniz 
nutidulh. ꞌInkꞌez ndi yun kꞌut whulerwene hiyé diztiꞌ-i ꞌinkꞌez hiyé ncha-i, 
ꞌi dichꞌoh lerwene dahítalelh.

25 Dzin dúwhulyiz whe whudati ꞌaw dádolaꞌ aitꞌoh ꞌaw ꞌulhdzis lhotasdle 
ꞌet huwa.

26  Lhelhdowh didowhne hiyé diztiꞌ-i ꞌinkꞌez hiyé úncha-i, ꞌi dahítalelh.
27 ꞌEt hoontsꞌi hoonliyaz dutsun-i ꞌet daóoltsꞌit aitꞌoh. Kꞌus mbe la hubaꞌ 

whuninzun tuneꞌ ꞌutꞌenne, ꞌinkꞌez whutsꞌitne cha, ꞌaw dahóodilh aitꞌoh. 

Mbene la ꞌusbaiyaz tsꞌukhuna be ꞌudustlꞌus kꞌut ꞌukꞌusguzne, ꞌenne za 
bubaꞌ hoontꞌoh ꞌet huwa.

Ndi ꞌukoh oogha tsꞌúkhuna-i

22  1 ꞌInkꞌez ꞌukoh soo too unzoo-i, oogha tsꞌukhuna-i soo unzoo kꞌet 
teh ndulcho whe hootꞌen, ꞌet whusúnilhtan. Yakꞌusda ꞌinkꞌez 

ꞌusbaiyaz bukwꞌutsꞌuzda cho díztiꞌ-i, ꞌi ꞌukoh ootsꞌu hayánli.
2  Ti soo whuniz ꞌoh whúya lhusúli. ꞌUkoh lhchꞌaz tsꞌe taba ꞌet duchun 

oogha tsꞌukhuna-i nánudizꞌa. ꞌI whunizyai ꞌon ꞌat nanki oomaiꞌ yinli. ꞌIlho 
duchun ꞌi sanun totsuk oomaiꞌ whulhih. ꞌInkꞌez duchun ootꞌan ꞌi lhelhdun 
yun kꞌut whutꞌenne huye naóojeh ha ꞌuntꞌoh.

3  ꞌAw ndai la Yakꞌusda yukꞌe hanya-i, ꞌi hootáloh. ꞌEt kꞌus Yakꞌusda 
ꞌinkꞌez ꞌusbaiyaz bukwꞌutsꞌuzda cho diztiꞌ-i, ꞌet tiꞌalh. ꞌInkꞌez be ꞌulhnane 
hinat néꞌtitꞌen ꞌinkꞌez hiba neꞌhutitꞌen whe hitsꞌu teniꞌ untilhdzun.

4 Hinin hiyuntilhꞌelh, ꞌinkꞌez booziꞌ buninta hukwꞌu dutaꞌalh.
5 ꞌEt ꞌulhdzis cha hootáloh. ꞌAw be hootꞌen-i kꞌus sa be hootꞌen-i 

cha hiyit ꞌutitꞌelh. NeMoodihti Yakꞌusda ootsꞌu hayánduz-i, ꞌi ooniz 
ꞌuwhutátꞌelh ꞌet huwa. ꞌInkꞌez ꞌilhiz ꞌinkꞌez ꞌilhiz wheni huyulh dútatiꞌ.

ꞌAwet neba nilhdukw suliꞌ
6  ꞌInkꞌez lizas ꞌusúlhni, “Ndi khuni ootꞌaníwhunintan ꞌinkꞌez 

tsꞌihꞌun ꞌuntꞌoh.” ꞌInkꞌez ndunne buMoodihti Yakꞌusda be nus 
hooꞌenne, daóotanelh-un, ꞌawet nilhdukw suliꞌ. Inka, dude ꞌulhnane 
butꞌeoonoolhdzeh ha dulizas butsꞌú wheyalhꞌaꞌ.

7 “Soo zilhtsꞌai, nilhdukw whusatísyalh. Ndi ꞌudustlꞌus ꞌi kꞌut khuni be 
nus hootꞌen-i, mbene la huyoontun de, tube ꞌukꞌenus hoonzoo-un bugha 
whútaltsꞌulh.”

8  ꞌInkꞌez si, John, ndo ho hoosꞌen ꞌinkꞌez whudástsꞌo whe lizas 
whusúnilhtan-un, ꞌet huwa ꞌen oobut nachánisno ootsꞌu teniꞌ untisdzilh ha.

9 ꞌEt ꞌusúlhni, “ꞌEt ndintꞌen iloh! Nyulh ꞌulhna-un usdli whe ꞌustꞌoh. 
ꞌInkꞌez nyulhutsinke nus hooꞌenne, ꞌinkꞌez mbene la ndi ꞌudustlꞌus 
ooghuni óontunne, ꞌenne cha bubulh ꞌulhna usdli whe ꞌustꞌoh. Yakꞌusda, 
ꞌen za tsꞌu teniꞌ nilhdzun!”

10 ꞌInkꞌez ꞌusulhni, “Ndi ꞌudustlꞌus nus hooꞌen-i khuni oodánaꞌdolhdzeh 
junih! ꞌAwet nilhdukw suliꞌ ꞌet huwa.

11 Mbe la tsꞌihꞌun lheꞌitꞌoh-un, whute ꞌet za ndótꞌeꞌ. Mbe la dutsun-un, 
whute ꞌet za ndótꞌeꞌ. ꞌInkꞌez mbe la tsꞌihꞌun ꞌuntꞌoh-un, ꞌet za ndótꞌeꞌ. Mbe 
la Yakꞌusda ba ꞌudun nelya-un, ꞌet za ndótꞌeꞌ,” ni lizas.

Sizi ꞌutni, “Tsꞌiyanne bube ꞌutꞌen gha buba ꞌukꞌelha yutiselh-i, ꞌi usdlelh.”
12  “Whunilhꞌen, nilhdukw whusanátisdalh ꞌinkꞌez tsꞌiyanne bube ꞌutꞌen 

gha whuz unꞌa buba ꞌukꞌelha yutiselh-i, ꞌi nusdle.

  John Ooba Tsꞌet Hahónkat-un 22

The New Testament in Central Carrier of Canada, 2nd ed. © 2011, Wycliffe Bible Translators, Inc.



618

13  Si ꞌustꞌoh Alpha ꞌinkꞌez Omega usdli. ꞌUdechoo wheꞌ whuditꞌen-un 
ꞌinkꞌez ꞌetsul ꞌuwhutánelh-un, ꞌen ꞌustꞌoh. ꞌUdetso-un ꞌinkꞌez ꞌudekꞌez-un 
ꞌustꞌoh.”

14 Mbene la yughuni kꞌuneꞌ ꞌutꞌenne, ꞌenne ꞌukꞌenus hoonzoo-un bugha 
whútaltsꞌulh. Ndi duchun oogha khútna-i, ꞌinkꞌez njan keyoh whuti 
whudati-un dahútidulh-un, ꞌet ꞌenne za bughá whuntꞌai wheꞌ hoontꞌoh.

15 ꞌEt hoontsꞌi njan keyoh whuti yoo ꞌaz tsꞌe, ꞌet lhike dultꞌohne, 
ꞌinkꞌez duyunne, dune kꞌus tsꞌekoo bulh níntaꞌ ꞌutꞌihne, neghane cha, 
ꞌinkꞌez ꞌukꞌeltsi tsꞌu tenadudline cha, ꞌinkꞌez mbene la hoohóontꞌiꞌ whe 
huwhutsꞌitne, ꞌenne tsꞌiyawh yoo ꞌaz tsꞌe ꞌuhintꞌoh.

16  “Si Sizi slizas nohni Yakꞌusda ba ꞌilhunaoodulhne, ꞌen nohtsꞌú whesꞌaꞌ. 
Ndi khuni Yakꞌusda ba ꞌilhunaoodulhne, ꞌenne ubudóhniꞌ ha David 
ootsꞌu hayándene, ꞌenne bube duszut whe ꞌustꞌoh. Bundadaꞌ sum tube be 
hóodatꞌen, ꞌi leꞌustꞌoh!” ni Sizi.

17 ꞌEt Ndoni ꞌinkꞌez Sizi ghu tidalh-un bulh, “ꞌAnih!” hutni. ꞌInkꞌez mbe 
la whuditsꞌo-un, ꞌen cha, “ꞌAnih!” hudooniꞌ. Mbe la taꞌóosda-un cha diz 
tóoyaꞌ ꞌinkꞌez ndi be tsꞌúkhuna-i whutooꞌ, ndet hukwaꞌ ninzun totsuk, 
hiyootnaiꞌ.

Tsꞌiyanne bugha ꞌutni
18  Ndi ꞌudustlꞌus be nus hootꞌen-i, be ꞌudustlꞌus ditsꞌone, huwahli 

nohdúsni. Mbene la dichꞌoh khuni ꞌuyoo cha inlane, ndi dune ye dzoh 
nuzut-i ndi ꞌudustlꞌus kꞌut ooghun ꞌukꞌunusguz-i, ꞌi ꞌon ꞌun cha ndi dune 
ye dzoh nuzut-i, Yakꞌusda bugha óotaꞌalh.

19 ꞌInkꞌez ndi ꞌudustlꞌus be nus hootꞌen-i, mbene la whuloh khuni 
ꞌukꞌunaitizguzne, ndi be tsꞌúkhuna-i be ꞌudustlꞌus, njan keyoh whuti 
whulubeshi ooghu hooloh-un cha, ꞌinkꞌez ndi duchun be tsꞌukhuna-i, ndai 
la buchꞌeꞌ yutaleh-i, ꞌohwhi tsꞌiyawh Yakꞌusda bughu nahootálhchulh.

Khunsul whusanátisdalh, ni Sizi
20 Mbe la ndowhi nohdániꞌ-un, ꞌen ꞌutni, “ꞌAlha ꞌawet nilhdukw whuz de 

úsyalh!” ꞌEt ndo honeh! NeMoodihti Sizi, whuz unꞌa za dizínyalh!
21 NeMoodihti Sizi Gri ye unzoo-i tsꞌiyawh nohbulh ꞌóotꞌeꞌ. ꞌEt ndo 

honeh. 

